
ዓመተ 2024፡ ሓንቲ ኻብተን ሚኒስትሪ ሕርሻ ብርክት ዝበለ ነጥበ-መቐይሮታት ዝገበረለን ዓመታት ኰይና ኣላ። እዛ ዓመት፡ 
እዚ ሚኒስትሪ፡ ‘ውሑስን መኣዛውን መግቢ ንዅሉ፣ ኣብ ኵሉ!’ ብዝብል መርሓ ጐደና፡ ሳልሳይ ስትራተጅያዊ ውጥን (2024-
2028) ዝነደፈላን ዘጽደቐላን ከምኡ’ውን ብደረጃ ስድራቤታት ብቐሊሉ ክትግበር ዝኽእል ብገምጋም ኣብ ሓደ ሽሕ ትርብዒት 
ሜትሮ ዝትግበርን ኣብ ገጠራት ሃገርና ሱር-በተኻዊ ለውጢ ከምጽእ ትጽቢት ተገይርሉን ግብራዊ ተበግሶ ድማ ተወሲድሉን 
ዘሎ ‘ንኡስን ርቡሕን ቃጽዖ ሕርሻ’ (ንርቃሕ) እተሰምየ ሃገራዊ መደብ ዘበገሰላን እያ።

ኣብዚ ዓመት፡ እዚ ሚኒስትሪ ነዚ ኣብ ላዕሊ እተጠቕሰን ካልእ ዓበይቲ ንጥፈታትን ንምግምጋምን ንምብጋስን ካብ 25-26 ጥሪ 
2024 ዓመታዊ ገምጋም ኣኼባ ብምክያድ እዩ ስራሑ ኣሃዱ ኢሉ። ኣብዚ ሕታም እምበኣር፡ ኣብ ዓምዲ ‘ዓበይቲ ፍጻመታት’ 
ጽማቝ ውጽኢት ናይዚ ኣኼባ ተንጸባሪቑ ኣሎ። ብተወሳኺ፡ ኣብዚ ዓምዲ ጽማቝ ትሕዝቶ ናይቲ ልዕሊ 20 ሃገራውን 
ኣህጉራውን ወረቓቕቲ ዝቐረበሉ በዅሪ ሃገራዊ ዋዕላ ልምዓት ጸባን ውጽኢቱን ቀሪቡ ኣሎ።

ብዘይካ’ዚ፡ ሚኒስትሪ ሕርሻ ካብ 16 ሚያዝያ ክሳዕ 30 ግንቦት 2024፡ ሃገራዊ ርብዒ ዓመታዊ ገምጋም ንምክያድን ሓድሽ 
ናይ ሓሙሽተ ዓመት ስትራተጅያዊ ውጥን ንምልላይን ዝዓለመ ሰፋሕትን ኣድማዕትን ኣኼባታት ኣብ መላእ ሃገር ምክያዱ 
ይዝከር። ሓፈሻዊ ውጽኢት ናይቶም ኣኼባታት ኣካል ትሕዝቶ ናይዚ መጽሔት ኰይኑ ቀሪቡ ኣሎ። 

ብዘይካ’ዚ፡ ሚኒስትሪ ሕርሻ፡ ካብ 12 ግንቦት ክሳዕ 17 ሰነ 2024 ኣብ ዝነበረ እዋን፡ ኵሎም ዝምልከቶም ሃገራውያን መሻርኽቲ 
ኣብ እተረኽቡሉ፡ ብእተፈላለዩ መሰናድኦታት እተሰነዩ ሰለስተ ዓበይቲ ዓለምለኻውያን ፍጻመታት ብድምቀት ጸንቢሉ። 
ንሳቶም ድማ ዓለምለኻዊ መዓልቲ ጥዕና ብቝሊ፣ ዓለምለኻዊ መዓልቲ ድሕነት መግቢ፣ ዓለምለኻዊ መዓልቲ ምምካት ደርቅን 
ምድረበዳነትን ኰይኖም፡ ሓፈሻዊ ትሕዝቶን ዕላማን ናይዞም ናይ ዝኽሪ መዓልትታት ድማ ኣብዚ ሕታም ተንጸባሪቑ ኣሎ።

ዝሰፍሐ ክፋል ትሕዝቶ ናይዚ መጽሔት፡ ኣብ ቅምሶኣዊ ዳህሳስ ምስራሕ ንኡሳን ዲጋታትን ጽልዋአን ኣብ ልምዓት ዓድታትን 
መነባብሮ ሕብረተሰባትን ኣተኵሮ ገይሩ ኣሎ። እዚ ትሕዝቶ፡ ካብ ሓሙሽተ ዞባታት ሃገርና (ብዘይካ ደቡባዊ ቀይሕ ባሕሪ)፡ 
ብኣብነት ዝጥቀሳ ዲጋታት ብምምራጽ፡ ምስ ዝምልከቶም ወከልቲ፡ ሓለፍትን ክኢላታትን ማእከላይ ቤት ጽሕፈት፡ ዞባታትን 
ንኡሳን ዞባታትን ከምኡ’ውን ተጠቐምቲ ናይተን ንኡሳን ዲጋታት ምስ ዝዀኑ ወከልቲ ህዝቢ እተገብረ ቃለ-መሕትታት 
ሓቝፉ ኣሎ።

ዓምዲ ኣርካናት ሕርሻ፡ ንኣብነታዊ ሓረስታይ ልምዓት መፍረ ደርሁን ናይ ጸባ ከብትን ኣቶ ዑመር ዮሱፍ፣ ዓምዲ ሕርሻን 
ደቀንስትዮን ድማ ንኣብነታዊት ኣርባሒት ናይ ጸባ ከብቲ ወ/ሮ ትዕግስቲ ህንጻ ሒዘን ቀሪበን ኣለዋ። ዓምዲ ኣብነታውያን 
ሞያውያን ሕርሻ፡ ሓዳስ ዓምዲ ናይዛ መጽሔት ኰይና፡ ንተዓወትቲ ሃገራውን ኣህጉራውን ሽልማታት ዝዀኑ ክልተ ኣባላት 
ሚኒስትሪ ሕርሻ ሒዛ ቀሪባ ኣላ። ብዘይካ’ዚ እተጠቕሰ ትሕዝቶታት፡ ዓምድታት ‘ሕርሻዊ ዋኒን’፡ ‘ሕርሻዊ ቴክኖሎጂ’  
ከምኡ’ውን ‘ቀመም ፍረ-ጻዕሪ’ እተፈላለዩ ኣስተምህሮኣውያንን ኣዛነይትን ትሕዝቶታት ሒዞም ቀሪቦም ኣለዉ።

እዛ መጽሔት፡ ሳላ ተሳትፎ ብርክት ዝበሉ ክኢላታት፡ ጋዜጠኛታት ከምኡ’ውን ግዱሳት ጸሓፍቲ እያ ኣሃዱ ኢላ ኣብ ሸሽዱሽተ 
ወርሒ እናተሓትመት ራብዓይ ሕታም በጺሓ ዘላ። ካብዚ ዘላቶ ብትሕዝቶ ዝያዳ ማዕቢላ ንኽትወጽእ ድማ ንተሳትፎ ግዱሳት 
ኣበርከትቲ ሕጂ’ውን ማዕጾኣ ርሑው ምዃኑ ደጊምና ንሕብር።  
 

ሰናይ ንባብ!

ቃል ዋና ኣሰናዳኢ

ዓበይቲ ፍጻመታት

ሃገራዊ ዋዕላ ልምዓት ጸባን ውጽኢቱን
“መድረኽ ንምርግጋጽ እኹል፡ ርትዓውን ውሑስን ጸባን ውጽኢቱን”

ሚኒስትሪ ሕርሻ፡ ብ 21ን 22ን ለካቲት 
2024፡ “መድረኽ፡ ንምርግጋጽ እኹል፡ 
ርትዓውን ውሑስን ጸባን ውጽኢቱን” ኣብ 
ትሕቲ ዝብል ቴማ፡ ፈላሚ ሃገራዊ ዋዕላ 
ልምዓት ጸባን ውጽኢቱን ኣካዪዱ። ኣብዚ 
ሃገራዊ ዋዕላ፡ ሚኒስተራትን ኣመሓደርቲ 
ዞባታትን ዝርከቡዎም ላዕለዎት ሓለፍቲ 
መንግስቲ፡ ኣብ ኤርትራ ዝነጥፉ ዘለዉ 
ኣምባሳደራት ናይ እተፈላለያ ሃገራት፡ 
ዋና-ዳይረክተራት ናይ እተፈላለያ 
ሚኒስትሪታት፡ ወከልቲ ናይ እተፈላለያ 
ኣብ ኤርትራ ዝነጥፋ ትካላት ውድብ 
ሕቡራት ሃገራት፡ ሓለፍቲ ናይ ዝምልከተን 
ኮርፖሬሽናት፡ ዲናት ኮለጃት ውሽጢ ሃገር፡ 
ላዕለዎት ክኢላታት፡ ከምኡ’ውን ወከልቲ 
ኣብነታውያን ሓረስቶትን ኣፍረይትን 
ጸባ ዝርከብዎም ልዕሊ 200 ተሳተፍቲ 
ተረኺቦም ነይሮም። 

ከም ፕሮጀክት ‘ደዚራ’ (DeSIRA)፡ 
ዓለምለኻዊ ማዕከን ንሕርሻዊ ልምዓት 
(IFAD)፡ ውድብ መግብን ሕርሻን 
(FAO)፡ በዓል-መዚ ልምዓት ሕርሻን 
መግብን ኣየርላንድ (TEAGASC)፡ 

ትካል ቪታ-ኣየርላንድ ከምኡ’ውን ዞባዊ 
ማሕበር ምሕያል ሕርሻዊ ምርምር 
ኣብ ምብራቓውን ማእከላይን ኣፍሪቃ 
(ASARECA) ዝኣመሰላ ኣብ ኤርትራ 
ዝነጥፋ መሻርኽቲ ኣካላት እውን 
ወከልተን ኣብ’ዚ በዅሪ ሃገራዊ ዋዕላ 
ኣሳቲፈን። ብዘይካ’ዚ፡ ኣብ ደቡብ-ኣፍሪቃ፡ 
ህንድን ኬንያን ካብ ዝመደበሮም ትካላት 
ምርምርን ቦታ ሕርሻን ዝመጹ ተወሰኽቲ 
ወጻእተኛታት ተሳተፍቲ ነይሮም። ኣብዚ 
ዋዕላ፡ ብድምር 20 ምርምራዊ ወረቓቕቲ 
ክቐርቡ እንከለዉ፡ 11 ካብ’ዚኣቶም፡ ካብ 
ዴንማርክ፡ ኣየርላንድ፡ ኬንያ፡ ኡጋንዳ፡ 
ደቡብ-ኣፍሪቃን ህንድን ብዝመጹ 
ክኢላታት እዮም ተዳልዮምን ቀሪቦምን። 
ንድሕረ-ባይታን ህሉው ኵነታትን ሰንሰለት 
ወሰኽ-ክብሪ ጸባ ኤርትራ ዝገልጽ ሓጺር 
ትሕዝቶ ተንቃሳቓሲ ስእሊ ድማ ቀሪቡ 
ነይሩ።

ኣብ ፈለማ መኽፈቲ ቃል ዘስምዐ፡ ኣቦ-
መንበር ቴክኒካዊ ሽማግለ ናይ’ዚ ዋዕላ፡ 
ከምኡ’ውን ኣብ ሃገራዊ ትካል ሕርሻዊ 
ምርምር፡ ሓላፊ ጨንፈር ምርምር እንስሳ 

ዶክተር ጸጋይ ተስፋይ፡ እዚ ዋዕላ፡ ኣብ 
ሞንጎ ኤርትራውያን ክኢላታት ሕርሻን 
ካብ ካልኦት ትካላት ወይ ሃገራት ዝመጹ 
መዘናታቶምን ምልውዋጥ ፍልጠትን 
ተመኵሮን ንኽህሉ ዝፈጥሮ ባይታ ኣገዳሲ 
ምዃኑ ጠቒሱ። ቀጺሉ – ዶክተር ጸጋይ 
– ምምዕባል ንኡስ-ጽላት ሕርሻ ጸባ 
ኤርትራ፡ ኣብ ምውጋድ ጥምየት ኰነ 
ድኽነት፡ ከምኡ’ውን ውሑስን መኣዛውን 
መግቢ ኰነ ሓያለይ ዕድላት ስራሕ ኣብ 
ምውሓስ ንዘሎዎ ዕዙዝ ተራ ጠቒሱ።

ዶክተር ጸጋይ ተስፋይ

መድሃኔ ጸጋይመድሃኔ ጸጋይ

ቀጺሉ መድረኽ ብምርካብ፡ ኣውራ መልእኽቲ ናይ’ቲ ዋዕላ 
ዘስምዐ ክቡር ሚኒስተር ሕርሻ፡ ኣቶ ኣረፋይነ በርሀ፡ ኣብ ሓባራዊ 
ጽምዶን ሽርክነትን ልዑል ኣድህቦ ምግባር፡ ኣብ ምዕዋት ጽላት 
ሕርሻ ዘይስገር ቅድመ-ዅነት ምዃኑ ድሕሪ ምጥቃስ፡ “እዚ 
ዋዕላ፡ ካብ መንግስቲ፡ ኢንዱስትሪ፡ ትካላት ምርምር፡ ትካላት 
ላዕለዋይ ትምህርቲ፡ ማሕበራት ኣፍረይትን ኣመስራሕትን ጸባ፡ 
ንዝመጻእና ተጋባእቲ ሓሳብ-ንሓሳብ ክንለዋወጥን ሽርክነታት 
ክንምስርትን ምቹእ ባይታ ክፈጥረልና ትጽቢት ይግበር። 
ኢድ-ንኢድ ተተሓሒዝና፡ ንድሆታትና ብምስዓርን፡ ንዕድላትና 
ብምምዝማዝን፡ ኣብ መላእ ሰንሰለት-ክብሪ ቀጻልነቱ ዘውሓሰ 
ልምዓት ጸባን ውጽኢቱን ክነረጋግጽ ንኽእል ኢና” ኢሉ (ምሉእ 
ትሕዝቶ መልእኽቲ ክቡር ሚኒስተር ኣረፋይነ፡ ኣብ መወዳእታ 
ናይ’ዚ ጸብጻብ ቀሪቡ ኣሎ)። 

እቶም እተሰርዑ መጽናዕታዊ ወረቓቕቲ፡ ኣብ ናይ መዓልትን-
ፈረቓን እዋን ድሕሪ ምቕራቦም፡ ዶክተር ቻርለስ ኦዶንግ፡ 
ዶክተር ሪካርዳ ሞንድሪን ፕሮፌሰር ጀሪ ቦይልን – ብቕደም-
ተኸተል፡ ወከልቲ ዞባዊ ቤት-ጽሕፈት ዓለምለኻዊ ማዕከን 
ልምዓት ሕርሻ ምብራቕ ኣፍሪቃ፡ ንኡስ-ዞባዊ ቤት-ጽሕፈት 
ውድብ መግብን ሕርሻን ምብራቕ ኣፍሪቃ፡ ከምኡ’ውን ናይ 
ቀረባ እዋን ዳይረክተር በዓል-መዚ ልምዓት ሕርሻን መግብን 
ኣየርላንድ– ሞያውን መዝነታውን ለበዋታት ኣቕሪቦም ነይሮም። 
እቶም ብኣታቶም ዝቐረቡ ለበዋታት፡ ኣብ ክሊማ-ቐደው ሕርሻ 
መግቢ እንስሳ ልዑል ኣተኵሮ ክግበር፣ ምስ ሓረስቶት ሓበሬታ 
እንለዋወጠሎም መስርሓት ክሕይሉ፣ ማሕበራት ተራድኦ 
ኣፍረይትን ኣመስራሕትን ጸባ ዝያዳ ንኽረጋግኣ ምስራሕ፣ ኣብ 
ኢድና ዘለዉ፡ መስርሕ ምሕቃቕ መግቢ እንስሳ ዘሐይሉ ባእታታት 
መግቢ ክንጥቀም፣ ብደረጃ ፖሊሲ ዝትግበሩ ስጉምትታት ብዝያዳ 
ኣነጺርና ክንቃንዮም፣ ኣብ ፍታሕ ዘድሃቡ ምርምራዊ ዕማማት 
ከም ዝትርንዑ ክንገብር፣ ንሓረስቶት ተጠቐምቲ ውጽኢታት 
ምርምር ከም ዝዀኑ ምግባሮም፣ ንግዳዊ ወፍሪ ምትብባዕ፣ 
ሽርክነት ምሕያል፣ ካብ ኣብነታውያን ተመኵሮታት ናይ 
እተፈላለያ ሃገራት ትምህርቲ ክንወስድ፣ ጥንቃቐ ብዘሎዎ ኣገባብ፡ 

ኣፍራይነትን ተጻዋርነትን ዘጣመረ ጠባያት ዝውንን ሓድሽ ወለዶ 
ጥሪት ክነማዕብልን ካልእን ዝብሉ እዮም ነይሮም። 

ኣብቲ ኣጋጣሚ፡ ሓንቲ ጓለ’ንስተይቲ እትርከቦም ሰለስተ 
ኣብነታውያን ኣፍረይቲ ጸባን፡ ካልኦት ሰለስተ ኣብነታውያን 
ኣመስራሕቲ ጸባን፡ ኣምሳያ ዘርኣይዎ ጸብለልታ፡ ሽልማት 
ተቐቢሎም። ሚኒስትሪ ሕርሻ፡ ተሸለምቲ ኣፍረይቲ ጸባ ኣብ 
ምርቋሕ እተጠቕመሎም ወድዓውያን ነጥብታት መምዘኒ ከም 
ብዝሕን ዓይነትን ጥሪት፡ ማእከላይ ገምጋም መጠን መዓልታዊ 
ምህርቲ ጸባ ካብ ላም፡ ኣፍራዪነት ቀጠልያ መግቢ፡ ተጠቃምነት 
ሰብ-ሰርሖ ኣገባብ ምድቓል (Artificial Insemination)፡ 
ከምኡ’ውን ሓረስቶት ክሳብ ክንደይ ብምኽሪ ክኢላታት ሕርሻ 
ይቕለሱን ፍልጠቶም ናብ ካልኦት ሓረስቶት የመሓላልፉን ዝብሉ 
እዮም ነይሮም። ኣብ ርእሲ’ዞም ነጥብታት፡ ንሽልማት ዝበቕዑ 
ኣመስራሕቲ ጸባ ኣብ ምርቋሕ፡ መጠን መዓልታዊ ዕድጊ ጸባ፡ 
ምኽባር ቍጽጽራውያን ሕጋጋት ሚኒስትሪ ሕርሻ፡ ብዝሒ ምስርሐ 
ውጽኢት ጸባን ካልእን ዝብሉ ረቛሒታት ኣብ ግምት ኣትዮም 
ነይሮም። በዚ መሰረት፡ እቶም እተሸለሙ ትካላት ምስርሐ ጸባን 
ውልቀ-ሓረስቶትን እዞም ዝስዕቡ እዮም ነይሮም፦ 

ሚኒስተር ኣረፋይነ በርሀ

- ሕርሻ ጸባ ስማፕ (ኣመስራሒ ጸባ)
- ፋብሪካ ውጽኢት ስጋን ጸባን ኣስመራ (ኣመስራሒ ጸባ)
- ትካል ኣዜብ ኣግሮ-ኢንዱስትሪ (ኣመስራሒ ጸባ)
- ወ/ሮ ትዕግስቲ ህንጻ (ወናኒት ሕርሻ መፍረ ጸባ)
- ኣቶ ዓንደብርሃን ኣረፈ (ወናኒ ሕርሻ መፍረ ጸባ)
- ኣቶ ዑመር ዩሱፍ (ወናኒ ሕርሻ መፍረ ጸባ) 

ካልኣይቲ መዓልቲ ናይ’ዚ ዋዕላ፡ ካብ ውሽጢ ሃገርን ወጻእን 
ዝመጹ ክኢላታት ተሳተፍቲ፡ ኣብ ሰለስተ ጕጅለታት ተዛኒቖም 
ብዘካየድዎም ምይይጣት፣ ከምኡ’ውን ሚኒስተር ኣረፋይነ 
ብዝመርሖ፡ ወከልቲ ኣካላት ሕርሻዊ ጽላት ኤርትራን ላዕለዎት 
ሓለፍቲ ናይ እተፈላለያ ዞባውያንን ዓለም-ለኻውያንን ትካላት 
እተሳተፍዎ ርክብ እያ ተዛዚማ። 

ኣብ ውሽጢ’ዘን ክልተ መዓልትታት ናይ’ዚ ዕዉት ዋዕላ ዝቐረቡ 
ርእይቶታትን ለበዋታትን ብዙሓት ኰይኖም፡ ኤርትራ ንልምዓት 
ሰንሰለት-ክብሪ ጸባ ዝዕድሙ ብዙሓት ጸጋታት ዘለዉዋ ሃገር 
ምዃና፣ ከምኡ’ውን ኣቃውማን ኣድማዕነትን ናይ’ቲ ክሳብ 
ከባቢ ዓድታት ክኢላታት ዝዋፈሩሉ ቅርጺ ሕርሻዊ ኤክስተንሽን 
ኤርትራ፡ ንልምዓት ጸባ ዓንዲ-ሕቖ ምዃኑ ብተደጋጋሚ ተገሊጹ። 
ኣብ ርእሲ’ዚ፡ እዞም ቀጺሎም ተዘርዚሮም ዝርከቡ ጉዳያትን 
ካልኦትን፡ ብልዑል ኣተኵሮ ክስርሓሎም ከም ዝግባእ፡ ካብ 
እተፈላለዩ ተሳተፍቲ ለበዋታት ቀሪቦም፦ ምውህሃድ ምርምራዊ፡ 
ኤክስቴንሽናውን ስልጠናውን ዕማማት፣ ስነዳ ዝርዝራዊ ሓበሬታ 
ሕርሻ ጸባ፣ ኣየርላንድ ክትዕወተሉ ዝኸኣለት ኣብ ስድራ-ቤታት 

እተመርኰሰ ስትራተጂ ልምዓት መግቢ እንስሳ፣ ምትብባዕ ጥሙር 
መፍረ ጸባን ውጽኢቱን፣ ምርዓም ውጽኢታት ምርምርን ሓደስቲ 
ርኽበታት ቴክኖሎጅን፣ ምሕያል ተራ መንእሰያትን ደቀ’ንስትዮን 
ኣብ’ዚ ንኡስ-ጽላት፣ ኣገዳስነት ምዕቃብ መበቈላውያን ዓሌታት 
ጥሪትን ንክሊማዊ ተጻዋርነት ጥሪት ኣብ ቅድሚት ምስራዕን፣ 
ሚኒስትሪ ሕርሻ፡ ኣብ መዳይ ምርግጋጽ ድሕነት መግቢ ብዝለዓለ 
መልክዕ ከም ዝሰርሕ ምግባር፣ ቀጻልነት ዘሎዎም ትካላዊ ርክባትን 
ምብህሃላትን ምውሓስ ወዘተ።

ወጻእተኛታት ተሳተፍቲ ናይ’ዚ ሃገራዊ ዋዕላ፡ ኣብ ኣጋ-ምሸት 
ናይ ካልኣይ መዓልቲ፡ ናብ እተፈላለዩ ከባቢታት ማእከል ከተማ 
ኣስመራ እናተዘዋወሩ፡ ብቕዲ 1920ታትን 1930ታትን እተሃንጹ 
ሓያለይ ጥንታውያንን ታሪኻውያንን ህንጻታት ተዓዚቦም። ኣብ 
ሳልሳይ መዓልቲ፡ ማለት 23 ለካቲት 2024 ከኣ፡ ኣብ ንኡስ-
ዞባ ድባርዋ ናብ ዝርከቡ ቦታታት ሕርሻ መፍረ ጸባ ናይ ገለ 
ኣብነታውያን ሓረስቶት ድሕሪ ምዝዋር፡ ኣብ ሓልሓለ፡ ብሃገራዊ 
ትካል ሕርሻዊ ምርምር ንዝሰላሰሉ ዘለዉ ንጥፈታት ምርምር 
መፍረ መግብን ኣተሓሕዛን ናይ ጸባ ከብቲ ተዓዚቦም። ምስ 
ኤርትራውያን ክኢላታት’ውን ኣብ ተግባራዊ መዳያት ሞያዊ 
ምይይጥ ኣካዪዶም። ድሕር’ዚ፡ ጕዕዞ ተሳተፍቲ፡ ኣብ ሓልሓለ 
ናብ ዝርከብ ትካል ኣዜብ ኣግሮ-ኢንዱስትሪ እዩ ነይሩ። እዚ 
ትካል ንዝሃንጾ ዘሎ መጠነ-ሰፊሕ ፋብሪካ ምስርሐ ጸባ ድሕሪ 
ምዕዛቦም ድማ፡ እቲ ትካል፡ ብባህላዊ ቡን እተሰነየ እንግዶት 
ውጽኢታት ጸባን መዓርን ገይሩሎም። 

• “ጽላት ሕርሻ መፍረ-ጸባ ኤርትራ – 
ታሪኻዊ ምዕባለታቱ፡ ህሉው ኵነታቱን ናይ 
መጻኢ ዕድላቱን (The Eritrean Dairy 
Sector: Historical Development, 
Current Status and Future 
Prospects”፣ ኣቕራቢ ኣቶ ካሕሳይ 
ነጋሽ፡ ሓላፊ ጨንፈር ልምዓት ብቝልን 
ሃብቲ እንስሳን - ሚኒስትሪ ሕርሻ 
• “ተመኵሮ ንግዳዊ ጽምዶ ሕርሻ ጸባ 
ኣዜብ ኣግሮ-ኢንዱስትሪ (Dairy Farm 
Entrepreneurship: Experiences 
from Azieb Agro-industry”)፣ 
ኣቕራቢ፡- ኣቶ ኣብርሃም ሚካኤል፡ ኣካያዲ-
ስራሕ ትካል ኣዜብ ኣግሮ - ኢንዱስትሪ 

ብኤርትራውያን ሰብ - ሞያ ዝቐረቡ ወረቓቕቲ ምርምርብኤርትራውያን ሰብ - ሞያ ዝቐረቡ ወረቓቕቲ ምርምር

• “ስርዓተ ሕርሻ መፍረ-ጸባ ኤርትራ 
– ብድሆታቱ፡ ጥጡሓት ዕድላቱን 
ስትራተጂታት ኣተኣላልያ ጸገማቱን 
(Dairy Farming Systems in Eritrea: 
Challenges, Opportunities, and 
Mitigation Strategies)፣ ኣቕራቢ፡ ኣቶ 
እስክንድር ተስፋይ፡ ሓላፊ ኣሃዱ ምርምር 
መግብን ኣመጋግባን እንስሳ ናይ ሃገራዊ 
ትካል ሕርሻዊ ምርምር
• “መርሓ-ጎደናታት ኣደናድላ መፍረን 
ጃምላውያን ጋጋት ደረትን ናይ 
ሕርሻታት ጸባ – ሓደስቲ ኣስተብህሎታት 
ካብ ተመኵሮ ኤርትራ (Pathways for 
Closing Yield and Gross Margin 

Gaps in Dairy Farms: Insights 
from Eritrea)፣ ኣቕራቢ ኣቶ ተስፋይ 
ጸጋይ፡ ሓላፊ ኣሃዱ ጽላታዊ ውጥን 
ሚኒስትሪ ሕርሻ
• “ኵነታት ድሕነትን ብቕዓታዊ 
ቍጽጽርን ጸባን ውጽኢቱን – ገምጋም 
ተመኵሮን ናይ መጻኢ ዕድላትን (Safety 
and Quality Control of Milk and 
its Products in Eritrea: Review of 
Experiences and Trends)፣ ኣቕራቢ፡
- ኣቶ ዓወት ርእሶም፡ ሓላፊ ኣሃዱ 
ቍጽጽር መድሃኒታት እንስሳን ክታበታትን 
ሚኒስትሪ ሕርሻ 

ኣቶ ካሕሳይ ነጋሽ ኣቶ ኣብርሃም ሚካኤል ኣቶ እስክንድር ተስፋይ ኣቶ ተስፋይ ጸጋይ

• “ተመኵሮ ሕርሻን ምስርሐን 
ጸባን ናይ ትካል ስማፕ – ዕድላትን 
ብድሆታቱን (SMAP: Experience 
on Dairy Farm and Processing: 
Opportunities and Challenges)፣ 
ኣቕራቢ፡- ፕሮፌሰር ተስፋይ ሃይለ፡ ዋና 
ኣካያዲ ስራሕ ትካል ስማፕ
• “ልምዓት ሰንሰለት-ክብሪ ጸባ ኤርትራ 
– ናይ መጻኢ ዕድላቱን ብድሆታቱን/
Dairy Value-chain Development 

in Eritrea: Prospects and 
Challenges”፣ ኣቕራቢ፡ ኣቶ ምስግና 
ዑቕባስላሴ፡ ሓላፊ ኣሃዱ ምምዕባል 
ሕርሻዊ ዋኒንን ምውህሃድ ወፍርን 
ሚኒስትሪ ሕርሻ 
• “ስእሊ ተርእዮታት ሕማም ምቝላዕ ኣብ 
ኤርትራን ኣብ ህዝባዊ ጥዕና ዘሎዎ ጽልዋን 
(Brucellosis Trend in Eritrea, 
and it‘s Public Health Impact)፣ 
ኣቕራቢት፡- ወ/ት ሶልያና ቢነጋ፡ ኣባል 

ሃገራዊ ላቦራቶሪ ጥዕና እንስሳን ብቝልን 
• “ዝርግሐ፡ ጠንቅታትን ሓደጋታትን 
ሕማም ረኽሲ ጡብ ናይ ጸባ ከብቲ ኣብ 
ዞባ ዓንሰባ (Prevalence, Aetiology 
and Associated Risk Factors of 
Bovine Mastitis in Dairy Cows 
in Anseba Region of Eritrea)፣ 
ኣቕራቢ፡- ኣቶ በረኸት ሃብተ፡ መምህር 
ኣብ ክፍሊ ስነ-ፍልጠት ሕክምና እንስሳ 
ናይ ኮለጅ ሕርሻ ሓመልማሎ

• “ኤርትራውያን ወነንቲ መጠነ-ንኡስ 
ሕርሻ ጸባ ሓዪሎም፡ ዘላቕን ኣኽሳብን 
መጻኢ ከውሕሱሉ ዝኽእሉ ኣገባብ (How 
to Empower Eritrea’s Smallholder 
Dairy Farmers Towards a 
Sustainable and Profitable Future 
in Dairy Farming)፣ ኣቕራቢ፡- ዶክተር 
ዮርገን ኤሪክሰን፡ ላዕለዋይ ክኢላ ምርምርን 
ልምዓትን ጥሪት/ ሕርሻ-መፍረ ጸባ ናይ 
ፕሮጀክት ደዚራ፡ ካብ ዴንማርክ

ብወጻእተኛታት ሰብ - ሞያ ዝቐረቡ ወረቓቕቲ ምርምርብወጻእተኛታት ሰብ - ሞያ ዝቐረቡ ወረቓቕቲ ምርምር
• “ምርምር ክሊማ-ቐደው ሕርሻን ልምዓት 
ሰንሰለት-ክብሪ ጸባ ኤርትራ ንምድጋፍ 
እተፈተኑ ሓደስቲ ቴክኖሎጂታት (Climate 
Smart Agriculture Research and 
Innovation Support for Dairy 
Value-chains in Eritrea”፣ ኣቕራቢ፡- 
ዶክተር ላንስ ኦ’ብሪያን፡ ኣወሃሃዲ ፕሮጀክት 
DeSIRA-CSARIDE) ኣየርላንድ

• “ገለ ኣብነታት ካብ’ቲ በዓል-መዚ ልምዓት 
ሕርሻን መግብን ኣየርላንድ፡ ብመገዲ 

ናይ ምርምር፡ ኤክስቴንሽንን ትምህርትን 
ዕማማቱ ኣቢሉ፡ ኣብ ምድራኽ ልምዓት 
ኢንዱስትሪ ጸባ ኣየርላንድ እተጻወቶ ተራ 
(Role of TEAGASC (Research, 
Extension and Education) in the 
Development of the Irish Dairy 
Industry: Some Examples)፣ ኣቕራቢ 
ሚስተር ፖል ማሄር፡ ሓላፊ ዓለም-ለኻውያን 
ዝምድናታትን ትካላዊ ስትራተጂታትን 
ናይ በዓል-መዚ ልምዓት ሕርሻን መግብን 
ኣየርላንድ 

ኣቶ ዓወት ርእሶም ፕሮፌሰር ተስፋይ ሃይለ ኣቶ ምስግና ዑቕባስላሴ

ኣቶ በረኸት ሃብተወ/ት ሶልያና ቢነጋ

ዶክተር ዮርገን ኤሪክሰን ዶክተር ላንስ ኦ’ብሪያን ሚስተር ፖውል ማሄር

• “ኤርትራ ካብ ዕብየት ጽላት ምስርሐ 
ጸባ ሃገረ-ህንዲ ክትወስዶ እትኽእል 
ትምህርቲ (Growth of India’s Dairy 
Processing Sector: Lessons for 
Eritrea)፣ ኣቕራቢ፡- ዶክተር ናረንደር 
ራጁ ፓንጃጋሪ፡ ካብ ሃገራዊ ትካል 
ምርምር ጸባ ናይ ሃገረ-ህንዲ 

• “ኤርትራ ካብ ዕዉት ታሪኽ ምህርቲ ጸባ 
ናይ ሃገረ-ህንድን ብድሆታቱን ክትወስዶ 
እትኽእል ትምህርቲ (A Success Story 
of India’s Milk Production and its 
Associated Challenges: Lessons 
for Eritrea)፣ ኣቕራቢ፡ ዶክተር ሳንጃይ 
ኩማር፡ ተሓጋጋዚ ፕሮፌሰር ኣብ ክፍሊ 
ቴክኖሎጂ ምህርቲ ጥሪት ናይ ኮለጅ 
ሕክምናን ስነ-ፍልጠትን እንስሳ ነጊ – 
ህንዲ

• “ኵነታት ውሕስነት መግቢ ኣብ 
ኢንዱስትሪ ጸባ ኤርትራ – ካብ ምንጪ 
ክሳብ መኽዘን (Food Safety in the 
Eritrean Dairy Industry: From 
Source to Store)፣ ኣቕራቢ ዶክተር 
ስቴቨን ጆን፡ ካብ ትካል ጂ.ኣይ. ሳይንስ 
ሶሉሽንስ፡ ደቡብ ኣፍሪቃ 

• “ምድራኽ ለውጣዊ ምዕባለ 
ሕርሻ ኣፍሪቃ – ኣገባብ ኣሰራርሓ 
ናይ ዞባዊ ማሕበር ምሕያል ሕርሻዊ 
ምርምር ኣብ ምብራቓውን ማእከላይን 
ኣፍሪቃ (Promoting Agricultural 
Transformation in Africa: The 
ASARECA Approach)፣ ኣቕራቢት፡- 
ሚስ ብለይስ ኣሞኒ፡ ሰራሕተኛ ምምዕባል 
ዓቕሚ ትካል ዞባዊ ማሕበር ምሕያል 
ሕርሻዊ ምርምር ኣብ ምብራቓውን 
ማእከላይን ኣፍሪቃ

• “ሓድሽ ምህዞ ኣብ ወሰኽ-ክብሪ 
እተገብረሉ መፍረ ጸባ (Innovation for 
Value-added Milk Production)፣ 
ኣቕራቢት፡- ሚስስ ማርጋረት ሙነነ፡ ዋና 
ፈጻሚት ስራሕ ናይ ሕርሻ ጸባ ፓልም-
ሃውስ ደይሪስ – ኬንያ

• “ካብ ትግባረ ፕሮጀክትታት ልምዓት 
ጸባ እተቐስሙ ትምህርትታት – ብመንጽር 
ተመኵሮ ዓለም-ለኻዊ ማዕከን ሕርሻዊ 
ልምዓት (Lessons Learnt From 
Implementing Dairy Development 
Projects: IFAD’s Experience)፣ 

ኣቕራቢ፡- ዶክተር ቻርለስ ኦዶንግ፡ ክኢላ 
ቴክኒካዊ ትንተና ኣብ ጉዳይ ጥሪት፡ ካብ 
ዞባዊ ቤት-ጽሕፈት ዓለም-ለኻዊ ማዕከን 
ሕርሻዊ ልምዓት

• “ውድብ ሕርሻን መግብን፡ ዕማማት 
ውሕስነት መግቢ ምብራቓዊ ኣፍሪቃ 
ንምሕያል፡ ኣብ ወሰኽ-ክብሪ ጸባ ዝገብሮ 
ዘሎ ደገፍ (FAO’s Support to the 
Dairy Value Chain to Strengthen 
Food Security in Eastern Africa)፣ 
ኣቕራቢት፡- ዶክተር ሪካርዳ ሞንድሪ፡ 
ኣባል ውድብ ሕርሻን መግብን ልምዓት 
ጥሪት ምብራቓዊ ኣፍሪቃ

• “ቀንዲ ምዕራፋት ልምዓት ኢንዱስትሪ 
ጸባ ኣየርላንድ – ኤርትራ ክትወስዶ 
እትኽእል ትምህርቲ (Milestones in 
the Development of the Irish 
Dairy Industry: Possible Lessons 
for Eritrea)፣ ኣቕራቢ፡- ፕሮፌሰር ጀሪ 
ቦይል፡ ኣምባሳደር ክሊማን መግብን ናይ 
ትካል ቪታ-ኣየርላንድ። 

***

ዶክተር ናረንደር ራጁ ፓንጃጋሪ ዶክተር ሳንጃይ ኩማር ዶክተር ስቴቨን ጆን ሚስ ብለይስ ኣሞኒ

ሚስ ማርጋረት ሙነነ ዶክተር ቻርለስ ኦዶንግ ዶክተር ሪካርዳ ሞንድሪ ፕሮፌሰር ጀሪ ቦይል

ሰራሕተኛ ትካል ልምዓታዊ ሽርክነት 
ኤርትራን ኣየርላንድን (Eritrea-Ireland 
Development Partnership) እየ።

ኤርትራ ብምህርቲ ጸባን ውጽኢቱን 
ርእሳ ንኽትክእል ዝድግፉ ሓረስቶት፡ 
ተመራመርትን መሻርኽትን ከምዘለዉዋ 
እተረጋገጸሉ ዋዕላ’ዩ ነይሩ። ኣብ’ዞም 
ዝሓለፉ 20 ዓመታት ምስ ጽላት ሕርሻ 
ቅርበት ከም ዘሎዎ ሰብ መጠን፡ እዚ ዋዕላ፡ 
ንንኡስ-ጽላት ጸባ ናብ ዘመናዊ ጽፍሒ ኣብ 
ምስግጋሩ ከም መንጠሪ ባይታ ዘገልግል’ዩ 
እብል። ኣብ ሞንጎ ኤርትራን ትካልናን ዘሎ 
ምትሕግጋዝ ብዝለዓለ መልክዑ ክቕጽል 
በዓል-ምሉእ-ተስፋ እየ። ንመላእ ሰንሰለት-
ክብሪ ጸባ ዝውክል ስርዓተ-ውህሉል-
ሓበሬታ (Data System) ክህነጽ ኣለዎ 
ዝብል ርእይቶ’ውን ኣሎኒ።”
 
ሚስ ብለይስ ኣሞኒ
“ዓበይቲ ጉዳያት ብዝግባእ እተዘተዩሉ 
ዕዉት ዋዕላ’ዩ ነይሩ። ዓመታዊ ዝውደብ 
ኣጋጣሚ ዀይኑ እንተዝቕጽል’ውን 
ክንደይ ጽቡቕ ምዀነ። ካብ ስእሊ ንኡስ-

ጽላት ጸባ ኤርትራ ዘስተብሃልኩሎም 
ሓያላት ጐድንታት ብዙሓት እዮም። 

ዶክተር ሪካርዳ ሞንድሪ

“ብመንጽር ናይ ውሽጢ ሃገር ይዅን ናይ 
ወጻኢ ተሳተፍቱ፡ ብዙሕነት ዘአንገደን 
ብጽፈት እተወደበን ዋዕላ እዩ ነይሩ። 
ውድብ መግብን ሕርሻን፡ ብቐረባ ምስ 
ሚኒስትሪ ሕርሻ ክሰርሕ ጸኒሑ ኣሎ። 
ሓደ ኻብ’ቶም ብመሰረት ናይ ሓባር 
ፕሮጀክትታት እንሰርሓሎም ዘሎና ሸነኻት፡ 
ምስሳን ቀጠልያን ካልእን መግቢ እንስሳ፡ 
ከምኡ’ውን ንጽህና መግብን ምቍጽጻር 
ሰንሰለታት-ክብሪ ስጋን ጸባን ክንጠቅስ 
ንኽእል። 

ሚኒስትሪ ሕርሻ፡ ደሓን ዝዀነ ውጽኢት 
ዝህባ ከብቲ ናብ ሓረስቶት ክዝርግሕ 
ብምጽንሑ፡ መጠን ምህርቲ ጸባ ኣብ 
ኤርትራ ለውጢ ከምጽእ ተራእዩ እዩ። 
ኣገልግሎት ሕርሻዊ ኤክስቴንሽን ኤርትራ 
ሒዝዎ ብዛዕባ ዘሎ ኣቃውማን ንጥፈታትን 
ድማ ኵሉ ሳዕ ምስተመሰጥና ኢና። 
እዚ፡ ንኹለን’ትናዊ ሕርሻዊ ምዕባለ ኰነ 
ንምትሕግጋዝ ዝድርኽ ጥጡሕ ባይታ 
እዩ።
 
ልክዕ’ዩ – ከም ዝዀነት ትኹን ካልእ ሃገር፡ 
ንኡስ-ጽላት ጸባ ኤርትራ ናይ ገዛእ-ርእሱ 
ማሕንቖታት ኣለዉዎ። ግን ከኣ፡ እዞም 
ኣብ’ዚ ዋዕላ እተሳተፉ እተፈላለዩ ኣካላት 
ብሓባር ምስራሕ እንተቐጺሎም፡ እዞም 
ማሕንቖታት ዘይውገዱሉ ኣብነት ክህሉ 
ኣይክእልን እዩ። ንኣብነት፡ ከም ክሊማ-
ቐደው መስርሕ መፍረ ቀጠልያ መግብን 
ልዑል መጠን ተጠቃምነት ተረፍ-መረፍ 
ብቝልታትን ዝኣመሰሉ ስትራተጂታት፡ 
ደሓን ዝዀነ ውጽኢት ክርከቦም ከም 
ዝከኣል ኣስተብሂልና ኣለና።”

ዶክተር ናረንደር ራጁ ፓንጃጋሪ

“ኣብ ታሪኽ ሕርሻ ኤርትራ ብፍሉይ 
ክዝከር ዝኽእል ዋዕላ እዩ ነይሩና እየ 
ዝብል። ልዑል መጠን ምልውዋጥ 
ተመኵሮን ፍልጠትን ዝነበሮ ኣጋጣሚ 
እዩ። ካብ’ዚ ድማ ኤርትራውያን ኣባላት 
ጽላት ሕርሻ ጥራይ ዘይኰኑ፡ ኵልና 
ኣገዳሲ ፍልጠት ረኺብና።

ህንዲ፡ እታ ዝለዓለ መጠን ጸባ እተፍሪ 
ሃገር’ያ። ካብ’ቶም ቀንዲ ምስጢራት 
ናይ’ዚ ዓወት ከኣ፡ ኣብ ውዳበ ማሕበራት 
ተራድኦ እተሰላሰለ ስትራተጅያዊ ዕማም 
እዩ። ኤርትራ፡ ነዚ ስትራተጂ ብምርዓም 
ውጽኢታዊ ብዝዀነ መልክዕ ክትጥቀመሉ 

ትኽእል እያ። ኣብ ርእሲ’ዚ፡ ክልቲአን 
ሃገራት ኣብ መዳይ ሕርሻዊ ምትሕግጋዝ 
ስምምዕ ዘሎወን ስለዝዀና፡ ኣብ እተፈላለዩ 
ሸነኻት ንኡስ-ጽላት ጸባ ብሓባር ክሰርሓ 
ተኽእሎ ዘሎ ይመስለኒ። 

ብወገነይ፡ ሚኒስትሪ ሕርሻ ብዝያዳ 
ክሰርሓሎም ይግባእ ዝብሎም ጉዳያት 
ክጠቅስ እንተዀይነ፡ እዞም ዝስዕቡ እዮም፦ 
ምክያድ ቈጸራ ጥሪትን ዲሞግራፊያዊ 
ዳህሳሳዊ መጽናዕትን፣ ብዛዕባ ምህርትን 
ሃልክን ጸባ መበቈላዊ ሓበሬታ ምሓዝ፣ 
ከምኡ’ውን ንወቕትታት ጾም ብዝምልከት 
ኣብ ባይታ ዘስርሕ ስትራተጂ ምንዳፍ።

ሚስተር ጆን ዊክሊያም

“ስመይ ጆን ዊክሊያም እብሃል። 

ውልቃዊ ጦብላሕታታት ተሳተፍቲ ዋዕላውልቃዊ ጦብላሕታታት ተሳተፍቲ ዋዕላ

ዶክተር ቻርለስ ኦዶንግ

“ብኣወዳድባ ናይ’ዚ ዋዕላ ኣዝየ እየ 
ተመሲጠ። ዛዕባታት ናይ’ዚ ዋዕላ ከመይ 
ብጥንቃቐ ከም እተሓርዩ እውን ከስተብህል 
ክኢለ። ብዝግባእ ተዘትዪሎም እዩ። ኣብ 
ቦታታት ሕርሻን ምርምርን ኬድና እውን፡ 
ገስጋስ ከምዘሎ ተዓዚብና። ኤርትራ 
ኣብ ምምዕባል ዓሌታትን ቀለብን ከብቲ 
እትቃለሰሉ ዘላ ርእሰ-ምርኮሳዊ ኣካይዳ፡ 
ንመጻኢ ናብ ዘላቒ ልምዓት ዝድርኽ 
ስለዝዀነ፡ ዝነኣድ እዩ። ንኢንዱስትሪ 
ጸባ ኤርትራ ሓድሽ ምስግጋር ከምጽኡሉ 
ዝኽእሉ፡ ብዝያዳ ንመጻኢ ዝዓለሙ 
ወፍርታት ይትግበሩ ኣለዉ። ኣነ ካብ’ዚ 
ዋዕላ ዝወሰድኵዎ ትምህርቲ ክጠቅስ 
እንተዀይነ ድማ፡ ብፍላይ ሃገራት 
ኣፍሪቃ፡ ንምምዕባል ንኡስ-ጽላት ጸባ 
ብገዛእ-ውሽጣዊ-ዓቕመን ከተግበራኦ ከም 
ዝግባእ እዩ። ብዛዕባ’ዚ ጉዳይ፡ እዚ ዋዕላ፡ 
ኣዒንተይ እተኸፍተሉ ኣጋጣሚ እዩ ነይሩ 
ክብል እኽእል።” 

ፕሮፌሰር ጀሪ ቦይል

“ንሳልሳይ ግዜይ እየ ኣብዛ ምጭውቲ 
ሃገር ኤርትራ ዘለኹ። ኣብ’ዚ ዋዕላ፡ 
ኣብ ታሪኽ ልምዓት ጸባ ኣየርላንድ 
እተመርኰሰ መጽናዕታዊ ወረቐት 

መንእሰያት ኣብ መላእ ሰንሰለት-ክብሪ 
ናይ ንኡስ-ጽላት ዝያዳ ተሳተፍቲ 
ንኽዀኑ፡ ገና ብዙሕ ጻዕሪ ክሓትት ምዃኑ 
ግዳ ኣስተብሂለ ኣለኹ፤ ከምኡ’ውን ኣብ 
ምትእትታው ሓደስቲ ቴክኖሎጂታትን 
ምስሳን ገራሁ ቀጠልያ መግብን። ብዓቢኡ፡ 
ነቶም ኣብ’ዚ ዋዕላ ተለልዮም ዘለዉ 
ብድሆታት ንምእላይ ዘኽእሉ መርሓ-
ጐደናታት ስራሕ ክዋደዱ ይግባእ። 
ከመይሲ፡ ኤርትራ ንምምዕባል ኢንዱስትሪ 
ጸባ ዝዕድሙ ዕቑራት ጸጋታት ኣለዉዋ።”

ዶክተር ላንስ ኦ’ብራየን

“ብዛዕባ ውጽኢት ናይ’ዚ ዋዕላ ዀነ 
ንሽርክነት ኣንጺፉዎ ብዛዕባ ዝርከብ ባይታ፡ 
ኣዝየ ሕጉስ’የ። ልዑል መጠን ምልውዋጥ 
ሓሳባት’ዩ ነይሩ። ክቡር ሚኒስተር ሕርሻ፡ 
ኣቶ ኣረፋይነ ዝመርሖ፡ ሓያለይ ወከልቲ 
ዓለም-ለኻውያን፡ ዞባውያንን ሃገራውያንን 
ትካላት እተሳተፍዎ ኣኼባ እውን ኣካዪድና 
ኔርና። ኣብ’ዚ ብዛዕባ ተኽእሎታት 
ሽርክነት፡ ከምኡ’ውን ንመጻኢ መን ከመይ 
ዝኣመሰለ ሓላፍነት ክወስድ ይግባእ ኣብ 
ዝብሉ ጉዳያት፡ ዘቲና። 

ኣብ ቦታታት ሕርሻ፡ ናይ ገለ ኣብነታውያን 
ሓረስቶት እተዓዘብናዮ ገስጋስ ድማ ኣዝዩ 
ዘተባብዕ እዩ። መነብባሮኦም ከመሓይሹ 
ዘኽእላኦም ዓይነት ከብትን ስርዓት መፍረ 
ጸባን ከም ዝውንኑ ኢና ተዓዚብና። እዚ 
ኣሰራርሓ፡ ከም ስትራተጂ ተወሲዱ ኣብ 
ካልኦት ቦታታት ሕርሻ ክድገም’ሞ፡ 
ኣድላዪ ዝበለ ሞያዊ ኣገባብ ክተኣታቶ 
ዝከኣል ምዃኑ ድማ ክንርዳእ ክኢልና 
ኣለና። ኮታስ፡ ውጽኢት ናይ’ዚ ዋዕላ 
ኣብ ቀረባ መጻኢ ክገሃድ ምዃኑ እምንቶ 
ኣሎኒ።”

ኣቕሪበ። ኤርትራ፡ መሰረት ልምዓት ጸባ 
ዝዀኑ፡ ዘይተኣደኑ ጸጋታት እትውንን 
ሃገር እያ። ኣብ ሓረስቶት ኤርትራ 
ዝርአ ዘሎ ምስ ልምዓት ጸባ ዝተኣሳሰር 
ኣንፈት ምዕባለ፡ ምስ ናይ ነዊሕ ዓመታት 
ኣካይዳ ኣየርላንዳውያን ሓረስቶት ኣዝዩ 
ዝመሳሰል እዩ። ብዙሕ ቀዲምናኩም’ኳ 
እንተ’ለና፡ እንዕዘቦ ንዘለና ዕቱብ ፖሊሲን 
መስርሕ ትግባረን ናይ መንግስቲ፡ 
ተወፋይነት ኣውፈርቲ፡ ከምኡ’ውን ልዑል 
ብቕዓት ተመራመርትን ኣባላት ሕርሻዊ 
ኤክስቴንሽንን ኣብ ግምት ብምእታው፡ 
ኢንዱስትሪ ጸባ ኤርትራ ብዘገምታ ናብ’ዚ 
ናይ ኣየርላንድ በጺሕዎ ዝርከብ ደረጃ 
ከም ዝዓቢ ዘጠራጥር ኣይኰነን።”

ሚስስ ማርጋረት ሙነነ

“ንመጀመርታ ግዜይ እየ ናብ ኤርትራ 
መጺአ ዘለኹ። ኣብ’ዚ ብዝግባእ 
እተወደበን እተፈላለዩ ኣገደስቲ ተሳተፍቲ 
ዝነበሩዎን ዋዕላ ምስታፈይ ኣዝየ ሕጉስቲ 
እየ። ኢንዱስትሪ ጸባ ናይ ሃገረይ ኬንያ 
ምስ ናይ ኤርትራ ብምንጽጻር ዝያዳ 
ሰጒሙ እኳ እንተ’ሎ፡ ብዙሕ ነገር ክመሃር 
ክኢለ ኣለኹ። ብዛዕባ ሓያለይ እተሳለጡ 
ዕማማትን፡ መንግስቲ ብዛዕባ ምምሕያሽ 
ዓሌታት ከብቲ ዝመጸ ንሓረስቶት ብዛዕባ 
ዘተባብዓሎም ዘሎ መገድታትን ብዙሕ 
ተመሲጠ። ዝካየዱ ዘለዉ ምርምራዊ 
ስራሓት፡ ብፍላይ ድማ መበቈላውያን 
ዓሌታት ናይ ጸባ ከብቲ ምስ ናይ ደገ 
ዓሌት (ሆልስተይን ፍሪዥያን) ናይ 
ምድቓል ምርምራዊ ተበግሶ ክዕዘብ 
ክኢለ። እዚ፡ ከባብያዊ ተጻዋርነት ካብ 
ዘሎወን ዓሌት ከብቲ ዝበዝሐ ምህርቲ ጸባ 
ንምርካብ ዝሕግዝ ዓቢ ባይታ ክኸውን 
ይኽእል’ዩ። 

ወግዓዊ ቃል ክቡር ሚኒስተር ሕርሻ ኣብ ሃገራዊ ዋዕላ ልምዓት ጸባን ውጽኢቱን
ዝኸበርካ ኣቦ መንበር
ዝኸበርኩም ሚኒስተራት፡ ኣመሓደርቲ ዞባታትን ላዕለዎት ሰበ-ስልጣን 
መንግስትን
ዝኸበርኩም ኣምባሳደራትን ወከልቲ ትካላት ሕቡራት ሃገራትን
ዝኸበርኩም ላዕለዎት ሓለፍትን ወከልትን ASARECA, TEAGASC, 
DeSIRA, Vita, IFAD, FAO, ትካላት ምርምርን ላዕለዋይ 
ትምህርትን
ዝኸበርኩም ዲናት ኮሌጃት!
ዝኸበርኹም ካብ ደገ ዝመጻእኩም ተሳተፍቲ!
ዝኸበርኩም ዕዱማት ኣጋይሽ!

ዝኸበርክንን ዝኸበርኩምን

ኣብ መኽፈቲ ናይዚ ቦኽሪ ዋዕላ ልምዓት ጸባን ውጽኢቱን ቃለይ 
ከስምዕ እንከለኹ ሓበን ይስምዓኒ። እዚ መድረኽ፡ ነቲ ብሓባር ንምዕባለ 
ናይዚ ዓውዲ እንገብሮ ጻዕሪ ዓቢ ድርኺት እዩ።

ኩልና ከም እንግንዘቦ፡ እዚ ጽላት፡ መሰረት መነባብሮ ናይ ሚልዮናት 
ሓረስቶት ብምዃኑን ንሓፈሻዊ ዕብየትን ልምዓትን ሃገራትና ደራኺ 
ስለዝዀነን፡ ኣብ ቁጠባ ዓቢ ግደ እዩ ዘሎዎ። እንተዀነ፡ ኣብዚ በብግዚኡ 
ዝቀያየር ዘሎ ዓለም ክንዕወት እንተዄንና፡ ኣብ ቅድሜና ዘለዉ 
ብድሆታትን ዕድላትን ብግቡእ ክንግንዘቦም ከድልየና እዩ።

ዝኸበርኩም ተጋባእቲ

ሎሚ ተጋቢእናሉ ዘሎና ምኽንያት፡ ንልምዓት ጸባን ውጽኢቱን 
ንምድንፋዕ ብሓባር ንምዝታይ እዩ። ወሰኽ-ክብሪ ጸባ፡ ዓንዲ ሕቖ 
ምዕባለ ናይዚ ዓውዲ ምዃኑ ናይ ሓባር ግንዛበ ክህልወና ኣገዳሲ እዩ። 
እዚ ኸኣ ንነፍስ-ወከፍ ደረጃ ማለት፡- ምህርቲ፡ ምስርሐ፡ ዝርጋሐን 
ሃልክን ዘጠቓልል እዩ። ኣብዚ ክንርድኦ ዘሎና፡ ነፍስ-ወከፍ ቀለቤት 
ኣገዳሲ ምዃኑን ዝዀነ ድኻም ከኣ ኣብ መላእ እቲ ስርዓት ዓቢ ሃስያ 
ከም ዘሎዎን እዩ።

እዚ ዋዕላ፡ ንኹልና ካብ ዝተፈላለዩ ሃገራትን ጽላታትን ዝመጻእና 
መሻርኽቲ፡ ፍልጠት፡ ተመኵሮ ከምኡ’ውን ብሉጽ ኣብነት ንምልውዋጥ 
ዝሕግዝ መኣዲ እዩ። እዚ መድረኽ፡ ንዘጋጥሙና ዘለዉ ብድሆታት 
ብብሉጻት ሓሳባትን ኣገባባትን ንምፍትሖም ኢሂን-ምሂን እንብለሉ እዩ።
ሓደ ኻብቲ ኣብዚ ዓውዲ፡ ከነቃልበሉን ብትግሃት ክንሰርሓሉን ዝግብኣና፡ 
ጉዳይ ቴክኖሎጂን ኣብነታውያን ተመኵሮታትን እዩ።

ኣብዞም ዝሓለፉ ውሑዳት ዓመታት፡ ልምዓት ጸባን ውጽኢቱን፡ ኣብ 
ዓለምና ኣብ ምዕባለ ሰብ-ኣልቦ ስርዕተ ሕልቦ፡ ብቴክኖሎጂ ዝተሓገዘ 
ኣመጋግባ ከምኡ’ውን ኣብ ጀነቲካዊ መስርሕ ቅማረ ዝተመርኰሰ ስርዓተ 
ምድቓል ዘደንቕ ምዕባለታት ኣመዝጊቡ እዩ። ቴክኖሎጂ ተጠቒምና፡ 
ኣብ መላእ’ቲ ሰንሰለት ክብሪ እቶታውነት፡ ጽፈት ኣሰራርሓ፡ ቀጻልነት 
ብዘሎዎ መገዲ ርኡይ ምምሕያሽ ክንገብር ንኽእል ኢና።

ካብቲ ኣብ ላዕሊ ዝተጠቕሰ ብዘይንእስ፡ ንጉዳይ ዕዳጋን ብዙሕነት 
ፍርያትን ዓቢ ኣቓልቦ ክንህቦም ይግብኣና። ጠለብ ጸባን ውጽኢቱን ኣብ 
ሃሃገራትናን ኣብ ዓለምን እናዓበየ ይኸይድ ከም ዘሎ ኩልና እንግንዘቦ 

ሓቂ እዩ። ነዚ ዕድል ንምምዝማዝ ከኣ ሓደስቲ ዕዳጋታት ምድህሳስ፡ 
ሓደስቲ ምህርቲ ወሰኽ-ክብሪ ከምኡ’ውን ብቕዓቱን ድሕነቱን ዘመስከረ 
ቀጻሊ ቀረብ ከምዝህሉ ምግባር መሰረታዊ እዩ።

ዝኸበርኩም ተጋባእቲ

ካልእ ዓቢ ጉዳይ፡ ድሕነት ሓረስቶትና እዩ። ንሳቶም፡ ዓንዲ-ሕቖ 
ልምዓት ጸባን ውጽኢቱን ስለ ዝኾኑ፡ ድሕነቶም ብቐዳምነት ዝስራዕ 
እዩ። ብፍልጠት፡ ስልጠና፡ ብዕድላት ምወላ ከነተርንዖም ከድልየና 
እዩ። ሞያኦምን ዓቕሞምን እንተኣበሪኽናዮ፡ ድልዱልን ርቡሕን ጽላት 
ክንሃንጽ ንኽእል ኢና።

ብተወሳኺ፡ ምትሕብባርን ሽርክነትን ቀንዲ መፍትሕ ዓወት’ዩ። እዚ 
ዋዕላ፡ ካብ መንግስቲ፡ ኢንዱስትሪ፡ ትካላት ምርምር፡ ትካላት ላዕለዎት 
ትምህርቲ፡ ማሕበራት ኣፍረይትን መስራሕትን ጸባ ንዝመጹ ተጋባእቲ 
ሓሳብ ንሓሳብ ክለዋወጡን ሽርክነት ክምስርቱን ምቹእ ባይታ ክፈጥር 
ትጽቢት ይግበረሉ።

ኢድ ንኢድ ተተሓሒዝና፡ ንብድሆታትና ብምስዓርን ንዕድላትና 
ብምምዝማዝን፡ ኣብቲ መላእ ሰንሰለት ክብሪ ቀጻልነቱ ዘውሓሰ ልምዓት 
ጸባን ውጽኢቱን ከነረጋግጽ ንኽእል ኢና።

ዝኸበርኩም ተጋባእቲ

ንኤርትራ ብዝምልከት፡ ክሳዕ ሕጂ ንህዝብና ውሕስነት ጸባን ውጽኢቱን 
ከነረጋግጸሉ ኣይከኣልናን። በዚ ምኽንያት ኢና ኸኣ ነዚ ዋዕላ ክንውድብ 
ዝተበገስና። ካብዞም ካብ ደገ ዝሳተፉ ዘለዉ ትካላት ምርምር፡ ትካላት 
ምፍራይን ምምስራሕን ጸባ፡ ትካላት ላዕለዎት ትምህርቲ ወዘተ. ንዝቕጽል 
ጉዕዞና ኣብዚ መዳይ ብዝሓሸን ዝማዕበለን ኣገባብ ንኽንምርሽ ጭቡጥ 
ተመኵሮታቶም ከካፍሉና’ዮም። ሓረስቶትናን ሞያውያንናን’ውን 
ግብራዊ ስልጠና ንኽወስዱ ከም ዝተሓባበሩና እምንቶና እዩ። ካብዚ 
ተበጊስና ኸኣ ነቲ ህዝብና ካባና ዝጽበዮ ዘሎ ርቡሕን ብቑዕን ምህርቲ 
ንዘቤታዊ ሃልክን ክንዮኡን ንምርግጋጽ ዝሓሸን ዝጠጠሐን መገዲ ኣብ 
ምጽራግ ክሕግዘና እዩ።

ኣብ መደምደምታ፡ ኣብዚ ዓውዲ፡ ብዝተፈላለየ መገዲ ዝሓገዙና 
መሻርኽትና ብዙሓት ስለዝዀኑ፡ ብጥቕሉሉ ንወደብቲ ዋዕላ፡ ኣቕረብቲ 
ወረቓቕቲ፡ ተጋባእቲ፡ ንመወልቲ ልባዊ ምስጋናይ አቕርበሎም። 
ተሳታፍነትኩምን ንምትሕግጋዝ ዘሎኩም ድሉውነትን ኣዝዩ ዝምስገን’ዩ። 
ካብ ውሽጢ ይኹን ካብ ደገ ዝቐረቡ መጽናዕታዊ ጽሑፋትን ዝካየዱ 
ዘተታትን ከኣ ናብ ዝሓየለን ዝሃብተመን ሰንሰለት ወሰኽ-ክብሪ ጸባ ከም 
ዘብጽሑና ዘጠራጥር ኣይኰነን። ኣብዚ ንኽልተ መዓልትታት ዝቕጽል 
ምይይጥን ቀጺሉ ዝትግበር ዑደት ናብ ኣብነታውያን ሓረስቶትን ዓወት 
እምነየልኩም።

ኣብ መወዳእታ፡ ንኣሰናዳእቲ ናይዚ ዋዕላ፡ ስለ’ቲ ውሕሉል ኣወዳድባኦም፡ 
ብስምኩምን ብስመይን ኣገናዕ እብሎም።

ጽን ኢልኩም ስለዝሰማዕኩምኒ አመስግን።
21-02-24

ዓመታዊ ገምጋም ሚኒስትሪ ሕርሻ
ሚኒስትሪ ሕርሻ፡ “ውሑስ መኣዛዊ መግቢ ንዅሉ፣ ኣብ ኵሉ!” 
ብዝብል ቴማ፡ ብ25ን 26ን ጥሪ 2024፡ ላዕለዎት ሓለፍቲ ሕርሻ 
ዝርከቡዎም ኣስታት 350 ዝተሳተፉዎ፡ ዓመታዊ ገምጋማዊ ኣኼባ 
2023 ኣብ ኣዳራሽ ሞሎበር - ቀጽሪ ኤክስፖ ኣቃኒዑ።

ብመሰረት ዝቐረቡ ጸብጻባት፡ ኣብ ዝሓለፈ ዓመት፡ ብድምር ኣብ 
ኣስታት 26 ሽሕ ሄክታር ዝስፍሓቱ መሬት፡ ንጥፈታት ምዕቃብ 
ሓመድን ማይን ክትግበሩ ኸለዉ፡ ኣስታት 5,600 ሜተር ኪዩብ 
ዝዓቐኖም ከትርታት ድማ ተሰሪሖም። በዚ መሰረት፡ ዋላ’ኳ ዘዛኒ 
ኣይኹን፡ ምስ ናይ ዝቐደመ ዓመት ውጽኢት ብምንጽጻር፡ ደረጃ 
ትግባረ ምዕቃብ ሓመድን ማይን ኣብ ዓመተ-2023 ብልዕሊ 
61% ክብ ከም ዝበለ ተሓቢሩ።

ማዕረ-ማዕረ’ዚ ቝጽሪ፡ ናይ’ተን መስርሕ ህንጸተን ክሳዕ ሕጂ 
እተዛዘመ መጠነ-ንኡስ ዲጋታት 16 ክበጽሕ ከሎ፡ 25 ካልኦት 
ኣብ ህንጸት ይርከባ፤ ኣብ ዓመተ-2024 ድማ ህንጸት ናይ 17 
ተወሰኽቲ መጠነ-ንኡስ ዲጋታት ክበጋገስን ክዛዘምን ትጽቢት 
ከም ዝግበር ተገሊጹ። ናይ ዝሓለፈ ዓመት (2023) ዝናብ 
ኣዝመራ ደሓን’ኳ እንተነበረ፡ ዝናብ ክራማት ግና ብተዛማዲ 
ሓጺር ብምንባሩ፡ ከምኡ’ውን ኣብ ዘይእዋኑ ዝሰዓበ ተርእዮ 
ዘይእዋናዊ ዝናብ (ጸያቒ ማዕጺድ) ኣብ ግምት ብምእታው፡ 
ኣብ ባይታ ከም’ቲ ትጽቢት እተገብረሉ ምህርቲ ክርከብ ከም 
ዘይተኻእለ ኣብ’ዚ ኣኼባ ተገሊጹ። ይኹን’ምበር፡ ሳላ’ቲ ድሒሩ 
ዝመጸ ዝናብ፡ ኣብ ዞባ ደቡብ ብሱላት ኣእካልን ጥረታትን፡ ኣብ 
ምብራቓዊ ገማግም ድማ እኹል ብልቱግን መሸላን ዳግማይ ስለ 
እተዘርአ፡ ነቲ ብዋሕዲ ክራማት እተኸስረ ምህርቲ ዘከሓሕስ 
ምህርቲ ክርከብ ትጽቢት ይግበር።

ብመሰረት ጸብጻብ ሽዱሽቲአን ዞባታት፡ ኣብ 2023 ኣብ ልዕሊ 
521 ሽሕ ሄክታር ካብ እተዘርኡ ኣእካል፡ እቶም 83% ብሱላት 
ኣእካል፡ 13% ጥረታት፡ 4% ድማ ናይ ቅብኢ ኣእካል ምንባሮም 
ክፍለጥ እንከሎ፡ ኣብቲ ዓመት ንኽለምዕ ተወጢኑ ካብ ዝነበረ 
መሬት፡ ኣስታት 92% ከም እተዘርአ ተነጺሩ።

ንኣሕምልትን ፍረታትን ብዝምልከት ኣብ ዝቐረበ ጸብጻብ፡ ኣብ 
2023፡ ካብ ልዕሊ 13 ሽሕ ሄክታር ዝስፍሓቱ መሬት ናይ 
ኣስታት 178 ሽሕ ቶን ምህርቲ ኣሕምልቲ ክሕፈስ እንከሎ፡ ኣብ 
ልዕሊ 5 ሽሕ ሄክታር ካብ ዝለምዑ ፍረታት ድማ ኣስታት 76 
ሽሕ ቶን ዝግምገም ምህርቲ ፍረታት ክርከብ ከም እተኻእለ፡ እቲ 
ጸብጻብ የነጽር። ኣስታት 920 ሓረስቶት ምቁር-ድንሽ ከልምዑ 
ምኽኣሎም ከምኡ’ውን ኣግራብ ተምሪ ኤርትራ ናብ 23 ሽሕ 
ክብ ምባሉ ድማ ኣገዳሲ ድርኺት ምዃኑ ክፍለጥ ተኻኢሉ።

ኣብ መዳይ ሃብቲ እንስሳ፡ ሓምላይ መግቢ እንስሳ ብ16% 
ምውሳኹ፡ ቍጽሪ ናይቶም ኣብ ባህላዊ፡ ጋብላውን ዘመናውን 
ቆፎታት ዝርከቡ ዕስለታት ንህቢ ድማ ብልዕሊ 6% ክብ ከም 
ዝበለ ዘመልከተ እቲ ጸብጻብ፡ ውጽኢት መዓር ናይ ዝሓለፈ 
ዓመት ግና ብኣንጻሩ ብ16% ለጠቕ ከምዝበለ፣ ጠንቁ ድማ ምስ 
ክስተት ጸያቒ ማዕጺድን ዋግን ዝተኣሳሰር ኵነታት ኣየር ምንባሩ 
በሪሁ። 

ብኣንጻሩ፡ ኣብ ምድራኽ ተጠቃምነት መጎጎ ኣድሓነት ፍሉይ 
ኣተኵሮ ዝጠልብ ትሑት ገስጋስ ከም እተራእየ ክፍለጥ እንከሎ፡ 
ክብን-ለጠቕን ምህርቲ እንቋቝሖን ናይ ስጋ ደርሁን ምስ እታው 
ናይ ወጻኢ ዓሌት ጨቓዊት ዝተኣሳሰር ምኽንያት ክወሃበሉ’ኳ 
እንተጸንሐ፡ እቲ ዘላቒ ፍታሕ ግና ብደረጃ ሓረስቶትን ስድራ-
ቤትን ኣብ ውሽጢ ሃገር ውጽኢታውያን ጨቓዊት ዝፈርያሉ 
መገዲ ምርግጋጽ ምዃኑ ተኣሚኑሉ፡ ናብ ግብራዊ ስጉምቲ ክስገር 
ከም ዝግባእ ተገሊጹ።

ምስ ሕርሻዊ ምርምር ብዝተኣሳሰር፡ ኣብ ዓመተ-2023 ካብ 
እተሳላሰሉ ቀንዲ ዕማማት፡ ምድቓል ርቡሕ ምህርቲ ዝህብ 
እተዳቐለ ዘርኢ ዕፉን፡ ምብዛሕ ንባንን ንፓስታን ዘገልግሉ ዓሌታት 
ዘርኢ ስርናይ፡ ምብግጋስ ልምዓት ካሳቫ፡ ኣብ ኣካሊታዊ ምልመላ 
እተመርኰሰ ምብዛሕ ምሩጻት ኣዝርእቲ፡ ውጽኢታዊ ምርምር 
መኣዛዊ መግቢ፡ ምድቓል ውጽኢታውያን ዓሌት ናይ ጸባ ከብቲ፡ 
ምልላይ ኣድማዕቲ ዓሌታት ጥሪት፡ ከምኡ’ውን ልምዓት ሓምላይ 
መግቢ እዮም ነይሮም። 

ኣብ ምክልኻል ጥዕና እንስሳ ኣመልኪቱ ኣብ ዝቐረበ ጸብጻብ፡ 
ኣብ ዝሓለፈ ዓመት ንልዕሊ 1 ሚልዮን ጥሪትን ደርሁን ክታበት 
ከም እተዋህበ፣ ልዕሊ 1.4 ንዝቝጽረን ጥሪትን ደርሁን ድማ 
ምስ ሕማማት፡ ከምኡ’ውን ውሽጣውያንን ደጋውያንን ባልዓት 
ዝተኣሳሰሩ ሕክምናዊ ኣገልግሎታት ከም እተዋህቡ ክፍለጥ 
ተኻኢሉ።

ንምክልኻል ወራር ኣንበጣ ብዝምልከት፡ ካብ ቅሮራ ክሳብ 
ገልዓሎ ኣብ ዝዝርጋሕ 1.8 ሚልዮን ሄክታር ዝስፍሓቱ ከባቢ 
ዳህሳሳዊ ኮለላ ክካየድ እንከሎ፡ ሳላ ምትሕብባር ክኢላታት ሕርሻ፡ 
ምምሕዳራት፡ ህዝብን ኣባላት ሰራዊትን፡ ኣብ ዞባ ሰሜናዊ ቀይሕ 
ባሕሪ ኣብ ልዕሊ 31 ሽሕ ሄክታር ዝስፍሓቱ ከባቢ፣ ኣብ ዞባ 
ደቡባዊ ቀይሕ ባሕሪ ድማ ኣብ ኣስታት 25 ሄክታር ዝተዘርግሐ 
ኣንበጣ ምድረ-በዳ፡ ዘሰክፍ ጕድኣት ከየውረደ ኣብ ቍጽጽር ከም 
ዝኣተወ፡ እቲ ዕማም ድማ ገና ቀጻሊ ከምዘሎ፡ ዓመታዊ ጸብጻብ 
ሚኒስትሪ ሕርሻ - 2023 የነጽር።

ተደጋጋሚ ወራር ኣንበጣ ገረብ’ውን፡ ኣብ ዓመተ-2023 ካብ 
በዳህቲ ክስተታት ምንባሩ፡ መብዛሕትኡ ኣብ ዞባ ጋሽ-ባርካ፣ 
ከምኡ’ውን ኣብ ዞባታት ዓንሰባን ደቡብን ብድምር 150 ሽሕ 
ሄክታር ኣብ ዝስፍሓቱ መሬት ዳህሳስ ብምክያድ፡ ኣብ 38 ሽሕ 
ሄክታር ተዘርጊሑ ዝነበረ ኣንበጣ ገረብ፡ ርኡይ ሃስያ ቅድሚ 
ምስዓቡ ኣብ ቍጽጽር ክኣቱ ተኻኢሉ። ብተመሳሳሊ፡ ኣብ ዞባታት 
ማእከል፡ ደቡብን ዓንሰባን፡ ብድምር ኣብ ልዕሊ 430 ሄክታር 
ዝስፍሓቱ ከባቢ ዝወረረ ባርኖስ ኣፍሪቃ፡ ዝጥቀስ ጕድኣት 
ከየውረደ ኣብ ቍጽጽር ውዒሉ።

ኣብ ፈተነ ካብ ኣትክልቲ እተመስርሑ ባህርያውያን ጸረ-ባልዓት 
ምስ እንምልከት፡ ኣብ እተፈላለዩ ከባቢታት ሃገርና ተፈቲኖም፡ 
ዘተባብዕ ውጽኢት ከም ዝተረኽቦምን ኣብ መጻኢ ኸኣ ኣብኣቶም 

ዘተኰረ ደራኺ ስራሕ ክዕመም ምዃኑን ጸብጻብ እቲ ሚኒስትሪ 
የመልክት።

ኣብ ኣገልግሎት ሕጋጋትን ቍጽጽርን ሕርሻዊ ፍርያትን ኣገባብ 
ሕርሻን ኣተኲሩ ኣብ ዝቐረበ ጸብጻብ፡ መብዛሕትአን ጸባን ስጋን 
ዘፍርያን ዝምስርሓን ትካላት፡ ንጽህናዊ ጸገማት ከም ዘይነበረን፡ 
ሸውዓተ ትካላት ግን ምምሕያሽ ክገብራ ዕቱብ መምርሒ ከም 
እተዋህበን፡ ብሓፈሻኡ ኣብ ተርእዮ ንጽህናዊ ኣተሓሕዛ ናይ’ዘን 
ትካላት እወታዊ ገስጋስ ይርአ ከምዘሎ’ውን ተሓቢሩ። ኣብ 
ዓመተ 2023፡ ኣብ ትሽዓተ ኣብያተ-ሕርዲ ብመሰረት እተኻየዱ 
መርመራታት ስጋ፡ ዘሰክፍ ተርእዮ ሕማማት’ኳ እንተዘይተመዝገበ፡ 
ህሉው ኵነታት ህንጻታትን ትሕተ-ቕርጽን ኣብያተ-ሕርዲ፡ 
ከምኡ’ውን ህንጸት ሓደስቲ ኣብያተ-ሕርዲ ግን ቅልጡፍ ፍታሕ 
ዘድልዮ ጉዳይ ምዃኑ መብርሂ ተዋሂቡ።

ክፍሊ ኣገልግሎት ሕጋጋትን ቍጽጽርን ምስ ካልኦት ኣካላት ናይቲ 
ሚኒስትሪ ብምትሕብባር ዘዳለዎም ሕትመታት ናይ እተመሓየሸ 
ፖሊሲ ዘርኢ፡ ሓድሽ ፖሊሲ ባህርያዊ ድዅዒ፡ ከምኡ’ውን 
ካልኦት ሕትመታት ፖሊሲታትን መምርሒታት ስራሕን፡ ገለ 
ካብ’ቶም ቀንዲ ኣሳልጦታት ናይ’ዚ ዝተዛዘመ ዓመተ-ስራሕ 
ሚኒስትሪ ሕርሻ እዮም ነይሮም።

ምስ ዕማማት ሃገራዊ ላቦራቶሪ ጥዕና እንስሳን ብቝልን ብዝተኣሳሰር 
ካብ እተዓመሙ ዓበይቲ ስራሓት፡ ክታበታት ሕማም ኒው-ካስልን 
ጉልሓይ-መሰል ሕማም ጤለ-በጊዕን ኣህጉራዊ ደረጃ ብዘማልአ 
መስርሓት ኣብ ውሽጢ ሃገር ክፈርዩ ምኽኣሎምን ኣብ ጥቕሚ 
ምውዓሎምን እዩ።

ኣብ መወዳእታ፡ ተሳተፍቲ፡ ኣፍራይነት ሞያውያን ብግቡእ 
ብምግምጋም ንዘለዉ ሕጽረታት ሞያዊ ዓቕሚ ኣለሊኻ ፍታሕ 

ኣቕረብቲ ጸብጻብ ዞባታት

ኣቕረብቲ ጸብጻብ ኣካላት ማእከላይ ቤት ጽሕፈት

ክግበር፣ ምብሕጓግ ገማግም ሩባታት ጋሽ-ባርካ ኣማራጺታት 
ክርከበሉ፡ ኣብ ምዕቃብ ሓመድን ማይን እተሰርሑ ትሕተ-
ቕርጽታት ዘምጽእዎ ኵሉ-መዳያዊ ለውጢ ብግቡእ ክጽናዕን 
ክዕቀንን፡ ንጥፈታት ፈተነን ገምጋም ኣድማዕነትን ባህርያዊ 
ድዅዕታት ይኹኑ ባህርያዊ ጸረ-ባልዓት ክሰፍሕን ክወሃሃድን፣ 
ንድሕነት ዝምልከት ጐስጓሳት ክሕይል፣ ናብ ሃገር ንኸይኣቱን ኣብ 
ጥቕሚ ከይውዕልን እተኸልከለ ጸረ-ባልዕ 2-4D ዕቱብ ክትትል 
ክግበረሉ፣ ጽገናን ህንጸትን መኽዘናት ዘርእን መዐቀኒ ናውትን 
መድሃኒታትን ሕርሻ ክቀላጠፍ ዝብሉን ካልኦትን ርእይቶታትን 
ለበዋታትን ኣቕሪቦም።

ሚኒስተር ሕርሻ ኣቶ ኣረፋይነ በርሀ ኣብ መወዳእታ ኣብ ዝሃቦ 
መግለጽን መምርሒ ስራሕን፡ ዝቐርቡ ጸብጻባት ኣብ ውጽኢት 

ዘተኰሩ ክዀኑ፣ ዞባታትን ንኡሳን ዞባታትን፡ ኣብ ውጥንን 
ትግባረን መደባት ዘተኰረ ስሩዕ ርክባት ከካይዳ፣ ካብ ሎሚ ዓመት 
ጀሚሩ ንዝቕጽል ሓሙሽተ ዓመታት ዝዝርጋሕ “ውሑስ መኣዛዊ 
መግቢ ኣብ ኵሉ ንዅሉ” ዝመትከሉ ሓድሽ ስትራተጅያዊ ውጥን 
ተሳኢሉ ስለዘሎ፡ ኵሉ ኣባል ሕርሻ ብትግሃት ክሰርሓሉ፣ ቀንዲ 
ሕመረቱ ድማ ኣብ ውሽጢ’ዘን ዝስዕባ ሓሙሽተ ዓመታት፡ ዝዀነ 
ኤርትራዊ ዜጋ፡ ኣብ ዝሃለወ ይሃሉ፡ ውሑስ መኣዛዊ መግቢ ከፍሪ 
ወይ ከኣ ብምጡን ዋጋ ክገዝእ ዘኽእል ምዃኑ ኣብሪሁ።
 
እዚ ሸቶ፡ እኹል ፍርያት ኣእካል፡ ኣሕምልትን ፍረታትን፡ ፍርያት 
ሃብቲ እንስሳን ንምፍራይ ዝዓለመ ዀይኑ፡ ብመገዲ ንኣሽቱን 
ማእከሎትን ንግዳውያን ሕርሻታት፡ ብመገዲ ንኡስ፡ ውሁድ 
ስድራቤታዊ መደብ ሕርሻ፡ ብመገዲ ኣብነታውያን ሓረስቶት 
ኣብ ኵሉ ዓውድታት ከምኡ’ውን ግጡም ናይ ዓድታት ሕርሻን 
ካልኦት ውልቃውያን ሓረስቶትን ዝትግበር ምዃኑ ድማ ኣነጺሩ።

እዚ ዓቢ መደብ ንኽዕወት ድማ ነቶም ኣብ ቅድመ-ግንባር (ማለት 
ዓድታትን ከባቢታትን) ተሰሊፎም ዘለዉ ሞያውያን ብፍልጠትን 
ናውትን ምዕጣቕ ወሳኒ ምዃኑ ብምዝኽኻር፡ ኣምሳያ ግብራዊ 
ስራሖምን ኣፍራዪነቶምን ድማ ኣተባባዒ ሽልማት ክረኽቡ 
ምዃኖም ገሊጹ።

ሚኒስተር ኣረፋይነ፡ ኣብዚ ዓመት ኣብቶም ብሕጽረት ማይ 
ዝሽገሩ ከባቢታት፡ ናይ 1000 ትርብዒት ሜትሮ ንኡስ ሕርሻታት 
ብምምስራት፡ እቲ 800 ትርብዒት ሜትሮ ኣብ ከበሳ - ስርናይ፣ 
ኣብ ቆላታት ድማ ዕፉን ተዘሪኡ፡ እቲ ዝተረፈ ድማ ምቁር-ድንሽ 
ዝማእከሉ ልምዓት ኣሕምልቲ ክካየደሉ ምዃኑ ኣነጺሩ። እቶም 
ብሰንኪ ድሩት ምንጪ ማይ እዚ መደብ ልምዓት ክካየደሎም 
ዘይከኣል ቦታታት፡ ኣብ ጋብላዊ ቆፎን ናይ ገደና ደርሁን ዘድሃበ 
ንጥፈታት ክሰላሰለሎም፡ ስድራቤታት ድማ ብዝረኽባኦ ምህርቲ 
መዓርን እንቋቝሖን ዘድልየን ውሑስ መኣዛዊ መግቢ ንኽገዝኣ 
ክተባብዓ ከም ዝግባእ ኣስሚርሉ። ብዘይካ’ዚ፡ ብባህርይኦም ናይ 
ጥሪት ኣብ ዝዀኑ ቦታታት፡ ሓረስቶት ጥሪቶም ብምስሳን፡ ካብ 
ጥሪቶም ሸይጦም ውሑስ መኣዛዊ መግቢ ከም ዝዕድጉ ክግበር 
ከም ዝግባእ ገሊጹ።

***

ኣቕረብቲ ጸብጻብ ዞባታት

ኣቕረብቲ ጸብጻብ ኣካላት ማእከላይ ቤት ጽሕፈት

ክቡር ሚኒስተር ኣረፋይነ በርሀ 

ተሳተፍቲ ናይቲ ኣኼባታት፡ ዝቐረቡ 
ጸብጻባት ድሕሪ ምክትታል፡ እዚ ዝስዕብ 
ለበዋታትን ርእይቶታትን ኣቕሪቦም፦

- ምፍዋስ ማይ-ኩዖታት ኣብ ግዚኡን 
ብምልኣትን ክትግበር፣ ኣብ መኣዛ ዘተኰረ 
ኣገባብ ሕርሻ ክድፍኣሉ፣ ምምዕባልን 
ምእካብን ምሩጽ ዘርኢ ሳዕሪ ብዕቱብ 
ክተሓዝ፣ ተጠቃምነት ፈሳሲ ድዅዕን 
ካብ ዘቤታዊ ጐሓፍ ዝዳሎ ኮምፖስትን 
ክተባባዕ፣ ሓረስቶት ዓይነትን ትሕዝቶን 
ሓመዶም ከመርምሩ፣ ኣብያተ ትምህርቲ 
ሓረስቶት ክሰፍሑ፣ ክትትልን ቍጽጽርን 
ኣንበጣ ገረብ ክሕይል፣ ጻህያይ ሓዊ ዓይና 
ዕቱብ መጽናዕትን ቍጽጽርን ክግበረሉ፣ 
ብጸሓያዊ ጸዓት ዝሰርሑ ኣገባባት ልምዓት 

ሚኒስትሪ ሕርሻ፡ ካብ 16 ሚያዝያ ክሳዕ 
30 ግንቦት 2024፡ ንገስጋስ ቀዳማይ ርብዒ 
ዓመትን ምልላይ ናይ ሓሙሽተ ዓመት 
ስትራተጅያዊ ውጥንን ዝምልከቱ ሰፋሕቲ 
ኣኼባታት ኣብ  ሽዱሽቲአን ዞባታት 
ኣብ ከተማታት ኣስመራ፡ ከረን፡ ባረንቱ፡ 
መንደፈራ፡ ባጽዕን ዓሰብን ኣካዪዱ።

ኣብዚ፡ ሚኒስተር ሕርሻ፡ ኣመሓደርቲ 
ዞባታትን ንኡሳን ዞባታትን፡ ኣባላት ባይቶ፡ 
ሓለፍቲ ክፍልታት ዞባታትን ሚኒስትሪ 
ሕርሻን፡ ከምኡ’ውን ላዕለዎት ሓለፍትን 
ክኢላታትን ሕርሻ ዝርከቡዎም፡ ኣስታት 
800 ተሳተፍቲ እተኻፈሉዎ ኣኼባታት፡ 
ብመገዲ ማእከላይ ቤት ጽሕፈት ሚኒስትሪ 
ሕርሻ፡ ሕመረት ናይቲ ኣብ ሓሙሽተ 
ፕሮግራማት ማለት፡ ልምዓት መሬትን 
ምሕደራ ባህርያዊ ሃብትን፡ ልምዓት 
ዘራእቲ፡ ልምዓት እንስሳ፡ ውሁድን ዘላቕን 
መንብሮን ሕርሻዊ ንግድን፡ ምሕያል 
ትካላውን ሰብኣውን ዓቕሚ ዘጠቓለለ፡ ካብ 
2024-2028 ዝዝርጋሕ፡ “ውሑስ መኣዛዊ 
መግቢ ንዅሉ፣ ኣብ ኵሉ!” ዝማእከሉ 
ስትራተጅያዊ ውጥን ቀሪቡ። ዞባታት 
ድማ ኣብዞም እተጠቕሱ ፕሮግራማት 

ዘተኰሩ ኣብ ቀዳማይ ርብዒ ዓመት ናይ 
2024 እተተግበሩ መደባትን ውጥናትን 
ኣቕሪቦም።

እቶም ዝቐረቡ ጸብጻባት፡ ኣብ ዝርጋሐ 
ክኢላዊ ዓቕሚ ሰብ ናብ ደረጃ ዓድን 
ምምሕዳር ከባብን፡ ምዕቃብ ሓመድን 
ማይን፡ ምስራሕ መጠነ-ንኡስ ዲጋታት፡ 
ልምዓት ኣሕምልትን ፍረታትን፡ ጥዕና 
እንስሳን ብቝልን፡ ሕርሻዊ ቍጽጽር፡ 
ንጥፈታት መኻዕበቲ እቶት ሕርሻ፡ 
ምርምራትን ፈተነታትን፡ መኸተ ኣንበጣ 
ገረብን ካልኦትን ዘተኰሩ ነይሮም።

ሚኒስትሪ ሕርሻ
 

ኣኼባታት ገስጋስ ቀዳማይ ርብዒ ዓመትን 
ምልላይ ሓድሽ ስትራተጅያዊ ውጥንን

መስኖ ክተኣታተዉ፣ ብዘይሕጊ ናብ ሃገር 
ዝኣትዉ መድሃኒታት ሕርሻ ዕቱብ ቍጽጽር 
ክካየደሎም፣ ጽገናን ምስራሕን መእለዪ 
ወሓይዝን ገማግም ሩባታትን ፍሉይ 
ኣድህቦ ክግበረሉ፣ ምጽራይ ዘርኢ ብኣጋ 
ክካየድ፣ ኣብ ምስፋሕ መሬት ሕርሻ ዘይኰነ 
ኣብ ኣፍራይነትን ምዝያድ እቶታውነትን 
ኣተኵሮ ክግበር፣ ምምድማድ መሬት 
ፍሉይ ኣተኵሮ ክወሃቦ፣ ምቍር ድንሽ 
ንመግቢ ሰብ ጥራይ ዘይኰነ እንተላይ 
ንመግቢ እንስሳ ብስፍሓት ክለምዕ፣ ክሳዕ 
ደረጃ ዓዲ ተዘርጊሑ ዘሎ ክኢላዊ ዓቕሚ 
ሰብ ኣፍራይነቱ ክግምገምን ንጹርን 
ተለካዕን መደብ ስራሕ ክወሃብን፣ ኣብ 
ኣግማል ዘተኰረ መጽናዕትን ምድቓልን 
ክበጋገስ፣ ምፍራይ ባህርያዊ ጸረ-ባልዕ 
ብዝለዓለን ብዘላቕነትን ክድፍኣሉ፣ 
ዝርጋሐ ጻህያይ ጉልሒንጣ ኣብ ኣሰካፊ 
ደረጃ በጺሑ ስለ ዝርከብ ቅልጡፍ 
ሞያዊ ስጕምቲ ክውሰደሉ፣ ኣብነታውያን 
ሓረስቶት ንኽብርክቱ ብኣተኵሮ ክስራሕ፣ 
ኣፍራይነት ናይቲ ቅድሚ ገለ ዓመታት 
እተተኽለ ከበሳዊ ፍረታት ግቡእ መጽናዕቲ 

ክካየደሉ፣ ንሓረስቶት ካብ ዘየድሊ ክሳራ 
ንምድሓን ምምስራትን ምሕያልን ትካላት 
መመስርሒ ሕርሻዊ ፍርያት ክተባባዕ፣ 
ቀረብ ኵሉ ዓይነታት ዘርኢ ኣብ ግዚኡ 
ክወሓስ፣ ኣብ ኣጠቓቕማን ኣከዛዝናን 

መድሃኒታት ሕርሻ ዕቱብ ቍጽጽር 
ክግበር፣ ምዝርጋሕ ቈጣቢ ጸዓት እቶን 
ኣድሓነት ክድፍኣሉ፣ ቈጸራ ጥሪትን ስሩዕ 

ክታበት እንስሳን ብስሩዕ ክካየድ፣ ዝብሉን 
ካልኦት ኣገደስቲ ርእይቶታትን ኣቕሪቦም።

ኣመሓደርቲ ሽዱሽቲአን ዞባታት 
ብወገኖም፡ ኣብቲ ኣኼባታት ተረኺቦም፡ 
ውሕሉል ምሕደራን ኣጠቓቕማን መሬት 
ሕርሻ ክህሉ፣ ክኢላታት ሕርሻ ብሓፈሻ 
መንእሰያት ድማ ብፍላይ ኣብ ምኽዕባት 
እቶትን እቶታውነት ብዕቱብነት ክሰርሑ፣ 
ዝዳለዉ መደባት ንጹራትን ብኣሃዛት 
ዝልክዑን ክዀኑ፡ ምዕቃብ ሓመድን ማይን 
ከምኡ’ውን ምስራሕ ከዘንቲ ማያት ኣብ 
ርሑቕ ገጠራት ብዝለዓለ ናህሪ ክድፍኣሉ፣ 
ምስፋሕን ምንጻርን ኣብ መዓላ መፍረ 
ንህቢ ዝውዕሉ ሕዛእትታት፣ ምስፋሕ 
ልምዓት ተምሪ፣ ምሕያል ኩለንተናዊ 
ስርዓተ ሓበሬታን ዳታን፣ ምጥዕዓም ሓድሽ 
ስትራተጅያዊ ውጥን ሚኒስትሪ ሕርሻ 
ምስ መደባት ምምሕዳር ዞባታት፣ ምስሳን 
ጥሪትን እንስሳ ዘገዳምን፣ ምሕያል ሕርሻዊ 
ምርምርን ምጉልባት ክኢላዊ ዓቕሚ 
ሰብን፣ ምሕያል ዞባዊ ክሊኒካት እንስሳ 
ዝብሉን ካልኦትን ኣገደስቲ ለበዋታት 
ኣመሓላሊፎም።

ሚኒስተር ሕርሻ ኣቶ ኣረፋይነ በርሀ 
ብወገኑ፡ ኣብ ኵሉ’ቲ ኣኼባታት ተረኺቡ፡ 
እዚ ዝስዕብ መግለጺታትን መልእኽትታትን 
ኣመሓላሊፉ፦
ስድራቤታት ኤርትራ፡ ሓደው መግቢ 
ባዕለን ከፍርያ፣ እተን ዘየፍርያ ድማ 
ብምጡን ወይ ርትዓዊ ዋጋ ክዕድጋ ስለ 
ዝግባእ፡ እቶትን እቶታውነትን ንምስሳን፡ 
ሚኒስትሪ ሕርሻ ብመገዲ ኣብነታውያን 
ሓረስቶት፡ ብግጡም ሕርሻዊ ልምዓት ኣብ 
ዓድታት፡ ብንኡስ ውሁድ ስድራቤታዊ 
መደብ ሕርሻ ከምኡ’ውን ንኣሽቱን 
ማእከሎትን ንግዳውያን ሕርሻታት ሰፋሕቲ 
ተበግሶታት የካይድ ምህላዉ፡ ድሮ’ውን 
ውጽኢት ይህቡ’ኳ እንተሃለዉ ናብቲ 
ዝድለ ዕላማ ንምብጻሕ ግና ብዝለዓለ 
ክድፍኣሎም ምዃኑ ገሊጹ።

ሚኒስተር ኣረፋይነ ወሲኹ፡ ምዕቃብ 
ሓመድን ማይን ዝማእከሎም ንጥፈታት 
ከም፦ ኣብ ሓደ ሽሕ ትርብዒት ዝትግበር 
ተበግሶ ውሁድ ልምዓት ብቝሊ፣ ምርባሕ 
ደርሁ ገደና፡ ልምዓት ምቁር ድንሽ፡ ዝርጋሐ 
ጋብላዊ ቖፎ፡ ምሩጻት ኣዝርእቲ፡ ውሁድ 

ልምዓት ስርናይ፡ ዕፉንን ሓምላይ መግቢ 
እንስሳን ተጠቃምነት ባህርያዊ ድዅዕን 
ጸረ-ባልዕን ካልኦት ተዛመድቲ ንጥፈታትን 
እቶም ቀንዲ ናብቲ “ውሑስ መኣዛዊ 
መግቢ ንዅሉ፣ ኣብ ኵሉ!” ዝማእከሉ 
ስትራተጂ ዝመርሑ ንጥፈታት ምዃኖም 
ብምግላጽ፡ ክኢላታትን ሓለፍትን ሕርሻ 
ከምኡ’ውን ኣባላት ምምሕዳራትን ህዝብን 
ብስሩዕ እናተኣከቡ ክግምግምዎምን 
ክከታተሉዎምን ተማሕጺኑ።

ሚኒስትሪ ሕርሻ፡ ብምኽንያት እቲ ብደረጃ 
ዓለም ዓመታዊ ኣብ 12 ግንቦት ተዘኪሩ 
ዝውዕል ዓለምለኻዊ መዓልቲ ጥዕና 
ብቝሊ፡ ብ10 ግንቦት 2024፡ ኣብ ትሕቲ 
“ጥዕና ብቝሊ፡ ውሑስ ንግድን ምዕቡል 
ቴክኖሎጅን” ዝብል ቴማ ኣብ ኣስመራ፡ 
ኣዳራሽ ሃገራዊ ኮንፈደረሽን ሰራሕተኛታት 
ኤርትራ (ሃ.ኮ.ሰ.ኤ) ዓውደ-ዘተ ወዲቡ።

ኣብዚ፡ ወከልቲ ሚኒስትሪታት፡ ዞባዊ 
ምምሕዳራት፡ ሃገራውያን ማሕበራት፡ 
ወከልቲ ላዕለዎት ትካላት ትምህርቲ፡ 
ወከልቲ ውድብ መግብን ሕርሻን ኣብ 
ኤርትራ፡ ናይ ልምዓት መሻርኽቲ፡ 
ክኢላታት ሕርሻ፡ ሓረስቶትን ካልኦት 
ዝምልከቶም ውልቀሰባትን እተረኽቡሉ 
ኣጋጣሚ፡ ብስም ሚኒስትሪ ሕርሻ ወግዓዊ 
መልእኽቲ ናይቲ መዓልቲ ዘስምዐ፡ ዋና 
ዳይረክተር ክፍሊ ኣገልግሎት ሕጋጋትን 
ቍጽጽርን ኣቶ ተኽለኣብ ምስግና፡ ምሕላው 
ጥዕና ብቝሊ ብቐጥታ ምስ ጥዕናን ውሑስ 
ቀረብ መግብን ሕብረተሰብ ዝተሓሓዝ 
ምዃኑ ብምሕባር፡ 80 ሚእታዊት ካብቲ 
እንበልዖ መግቢ ከምኡ’ውን 98 ሚእታዊት 
ናይቲ እነስተንፍሶ ኣየር ምንጩ እተፈላለዩ 
ዓይነታት ተኽሊ ምዃኖም ጠቒሱ። ኣብዚ 
እዋን ንግዳዊ ምትእስሳር ዓለምና ማዕረ’ቲ 
ዝፈጥሮ ዘሎ ቍጠባዊ ብልጽግና፡ ኣብ 
ምስግጋር ሕማማትን ባልዓትን ኣሉታዊ 
ተራ ይጻወት ምህላዉ ድማ ብኣሃዝ 
እተሰነየ ጭብጥታት ኣቕሪቡ።

ኣቶ ተኽለኣብ ኣስዒቡ፡ ሚኒስትሪ ሕርሻ 
ምስ ዝምልከቶም ውድባትን ኣህጉራዊ 
ውዕላትን ብምትሕብባር፡ ኣብ ምዝማን 
መስርሕ ውሸባን ምድላው ውሑስ 
ኤለክትሮኒካዊ ወረቐት ምስክር ምስግጋር 
ብቝልን ብንጥፈት ይሰርሕ ምህላዉ 

ሓቢሩ። ኣቶ ተኽለኣብ ኣብ መወዳእታ፡ ኣብ 
ሃገርና ጥዕና ብቝሊ ንምርግጋጽ ዝውሰዱ 
ኣገባባትን ቅጥዕታትን ብዙሕ ተሰጒሙ’ኳ 
እንተሃለወ፡ ኣህጉራዊ መለክዒታት ዘማልአ 
ብቕዓት ንምብጻሕ ግና ብዙሕ ከም 
ዝተርፍ ብምግላጽ፡ ነዚ ደረጃ ንምብጻሕ 
ሚኒስትሪ ሕርሻ፡ ንምክልኻል ጥዕና ብቝሊ 
ኣብ ስትራተጅያዊ ውጥን 2024-2028 
ብምስፋር ንምሕያሉ ብመደብ ይሰርሕ 
ምህላዉ ኣረጋጊጹ።

ንውድብ መግብን ሕርሻን ኣብ ኤርትራ 
ብምውካል ቃል ዘስምዐ፡ ኣቶ ኣስገዶም 
ተወልደ ብወገኑ፡ ብሰንኪ ባልዓትን 
ሕማማትን ብቝሊ፡ ዓመታዊ ክሳዕ 40 
ሚእታዊት ዓለምለኻዊ ምህርቲ ሕርሻ ከም 
ዝኽሰር ብምጥቃስ፡ ጥዕና ብቝሊ ምስ 
ቀረብ ጥዑይን እኹል መግቢ ከምኡ’ውን 
ምስ ምፍጣር ጥዑይ ኣከባብን ህይወታዊ 
ብዙሕነትን ዘሎዎ ምትእስሳር ዘርዚሩ። 
ኣቶ ኣስገዶም ወሲኹ፡ ብመገዲ ውሑስ 
ንግዲ ኣትክልትን ውጽኢት ኣትክልትን 
ንሓደጋ ባልዓት ኣትክልቲ ክንገትኦ ከም 
እንኽእል ኣረጋጊጹ። ኣቶ ኣስገዶም ኣብ 
መወዳእታ፡ ኣብ ላዕለዋይ ጽፍሒ ዝርከቡ 
ወሰንቲ ኣካላት መንግስቲ፡ ብሕታዊ 
ጽላት፡ ሓረስቶት (ንግዳውያንን መጠነ-
ንኡስን ሕርሻታትን)፡ ኣብ ዓለምለኻዊ 
ውዕል ውሕስነት ብቝሊ ክታሞም ዘንበሩ 
ኣካላት፡ ሃገራውያንን ዞባውያንን ውድባት፡ 
 ስነ-ፍልጠተኛታት ከምኡ’ውን ትካላት 
ላዕለዎት ትምህርትን ምርምርን፡ ብቐንዱ 
ድማ ህዝቢ ኣብ ምውሓስ ጥዕና ኣትክልቲ 
ዕዙዝ ተራኦም ክጻወቱ ተላብዩ።

 ብድሕሪ’ዚ፡ ንምርምራዊ ስራሓት ጥዕና 
ብቝሊ፣ ምውሓስ ጥዕና ብቝሊ ብመገዲ 
ምፍራይን ተጠቃምነትን ባህርያዊ ጸረ-

ዓለምለኻዊ መዓልቲ ጥዕና ብቝሊ
ባልዕ፣ ምውሓስ ጥዕና ብቝሊ ብመገዲ 
ውሑስ ንግዲ፡ ኣገዳስነት ላቦራቶርን 
ምዕቡል ቴክኖሎጅን ኣብ ጥዕና ብቝሊ 
ዘርእስቶም ሓሙሽተ መጽናዕታዊ 
ወረቓቕቲ ከምኡ’ውን ንተመራመርቲ 
ጥዕና ብቝሊ፡ ኣብነታውያን ሓረስቶት፡ 
ተጠቐምቲ ከምኡ’ውን ክኢላታት 
ቴክኖሎጂ ዘሳተፈ ሰፊሕ ሓባራዊ ዘተ 
ተኻዪዱ።

ድሕሪ ዝቐረበ ወረቓቕትን ሓባራዊ ዘተን፡ 
ተሳተፍቲ ናይቲ ዓውደ-ዘተ፡ ጽፉፍን 
እተሓደሰን ሃገራዊ ዝርዝር ባልዓትን 
ሕማማት ምድላው፣ ተጠቃምነት ባህርያዊ 
ጸረ-ባልዕ ክድፍኣሉን ናብ ደረጃ ንግዳዊ 
መልክዕ ዝዓብየሉ መገዲ ክፍጠርን፣ ኣብ 
ቍጽጽር ሕማማትን ባልዓትን ዝግበሩ 
ምርምራት ኣብ ኣህጉራዊ ማዕከናት 
ምርምር ክሕተሙ፣ ተመኵሮ ካልኦት 
ሃገራት ኣብ ኣገባባት ተጠቃምነት ባህርያዊ 
ጸረ-ባልዕ ክዓዝዝ፣ ንቕሓት ሕብረተሰብ 
ኣብቶም ብስግረ-ዶብ ዝኣትዉ ሕማማትን 
ባልዓትን ንኽዓቢ ብዕቱብ ክስራሕ፣ 
ተጠቃምነት ተምሪ-ሙሳ ኣብ ምድላው 
ባህርያዊ ጸረ-ባልዕ ክድፍኣሉ፣ ምውጋን 
ኣብ ጥቕሚ ዝወዓሉን መዓልቶም ዘሕለፉን 
መድሃኒታት ጸረ-ባልዕ ብልዑል ኣተኩሮ 
ክስርሓሉ፣ ምሕያል ላቦራቶሪታት ኣብ 
መርመራ ሕማማትን ባልዓትን፣ ንጥፈታት 
ዝምልከተን ኣካላት መንግስትን ኮሌጃትን 
ክወሃሃድ ከምኡ’ውን ተጠቃምነት 
ቴክኖሎጂ ክድፍኣሉ ዝብሉን ካልኦትን 
ርእይቶታትን ለበዋታትን ኣቕሪቦም።

ዓለምለኻዊ መዓልቲ ጥዕና ብቝሊ፡ ንቕሓት 
ሕብረተሰብ ኣብቲ ጉዳይ ንምዕባይ ዓሊሙ 
ዝዝከር ኰይኑ፡ ብደረጃ ዓለምን ሃገርናን 
ንሳልሳይ ግዜኡ እዩ ተዘኪሩ ውዒሉ።

ሚኒስትሪ ሕርሻ፡ ብምኽንያት እቲ ብደረጃ 
ዓለም ዓመታዊ ኣብ 7 ሰነ ተዘኪሩ ዝውዕል 
ዓለምለኻዊ መዓልቲ ድሕነት መግቢ፡ 
ኣብ ትሕቲ “ድሕነት መግቢ፡ ድሉውነት 
ንዘይትጽቢታዊ ኵነት” ዝብል ቴማ ናይ 
ሓደ መዓልቲ ዓውደዘተ ኣብ ኣስመራ 
ኣዳራሽ ሃ.ኮ.ሰ.ኤ ኣካዪዱ። 

ኣብዚ፡ ወከልቲ መንግስታውያን ትካላት፡ 
ሃገራውያን ማሕበራት፡ ወከልቲ ውድብ 
መግብን ሕርሻን ኣብ ኤርትራ፡ ወከልቲ 
ውድብ ጥዕና ዓለም ኣብ ኤርትራ፡ ናይ 
ልምዓት መሻርኽቲ፡ ክኢላታት ሕርሻ፡ 
ወከልቲ ኣመስራሕቲ መግብን ካልኦት 
ዝምልከቶም ኣካላትን ውልቀ-ሰባትን 
እተረኽቡሉ ኣጋጣሚ፡ ብስም ሚኒስትሪ 
ሕርሻ ወግዓዊ መልእኽቲ ናይቲ መዓልቲ 
ዘስምዐ፡ ዋና ዳይረክተር ክፍሊ ኣገልግሎት 
ሕጋጋትን ቍጽጽርን ኣቶ ተኽለኣብ 
ምስግና፡ ልክዕ ከም’ቶም ኣብ ካልኦት 
ኵርናዓት ዓለም ዝኽሰቱ ተርእዮታት፡ 
ኣብ ኤርትራ’ውን እተፈላለዩ ጠንቂ 
ዘሎዎም ስግኣታት ድሕነት መግቢ ከም 
ዘለዉ፡ ንዕኦም ንምምሕያሽ ድማ ብርክት 
ዝበሉ ፖሊሲ-ጠቀስን ስርሒታውያንን 
ስጉምትታት ከም እተወስዱ ሓቢሩ። 
ኣቶ ምስግና ወሲኹ፡ ብዛዕባ ኣገዳስነት 
ምትእትታው ዘመናዊ ስርዓተ ኣሰራርሓ 
ውሕስነት መግቢ ብምጥቃስ ድማ፡ 
ሃገራዊ ስርዓተ-ቍጽጽር መግቢ ኤርትራ 
ንምግምጋምን ዘመናዊ ንምግባርን ስጉምቲ 
ንምውሳድ ምድላዋት ተጀሚሩ ከም ዘሎ 
ኣነጺሩ።

ካብ መላእ ህዝቢ ዓለም፡ 10 ሚእታዊት 
ግዳያት ብከላ መግቢ ከም ዝዀኑ፡ 420 

ሽሕ ሰባት ዓመታዊ ከም ዝሞቱን 40 
ሚእታዊት ካብቶም ግዳያት መግቢ-
ጸ’ወር ሕማማት ድማ ትሕቲ ሓሙሽተ 
ዓመት-ዝዕድሚኦም ህጻናት ከም ዝዀኑን 
ዝጠቐሰ ወኪል ውድብ ጥዕና ዓለም፡ 
ዶክተር ኖንሶ ኢጂዮፎር ብወገኑ፡ እዚ 
ኣጋጣሚ ዝምልከቶም ኣርቀቕቲ ፖሊሲን 
ዝምልከቶም ኣካላትን ብውህደት ክሰርሑ፡ 
ንቕሓታውን ካልእን ብቕዓት ትካላት 
ዋኒን ምስርሐ መግቢ ንምሕያል ክስራሕ፡ 
ከምኡ’ውን ሃልኪ መግቢ ክሳዕ ደረጃ 
መኣዲ ንምክትታል ዘኽእሉ ዕያራውያን 
መምዘኒታት ንምርቃቕ ባይታ ዝፈጥር 
ምዃኑ ኣብሪሁ።

ንውድብ መግብን ሕርሻን ኣብ ኤርትራ 
ወኪሉ ቃል ዘስምዐ፡ ኣቶ ስዩም ጠዓመ 
ብወገኑ፡ እቲ ውድብ፡ ነቶም ምስ ሚኒስትሪ 
ሕርሻን ካልኦት ሚኒስትሪታትን ከሰላስሎም 
ዝጸንሐ ናይ ሓባር ፕሮግራማትን 
ፕሮጀክትታትን ዝያዳ ንኸሐይሎም ዘሎዎ 
ድሉውነት ኣረጋጊጹ። ኣቶ ስዩም ቀጺሉ፡ 
ሚኒስትሪ ሕርሻ፡ ከም ሃገራዊ ተጸዋዒ 
ጉዳያት ዓለም-ለኻዊ ትካል ቍጽጽር 
ድሕነት መግቢ (Codex) መጠን፡ ትካላዊ 
መምዘኒታቱ ንኽዕይርን ናይ ድሕነት 
መግቢ ሽማግለኡ ንኸሐይልን፡ ውድብ 
መግብን ሕርሻን ክተሓጋገዝ ከም ዝጸንሐ 
ብምጥቃስ፣ ሃገራዊ ስርዓታት ቍጽጽር 
መግቢ ናይ’ዚ ክፍሊ ንኽግምገሙ’ውን፡ 
ምስቲ ሚኒስትሪ ክሰርሕ መደብ ኣውጺኡ 
ከም ዘሎ ገሊጹ።

ኣብቲ ኣጋጣሚ፡ ሽዱሽተ ምስ ድሕነት 
መግቢ ዝተኣሳሰር ቴማ ዘሎዎም 
ወረቓቕቲ ከምኡ’ውን ሓባራዊ ዘተ 

ብወከልቲ ሚኒስትሪ ሕርሻ፡ ሚኒስትሪ 
ሃብቲ ባሕሪ፡ ሚኒስትሪ ጥዕናን ኮለጅ 
ሕርሻ ሓመልማሎን ቀሪቦም። 

ኣብቶም መኣድታት ዘተ እተላዕሉ 
ጉዳያት፡ ንህሉው ዓቕሚ ላቦራቶሪታት 
መግቢ፣ ኵነታት መኽዘናት ኣሕልምትን 
ፍረታትን፣ ስርዓታት ቍጽጽር ድሕነት 
መግቢ ናይ ዝምልከተን ኣካላት፡ ብፍላይ 
ድማ ጉዳይ ቍጽጽር ውሕስነት ናይ’ቶም 
ካብ ዘይጨዋም ማይ ዝግፈፉ ዘለዉ 
ዓሳታት፣ ተራ እዋናዊ ቴክኖሎጂ ኣብ 
ምብራኽ ህዝባዊ ኣፍልጦ፣ ኵነታት 
ዘቤታዊ ምስርሐ መግቢ ብመንጽር ድሕነት 
መግብን ካልእን ዝምልከቱ ርእይቶታትን 
ለበዋታትን ኣቕሪቦም።

ብተወሳኺ፡ ሸማታይ ኣብ ዓይነታዊ 
ብቕዓት ከተኵር፡ ብፍላይ ምስ ምጕዕዓዝ 
ዝምስራሕን እተመስርሐን መግቢ 
ብዝተኣሳሰር ሰንሰለት ዝሑል መኽዘን 
ምሕያል፡ ከምኡ’ውን ጉዳይ ድሕነት 
መግቢ ምስ ስርዓተ-ትምህርቲ ተቓንዩ 
ህዝባዊ ንቕሓት ኣብ ምብራኽ ለውጢ 
ዘምጽእ ዕማም ምፍጻም ብዛዕባ ዘሎዎም 
ወሳንነታት ዘዘኻኽሩ ርእይቶታት እውን 
ቀሪቦም።

ዓለምለኻዊ መዓልቲ ድሕነት መግቢ፡ 
ባይቶ ውድብ ሕቡራት ሃገራት፡ ብታሕሳስ 
2018 ብዝሃቦ ውሳነ መሰረት፡ 7 ሰነ 
ዓለምለኻዊ መዓልቲ ድሕነት መግቢ 
ኰይኑ፡ ብደረጃ ዓለም ንሻድሻይ ግዜኡ፡ 
ብደረጃ ሃገርና ድማ ንኻልኣይ ግዜኡ እዩ 
ተዘኪሩ ውዒሉ።

ዓለምለኻዊ መዓልቲ ድሕነት መግቢ

ዓለምለኻዊ መዓልቲ ምምካት ምድረበዳነትን ደርቅን
ሚኒስትሪ ሕርሻ፡ ብምኽንያት እቲ ብደረጃ ዓለም ዓመታዊ 
ኣብ 17 ሰነ ተዘኪሩ ዝውዕል ዓለምለኻዊ መዓልቲ ምምካት 
ምድረበዳነትን ደርቅን፡ ብ18 ሰነ 2024፡ “ስሙራት ኣብ ጉዳይ 
መሬት – ሓድግና፡ ውሑስ መጻኢና” ኣብ ትሕቲ ዝብል ቴማ፡ 
ኣብ ኣስመራ፡ ኣዳራሽ ሃ.ኮ.ሰ.ኤ. ዓውደ-ዘተ ወዲቡ። 

ኣብዚ፡ ወከልቲ ሚኒስትሪታት፡ ዞባዊ ምምሕዳራት፡ ሃገራውያን 
ማሕበራት፡ ወከልቲ ላዕለዎት ትካላት ትምህርቲ፡ ወከልቲ ቤት-
ጽሕፈት ፕሮግራም ልምዓት ውድብ ሕቡራት ሃገራት ኣብ 
ኤርትራ፡ እተፈላለዩ ናይ ልምዓት መሻርኽቲ፡ ክኢላታት ሕርሻ፡ 
ሓረስቶትን ካልኦት ዝምልከቶም ውልቀሰባትን እተረኽቡሉ 
ኣጋጣሚ፡ ብስም ሚኒስትሪ ሕርሻ ወግዓዊ መልእኽቲ ናይቲ 
መዓልቲ ዘስምዐ፡ ዋና ዳይረክተር ክፍሊ ሕርሻዊ ኤክስቴንሽን፡ 
ኣቶ ሰመረ ኣምለሶም፡ እዚ ዓመታዊ ዝዝከር ኣጋጣሚ፡ ኵሉ 
ሰብ ብርሰት ትሕዝቶ መሬት ናብ ንቡር ብምምላስ፡ ንወለዶታት 
ውሑስ መሬት ንምስግጋር ኣብ ዝካየድ ሓባራዊ ጻዕሪ፡ እወታዊ 
ተራ ክጻወት ከም ዝግባእ ዘዘኻኽር ምዃኑ ገሊጹ።

ንቤት-ጽሕፈት ፕሮግራም ልምዓት ውድብ ሕቡራት ሃገራት ኣብ 
ኤርትራ ብምውካል፡ ኣብ’ቲ ኣጋጣሚ ቃል ዘስምዐት፡ ሚስ ናሺዳ 
ሳታር ብወገና፡ ኣብ’ዚ ዝኽራዊ ጽንብል ምስታፍና፡ ብዛዕባ’ቲ 
ኤርትራ ካብ ፈለማ ኣትሒዛ፡ ብመገዲ ንጹራት ፖሊሲታትን 
ሰብ ዘማእከሉ ስትራተጂታትን፡ ከምኡ’ውን ኣካል ውዕል ውድብ 
ሕቡራት ሃገራት ንምምካት ምድረበዳነት (UNCCD) ብምዃን 
ክትዓሞም ዝጸንሐት መደባት ምምካት ምድረበዳነትን ደርቅን 
ንኽንላዘብ ጥጡሕ ኣጋጣሚ ምዃኑ ገሊጻ። ኣብ መወዳእታ ድማ 
ዝወከለቶ ትካል ምስ ኤርትራ ዘሎዎ ሽርክነታዊ ምድግጋፉ ከም 
ዝቕጽል  ኣረጋጊጻ።

ኣብ’ቲ ኣጋጣሚ፡ ንዕቱብነት ኣተሓሕዛን ተመኵሮን ኤርትራ 
ኣብ መዳይ ምምካት ምድረበዳነት፡ ምድካይ መሬትን ደርቅን፣ 
ንኽትትል፡ ትንበያን ገምጋም-ጽልዋ ኵነታት ደርቂ፣ ንሜላታት 
ቍጽጽር ጨዋምነትን ምድካይ መሬትን፣ ስርዓታት ክንክን 
ሕርሻዊ ኣግራብ ኣብ ምምካት ምድረበዳነት፡ ምድካይ መሬትን 

ደርቅን ንዘሎዎም ተራ፣ ከምኡ’ውን ንገረብ ተምርን ኣብ ምምካት 
ምድረበዳነት ኰነ ክሊማዊ ለውጢ ንዘሎዎ ተራን ዝድህስሱ 
መጽናዕታዊ ወረቓቕቲ ከምኡ’ውን ላዕለዎት ክኢላታት ሕርሻ፡ 
ኣከባብን ስነ-ምድርን እተሳተፉዎ ሓባራዊ ዘተ ቀሪቦም ነይሮም።

ተሳተፍቲ ናይ’ቲ ዓውደ-ዘተ፡ ፖሊሲ ኣጠቓቕማ መሬት ሕርሻን 
መለሳ መሬትን፡ ስምዒት ዋንነት መሬት ብዘሐይል መልክዕ 
ዳግማይ ዝስርዓሉ መገዲ ክናደ፣ ኣብ ዝምልከተን ኣካላት ውህደት 
ክሕይል፣ ዘለቕቲ ምንጭታት ጸዓት ንምውሓስ፡ መጽናዕትታት 
ክሕይሉ፣ ኣብ ምሕደራ ገረብ ተምሪ-ሙሳ ዘተኰሩ ዕቱባት 
ስራሓት ክዕመሙን እዚ ገረብ ኣብ ሕርሻውን ካልኦትን 
ረብሓታት ንኽውዕል ህጹጽ ስጉምትታት ክውሰዱን፣ ኣብ ሞንጎ 
ዝምልከተን ኣካላት ውሁድ ልውውጥ ሓበሬታ ክህሉ፣ ውጽኢታት 
ምርምራውያን ጽሑፋት ኣብ ሓባራዊ ተጠቃምነት ዝበጽሑሉ 
መገዲ ክናደ፣ ተታሒዙ ዘሎ መደብ ሃገራዊ ልምዓት ተምሪ ምስ 
ካልኦት መደባት ናይ ዝምልከተን ኣካላት ተወሃሂዱ ክቕጽል፣ 
ኣብ ገደናታት ዝሰላሰሉ ንጥፈታት ውሁድ ሕርሻ ኣግራብ 
ክሕይሉ፣ ያታዊ ኣገባብ ውሁድ ሕርሻ መበቈላውያን ኣግራብ 
ብስነ-ፍልጠታዊ መገዲ ሓዪሉ ክቕጽል፣ ምስ ንጥፈታት ምግራብ 
ብዝተኣሳሰር፡ ስምዒት ዋንነት ኣግራብ ኣብ ህዝቢ ብሓፈሻ፡ ኣብ 
ተመሃሮ ድማ ብፍላይ ንኽጐልሕ ጐስጓሳት ክሕይል፣ ውጽኢታዊ 
ዕማማት ዳግመ-ምግራብ ንኽሰላሰሉ፡ ካብ መደበር ፈልሲ ክሳብ 
ድሕረ-ምትካል ኣግራብ ዝቕጽል ክኢላዊ ክትትል ብስጥመት 
ክትግበር – ዝብሉን ካልኦትን ኣገደስቲ ርእይቶታትን ለበዋታትን 
ኣቕሪቦም።

ጸብጻባት ሕቡራት ሃገራት ከም ዝሕብሩዎ፡ ኣስታት 40% ካብ 
መሬት ዓለም፡ ብምድካይ መሬት ተጠቒዑ ክርከብ ከሎ፣ ኣብ 
ነፍሲ-ወከፍ ካልኢት ድማ ኣስታት ኣርባዕተ ዕጽፊ ሜዳ ኵዕሶ-
እግሪ ዝግመት ስፍሓት ስቡሕን ፍርያምን መሬት ናብ ዘይፍርያም 
ይቕየር። ብድምር ድማ 100 ሚልዮን ሄክታር ዝስፍሓቱ ፍርያም 
መሬት፡ ዓመታዊ፡ ናብ ምድረበዳ ይቕየር ኣሎ።

***

ዲጋታት 138 ጥራይ ምንባሩ ብምጥቃስ፡ 
ኣብ’ዚ መዳይ ቀሊል ዘይኰነ ዝላ ከም 
እተመዝገበ የስምረሉ። ኣብ ውሽጢ 2024 
ጥራይ ድማ መስርሕ ህንጸት ልዕሊ 30 
ተመሳሰልቲ ከዘንቲ ማያት ክዛዘም ትጽቢት 
ከም ዝግበር ሓቢሩ።

እቲ ካብ ፈለማ ዓመተ-2024 ክሳዕ 
ምዝዛም 2028 ዝትግበር ሓድሽ 
ስትራተጅያዊ ውጥን ሚኒስትሪ ሕርሻ፡ 
ምስ ምሕያል ዕማማት ምዕቃብ ሓመድን 
ማይን ዝተኣሳሰሩ ንጹራትን ብኣሃዝ 
ዝልክዑን መደባት ኣስፊሩ ይርከብ። በዚ 
መሰረት፡ ኣብ ውሽጢ’ዚ መቓን ግዜ፡ 
እተፈላለየ ዓቕሚ ትሕዘት-ማይ ዘሎወን 
ከዘንቲ ማያት ኣብተን ዲጋ ናይ ምስራሕ 
ተኽእሎ ዘሎወን ዓድታት ክህነጽ መደብ 
ተታሒዙ ከምዘሎ ሰነዳት ሚኒስትሪ ሕርሻ 
የመልክቱ።

“ኣብ ባይታ ዘሎ እወታዊ ጽልዋ ናይ’ዘን 
ከዘንቲ ማያትከ ከመይ ይመስል?” ስዒቡ 
ዘይተርፍ ኣውራ ሕቶ’ዩ። 

ኣተኵሮ

ንኡሳን ዲጋታት፡ ህይወት ሕብረተሰባት ይቕይራ
ተስፋኣለም ገብረስላሴ (ጫረ)ተስፋኣለም ገብረስላሴ (ጫረ)

ኣቶ እዮብ ገብረመስቀል

ኣብ’ዞም ዝሓለፉ 33 ዓመታት ናጽነት 
ንእተመዝገቡ ኣሳልጦታት ሕውየት 
ሓመድን ማይን ብሓፈሻኡ ንምግምጋም፡ 
እዋናውያን ጸብጻባት ምውካስ ይከኣል። 
ብፍላይ ኣብ ንጥፈታት ህንጸት ትሕተ-
ቕርጽታት ምዕቃብ ማይ ኣመልኪቶም 
እተሰላሰሉ ዕማማት ምስ እንምልከት፡ ኣብ 
ውሽጢ ዝሓለፉ ሒደት ዓመታት ዝያዳ 
ድርኺት ትግባረ ተመዝጊብሎም ኣሎ።

ኣብ ክፍሊ ሕርሻዊ ኤክስቴንሽን ሚኒስትሪ 
ሕርሻ፡ ሓላፊ ኣሃዱ ልምዓት ዲጋታትን 
መእለዪ ወሓይዝን፡ ኣቶ እዮብ ገብረመስቀል፡ 
ነዚ ኣመልኪቱ፡ “ብፍላይ ኣብ ውሽጢ’ዞም 
ዝሓለፉ ሓሙሽተ ዓመታት ምስ ናይ 
ልምዓት መሻርኽቱ ባንክ ልምዓት ኣፍሪቃ 
(AfDB)ን ኣህጉራዊ ማዕከን ንልምዓት 
ሕርሻን (IFAD)ን ብምትሕብባር፡ ዝያዳ 
ዓማሚ ፍጥነት ካብ እተመዝገበሎም 
ፕሮግራማት ምዕቃብ ሓመድን ማይን፡ 
መስርሕ ምቅልጣፍ ህንጸት መጠነ-ንኡስን 
ማእከሎትን ከዘንቲ ማያት እዩ። ከም 
ውጽኢቱ ድማ ብርክት ዝበላ ማእከላይ 
ዓቕሚ ትሕዘት ማይ ዘሎወን ከዘንቲ 
ማያት ተሃኒጸን ኣለዋ። መስርሕ ህንጸት 
ናይ ካልኦት እውን ቀጻሊ ኣሎ” ይብል። 

ስለዚ፡ ክሳዕ ምዝዛም ዓመተ-2023፡ ኣብ 
መላእ ሃገር፡ ርትዓዊ ሃገራዊ ዝርጋሐ 
ዘሎወንን እተፈላለየ ማይ ናይ ምሓዝ 
ዓቕሚ ዝውንናን 810 ከዘንቲ ማያት 
ተሃኒጸን ኣለዋ።” ኣቶ እዮብ ወሲኹ፡ ኣብ 
እዋን ናጽነት፡ ቍጽሪ ዓበይትን ንኣሽቱን 

ኣቶ እዮብ ኣስዒቡ ዝሃበና መልሲ፡ 
“ከም ውጽኢቱ፡ 32 ሽሕ ሄክታር 
ኣቢሉ ኣብ ዝግመት መሬት ሕርሻ፡ 
መስኖኣዊ ንጥፈታት ሕርሻ ይካየድ ኣሎ። 
ምህናጽ ናይ’ዘን ከዘንቲ ማያት፡ ንሰብን 
እንስሳታትን ዝኸውን ቀረብ ዝስተ ማይ 
ካብ ምውሓስ ሓሊፉ፡ ኣብ ኣከባብያዊ 
ሕውየትን ምድራኽ መስኖኣዊ ሕርሻን 
እውን ዘተባብዕ ውጽኢት ተረኺብዎ 
ኣሎ” ዝብል’ዩ።

ኣብ ሚኒስትሪ ሕርሻ፡ ክፍሊ ሕርሻዊ 
ኤክስተንሽን፡ ኣወሃሃዲ ፕሮጀክት ባንክ 
ልምዓት ኣፍሪቃ (AfDB) - Drought 
Resilience Sustainable Livelihood 
Program (DRSLP) ዝዀነ ኣቶ ሓድጉ 
ገብረእንድርያስ ብወገኑ፡ በዚ ፕሮጀክት፡ 
ዛጊት 80 መጠነ-ንኡሳን ዲጋታት ክስርሓ 
ኸለዋ፡ ክሳዕ ምዝዛም እዚ ፕሮጀክት ድማ 
ክሳዕ 111 ክበጽሓ ትጽቢት ከም ዝግበር 
ይሕብር።

‘መሬት’ ኢልና ‘ማይ’፣ ‘ማይ’ ኢልና ድማ ‘መሬት’ – ካብ ሓድሕድ ክንነጻጽሎም ዘይንኽእል ኣምራት እዮም፣ ምስ ልምዓት 
ሕርሻ ዘሎዎም ምትእስሳር ድማ  ርእሰ-ግሉጽ እዩ። ካብዚ ብምብጋስ’ዩ እምበኣር፡ መንግስቲ ኤርትራ፡ ኣብ ምዕቃብ ሓመድን ማይን፡ 
ገዚፍ ገንዘባዊ፡ ንዋታዊ፡ ክኢላውን ካልእን ጸጋታት ብምውፋር ከምኡ’ውን እቲ ዕማም ሓያልን ስጡምን ኮማዊ ሰረት ከም ዝህልዎ 
ብምግባር፡ ከም ቀዳምነት-ናይ-ቀዳምነታት ወሲዱ ክሰርሓሉ ጸኒሑን ዘሎን። ብፍላይ ካብ ቀረባ ዓመታት ኣትሒዙ ድማ ሚ/ሪ 
ሕርሻ ምስ ናይ ልምዓት መሻርኽቱ ብምትሕብባር፡ ኣብ ብርክት ዝበላ ዓድታት ዕዉታት ዝዀኑ ንጥፈታት ምስራሕ መጠነ-ንኡስ 
ከዘንቲ ማያት ኣብ ምስራሕ ይርከብ። ኣብዚ መዳይ፡ እጃም ናይቶም ኣብ ማእከላይ ቤት ጽሕፈት ዝርከቡ ላዕለዎት ሓለፍቲ፡ ኣብ 
ዞባታትን ንኡሳን ዞባታትን ዝርከቡ ክኢላታት ሕርሻ፡ ኣወሃሃድቲ ፕሮጀክት፡ ኣካላት ምምሕዳርን ፋይናንስን ከምኡ’ውን ዝምልከቶም 
ኣካላት መንግስቲ ኣዝዩ ልዑል ምዃኑ ብምጥቃስ፡ ኣብዚ ሕታም ናብ ‘ወከልቲ ክዀና ይኽእላ’የን’ ዝበልናየን ገለ ንኡሳን ዞባታት 
ብምንቅስቓስ ዘዳለናዮ ቅምሶኣዊ ኣቃውማን ጽልዋን ናይተን ድሮ ኣብ ልምዓት ውዒለን ዘለዋ ዲጋታት ክንድህስስ ኢና።

ኣቶ ሓድጉ ገብረእንድርያስ

ጉሪታት፡ ካብ ኣስመራ ንሰሜን 32 
ኪሎ ሜተር ርሒቓ  እትርከብ ዓዲ 
እያ። ሓንቲ ካብተን ብደረጃ ሃገር ኣብ 
ምዕቃብ ሓመድን ማይን ብኣብነት ዝጥቀሳ 
ዓዲታት’ውን እያ። 365 ብስድራ፡ 1575 
ብትንፋስ ዝብዝሑ ህዝባ ብማሕረስን 
መጓሰን ይነብር። እዛ ኣብ ዞባ ማእከል  
ንኡስ ዞባ ሰረጀቓ እትመሓደር ጉሪታት፡ 
ብሰሜን ምስ ደቀምሓረ፡ ብደቡብ ምስ 
ሓየሎ፡ ብምዕራብ ምስ ደቂ ዘርኡ፡ 
ብምብራቕ ድማ ምስ ወኪ ትዳወብ።  

ቀንዲ መለለዪ ጉሪታት፡ ምዕቃብ ሓመድን 
ማይን እዩ። ነፍሲ ወከፍ ነባሪ ናይ’ታ ዓዲ 
ኣብ ናይ ሓባርን ውልቅን መደብ ምዕቃብ 
ሓመድን ማይን ይሳተፍ እዩ። “ብግደ 
ሓቂ” ይብል ኣቶ እዮብ ፍስሃ - ኣመሓዳሪ 
ዓዲ ጉሪታት፣ “ኣብ ምዕቃብ ሓመድን 
ማይን ሃብታም ተመኵሮ እዩ ጸኒሑና። 
ለማጽን ላጻይን ዝነበረ ቅርጺ መሬትና 
ናብ ዱርን ጣሻን ቀዪርናዮ” ብምባል፡ 
ቅድምን ሎምን ስእሊ ጉሪታት፡ ምልክት 
ናይ ለውጢ ምዃና ይሕብር።

ቅድሚ ሓዳስ ዲጋ ምስራሓ፡ ክልተ ዲጋ 
ኣብ ጉሪታት ነይረን እየን። “ይኹን 
እምበር” ይብል ሓረስታይ ኢብራሂም 
በሪህ፡ “እታ ኣብ ማእከል ዓዲ ዝተሃንጸት 
ዲጋ፡ እኹል ማይ’ኳ ትሕዝ እንተዀነት፡ 
ነዊሕ ናይ ምዕቋር ዓቕሚ የብላን። ኣብ 
ሓጺር ግዜ ማይ ዘሪቚ እዩ ዝውዳእ። 
ምሕዳስን ምጽጋንን የድልያ። በታ ሓንቲ 
ግን ጽቡቕ ሕርሻ ክነልምዕ ክኢልና ኢና” 
ብምንጽጻር ኣስፊሑ ይገልጽ።
 
ምስጢር ዓወት ውሁድን ውዱብን ዕዮ 
እዩ። ሕብረት ሓይሊ እዩ ዝፈጥር። 
ኣብ ሓባራዊ ስራሕ ሓባራዊ ድሌትን 
ብዘይተጒላባ ምስራሕን ይሓትት። “ኣብዚ 
መዳይ እዚ ዕዉታት ኢና” ይብል ቀሺ 
ገብረዝጊ ሃብተኣብ።

 “ዓድና ስኒትን ፍቕርን ዘሎዎ ናይ ስራሕ 
ህዝቢ እዩ። እቲ ፍቕርና ኣብ ኵሉ እዩ 
ዘሎ። ኣስላምናን ክስታንናን ብፍቕሪ ኢና 
ንነብር። ቤተ ክርስትያን ብሓባር ንሰርሕ፣ 
መስጊድ ብሓባር ንሰርሕ። ንስራሕ ብዘይ 
ተጒላባ ንወፍር። ኣብዚ ዓዲ፡ ህይወትና 

ዝቐየረ ዛላታትን ከትርታትን እዩ። ትሕተ 
ባይታ ማይ ኣሀብቲምና፡ እተፈላለዩ 
ኣሕምልትን ኣእካልን ከነፍሪ በቒዕና። 
እዛ ኣብ 2019 ዝተሰርሐት ሓዳስ ዲጋ 
ድማ ናይ ብሓቂ ዓቢ ለውጥን ምዕባለን’ያ 
ኣርእያትና” ይምስክር ቀሺ ገብረዝጊ 
ሃብተኣብ። 

ሓረስቶት ጉሪታት ኣብ ርእሲ’ቲ ዘካይድዎ 
ማይ-ኵዖ ናይ ምፍዋስ ሓያል ስራሕ፡ ኣብ 
ደረት ሩባ’ውን ጀራዲን ብምምስራት 

የልምዑ። ካብ ዒላ ማይ እናጓረቱ’ውን 
ዘተስፉ ስራሕ ኣበጊሶም። መንግስቲ 
ንኣብነታዊ ዕዮኦምን ኣብ ማይ ዝነበሮም 
ጸገም ብምግንዛብን፡ ንዝነበሮም ሽግር ማይ 
ንምፍታሕ ዲጋ ክስርሓሎም መዲቡ። 

“እቲ መበገሲ ሓሳብ፡ ካብ ሽግር እዩ 
ዝመጽእ። ኣልማዕቲ ጀራዲን ንመስኖ 
ማይ ይሽገሩ ኔሮም። ብሰንኪ ዋሕዲ 
ማይ መከራኦም ጸጊቦም። ብኽኢላታት 
ሕርሻን ትሕተ-ቕርጽን ዝመርሕዎ ጉጅለ 
ኣብ 2018’ውን መጽናዕቲ ኣካይዶም። 
ሽግርን መፍትሒኡን ረኺቦም። እቲ 
ዝተኻየደ ደቂቕ መጽናዕቲ ምስ ተወድአ፡ 
ሚኒስትሪ ሕርሻ ምስ ናይ ልምዓት 
መሻርኽቱ ብምትሕብባር መጠነ ንኡስ 
ዲጋ ከስርሓሎም ወሲኑ።

“ዲጋ ጉሪታት ኣብ 2019 እያ ክትስራሕ 
ተበጊሳ።” ይሕብር፡ ኣብ ዞባ ማእከል ሓላፊ 
ኣሃዱ ምዕቃብ ሓመድን ማይን ኢንጅነር 
ተስፋማርያም መንግስቱ።

“ተፋሰስ ዲጋ ጉሪታት ክልተ ሚእቲ ሄክታር 
እዩ ዝበጽሕ። እታ ክትስራሕ ዝተወሰነት 
መጠነ ንኡስ ዲጋ 6.3 ሜትሮ ቁመት፡ 
67 ሜትሮ ጎናዊ ቁመት ክልተ ሜትሮ 
ስፍሓት ተሳኢሉላ። 60 ሽሕ ሜትሮ ኩቦ 
ማይ እያ ትሕዝ። ዲጋ ጉሪታት ንሰለስተ 
ዕላማ እያ ተሰሪሓ፡ ቀረብ ዝስተ ማይ 
ንሰብ ጥሪትን ንልምዓት ጀራዲንን ንኻልእ 
ዘቤታዊ ኣገልግሎታትን። ኣብ ትሕቲ እታ 
ዲጋ 20 ሄክታር ክለምዕ ዝኽእል መሬት 
ኣሎ” ይብል ነታ ስራሕ ካብ ዝመርሑ 

  ጉሪታት፡ ኣብነት ክልተ ገጻት 

ኣቶ እዮብ ፍስሃ

ኣቶ ኢብራሂም በሪህ

ቀሺ ገብረዝጊ ሃብተኣብ

ኢንጅነር ተስፋማርያም መንግስቱ

ዞባ 

ማእከ
ል

መሃንድሳት ሓደ ዝዀነ፡ ሕሩይ ኣማኑኤል። 
ኢንጅነር ሙሴ ጊላይ’ውን ሓደ ኻብቶም 
ንዕዮ ህንጻ መጠነ ንኡስ ዲጋ ጉሪታት 
ዝሰርሑ መሃንድስ እዩ። “ሓዳስ ዲጋ 
ጉሪታት ኣብ ኣገዳሲ ቦታ እያ ተሃኒጻ። 
ኣብ እዋን ምስርሓ፡ እቶም ህዝቢ ልዑል 
ተሳታፍነት ነይሩዎም፣ ጎኒ ጎኑ ኸኣ 
ረቢሖም። በቲ ሓደ ዲጋኦም ሰሪሖም፣ በቲ 
ኻልእ ከኣ ጻማ ስርሖም ተኸፊሎም። ናይ 
ማእቶትን ወፈራን ባህሊ ስለ ዘሎዎም፡ 
ኵሎም ኣብ ስራሕ ንጡፋት ኔሮም። 
ብሚኒስትሪ ሕርሻ ሑጻን ሰሜንቶን 
ተቐሪቡ፣ ኣብ 2020 ድማ ምሉእ ብምሉእ 
ተዛዚማ። ፍሉይነት ናይ’ዛ ዲጋ ሰፊሕ 
ተፋሰስ ኣለዋ። ግን ድበት ከይኣትዋ 
ምፍዋስ ማይ-ኵዖ ክትደሊ እያ።” እዚ ናይ 
ልምዓት ወኒ ዘሎዎ ህዝቢ ከም ዝትግብሮ 
ድማ ብምትእምማን ይገልጽ።

ብመሰረት ወኪል ሕርሻዊ ኤክስተንሽን 
ጉሪታት ስምኦን ተስፋይ’ውን፡ ህዝቢ 
ጉሪታት 110 ሄክታር ቅናታዊ ዛላን 880 
ሄክታር ከትርታትን ሰሪሖም እዮም። ሓዳስ 
ዲጋ ጉሪታት፡ ነቲ ቅድም ንዓንሰባ ዝወርድ 
ዝነበረ ማይ ኣትሪፋ፡ ትሕተ ባይታዊ 
ማይ እያ ኣሀብቲማ። እቲ ጽጋብ ክሳዕ 
ደቂ ዘርኡን ገሽናሽምን ሓየሎን በጺሑ። 

ዝተረግጸ መሬት፡ ማይ ኣንቲዓቶ። ልዕሊ 
20 ሄክታር ጀራዲን ዓመት ምሉእ ይለምዕ 
ኣሎ። ሓረስቶት፡ ኮመደረ፡ ሽጉርቲ፡ ድንሽ፡ 
ሳላጣ፡ ቁስጣን ጉዕ በርበረን የፍርዩ ኣለዉ። 
ንሳቶም ዘፍረይዎ ኣሕምልቲ ናብዚ ከባብን 
ኣስመራን ኣብጺሖም። ንእኦም ጥራይ 
ዘይኰኑ፡ ዕዳጋታት ኣብ ምርግጋእ’ውን 
ዕዙዝ ግደ ከበርክቱ ክኢሎም።

“እዛ ዲጋ ምስ ተሰርሐት” ይብል 
ኣመሓዳሪ ዓዲ ጉሪታት ኣቶ እዮብ ፍስሃ፥ 
“‘ማይ እንተሎ ሓይሊ ኣሎ’ ኢና ንብል። 
ዅሉ ድሕሪ ማይ’ዩ ዝስራዕ። እዛ ዲጋ 
ኣብ ህይወትና ዓቢ መቐይሮ ፈጢራ። 
ካብዛ ዓዲ ሓምልን ኮመደረን ተጻዒኑ 
ናብ ካርነሽም ተሸይጡ እዩ። ተደላይነቱን 
ጠለብቱን ዛዪዱ፣ ምህርትና ሰሲኑ። እቲ 
ዘሐጒስ ነገር’ውን ንብዙሓት ዓዲታት 
ከምዚ ናትና ሓመድን ማይን ክዕቅባ 
ልዑል ጽልዋ ኣሕዲርናለን። ምርኣይ 
ምእማን እዩ።”

ኣብዚ ዓዲ ንሓደ ሰብ፡ ጽምዲ ወይ ፍርቂ 
ጽምዲ መሬት ሕርሻ እያ ትበጽሖ። 
ነዚኣ ለይትን መዓልትን ከማዕብላ እዩ 
ዝርአ። ብመንጽር ዕዳጋ’ውን ካብ ንኡስ 
ዞባ ሰረጀቓ ሓሊፉ ናብ ኣስመራን ክሳብ 
ከረንን ይዝርጋሕ ኣሎ። ኣብ ደረት 
ጽርግያ መቐበሊ ንዓዳጎ ኣለዎም። ጽቡቕ 
እቶት’ውን ይረኽቡ ኣለዉ” እዩ ዝብል 
ኢንጅነር ሕሩይ ኣማኑኤል።

ማይ ህይወት እዩ። ብዘይ ማይ፡ ህይወትን 
ልምዓትን ክህሉ ኣይክእልን። ብዝሒ ህዝብን 
ተደላይነት ማይን ኵሉ ግዜ እናወሰኸ እዩ 
ዝቕጽል። ጠለብን ቀረብን ማይ ክመጣጠን 
ኣይከኣልን እዩ። ብፍላይ ማይ ኣብ ሕርሻ 
ኣዝዩ ውሑድ እዩ ዘሎ። “ስለዚ” ይብል 

ኢንጅነር ሕሩይ ኣማኑኤል
ኢንጅነር ሙሴ ጊላይ፡ “ምዕቃብ ሓመድን 
ማይን ይጽንሓለይ ዘይብሃሎ ዕማም እዩ። 
‘ማይ ንዅሉን ኣብ ኵሉን ክህሉ ኣሎዎ’ 
እናበልና ክንሰርሕ እምበር፡ ካልእ ኣማራጺ 
የብልናን። ዞባና፡ ኣብ ላዕለዋይ ተፋሰስ 
እዩ ዘሎ። መበገሲ ናይ ማይ እምበር ማይ 
ክሕዝ ዝኽእል ቅርጺ መሬቱ ውሑድ’ዩ። 
መሬትና ኣዝዩ ጸዳፍ እዩ። ስለዚ፡ ሓያል 
ስራሕ ምዕቃብ ሓመድን ማይን ግዴታ እዩ 
ክኸውን ዘሎዎ። ካብ ላዕለዋይ ተፋሰስ 
ጀሚርና እንተ ዘይዓቂብና፡ እኹል ማይ 
ክህልወና ኣይክእልን እዩ። ስለዚ ህዝቢ 
ነቒሑ፡ ንሕጂ ዘይኰነ ንመጻኢ እናሓሰበ 
ሓመዱን ማዩን ክዕቅብን ነቲ ዝዓቀቦ ማይ 
ብግቡእ ከመሓድርን የድሊ። ውሑስ ወይ 
ቅርጡው ምሕደራ ማይ ክንከተል ከኣ 
እላቦ።” ይብል ኢንጅነር ሙሴ ጊላይ። 
ጉሪታት ሓንቲ ኻብተን ብመደብ ውሑስ 
ምሕደራ መሬት ዝጥቀሳ ዓድታት ምዃና 
ዝሕብር ኢንጅነር ተስፋማርያም መንግስቱ 
ብወገኑ፡ “ውሕስነት ናይ’ዛ ዲጋ ክቕጽል 
እንተ ዀይኑ፡ ኵሉ ግዜ ጽገናን ምፍዋስን 
ማይ-ኵዖን ክስርሓሉ ኣለዎ። ህዝቢ እዛ 
ዓዲ፡ ካብዚ ዘሎዎ ንላዕሊ ዓቲቡ ክሰርሕ 
እየ ዝላቦ” ብምባል ሓሳባቱ ይዛዝም።

ኢንጅነር ሙሴ ጊላይ

ኣቶ ስምኦን ተስፋይ

ኣብ ዞባ ማእከል እተሰርሓ ብኣብነት ካብ 
ዝጥቀሳ መጠነ-ንኡስ ዲጋታት ሓንቲ ዲጋ 
ጠማምዖ እያ። ጠማምዖ ኣብ ምምሕዳር 
ከባቢ ዓዲ መዓለም እያ እትርከብ። 200 
ዝበጽሑ ነበርቲ ብመጓስን ጀርዲንን 
ይነብሩ። ጠማምዖ፡ ካብ ኣስመራ ቀረባ 
እያ። ጥጡሕ መገዲ ስለ ዘይብላ ግዳ፡ 
ርሕቕቲ ተቐዪራ። ካብ ኣስመራ ብመገዲ 
ኣጻድፍ ጸሎት፡ ብእግሪ ሓደ ሰዓት 
ትወስድ። መኪና ዘእቱ መገዲ ስለ ዘይብላ፡ 
እቲ ጉዕዞ ናብ ነፋሲት ወሪድካ ብመገዲ 
ማይ ሓባር ንምጕዓዝ የገድድ። 

ጠማምዖ ኣዝዩ ነዊሕ ትሪ-ዓቐብ ኣሎዋ። 
ኣብቲ ኸባቢ ዝዘንብ ማይ ካብ ነዊሕ 
ዝባን ብሓያል ፍጥነት እዩ ዝወርድ። 
ኣብ ርእሲ’ቲ ልሙዕ ሓመድ ባሕጒጉ 
ምኻዱ’ውን ኣብ ቅድሚኡ ንዝጸንሕ 
ሰብን ንብረትን ናይ ምልካም ሓይሊ 
ይፈጥር። ቅድሚ ነዊሕ ዓመታት፡ እቲ 
ኸባቢ ብኣግራብ እተሸፈነ ጫካን ዓመት 
ምሉእ ዝዛሪ ሩባ ከም ዝነበረን ተቐማጦ 
ይሕብሩ። 

“ቀደም ብግዜ ቁልዕነተይ እየ ዝፈልጦ።” 
ይብል ኣቶ ኪዳነ ባይረ። “ስድራይ ኣብዚ 
ከባቢ የልምዑን ይሰፍሩን ኔሮም። በዚ 
ኸባቢ፡ ጃሕጃሕ ዝብል ማይ ንምሉእ 
ዓመት ይወርድ ነይሩ። ነቲ ማይ 
ዝጥቀመሉ ብዙሕ ሰብ ግና ኣይነበረን። 
እቶም ውሑዳት ሓረስቶት፡ ብዘይ ሞተር 
ግራት ከስትዩ ይጽገሙ ኣይነበሩን። 
ምኽንያቱ እቲ ማይ ካብ ዲጋ ንላዕሊ 
እዩ ነይሩ። ኵሉ እቲ ኸባቢ ቀጠልያ 
እዩ ዝመስል ነይሩ። ምቝራጽ ገረብ’ውን 

ዲጋ ጠማምዖ፡ ንንቑጽ ከባቢ ተለምልሞ
ይፍቀድ ኣይነበረን። ድሓር ግን ኣግራብ 
በሪሱ፣ ደርቂ ኣጋጢምዎ። ህዝቢ፡ ብሰንኪ 
ስእነት ማይ ከቢድ ሽግር ይሓልፍ ነይሩ።” 
ይዝክር፡ ኣቶ ኪዳነ ባይረ።

ወ/ሮ ሰናይት ቀለተ’ውን፡ ሓዳር መስሪታ 
ኣብ ጠማምዖ ሰላሳን ሓሙሽተን ዓመታት 
ዝተቐመጠትን ትነብርን ዘላ ሓረስታይ 
እያ። “ቅድሚ ምስራሕ እዛ ዲጋ 
ህይወትን ኣብዚ ምንባርን ኣዝዩ ከቢድ 
እዩ ነይሩ። ድሕሪ ናጽነት፡ መንግስቲ 
ዲጋ ክሰርሓልና ሕቶ ኣቕሪብና ኔርና። 
ነቲ ቦታ ዘጽንዑ ክኢላታት ብተደጋጋሚ 
ተመላሊሶሞ እዮም። ኣብ መወዳእታ ድማ 
ክልተ ዲጋታት፡ ሓንቲ ብባምባ ሓንቲ 
ብጠማምዖ ክስርሓልና ምዃነን ነጊሮሙና። 
ክሳዕ ትስርሓልና ከቢድ ሽግር ኣሕሊፍና”

“ኣብ ወርሒ ኣርባዕተ-ሓሙሽተ፡ ማይ 
ብፍንጃል’ያ ትቕዳሕ ነይራ። ብፍንጃል 
እናቐዳሕና ጀሪካን ንመልእ። ካብዚ 
ብሕቖና ተሰኪምና ነቲ ተሪር ዓቐብ 

ንወጽኦ ኔረና። ዘሕለፍናዮ ህይወት 
ቀሊል ኣይነበረን። ምስ ሓለፈ ግን ዝነበረ 
ኣይመስለንን እዩ።” ትውስኽ ወ/ሮ ፋጥና 
እድሪስ፣ ኣብ ጠማምዖ ተወሊዳ፡ ኣብ 
ጠማምዖ ተመርዕያ ደቃ’ውን ዘመርዓወት 
ኣደ። 

ህዝቢ ጠማምዖን ከባቢኣን ኣብ ከበሳ ንዝዘነበ 
ማይ ኣዋህሊሎም ካብ ዒላታት ገሊሎም 
ይነብሩ ነበሩ። ኣብ ዝሓለፈ ክልተ ዓሰርተ 
ዓመታት ግና እቲ ሽግር ናብ ዝለዓለ 
ጥርዚ በጽሐ። ህዝቢ እቲ ኸባቢ፡ ማይ 
ንምርካብ ምሉእ ለይቲ ኣብ ዒላ ክውዕልን 
ክሓድርን ተገዲዱ። ድሕሪ ወርሒ ዓሰርተ 
(ጥቅምቲ) ነዛ ኩባያ ይረክብ ኣይነበረን። 
ማይ ካብቶም ብውልቂ ዒላ ዝፈሓሩ እዮም 
ዝጽበዩ። ንሳቶም’ውን ገረብ ፍረታት 

ዘልምዑ ሓረስቶት ስለ ዝነበሩ ይኣኽሎም 
ኣይነበረን። ወዲ ኣርብዓን ሸሞንተን 
ዓመት እድሪስ ሓምድ’ውን ኣብቲ ቦታ 
ተወሊዱ ናይ ስድራኡ ጀርዲን ዝቕጽል 
ዘሎ ሓረስታይ እዩ። “ቅድሚ ሓያሎ 
ዓመታት ኣስታት ሓደ ሚእቲ ኣግራብ 
ፍረታት ነይሩና፣ ድሕሪኡ ግና ብሰንኪ 
ዋሕዲ ማይ፡ እቶትና ኣንቈልቍሉ። ናይ 
ጀራዲን ገዲፍና፡ ነዛ ትስተ ማይ ስኢንና 
ዘሕለፍናዮ ዓመታት ውሑድ ኣይነበረን።” 
ይዝክር እድሪስ ሓምድ።

 “ነቕጺ ማይ ጠማምዖ ክሳብ ማይ ሓባር 
ይበጽሐ ስለ ዝነበረ፡ ብድሆታት ናይ’ቲ 
ህዝቢ መመሊሱ በኣሰ። ኣብቲ ኸባቢ 
እንነብር ሓርኰትኰት ስለ እንብል ግን፡ 
በዝን በትን ዓበይቲ ገረብ ፍረታት፡ ማንጉስ፡ ኣቶ ኪዳነ ባይረ

ወ/ሮ ሰናይት ቀለተ

ወ/ሮ ፋጥና እድሪስ

ኣቶ እድሪስ ሓምድ

ፓፓያ፡ ዘይቱን፡ በብዓይነቱ ነልምዕ ኔርና። 
እንተዀነ ካብ ዓመት ናብ ዓመት እቲ 
ሽግር ይብእስ ነይሩ።” ሓረስታይ ስብሓት 
ዳዊት’ውን ይምስክር። 

መንግስቲ ዲጋ ጠማምዖ ክሰርሕ ወሲኑ። 
ዲጋ ንምስራሕ ነባርን ኣተኣማማን 
መዕጸዊ ቦታ ክርከብ ሓያል ጻዕርን ደቂቕ 
መጽናዕትን ኣብ 2019 ተኻይዱ። ጸገም 
ናይ’ቲ ህዝቢ መበገሲ ናይ’ቲ መጽናዕቲ’ዩ 
ነይሩ። 
“ኣብቲ መጽናዕቲ ኣስታት ሽዱሽተ ሚእቲ 
ሄክታር ሃብታም ማይ-ኵዖ ከም ዘሎዎ 
እዩ ተረጋጊጹ። ብላዕሊ’ውን ዲጋ ጸሎትን 
ዲጋ ዓዲ ሓወሻን ክምግባኦ ከም ዝኽእላ 
ተፈሊጡ። ዲጋ እንተ ተሰሪሓ፡ ህይወትን 
ዓይነት መነባብሮን ዜጋታት ጠማምዖን 
ከባቢአን ከም ዝቕየር ርጉጽ ነይሩ” ይብል፡ 
ኣብ ዞባ ማእከል ኣሃዱ ምዕቃብ ሓመድን 
ማይን ኢንጅነር ተስፋማርያም መንግስቱ።

ዕላማ ናይ’ቲ ኣብ ጠማምዖ ዝስራሕ ዲጋ፡ 
ንሰብን ጥሪትን ዝኸውን ቀረብ ዝስተ 
ማይ ብምውሓስ፡ ትሕተ ባይታዊ ማይ 
ብምህብታም፡ ጀራዲን ንምልማዕን ንኻልእ 
ዘቤታዊ መዓላን እዩ ነይሩ። ኣብቲ ኸባቢ 
ኣስታት 20 ሄክታር ዝኸውን ኣግራብ 
ፍረታት ብፍላይ ማንጉስን ዘይቱንን 
ነይሩ። ብሰንኪ ነቕጺ ግና ኣብ ከቢድ 
ስግኣት ወዲቑ እዩ።  
መጽናዕቲ ምስ ተወድአ፡ ንቕልጡፍን 
ነባርን ፍታሕ ጥራይ ዘይኰነ፡ ንዘላቒ 
ልምዓት፡ ‘ዲጋ ጠማምዖ’ ክትስራሕ እማመ 
ቐሪቡ። ኣብ ሕዳር 2021 ኣሃዱ ኢሉ 
ስራሕ ተፈሊሙ።

“ንስራሕ ክንብገስ ከሎና፡ ካብ ዓዲ ሃሎ 
ማሽን ኤክስካቫተር፡ መዅዓቲ መሰረት 

ኣምጺእና፣ መሰረት ተዃዒቱ። ሓደ 
ለካቲት 2021 ህንጻ መሰረት ተሰሪቱ። 
ፈለማ እቲ ህንጻ ብህዝቢ እዩ ተጀሚሩ። 
ጽቡቕ ኣሳልጦ’ውን ነይሩ። ዓሰርተ ሜትሮ 
ሃኒጽና” ይብል፡ ነቲ ስራሕ ዝመርሐ 
መሃንድስ ሕሩይ ኣማኑኤል።

ዲጋ ጠማምዖ 67 ሜትሮ ንጐድኒ፡ 
ቁመት  ከኣ 15 ሜተር እያ። 150,000 
ኩቦ ሜተር ማይ እያ ትሕዝ። ህንጻ ካብ 
መሰረት ምስ ወጸ፡ እቲ ስራሕ ጽቡቕ 
ገስጊሱ። ሓደ ዓቢ ብድሆ ግና ኣጋጢሙ። 
22 ሰነ 2022 እዩ ነይሩ። ኣብቲ ከባቢ 
ኣብ ዝሓለፈ ሓምሳ ዓመታት ተራእዩ 
ዘይፈልጥ ብርቱዕ ዝናብ ዘኒቡ። “እቲ 
ቅልጣፈን ሃንደበትነትን ክትርድኦ ኣዝዩ 
ከቢድ እዩ። ካብ መደብናን ስራሕናን እዩ 
ኣዘናቢልና። ብዙሕ ንብረት ወሲዱልና።” 
ይዝክር መሃንድስ ሕሩይ ኣማኑኤል።

ድሕሪ እቲ ባህርያዊ ብድሆን መኻልፍን 
ምስ ሓፈሻዊ ኵነታት ሃገርን፡ ንሓጺር 
ግዜ ህንጻ ደው ድሕሪ ምባል፡ ሰራዊት 
ልምዓት ካብ ወፍሩ ምስ ተመልሰ፡ ዳግም 
ስራሕ ተበጊሱ። ክፍለ ሰራዊት 39 ነታ 
ዝተረፈ ክፋል ዛዚሞማ። “ብግደ ሓቂ 
ዲጋ ጠማምዖ ንኽትውዳእ ናይ ሓሙሽተ 
ሽዱሽተ ወርሒ ዝኸውን ግዜ ገምጋም 
ነይሩና። ሰራዊትና ግን ለይትን መዓልትን 
እናሰርሐ፡ ኣብ ውሽጢ ክልተ ወርሒ 
እዩ ዓሚምዋ።” ብኣድናቘት ምስጋናኡ 
ይገልጽ መሃንድስ ሕሩይ ኣማኑኤል።

ዲጋ ጠማምዖ ምስ ተሰርሐት፡ ምሉእ 
ብምሉእ ከባባያዊ ለውጢ እያ ገይራ። 
ከምቲ ቅድሚ 60-70 ዓመት ዝነበረቶ 
ቁመና ሒዛ። ዓመት ምሉእ ዝዛሪ ማይ 

ኣውሒዛ። ክሳብ ማይ-ሓባር ትሕተ 
ባይታ ኣሀብቲማ። “ደሪቑ ዝነበረ ዒላ 
ማይ መሊኡ። ፍርያቶም ሰሲኑ። ኣብዚ 
ኸባቢ ማንጉስ፡ ዘይቱን፡ ኮመደረ፡ ፓፓዮ፡ 
ጉዕበርበረ፡ ኣቨካዶን ዙኩኒን ኣብ 
ህይወቶም ርኡይ ለውጢ ጌሮም። ካብ 
ምርባሕ ከብቲ ናብ ምርባሕ ንህቢ’ውን 
ሰጊሮም።” ይብል መሃንድስ ተስፋማርያም 
መንግስቱ።

“ኣብ ብዙሕ ዲጋታት ከም መሃንድስ 
ሰሪሐ እየ። ዲጋ ናይ ብሓቂ ህይወት 
ክፈጥር ከም ዝኽእል ኣብዛ ዲጋ ጠማምዖ 
ርእየዮ። ምኽንያቱ ዝስተ ማይ ዘይነበሮ 
ከባቢ፡ ኣብ ግዜ ሓጋይ ለምለም ተቐዪሩ። 
ኣብ ጎቦ ዝተፈላለየ ጀራዲን ክምስርቱ 
ምኽኣሎም’ውን ዓቢ ዓወት እዩ። ብዓቢኡ 
እዛ ዲጋ ኣብ ታሪኻዊ ቦታ እያ ተሰሪሓ። 
እቶም ካብ ዓራርብ ሳሕል ተበጊሶም፡ 
ኣብዚ ቦታ ኣዕሪፎም ኣብ ኣስመራ 
ሰላሳን ሰለስተን ነፈርቲ ኲናት ዘቃጸሉ 
ኮማንዶ ህዝባዊ ግንባር ብምህናጻ፡ ሓበን 
እስመዓኒ።” መሃንድስ ሕሩይ ኣማኑኤል 
ብሓበን ይገልጽ።

“ካብ ማይ ለመና ወጺኦም። ተስፋ ዝህብ 
ህይወት ረኺቦም። ካብ ወርሒ መጋቢት 
ክሳዕ ሰነ ነቕጺ ዝነበረ ቦታ፡ ሎሚ ለምለም 
ተቐዪሩ፣ ምሉእ ዓመት ዛራ ይሓልፍ 
ኣሎ። እዛ ዲጋ ንዅሉ ሓረስታይ ዘሐጕስ 
ናብራ ክመርሕ ኣኽኢላቶ ኣላ። ከባቢ 
ኣርብዓ ሓረስቶት ኣብ ኣርብዓ ሄክታር 
የልምዑ ኣለዉ። ዝበለጸ ስራሕ ተሰሪሑ 
እዩ። ዝዓበየ ስራሕ ግን ምዝላይ፡ ምዕቃብ 
ሓመድን ማይን ኣበርቲዕና ክንሰርሕ 
ኢና።” ክኢላ ሕርሻ ጠማምዖ ኣቶ ብርሃነ 
ኪሮስ።

ኣቶ ስብሓት ዳዊት

ዓንሰባ፡ እተፈላለዩ ኣእካል፡ ፍረታትን 
ኣሕምልትን ዝለምዓሉ ኣጻድፍን ሩባታትን 
ዝበዝሖ ዞባ እዩ። ንሓጺር እዋንን 
ቅልጡፍን ዝርጋሐ ዘሎዎ ዝናብ’ውን 
ይዘንብ። ማይ፡ ኣዝዩ ኣገዳስን ወሳንን ባእታ 
ምንባር ናይ’ቲ ዞባ እዩ። ይዅን’ምበር ምስ 
ውሁብ ቅርጺ መሬት ውሑድ ዝናብን 
ሕርሻዊ ንጥፈታት ይሰላሰል። መስርሕ 
ምዕቃብ ሓመድን ማይን ናይ እምነ-
መኣዝን ኣገዳስነት ክህሉዎ ናይ ግድን 
እዩ። “ሓመድን ማይን ብምዕቃብ፡ እቶትን 
እቶታውነትን ንምዝያድ ከም መትከል’ዩ 
ክስርሓሉ ጸኒሑ። ሓረስቶት ማይ ይዕቅቡ፣ 
ይድኵዑ፣ እቶትን እቶታውነትን የዕብዩ 
ኣለዉ” ይብል፡ ኣብ ዞባ ዓንሰባ ግዝያዊ 
ዋና ዳይረክተር ክፍሊ ሕርሻን መሬትን 
ሓላፊ ሕርሻዊ ትሕተ ቕርጽን ኣቶ 
ገብረመስቀል ተወልደ።

ብመሰረት ሓበሬታ ኣቶ ገብረመስቀል፡ 
ዛጊት ኣብ ዞባ ዓንሳባ ሓያለ መደብ 
ስራሕ ምዕቃብ ሓመድን ማይን ተኻዪዱ፣ 
ውጽኢታዊ ስራሕ ተዓሚሙን ሰፊሕ 
ረብሓ ተረኺብዎን ይርከብ። ኣብ ዝሓለፈ 
ዓመታት፡ ሓያሎ ሓረስቶት ‘ጥብ’ ንዝበለት 
ማይ ብምዕቃብ፡ ዝምስገን ጻማ ረኺቦም። 
ዞባ ዓንሰባ ምስ’ቲ ዘሎዎ እተፈላለየ 

መልክዐ-ምድሪ ዝዳረግ ኣዝዩ ሰፊሕ 
ዝዀነ ንጥፈታት፡ ከትርታትን ዛላታትን 
ተሰላሲሉ። ዓበይትን ንኣሽቱን ሩባታት ኣብ 
ዝሓልፉሉ ስንጭሮታት ብምዕጋት፡ ከዘንቲ 
ማያት ተሰሪሖም። ከም ውጽኢቱ፡ ምህርቲ 
ሕርሻ ዘዕቢ ኣገባብ ማሕረስ ብምኽታልን 

ዲጋ ሕብላቕ፡  ብራህዋ ትደምቕ!
ናይ መስኖ ሜላ ብምዝውታርን ዝተዓወቱ 
ሓረስቶት ውሑዳት ከም ዘይኰኑ ኣቶ 
ገብረመስቀል ወሲኹ ይሕብር።

“ኣብ ዝሓለፈ ሓሙሽተ ዓመታት ጥራይ 
ልዕሊ ሰላሳ መጠነ ንኡስ ዲጋታት ሰሪሕና። 
እቲ ስራሕ ካብ ጫፍ ከበሳ ክሳብ ላዕለዋይ 
ሮራታት ተዘርጊሑ። ምስ ሚኒስትሪ 
ሕርሻን ካልኦት ናይ ልምዓት መሻርኽትን 
ኣዝዩ ሓያሎ ዲጋታት ሰሪሕና። ዳርጋ ኣብ 
ኵለን ንኡሳን ዞባታት በጺሕና ክንብል 
ንኽእል። ህዝቢ’ውን ተጠቃማይ ናይ’ቲ 
መደብ ስራሕ ብምዃኑ፡ መነባብሮኡን 
ዓይነት ህይወቱን ኣብ ምምሕያሽ ይርከብ 
ኣሎ ክብል እኽእል” ይገልጽ፡ ኣቶ 
ገብረመስቀል ንሓፈሻዊ ውጽኢት ናይ’ቲ 
ስራሕ ብምግምጋም።

“ብኣብነት ክጥቀሳ ዝኽእላን ኣብ ዓይነት 
ህይወት ዜጋታት ዓቢ ለውጢ ዘምጽኣ 
ዲጋታት’ውን ኣለዋና። ንኣብነት፡ ዲጋ 
ሕብላቕ ናይ ደምበ ሃብተጽዮን ሓንቲ 
ኣብነት እያ” ዝርዝር ሓበሬታ ይውስኽ፡ 
ኣቶ ገብረመስቀል። 

ዲጋ ሕብላቕ ኣብ ዓዲ ዳፍላ፡ ምምሕዳር 
ከባቢ ደምበ ሃብተጽዮን እያ እትርከብ። 
ደምበ ሃብተጽዮን፡ ኣብ ንኡስ ዞባ 
ዒላበርዕድ እያ እትመሓደር። ንኡስ 
ዞባ ዒላበርዕ 14 ምምሕዳር ከባቢን 66 
ዓድታትን ይጥርንፍ። ኣስታት 42 ሽሕ 
ነበርቲ ኣሎዋ። ዳርጋ እቲ ሸሞንተ ሽሕ 
ስድራ ኣብ ምዕቃብ ሓመድን ማይን 
ይወፍር ኣሎ። ከትርታትን ዛላታትን 
ብምስራሕ፡ ማይ-ኵዖ ብምፍዋስ ጭቡጥ 
ውጽኢት ረኺቡ። ዛጊት 16 ዲጋታት፡ 6 
ራህያታት፡ ኣሽሓት ከትርታት፡ ሰፋሕቲ 
ቅናታዊ ዛላታት ብምስራሕ፡ ኣስታት 1.5 
ሚልዮን ሜትሮ-ኵቦ ማይ ተታሒዙ። 
ብዘይካ ኣብ ደቂ ዓንዱን ዋስ ዳምባን ዳርጋ 
ኣብ ኵለን ዓድታት ንኡስ ዞባ ዒላ በርዕድ 
ከዘንቲ ማይ ተሰሪሐን። “ዲጋ ሕብላቕ 
ሓንቲ ናይ ጽቡቕ ኣብነት እያ።” ይብል 
ኣቶ ሰልጠነ ጋይም፡ ሓላፊ ቤት ጽሕፈት 
ሕርሻ ንኡስ ዞባ ዒላ በርዕድ። ድሕሪ’ቲ 
ሰፊሕ መብርሂ፡ ሓደ ሕቶ ክስዕብ ባህርያዊ 

እዩ። ዲጋ ሕብላቕ ብኸመይ’ያ ኣብነት 
ክትከውን በቒዓ?

“እዛ ዲጋ 160 ሽሕ ሜትሮ ኵቦ ማይ 
እያ ትሕዝ። ምሉእ ዓመት እያ እትዛሪ። 
ዛራኣ 10 ኪሎ-ሜተር ኣቢሉ ይበጽሕ። 
ኣብ ትሕቲኣ ድማ 60 ሄክታር መሬት 
ሕርሻ ይለምዕ። ኣብቲ ቦታ መስኖኣዊ 
ሕርሻ ብስሕበት እዩ ዝካየድ - ብዘይ 
ጸዓት!  ሓረስቶት ካብ ክሳራ ድሒኖም። 
ንነዳድን ካልእን ዝግበር ዝነበረ ወጻኢታት 
ነክዩ። ማይ ስለ ዝረኸቡ፡ ኣብ ሓጺር ግዜ 
ህይወቶም ክቕይሩ ክኢሎም” ይምልስ 
ኣቶ ሰልጠነ ጋይም።

ካብ ከተማ ኤደን - ዒላ በርዕድ 25 ኪሎ-
ሜተር ርሒቓ እትርከብ ዲጋ ሕብላቕ 
ካብ ጽፍሒ ባሕሪ 1895 ሜተር በሪኻ 
እያ ተሃኒጻ። ኵሉ ናይ ሕርሻ ቦታ ኣብ 
ትሕቲኣ እዩ ዝርከብ። እታ ዲጋ፡ መዋፈሪ 
ማይ ናይ ሓያሎ ዓድታት ተቐዪራ። ካብ 
ሓንቲ ቃጽዖ ሓንቲ ካሴታ ጥራይ ዝፈሪ 
ዝነበረ ጀራዲን፡ ሎሚ ብኣሽሓት ይሕፈስ 
ኣሎ። ነፍሲ-ወከፍ ሓረስታይ ሳላ’ዛ ዲጋ፡ 
ርእሰ-ማል ወኒኑ ናብ ዝሓሸን ዝበለጸን 
ናብራ ተሰጋጊሩ፣ ኣብ ዓመት ሰለስተ እብረ 
ምህርቲ ናብ ምሕፋስ በቒዑ ይርከብ። 
“ቅድሚ ምስራሕ እዛ ዲጋ” ይብል 
ሓረስታይ ተኪአ ተኽላይ፡ “ቅድሚ ሕጂ  
ከቢድ ሽግር እዩ ነይሩና። እዛ ዲጋ ግና 
ራህዋ ኣምጺኣትልና። ንኣርባዕተ-ሓሙሽተ 
ዓድታት ወኪላ እያ ትኸይድ። ዓዲ 
ዳፍላ፡ ቦኽሾምኑቕ፡ ደምበ ሃብተጽዮንን 

ኣቶ ገብረመስቀል ተወልደ

ኣቶ ሰልጠነ ጋይም

ዞባ 

ዓንሰ
ባ

ካልኦትን ተጠቀምቲ እየን። ብዘይካ’ዚ፡ 
ኣብ ትሕቴና ዘለዋ ዓድታት ጽቡቕ 
ውጽኢት ረኺበን እየን። ዝያዳ ተጠቀምቲ 
ግን ዓዲ ቦኽሾምኑቕ ኢና፤ ኣብ ትሕቲኣ 
ስለ እንቕመጥ። ኣብ ዘይንጽበዮ ቦታ ማይ 
ትህበና ኣላ። ፍሕር ኣቢልካ ፈልፋሊ 
ትረክብ። ብቐሊሉ ዒላ ትውንን። ዘራእትና 
ክነፍሪ ክኢልና።”

38 ዝዕድመኡ ንጉሰ ገብረሂወት፡ ኣብ 
ሕርሻ ኮመደረን መሸላን ዝነጥፍ ሓረስታይ 
እዩ። ንልዕሊ 20 ዓመታት ኣብ ልምዓት 
ኮመደረ ክሰርሕ ጸኒሑ። ብሰንኪ ዋሕዲ 
ማይ ከቢድ ብድሆ ይሰግር ከም ዝነበረ 
ይጠቅስ። ኣብዚ እዋን ግን ቓርሳ ኣብ 
ዝብሃል ቦታ ሕርሻ፡ እተፈላለየ ኣሕምልቲ 
ብዝሰፍሐ ዓቕሚ የልምዕ ኣሎ።

“ቃርሳ” ይብል ሓረስታይ ንጉሰ፡ “ቃርሳ፡ 
ይትረፍ ኣብ ወርሒ ግንቦት ጀራዲን 

ከተልምዕ፡ ኣብ ጥሪ’ውን ንዝስተ ማይ 
ትሕዝቶ ዒላ ይጸንሕ ኣይነበረን። ኵሉ ግዜ 
እዛ ሓጋይ ክንሓልፋ ዲና ኣይንሓልፋን 
ዝብሃል ሕቶ መልሲ ኣይነበረናን። 
መነባብሮና ኣብ ዝናብ ክረምቲ እተመርኰሰ 
ማሕረስ እዩ ነይሩ። ዲጋ ሕብላቕ ምስ 
ተሰርሐት ግን ናብ ሓረስቶት ጀራዲን 
ተቐዪርና። ኣብ ኣርባዕተ ተማሲሕና፡ 
ሸሞንተ ትሽዓተ ሞተራት ተኺልና፡ ናብ 
ጎቦ ማይ እናጨንጓዕና ነልምዕ ኣለና።” 
ብምስጋና ዕግበቱ ይገልጽ።

ዲጋ ሕብላቕ ኣብ 2020 እያ ተሃኒጻ። 
ኣብ ምስርሓ ኣብ ርእሲ ቀወምቲ 
ሰራሕተኛታት፡ ሓረስቶት’ውን ኣበርክቶ 
ነይሩዎም። ወትሩ ቐዳም ማእቶት 
ብምውጻእ፡ ኣብ ምፍዋስ ማይ-ኵዖ ዓቢ 
ስራሕ ዓሚሞም።  “ዓይንኻ ዘንቍር 
ሓመድ ናብታ ዲጋ ክኣቱ የብሉን” 
ብምባል፡ ኣብ ከትርታት ከም ዝሰርሑ’ዩ 
ዝምስክር ኣቶ ሰልጠነ ጋይም፡ ሓላፊ ቤት 
ጽሕፈት ሕርሻ ንኡስ ዞባ ዒላበርዕድ።

ኣብ ትሕቲ ዲጋ ሕብላቕ ማይ ተኸዚኑ፣ 
መሬት ተደላዲሉ፣ ሰፊሕ ናይ ጀራዲን 
ንጥፈታት ይሰላሰል ኣሎ። “ማሕንቖ ዲጋ 
ሕብላቕ ጸቢብ እዩ። ቁመታ’ውን 55 
ሜተር እዩ። ክትውስኽ ትኽእል እያ። 
እትሓቶ ባጀት’ውን ዓብዪ ኣይኰነን። 
ብድሕሪኣ መምለሲ ቦታ ኣለዋ። እንተ 
ደኣ ንላዕሊ ሓደ ሜትሮ ተወሲኹዋ፡ 

ኣቶ ተኪኤ ተኽላይ

ካብዚ ንላዕሊ ማይ ክትሕዝ ትኽእል፣ 
ክሳዕ ሓደ ሽሕ ሓረስቶት’ውን ክግልገሉላ 
ይኽእሉ። ናይ ሓረስቶት ሕቶ ከምኡ እዩ 
ዘሎ። ናይ ዞባ መደብ’ውን ተመሳሳሊ’ዩ። 
ምኽንያቱ ውጽኢቱ ተራእዩ እዩ። ኣብ 
ሓንቲ ንእሽቶ ቃጽዖ፡ ካብ 20 ክሳዕ 28 
ኵንታል ኮመደረ ተሓፊሱ እዩ። ኣብዚ 
ኸባቢ ዝፈሪ ዘሎ ኮመደረ፡ ኣብ ምርግጋእ 
ዕዳጋታት ኣስመራን ከረንን ኣበርክቶ 
ይገብር ኣሎ። ሓረስቶት፡ ተጠቐምቲ 
ክዀኑን ሚኒስትሪ ሕርሻ’ውን ክድግፎም 
ምእንቲ ብማሕበራት ክውደቡ ነተባብዖም 
ኣለና። ድሮ’ውን ብመደብ ንኡስ፡ ውሁድ 
ስድራቤታዊ መደብ ሕርሻ፡ ደርሁ፡ ቆፎ 
ንህቢ፡ ማንጉስን ልምዓት ጸባን ከነተባብዕ 
ጀሚርና ኣለና። እዚ ዅሉ ውጽኢት ዲጋ 
ሕብላቕ እዩ” ይድምድም ኣቶ ሰልጠነ 
ጋይም።

ኣቶ ንጉሰ ገብረሂወት

ዲጋ ደቂ ገብሩ  ግብሪ ምስክሩ!
 ኣብ ንኡስ ዞባ ዓዲ ተከሌዛን ዝተሰርሐት 
ዲጋ ደቂ ገብሩ፡ ሓንቲ ኻብ ውጽኢታውን 
ዲጋታት ዞባ ዓንሰባ እያ። እዛ ዲጋ ኣብ 
ሓጺር ዓመታት ዓብዪ ምዕባለን ውጽኢትን 
ኣርእያ። ልዕሊ ርብዒ ሚልዮን ሜትሮ ኩቦ 
ማይ ብምሓዝ’ውን ንሓምሳ ሄክታር መሬት 
ሕርሻ ኣብ ምልማዕ ትርከብ። ዓመት 
ምሉእ መጠን ሚዛን ከይነከየት ዝተፈላለዩ 
ኣሕልምቲ ተፍሪ ኣላ። ሓረስቶት፡ እኹል 
ማይ ብምሓዞም፡ ስርሖም ከዕብዩ  ከም 
ዝኽእሉ ዓብዪ ተስፋ ኣርእያቶም። ናብ 
ዝዓበየ መደብ ልምዓት ክኣትዉ’ውን 
ክኢሎም። ብውጽኢት ዝተተባብዑን 
ብእወታ ዝተጸልዉን ሓረስቶት፡ ናብ 
ልምዓት ጀራዲን ኣተኵሮም ወፍሪ ይገብሩ 
ኣለዉ። 
 “ኣብ ዞባ ዓንሳባ ምስ ሚኒስትሪ ሕርሻ 
ብምውህሃድ ካብ ዝተሰርሓ መደባት 
ልምዓት፡ ኣብ ምቕያር ዓይነት ህይወት 
ሓረስቶትን ሜላ ናብራን ዓብዪ ለውጢ 
ካብ ዘምጽኡ፡ ዲጋ ‘ደቂ ገብሩ’ ሓንቲ 
ኻብተን ብኣብነት ዝጥቀሱ’ያ” ይብል፡ 
ግዝያዊ ዋና ዳይረክተር ክፍሊ ሕርሻን 
መሬትን ኣቶ ገብረመስቀል ተወልደ።

ደቂ ገብሩ፡ ኣብ ንኡስ ዞባ ዓዲ ተከሌዛን 
እያ እትርከብ። ካብ ጸሊም ጽርግያ 
መስመር ኣስመራ-ከረን ካብ ሰለስተ ኪሎ 
ሜተር ዘይነውሕ ርሕቀት ኣለዋ። ካብ 
ነዋሕቲ ዝባውንቲ ነቒሉ፡ ብማእከል እታ 
ዓዲ ሃብታም ማይ-ኵዖ እዩ ዝወርዳ። 
ኲናትን ካልእ ዝጠንቁን ብርሰት ኣግራብ 
ከየጋጠማ፡ እታ ዓዲ ብኣግራብ መርኣዪ 
ኣይነበራን። ብሕልፊ ኣብዚ እታ ዲጋ 

ተሰሪሓትሉ ዘላ ከባቢ፡ ምሉእ ዓመት 
ዝዛርን ኣብ ሓጺር ኵዕታ ፈልፋሊ 
ሽያኽን ይርከብ ከም ዝነበረ ኣመሓዳሪ 
ምምሕዳር ዓዲ ደቂ ገብሩ ኣቶ በረኸት 
ሃይለ ይሕብር።

“ብግዜ መግዛእቲ ጥልያን፡ ሓንቲ 
ፋልፋሊት ማይ ነይራ፡ ‘ማይ ጥልያን’ ከኣ 
ትብሃል ነይራ። ጽሩይ ማይ ትፍልፍል 
ስለ ዝነበረት፡ ኣብ ግዜ ደርቂ ካብ ርሑቕ 
ከባቢታት ብምምጻእ፡ ማይ ይጓርቱ ኔሮም። 
ልዕሊኣ ዝርከብ ቦታ፡ ኵሉ ዛራ እዩ ነይሩ። 
እታ ዒላ ኣብ ብቑዕ ቦታ’ያ ተቐሚጣ 
ነይራ። ካብ ግዜ ናብ ግዜ ግን፡ ትሕዝቶኣ 
እናጐደለን እናተጸንቀቐን ክመጽእ 
ተራእዩ። ብሰንኪ ሕጽረት ማይ፡ ከቢድ 
ህይወት ኣሕሊፍና ኢና። እዛ ዲጋ ምስ 
ተሰርሐት ግን፡ ልዕሊ’ቲ ቐደም ተዛርዮ 
ዝነበረት ትሕዝቶ ማይ ወኒና ትርከብ” 
ይውስኽ ኣመሓዳሪ ደቂ ገብሩ ኣቶ 
በረኸት ሃይለ።

ናብዚ ዓወት ክበጽሑ ሓያል ቃልሲ 
ኣካዪዶም። ከይተሓለሉ ሰሪሖም። 
ብተስፋን ስራሕን ሓሳቦም ክዉን ከም 
ዝኸውን ኣሚኖም። እቲ ዝያዳ ዓሰርተ 
ሰለስተ ዓመታት ዝወሰደ ጕዕዞ’ውን ካልእ 
ትምህርቲ ከም ዝሃቦም እዮም ዝምስክሩ።

 “ህዝቢ፡ ግዜ ነዊሕዎ ተስፋ ኣይቈረጸን። 
ምስራሕ እዛ ዲጋ ከተምጽኣልና እትኽእል 
ረብሓ ይርኣዮ ነይሩ እዩ። ህዝቢ ሓደ 
እምነት ነይሩዎ። ንሕና መንግስቲ ኢና። 
መንግስቲ ኸኣ ናትና እዩ። ከም እምነቱ 
ኸኣ ኰይኑሉ። ኣብ ግዜኡ እዩ ኵሉ 
ዝውዳእ። ከም ህዝብን ሃገርን ዝሓለፍናዮ 
ብድሆታት’ውን ንህዝብና ይርድኦ እዩ። 
‘ዳግማይ ክትብገስ እያ። ክትህነጽ እያ።’ 
ምስ ተባህለ ኸኣ ሓንጎፋይ ኢሉ ተቐቢልዎ። 
ምኽንያቱ፡ ውጽኢቱ ተረዲእዎ እዩ። ዲጋ 
ማይ ምስ መልአ ምርባሕ ከብቲ፡ ንህቢ፡ 
ደርሁን ካልእን ከም ዝኣቱ ኣይጠራጠርን 
እየ” ይብል 2011 ኣብ ምህናጽ መሰረት 
ዲጋ ደቂ ገብሩ ኣካያዲ ስራሕ ዝነበረ ኣቶ 
ተኽለብርሃን ተስፋዝጊ።
 

ዲጋ ደቂ ገብሩ ንምስራሕ ነዊሕ ግዜ 
ዝወሰደ መጽናዕቲ እዩ ተኻይዱላ። 
ቅየሳ ተገይሩላ’ውን ኣብ 2011 
ክትስራሕ ተመዲቡ ነይሩ። ብእተፈላለየ 
ተክኒካዊ ጸገማት ግን ቀልጢፋ ክትዛዘም 
ኣይከኣለትን። 2021 ግን ቁመት ህንጻኣ 
ሽዱሽተ ሜትሮ በጺሑ ነይሩ። “ናይ 
ግድን ክትውዳእ ስለ ዝነበራ፡ ተሪፉ 
ዝነበረ ሕጽረታትን ዝጐደለ ዓቕሚ ሰብን 
ንምምላእ ኣብ 2022 ዳግማይ ንስራሕ 
ተበጊሳ። ምሉእ ተሳታፍነት ህዝቢ ብፍላይ 
ከኣ ልዑል ኣበርክቶ ደቀንስትዮ ነይሩ። 
ክፍለ ሰራዊት 63፡ ኣብቲ መደብ ስራሕ 
ተሳቲፎም ኣብ ውሽጢ ሰለስተ ወርሒ 
ክውድእዋ ክኢሎም። ኣብ 2023 
ተዛዚማ” ይብል እቲ ኣብ ምዝዛም ዘብጽሓ 
መሃንድስ ሕርሻ ተመስገን ሃብተኣብ።

14 ሜትሮ ቁመት፡ 120 ሜትሮ ንውሓት፡ 
12 ሜትሮ ጐድናዊ ስፍሓት ዘሎዋ ዲጋ 
ደቂ ገብሩ ናይ ኣስታት 500 ሄክታር 
ማይ-ኵዖ ኣለዋ። እቲ ኸባቢ ንመስርሕ 
ዝኸውን ባህርያዊ ጥረ-ነገራት ስለ 

ኣቶ በረኸት ሃይለ

ኣቶ ተኽለብርሃን ተስፋዝጊ

ኢንጅነር ተመስገን ሃብተኣብ

ዝውንን’ውን ኣብ ምህናጽ ናይታ ዲጋ 
ዓቢ ኣበርክቶ ገይሩ እዩ። ዲጋ ደቂ-ገብሩ፡ 
ኣብ እዋን ምስራሓ’ውን ዕድላት ስራሕ 
ንህዝቢ ፈጢራ እያ። ኣብቲ ድርብ ረብሓ 
ዝነበሮ ወፍሪ’ውን ህዝቢ ስምዒት ዋንነት 
ሓዊሱ ክሰርሕ ተደሪኹ።

“በቲ ዲጋና ነስርሕ፡ በቲ ኸኣ ንድረር 
ኔርና። ሽግር ማይ፡ ንደቀንስትዮ እዩ ዝያዳ 
ዝኸብደን። ሕጽረት ማይ ኣሳቕዩና እዩ፣ 
ሕጂ ግና ጥቕሙ ርኢናዮ። እዛ ዲጋ 
ክትውዳእ ምእንቲ፡ ደቀንስትዮ ዝለዓለ ተራ 
ተጻዊተን እንተ በልኩ ምግናን ኣይኰነን።  
ሕጂ ራህዋ የስተማቕራ ኣለዋ። ማይ እንተ 
ድኣ ሒዝካ፡ ኵሉ ነገር ክትገብር ትኽእል 
ኢኻ። ብዙሓት ደቀንስትዮ’ውን ኣብ 
ዘመናዊ ሕርሻ ይጽምበራ ኣለዋ” ትብል 

ኣብ ምምሕዳር ከባቢ ደቂ ገብሩ ኣካያዲት 
ስራሕ ወ/ሮ ሰናይት ምስግና።

ዲጋ ደቂ ገብሩ ቅድሚ ምስርሓ ሰፊሕ 
መደብ ስራሕ ምፍዋስ ማይ-ኵዖ ተገይሩላ፣ 
ቅናታዊ ዛላን ከትርን’ውን ተሰሪሑላ። 
ምፍዋስ ማይ-ኵዖ ኣብ ሓደ እዋን ደው 
ዝብል ስራሕ ስለ ዘይኰነ፡ ብሓፈሻ ንህዝቢ 
ብፍላይ ከኣ ንኣመሓደርትን ኣነባበርቲ 
ዓዲን ቀጻሊ ምኽርን መምርሕን ንህቦም 
ኢና” ይብል መሃንድስ ሕርሻ ተመስገን 
ሃብተኣብ።

“ብዘይ ምግናን ኣብዚ ጀራዲን 150 
ዝዀና ሞተረታት ኣሎዋ። ብእአን ኢና 
ንሰርሕ ዘለና። ክቱር ነዳዲ እየን ዘህልኻ። 
ነዳዲ ከቢድ ዋጋ እዩ ዘኽፍል። ነፍሲ-
ወከፍ ሓረስታይ ብኸምኡ እናኸፈለ 
ነዊሕ ክኸይድ ዝኽእል ኣይኰነን። ንሕና 
ከም ሓሳብ፡ ሓደ ዓብዪ ገንኢ ማይ ኣብ 
ላዕሊ ክትትከለልና ንደሊ። ናብቲ ባስካ 
ማይ መሊእና ብስሕበት ጀራዲን ከነስቲ 
ኣይንጽገምን። ብዙሕ ረብሓ’ውን ክህልዎ 
እዩ። ናይ ካናለ መስመር ጌርና ክነልምዕን 
ብውሑድ ወጻኢታት ዓብዪ ቁጠባዊ 
ምዕባለ ክንረክብን ንኽእል። ኣብ ምርግጋእ 
ዕዳጋ’ውን ዓብዪ ተራ ምሃለወና። ስለዚ 
ካብዚ ዘሎናዮ ክንዓቢ ሚኒስትሪ ሕርሻ 

ክድግፈና ንላቦ” ይብል ኣቶ ተኽለብርሃን 
ተስፋዝጊ።

ዲጋ ደቂ ገብሩ ኣብ ኣዝዩ ኣገዳሲ ቦታ 
እያ ተደኲና። ዛራኣ ንታሕቲ ይወርድ። 
ዛጊት ሓያሎ ሓረስቶት ዝተፈላለየ 
ኣሕምልትን ፍረታትን የልምዑ ኣለዉ። 
ሰፊሕ ማይ-ኵዖን እኹል ማይ ናይ 
ምኽዛን ዓቕሚ’ውን ስለ ዘለዋ፡ ኣብ 
ቅድሚኣ ዓብዪን ብሩህን ተስፋ ኣለዋ። 

“እዛ ዲጋ ንኣና ጥራይ ዘይኰነት፡ ንብምልኡ 
ንኡስ ዞባ ዓዲ ተከሌዛንን ካልኦት ንኡሳን 
ዞባ ዓንሰባን ከተስቲ ዘኽእል ዓቕሚ ኣሎዋ። 
ንዓና ዀይና ንኻልኦት ከም እትኸውን 
ኣይንጠራጠርን ኢና። ማእከል ኰይና 
ብመስመራት ሻምብቆ ማይ ናብ ካልእ 
ክትበጽሕ እያ። ራእይና ኣዝዩ ዓብዪ እዩ። 
ናብዚ ክንበጽሕ ዓቕሊ ጌርና ኢና። ልዑል 
ደገፍ መንግስቲ’ውን ኣይተፈልየናን። በዚ 
ኣጋጣሚ፡ ኣብ ምስራሕ ናይ’ዛ ዲጋ ልዑል 
ደገፍ ንዝገበሩልና ኣማሓደሪ ንኡስ ዞባ 
ዓዲተከሌዛን ዞባ ዓንሰባን ኣባላትን ኣዘዝቲ 
ሓይልታት ምክልኻል ናይቲ ኸባብን፡ 
ብፍላይ ድማ ንሚኒስተር ሕርሻን ክብ 
ዝበለ ምስጋና ይብጽሓዮም።” ብምስጋና 
ይዛዝም  ኣመሓዳሪ ምምሕዳር ዓዲ ደቂ 
ገብሩ ኣቶ በረኸት ሃይለ።

***

ወ/ሮ ሰናይት ምስግና

ሚኒስትሪ ሕርሻ ከም መቐጸልታ ናይቲ 
ኣብ ዲጋን ራህያታትን ኣተኲሩ ከካይዶ 
ዝጸንሐ መደብ ምዕቃብ ሓመድን ማይን፡ 
ኣብ ዝሓለፈ ዓመታት’ውን መርኣያ 
ክዀና ዝኽእላ ናይ ማይ ከትሪ ምስ ናይ 
ልምዓት መሻርኽቱ ብምውህሃድ ኣብ ዞባ 
ደቡብ ሰሪሑ። 

ዞባ ደቡብ፡ ኣብ ምዕቃብ ሓመድን 
ማይን ሃብታም ተመኵሮ እዩ ዝውንን።  
ብዝተፈለለየ ዓይነት ስራሕ ነቲ ሓሳብ 
ክትግብር ጸኒሑን ኣሎን። ኣብ ዝሓለፈ 
33 ዓመታት ናጽነት፡ 152 ዲጋታት፡ 269 
ራህያታት ተሃኒጸን። በዚ ተታሒዙ ዘሎ 
ልዕሊ 47 ሚልዮን ሜትሮ ኩቦ ማይ፣ 
ልዕሊ 47,000 ሄክታር መሬት ክለምዕ 
ይኽእል።  ብሓፈሻ፡ ብማእከላይ ገምጋምን 
ኣብ ነፍሲ-ወከፍ ሸሞንተ ኪሎ-ሜተር 
ከዘንቲ ማይ ተሰሪሐን ይርከባ። 

“ምዕቃብ ሓመድን ማይን ብእተፈላለየ 
ትሕተ-ቕርጺ እዩ ዝዕመም። ነዊሕ 
ዓመታት ብምህናጽ ዲጋታትን ራህያታትን 
ክሰርሕ ጸኒሑ። ዲጋታትን ራህያታትን ኣብ 
ምኽዛን ማይ ዘሎዎ ኣበርክቶ ርዱእ እዩ። 
እንተዀነ ምስራሕ ናይ ኮንክሪት ከትሪ 
(ሓውሲ መጠነ-ንኡስ ዲጋ) ግን ብዙሕ 
ረብሓታት ኣሎዎ” ይብል፡ ኣብ ዞባ ደቡብ 
ሓላፊ ጨንፈር ምዕቃብ ሓመድን ማይን 
ልምዓት መስኖን ኣቶ ተኽለሃይማኖት 
ዘርኣይ።  

ከትርታት ምስራሕ ብዙሕ ረብሓታት 
ኣሎዎ። ኵሉ’ቲ ኣብ ማይ-ኵዖ ዝርከብ 
ህዝቢ፡ ካብ ላዕሊ ክሳዕ ታሕቲ ዝርከብ  
ተጠቃምነት ክህልዎ የኽእል። 

እዚ ኣገባብ ኣሰራርሓ ክተኣታቶ ምእንቲ፡ 
ኣብ ዓዲ-ዓዳ ንኡስ ዞባ መንደፈራን ዓዲ-
ቖዶ ንኡስ ዞባ እምኒ ሓይልን -ሽዱሽተ 
ከትርታት ሰሪሖም። ዓዲ-ዓዳ ኣብ ንኡስ 
ዞባ መንደፈራ ምምሕዳር ከባቢ ኩዶ 
ፈላሲ እያ እትርከብ። ምስ ደርዓንቶ፡ 
ድበዛና፡ ማእዶን ዝባን ዑናን ድማ 
ትዳወብ። ብኣስታት 200 ስድራቤታት 
ዝቘመ ህዝቢ ኣሎዋ። መነባብሮ’ቲ ህዝቢ 

ንኡስ ዲጋ ዓዲ ዓዳ - ካብ ክረምቲ ናብ ክረምቲ

ኣብ ሕርሻ እተመርኰሰ እዩ። ኣብ እዋን 
መግዛእቲ ጥልያን፡ ሓረስቶት እታ ዓዲ 
ምስ ሕርሻ መስኖ ከም ዝተላለዩን ኣብ 
ልምዓት ጀራዲን ሃብታም ተመኵሮ ከም 
ዝውንኑን ኣመሓዳሪ ምምሕዳር ከባቢ 
ኩዶ-ፈላሲ ኣቶ በረኸት ከሰተ ይገልጽ።
 
ብዓዲ-ዓዳ ዝሓልፍ ሩባ ማይ ተኸላ፡ 
ካብ ርሑቕ ከባቢታት ‘ጉሕ-ጭዓ’ እዩ 
ዝብገስ። እቲ ማይ ነዊሕ ኪሎሜተር 
ተጓዒዙ ንሩባ ተኸላ ሰንጢቑ ይሓልፍ። 
ቀደም፡ እቲ ዝወርድ ማይ፡ ኣዝዩ ሓያልን 
ብርቱዕን’ዩ ነይሩ። ኣብ ጽቡቕ ክረምቲ፡ 
ህዝቢ እቲ ኸባቢ ናብ ሓደጋ ከይወድቕ 
ስግኣት ነይሩዎ እዩ። ደሓር ግን እቲ ማይ 
ብእተፈላለየ ምኽንያታት ከንቈልቊል 
ጀሚሩ። “ዋላ’ኳ እቶም ሓረስቶት 
ጻዕራማትን ትጕሃትን ኰይኖም ዒላታት 
ብምፍሓር፡ ኣሕምልቲ የልምዑ እንተ 
ነበሩ፡ ዋሕዲ ማይ ግን ከቢድ ብድሆ 
ነይሩ” ይዝክር ኣቶ በረኸት ከሰተ። 

ብመሰረት ሓበሬታ ኣቶ በረኸት ከሰተ፡ 
ብሰንኪ ዋሕዲ ምንጪ ማይ፡ ሓያሎ 
ሓረስቶት ካብ ልምዓት ጀራዲን ኢዶም 
ክስሕቡን ተስፋ ክቘርጹን ተደናዲኖም 
ኔሮም። ናብ ዝምልከቶም ኣካላት መንግስቲ 
ብዓቢኡ ድማ ናብ ምምሕዳርን ሚኒስትሪ 
ሕርሻን’ውን ሓበሬታ ከቕርቡ ተገዲዶም። 

ዋሕዲ ማይ ኣብ ዓዲ-ዓዳ ምስ ተራእየ፡ 
ናብቲ ቦታ ክኢላታት ሕርሻ ተንቀሳቒሶም። 
ፍታሕ ንምምጻእ መጽናዕቲ ኣካዪዶም። 
ደሓር’ውን ንኽኢላታት ሕርሻ፡ ልምዓት 
መስኖን ምምሕዳርን ዘማእከለት ሓንቲ 
ጉጅለ ተመስሪታ። ካብ ጽልማ ክሳብ 
ዓዲ ዓዳን ዝባን ዑናን ዝርከብ ሩባ 
ማይ ተኸላ ተዳህሲሱ፣ ተቐዪሱ። ማይ 
ተኸላ ሰፊሕ ማይ-ኵዖ እዩ ዝውንን። 
ብውዱእ መጽናዕቲ፡ ዲጋ-ከትሪ ንምስራሕ 
ተኣሚሙ። ብዓለምለኸ ምወላ ንሕርሻዊ 
ልምዓት (IFAD)ን ባንክ ልምዓት 
ኣፍሪቃን (AfDB)ን መጽናዕቲ ተኻዪዱን 
ንእኡ ንምስራሕ እኹል ባጀት ከም 
ዘድልዮ ተፈሊጡን።

“እንተዀነ ክሳዕ 2019 ምወላ ይጽበ 
ነይሩ።” ይብል ኣብ ንኡስ ዞባ መንደፈራ 
ክኢላ ልምዓት መስኖ ኢንጅነር ኪዳነ 
መንግስተኣብ። “ምዕቃብ ሓመድን ማይን 
ኣብ ንኡስ ዞባ መንደፈራ፡ ብመደብ 
ክረምታዊ ማእቶት ተመሃሮን መደብ 
መግቢ ብስራሕን እዩ ዝሰላሰል። ቅድሚ 
ዲጋ-ከትሪ ዓዲ-ዓዳ’ውን ብባጀት ሚኒስትሪ 
ሕርሻ ዝተሰርሐት መደብ ምዕቃብ 
ሓመድን ማይን ኩዶ ፈላሲ ነይራ። ሰፊሕ 
ማይ-ኵዖ ኣብ ዘሎዎ ሩባ ማይ ተኸላ፡  ኣቶ በረኸት ከሰተ

ዞባ 

ደቡብ

ኣቶ ተኽለሃይማኖት ዘርኣይ

ኢንጅነር ኪዳነ መንግስትኣብ

ዲጋ ከትሪ ናይ ምስራሕ መደብ ነዊሕ 
ዝጸንሐ ዀይኑ፡ ኣብ 2020 ድማ ክስራሕ 
ተበጊሱ።” ይሕብር ኢንጅነር ኪዳነ 
መንግስትኣብ።

“ኣብ ዞባና፡ ሽዱሽተ ዲጋ-ከትርታት 
ንምስራሕ ኢና ተበጊስና። ክልተ ኸኣ ኣብ 
ዓዲ-ዓዳን ዓዲ-ቖዶን ክዀና ተወሲነን። 
ንምስራሕ ናይተን ከትርታት ውሕሉል 
ምሕደራ ባጀት ተኸቲልና። ብተረፍ 
ናይ’ቲ ዝተመደበ ባጀት’ውን ክንሰርሕ 
ክኢልና። ህንጸት ከትሪ፡ በዘን ክልተ 
ዓዲ ከም ናይ ፈተነ መደብ ተበጊስና። 
ውጽኢቱ ተራእዩ ስለዘሎዎ’ውን ናብ 
ካልኦት ክንቅጽል ኢና” ይብል ኣቶ 
ተኽለሃይማኖት ዘርኣይ።

ኣርባዕተ ዲጋ ከትሪ ዓዲ-ዓዳ፡ ናይ 76,000 
ሜተር ኩቦ፡ 43,000 ሜተር ኩቦ፡ 40,000 
ሜተር ኩቦ፡ 21,000 ሜተር ኩቦ ማይ 
ይሕዛ። ነፍሲ-ወከፍ ዲጋ-ከትሪ ክሳዕ 15 
ሄክታር መሬት ሕርሻ የልምዓ ኣለዋ።

“ምስራሕ ናይ’ዘን ከትሪታት ዕድል ስራሕ 
ፈጢሩ እዩ። ህዝቢ ናብ ስራሕ ወፊሩ። 
በቲ ሓደ ኣብ ምዕቃብ ሓመድን ማይን 
እጃሙ ኣበርኪቱ፣ በቲ ኻልእ ወፊሩ 
ድራር እለቱ ሒዙ ናብ ገዛኡ ይምለስ 
ነይሩ። ብዘይካ’ዚ ንምዕዋት መደብ ስራሕ 
ማእቶት ተወዲቡ፣ እምንን ሑጻን ተጓሪቱ 
እዩ። ስለዚ፡ ህዝቢ ዓዲ-ዓዳ ኣብ ምስራሕ 
ናይዘን ከትርታት ልዑል ተሳታፍነት እዩ 
ነይሩዎ።” ይምስክር ኣመሓዳሪ ምምሕዳር 
ከባቢ ኩዶ-ፈላሲ ኣቶ በረኸት ከሰተ።

“እዘን ከትርታት ምስ ተሰርሓ፡ ምልኣት 
ዒላ ኣረጋጊጽና። ክሳዕ ሸሞንተ-ትሽዓተ 
ሜተር ኲዒትና ኢና ማይ ንረክብ ኔርና። 

ሕጂ ግን መሬት ጸጊቡ፡ ዒላታትና መሊአን 
ከይጐደላ ካብ ክረምቲ ናብ ክረምቲ 
ይሰግራ ኣለዋ። እዘን ከትርታት እዚኣተን 
ምስ ተሰርሓ፡ ዕቃበ መሬት ተገይሩ። እቲ 
ተባሕጒጉ ናብ ካልእ ዝኸይድ ዝነበረ 
ልሙዕ ሓመድ ኣብ መሬትና ክተርፍ 
ክኢሉ። ብዝናብ ኣዝመራ ማይ ገሊልና 
ግራውትና ነስቲ። ብውሕጅ መስከረም 
ጌርና ነቲ ናብ ሃጒ ዝበጽሐ ብሞተር 
ነስትዮ። ማይ ስለ ዝኸዘና፡ መሬት ማይ 
ስለዝሓዘ፡ ትሕቲ ባይታና ሃብቲሙ። ዒላና 
ሃብቲሙ። እቲ ኣብ ግዜ ኣቦሓጎታትና 
ዝነበረ ዛራ ክንርኢ በቒዕና።” ይሕብር፡ 
ሓደ ኻብ ሓረስቶት ዓዲ-ዓዳ፡ ቀሺ 
ኣብርሃም መሓሪ።

ኣሰፋው ዮሃንስ’ውን ኣብ ልምዓት 
ጀራዲን ናይ ልዕሊ 22 ዓመት ተመኵሮ 
ዘሎዎ ሓረስታይ እዩ። ኣብ ዝሓለፈ ነዊሕ 
ዓመታት ዋሕዲ ማይ ቀንዲ ዕንቅፋት 
ሕርሻዊ ልምዓት ዓዲ-ዓዳ ምንባሩ 
ይሕብር። “እዘን ከትርታት ምስ ተሰርሓ 
ኣብ ህይወትናን መነባብሮናን ዓቢ ለውጢ 
ኢና ርኢና። ማይ ክረምቲ ክሳዕ ጥሪ እዩ 
ዝጸንሕ ዘሎ። ኣብ ርእሲኡ ዒላታትና 

ከይጐደላ ይጸንሓ። ዳርጋ ምሉእ ዓመት 
ማይ ኣሎና። ካብ 10 ክሳዕ 15 ኵንታል 
ፈልሲ ኣሕምልቲ ዘሪእና፡ ሰለስተ ግዜ 
ቀውዒ ንረክብ ኣለና። ኣነ ክብገስ ከለኹ፡ 
ሓንቲ ሞተር ጥራይ’ያ ኔራትኒ። እዘን 
ከትሪ ምስ ተሰርሓ ግና ሓንቲ ጀነሬተር 
ሓንቲ ሞተር ወኒነ፣ ናይ ጸባ ላም ኣጥርየን 
መንበሪ ገዛ ሃኒጸን እየ። ዓቢ ለውጢ ኢና 
ረኺብና።” ንውጽኢት ናይ’ተን ከትርታት 
ብሓበንን ብሓጐስን ይገልጽ ሓረስታይ 
ኣሰፋው ዮሃንስ።

“ልዕሊ 12 ዓመታት ካብ ዒላ ጀራዲን 
የልምዕ ኔረ። ናይ ማይ ሕቶ ግን መልሲ 
ኣይነበረንን። ዓቢ ዕንቅፋት ስራሕ ነይሩ። 
ምስ ምስራሕ ናይ’ዘን ከትርታት ከነጻጽሮ 
ከለኹ፡ ናይ ሰማይን ምድርን ፍልልይ 
ኣሎዎ። ብጀርዲንን ብዝናብ ክረምትን 
ነልምዕ ሓረስቶት ኢና ተቐዪርና። 
ምስ ዋሕዲ ማይ፡ ኣስፍሒና ከነልምዕ 
ኣይንኽእልን ኔርና። ኣብዚ እዋን ግን ኣብ 
ርእሲ ኣእካል፡ ድንሽ፡ ሽጉርቲ፡ ኮመደረ 
ቆስጣን ሰላጣን ነልምዕ ኣለና። ኣብ 
ምርግጋእ ዕዳጋ ግደ ነበርክት ኣሎና።” 
ይምስክር ሓረስታይ  ታደሰ ግርማይ።

ቀሺ ኣብርሃም መሓሪ ኣቶ ኣሰፋው ዮሃንስ

ኣቶ ታደሰ ግርማይ

 “በዚ ኸባቢ ዝወርድ ዝነበረ ትሕዝቶ ማይ፡ 
ሓያል’ዩ ነይሩ። ስለ ዘይተዓግተ ግን ኣብ 
መዓላ ክውዕል ኣይከኣለን። ኣብ ርእሲኡ 
ብሰንኪ ዋሕዲ ዝናብ’ውን ናይ ምንጻፍን 
ምድራቕን ሓደጋ ይውሰኾ ነበረ። እዚ 
መሬት ድኻ’ዩ ነይሩ። እዘን ክልተ ከትሪ 
ስለዝተሰርሓ ግን ማይ ተረኺቡ። መሬት 
ተደላዲሉ ምስ ተደኵዐ፣ ሃብቲሙ፡ ለሚዑ፡ 
ፈርዩ’ውን። እዚ ኣብዚ ዘሎ ሓረስታይ 
ንገዛእ ርእሱ ዀይኑ፡ ንኸባቢኡ ይኸውን 
ኣሎ። ሳላ’ዘን ከትርታት፡ ኣብ ዓይነት 
ህይወትና ዓቢ ለውጢ ርኢና ኢና” ይብል 
ኣመሓዳሪ ምምሕዳር ከባቢ ዓዲ ቖዶ ኣቶ 
ለኣከ ገብረገርግሽ።

ዓዲ ቖዶ፡ ኣብ ንኡስ ዞባ እምኒ ሓይሊ 
እትርከብ ምምሕዳር ከባቢ እያ። ዓዲ ቖዶ፡ 
ምስ ማእዶ፡ ቤት ማርያ፡ ቅነ ሓያላ፡ ዓዲ 
ባድምን በርዓዳይን ትዳወብ። መነባብሮ 
ናይቲ ህዝቢ ኣብ ሕርሻ ዝተመርኰሰ እዩ። 
ኣብቲ ምምሕዳር ከባቢ ኣስታት 1100 
ህዝቢ ይነብር። ህዝቢ ምምሕዳር ከባቢ 
ቖዶ፡ ዝጸንሖ ተመክሮ ጀርዲን ልዕሊ ሓደ 
ሚእቲ ዓመት ሓሊፉ። ዓይነት ናይ’ቲ 
ልምዓትን ውጽኢቱን ግና ምስ ባህጊ ናይቲ 
ህዝቢ ዝዳረግ ኣይነበረን። “ምኽንያቱ፡ 
ብሰንኪ ብርሰት ኣግራብን ካልእ ጸገማትን 
ዝናብን ውሕጅ ካብ ዓመት ናብ ዓመት 
እናወሓደ መጺኡ” የረጋግጽ ኣመሓዳሪ 

ምምሕዳር ከባቢ ዓዲ ቖዶ ኣቶ ለኣከ 
ገብረገርግሽ።

“ህዝብና” ይብል ኣቶ ለኣከ ገብረገርሽ፡ 
“ህዝብና ናይ ሕርሻ ህዝቢ እዩ ነይሩ። 
ናይ ስራሕ ህዝቢ እዩ። ጸገሙ፡ ናይ ማይን 
መሳርሕን ጥራይ እዩ ነይሩ። ምስ ኵሉ 
ሕጽረታትን ዋሕዲ መሳርሒታትን ግዳ 
ጀርዲን የልምዕ ነይሩ። ዒላ ፍሒሩ’ውን 
ሰፊሕ ናይ ልምዓት መደብ ከካይድ 
ዘይፈተነ ህዝቢ ኣይኰነን። እንተዀነ፡ 
ብሰንኪ እናጐደለ ዝመጽአ ዝነበረ መጠን 
ዝናብን ውሕጅን፡ ካብ ልምዓት ጀርዲን 
ወጺኡ ናብ ናይ ቀውዒ ሓረስታይ ወይ 
ሓረስታይ ዝናብ ክረምቲ ተቐዪሩ። 
ህይወት ብኸምኡ ክቕጽል ስለ ዘይክእል 
ግን ሓደ ፍታሕ ክድለ ነይሩዎ።” የዘንቱ 
ኣመሓዳሪ ምምሕዳር ከባቢ ዓዲ ቖዶ ኣቶ 
ለኣከ ገብረገርግሽ።

ሰሓርቲ፡ ሓንቲ ካብ ዓበይቲ ማይ-ኵዖታት 
ዘሎዋ ምምሕዳር ከባቢ ዓዲ ቖዶ እያ። 
ኣብ ሰሓርቲ ሩባ ማይ-ነፋሒ ይርከብ። 
ማይ-ነፋሒ፡ ካብ ነዊሕ ዝባን መንደፈራን 
ከባቢኡን ዝብገስ ሰፊሕ ማይ ኵዖ 
ይውንን። ኣብ ጽጉብ ክራማት ሓያል 
ውሕጅ ይወርዳ። እቲ ሃላሊ ውሕጅ 
ብቐሊል ዝስገር ኣይነበረን።

“ብማይ-ነፋሒ ዝወርድ ዝነበረ ማይ፡ 
ኣብ ጥቕሚ ከይወዓለ፡ ልሙዕ ሓመድ 
ለኪሙ’ዩ ዝኸይድ ነይሩ። ማይ ከም 
ከባቢና ኢና ኔርና። ናይ ማይ ዋሕዲ 
ነይሩና ኢልና ኣይንዛረብን፣ መዐቀቢ ግን 
ኣይነበረናን። ዝተዘርወ ሓርጭን ዝተበተነ 
ደበናን ቁም-ነገር የብሉን። ጥብ ዝበለ 
ማይ ክዕቀብ እንተ ዘይክኢሉ፡ ቅድም 
ንልምዓት፡ ብዓቢኡ ንምንባር’ውን ኣዝዩ 
ፈታኒ እዩ። ከምኡ ፈሊጡ፡ መንግስትና 
ኣብ 2019 እዘን ከትርታት ክሰርሓልና 
መዲቡ” ይብል፡ ሓረስታይ ዓዲ ሰክሕ፡ 
ቀሺ ሃብቶም ተስፋማርያም።

 “ኣብ ግንቦተ-ሰነ 2019 ስራሕ 
ተጀሚሩ። እቲ መጽናዕቲ ኣቐዲሙ’ዩ 

  “ሳላ ዲጋ ከትሪ፡ ኣብ ህይወትና ዓቢ ለውጢ ርኢና” 

ተኻዪዱ። ምምሕዳር፡ ቤት ጽሕፈት 
ሕርሻ፡ ምህድስናን ልምዓት መስኖን። ኣብ 
ሩባ ሰሓርቲ ከትሪ ክትስራሕ ኣብ ናይ 
ሓባር ስምምዕ ተበጺሑ። ህዝቢ’ውን ነቲ 
መደብ ሓንጎፋይ ኢሉ ተቐቢሉዎ” ይብል 
ክኢላ ልምዓት መስኖን ምዕቃብ ሓመድን 
ማይን ንኡስ ዞባ እምኒ ሓይሊ ኢንጅነር 
ዘሚካኤል ጸጋይ።

ብመሰረት ሓበሬታ ኢንጅነር ዘሚካኤል፡ 
ከትሪ ዓዲ ቖዶ፡ ናይ 16,189 ሄክታር 
ማይ-ኵዖ፡ 21,000 ሜትሮ ኲቦ መኽዘን 
ማይ፡ ናይ ምልማዕ ተኽእሎኡ ድማ 30 
ሄክታር መሬት ይበጽሕ። ኣብ ምስራሕ 
ናይታ መጠን ንኡስ-ዲጋ ከትሪ ልዑል 
ተሳታፍነት ህዝቢ ተንጸባሪቑ። ድርብ 
ጥቕሚ ዘውህብ ከትሪ ዓዲ ቖዶ፡ ዕድል 
ስራሕ’ውን ፈጢሩ እዩ። ኣብ ግዜ ህንጸት 
ከትሪ፡ ናይ እምኒ ጸገም ኣይነበረን። ካብ 

ኣቶ ለኣከ ገብረገርግሽ

ቀሺ ሃብቶም ተስፋማርያም

ኢንጅነር ዘሚካኤል ጸጋይ

ቀረባ ርሕቀት’ዩ ተጓሪቱ። እቲ ስራሕ 
ድማ ኣብ ዝተመደበሉ ግዜ ተዛዚሙ። 
ድሕሪ ምስራሕ ከትሪ ዓዲ ቖዶ፡ ንሰብን 
ጥሪትን ዝኸውን እኹል ዝስተ-ማይ 
ተረኺቡ፣ ልምዓቶም ሰፊሑ። “እቲ 
ምስጢር ኣብ ከትሪ’ዩ ዘሎ” ይብል ኣቶ 
ለኣከ ገብረገርግሽ።

“ካብ ሓደ ዲጋ፡ ከትርታት ክበዝሕ ይሕሸና 
ኢና ንብል። እቲ ምንታይ፡ እቲ ኸባቢኡ 
ዘሎ ዒላታት ይህብትም ኣሎ። ኵዕት 
ኣቢልና ኢና ማይ ክንረክብ ንኽእል። 
ሎሚ፡ ኵሉ ማይ ነቲዑ እዩ። ብውሽጢ 
መሬት ናይ ማይ መስመር ተፈጢሩ። 
ኵሉ እዩ ናብ ልምዓት ተቐዪሩ። ኵሉ 
ሰብ ሓረስታይ ኰይኑ። እዛ ከትሪ’ውን 
ሓደ-ኽልተ ሜትሮ እንተ ትውሰኻ፡ ነታ 
ላዕለወይቲ መርከበታ’ሞ፡ ኣብ ምህብታም 
ትሕተ ባይታዊ ማይን ዕቃበ ማይን 
ኣዝዩ ምዓበየ። ምኽንያቱ፡ መደቀሲ ማይ 

ኣለዋ።” ንሓበሬታኡ ብኣብነት የራጒድ 
ኣቶ ለኣከ ገብረገርግሽ።

ስምዒት ዋንነት፡ እቲ ዝዓበየ ሓይሊ እዩ። 
“ናተይን ይምልከተንን” ዝብል መንፈስ 
እንተ ሰሪጹ፡ ዘላቕነት ናይ ዝዀነ ተበግሶ 
ክረጋገጽ ይኽእል። ምምሕዳር ከባብን 
ኮሚተ ልምዓት ዓድን፡ ኣብዚ መዳይ 
ኣበርቲዖም ከም ዝሰርሑ’ዩ ዝሕብር ኣቶ 
ለኣከ።

“ኣብዛ ከትሪ ኣኪብና ንህዝብና ንሕብሮ 
ኢና። ‘ኣብዛ ክልተ ዘይትበጽሕ ሜትሮ 
ተኣኪቡ ዘሎ ሓመድ ክንደይ ይበጽሕ? 
ዓሰርተ ዓመት ብኸምዚ እንተ ድኣ ቐጺሉ፡ 
እዛ ዓዲ እንታይ ምዀነት? ናብ ምድረበዳ 
ትቕየር ማለት’ዩ። ስለዚ መሬትና እንተ 
ዘይዓቂብና ክንነብር ኣይንኽእልን ኢና’ 
ኢልና ንህዝብና ነረድኦ። ህዝቢ ኸኣ 
ውጽኢት እንተ ርእዩ ሰዓባይ’ዩ። ኣብ 

ምፍዋስ ማይ-ኵዖ ክሰርሕ’ውን ልዑል 
እምነት ኣሎኒ። መንግስቲ ከትርታት 
ምስርሑ አመስግን። ክቕጽሎ ኸኣ እላቦ” 
ይምሕጸን፡ ኣመሓዳሪ ምምሕዳር ከባቢ 
ዓዲ ቖዶ ኣቶ ለኣከ ገብረገርግሽ። 

ከትርታት፡ ኣድማዒ ውጽኢት ከም 
ዘሎዎ ብግብሪ ተረጋጊጹ እዩ። ማዕረ 
ማዕረኡ ምምላእ ድበት ከየኸትል የስግእ 
እዩ። ህዝቢ’ውን ነቲ ማይ-ኵዖ ክፍውስ 
ይግብኦ። “እታ እንበልዓ መግቢ፡ በታ 
እንዕቅባ ማይ ኣብታ እንዕቀባ ሓመድ 
ስለ እትበቊል፣ ምዕቃብ ሓመድን ማይን 
ድማ ናይ ኵሉ ኣካል ሕብረተሰብ ዕማም 
ስለ ዝዀነ ኢደይ-ኢድካ ኢልና ንዓቅቦ’የ 
ዝብል” ብምባል ይላቦ፡ ኣብ ዞባ ደቡብ 
ሓላፊ ጨንፈር ምዕቃብ ሓመድን ማይን 
ልምዓትን መስኖን ኣቶ ተኽለሃይማኖት 
ዘርኣይ።

***

ጎቦታትን ስንጭሮታትን ዝበዝሖ ንኡስ ዞባ 
ሎጎ ዓንሰባ፡ ዛጊት፡ ልዕሊ 76 ሚእታዊት 
ካብ መሬቱ ተዛልዩ ኣሎ። እቲ ተሪፉ 
ዘሎ’ውን ኣብ መስርሕ’ዩ ዝርከብ።

ነበርቲ ሎጎ ዓንሰባ፡ ኣብ ምስራሕ ከትርታት 
ሃብታም ተመኵሮ እዩ ጸኒሕዎም። ኣብቲ 
ኣጻድፍ ዝበዝሖን ንኡስ ዝሕረስ መሬትን፡ 
ነቲ ብዝናብ ክረምቲ ዝረኽብዎ ማይ 
እናዓገቱ፡ ናብ ልምዓት ጀራዲን ይቕይሩዎ 
ነበሩ። ካብ ወለዶ ናብ ወለዶ እናተወራረሰ 
ዝቐጸለ ናይ ምዝላይ ስራሕ፡ ሎሚ ስነ 
ፍልጠት ተወሲኽዎ ናብ ዝለዓለ ደረጃ 
ከም ዝበጽሐ፡ ኣብቲ ንኡስ ዞባ ሓላፊት 
ቁጠባዊ ልምዓት ወ/ ኤልሳ ርስቶም 
ትሕብር።

ብመሰረት ሓበሬታ ወ/ ኤልሳ፡ ኣብ 
ዝሓለፈ ዓመታት፡ ኣብ ሎጎ-ዓንሰባ 
ሸውዓተ ዲጋታት ተሰሪሐን፣ ክልተ 
ድማ ኣብ መስርሕ ስራሕ ይርከባ። ኣብ 
ርእሲኡ ልዕሊ ሸውዓተ ራህያታት’ውን 
ተሃኒጸን። ህዝቢ ሎጎ ዓንሰባ ዲጋታት ናይ 
ምስራሕ ሓያል ድሌትን ወንን ኣሎዎ። 
ዓድታት’ውን ባዕላዊ ተበግሶ ክወስዳ 
ጸኒሐን እየን። ኣብቲ ብ2019 ብደረጃ ዞባ 
ጋሽ ባርካ ሓሙሽተ መጠነ ንኡስ ዲጋታት 
ክስርሓ ዝተኣመመሉ ዓመት፡ ዓድታት 
ወለንታዊ ተበግሶ ወሲደን ነይረን።

“ዲጋ ደቂ ሽሓይ ብህዝቢ’ያ ተበጊሳ ነይራ። 
መንግስቲ ሰሜንቶን ካልእን ስለ ዘምጽአ፡ 
ዘድሊ ወጻኢታት ብምሽፋን ተዛዚማ። 
ብተመሳሳሊ፡ ዲጋ ዓዲ ንኣምን’ውን ብዓዲ 
እያ ተበጊሳ፣ መንግስቲ ድማ ሰሜንቶ 
ሓጊዙ፣ ተወዲኣ። ካብተን ኣብ 2019 
ዝተጀመራ፡ ዲጋ ደርሰነይ ሳልሰይቲ እያ። 
ደርሰነይ ማይ ዝብሃል ኣይነበራን። ሓንቲ 
ካብተን ብማይ ዝተጸገማ ዓድታት እያ 
ነይራ።” ትብል ወ/ ኤልሳ ርስቶም። 

እቲ ኣስታት 1350 ዝብዝሑ ህዝቢ 
ምምሕዳር ከባቢ ደርሰነይ፡ ብመጓሰን 
ማሕረስን ይነባበር። ሩባ መሃግ፡ ሓደ ካብ 
ዓበይትን ሃብታም ተፋሰስ ዘለዎን ሩባ 
እያ። ነታ ዓዲ ሰንጢቑ፡ ናብ ሩባ ኣሕድርኒ 
ሰጊሩ ድማ ናብ ዓንሰባ ይሕወስ። እቲ 

ካብ ዓበይቲ ኣኻውሕ ዝፈስስ ዝነበረ ማይ፡ 
ብጽሬቱ ዝተፈልጠን ጥዑም ምንባሩን 
ኣመሓዳሪ ምምሕዳር ከባቢ ደርሰነይ፡ ኣቶ 
ዘርእጋብር ተስፋይ ይዝክር።

ምስ ግዜ ግና እቲ ብዝሒ ናይቲ ማይ 
ከንቈልቊልን ክደርቕን ምስ ጀመረ፡ 
ኣብቲ ዓዲ ከቢድ ዋሕዲ ማይ ኣጋጢሙ። 
ብሕልፊ ኣብ 2005፡ ጥብ ዝብል ዝስተ 
ማይ ተሳኢኑ። እተን ኣደራዕ ቤት ዝስከማ 
ኣደታትን ደቀንስትዮን ማይ ንምጕራት 
ክሳዕ ደቂ-ዘርኡን ደምበ ሃብተጽዮንን 
ይጐዓዛ ከም ዝነበራ፡ ኣካያዲት ስራሕ 
ምምሕዳር ደርሰነይ ወ/ሮ ሽዕበት ብርሃነ 
ትምስክር።

“ነዛ ጎሮሮ ኢና ማይ ስኢንና ኣሕሊፍናዮ። 
እቲ ቐደም’ውን ሽግር ኣይነበረናን ማለት 
ኣይኰነን። ዲጋ ክስርሓልና ንመንግስቲ 
ካብ እንሓትት ነዊሕ ኰይኑ። ግዜ 
እንታይ ኣለዎ? ክትስርሓልኩም ምስ 
ተብሃልና ከም ብተይ ኢና ተሰራሲርና። 
ምኽንያቱ፡ እቶም ዲጋ ዝሰርሑ ዓዲታት 

ናይ ማይ ጸገም ረሲዖሞ’ዮም። ንሕና’ውን 
ብሃንቀውታ ተጸቢና።” ሚዛን ባህጎምን 
ህርፋኖምን ልዑል ምንባሩ ትገልጽ ወ/ሮ 
ሽዕበት ብርሃነ።

ቅድሚ ዓባይ ዲጋ፡ ህዝቢ ደርሰነይ ጸገም 
ማይ ንምፍታሕ ከትርን ንእሽቶ ራህያን 
ሰሪሑ ነይሩ’ዩ። ኣብቲ ጎቦ ዝተዋህለለ 
ማይ፡ ትሕተ ባይታ ኣጽጊብዎ። እታ 
ራህያ’ውን ማይ ኣዋህሊላ ነይራ። ናይዚ 
ለውጢ ምስ ረኣዩ ድማ ውጽኢት ዓባይ 
ዲጋ ከሎ ገና ገምገሙ።

ኣርባዕተ ሽሕ ሄክታር ዝበጽሕ ማይ-ኵዖ 
ዘሎዋ ዓዲ ደርሰነይ፡ ኣብ ኣገዳሲ ቦታ ዲጋ 
ክስርሓላ ተወሲኑ። እትሕዞ ማይ 150 
ሽሕ ሜትሮ ኵቦ  ክበጽሕ ተኣመመ። ናይ 

መሰረት ስራሕ ብዓዲ ተጀመረ። ህዝቢ’ታ 
ዓዲ ናብ ስራሕ ወፈረ።

“ኣብ ምስራሕ እዛ ዲጋ፡ ሽዱሽተ ዝኣባላታ 
ኮሚተ ልምዓት’ያ ተመስሪታ። በብኽልተ 
ሰብ ድማ ዕማም ተዋሂብዋ። ካብ ውሽጢ 
ዓድን ወጻእን ዝርከብ ተወላዲ፡ ኣስታት 
ሓደ ሚልዮን ናቕፋ ኣኪባ። ብኣፍልጦ 
መንግስቲ ኸኣ ነቲ ስራሕ ኣበጊስናዮ። 
መንግስቲ ኣብ ልዕሊ መሰረት ኵሉ 
ወጻኢታት ሸፊኑልና። ዕድል ስራሕ’ውን 
ፈጢሩልና” ይብል ኮሚተ ልምዓት ዓዲ 
ደርሰነይ ኣቶ ሚኪኤል ዘርኦም። 
“እታ ዲጋ ካብ ጫፍ ናብ ጫፍ 87 ሜትሮ 
ንውሓት ኣሎዋ። ካብ መሰረት ንልዕሊ 14 
ሜትር ብራኸ ትውንን። ግፍሓት ናይ’ቲ 

ደርሰነይ ካብ ስእነት ናብ ልምዓት

 ወ/ ኤልሳ ርስቶም

ኣቶ ዘርእጋብር ተስፋይ

ወ/ሮ ሽዕበት ብርሃነ

ዞባ 

ጋሽ-
ባርካ

መንደቕ’ውን 11 ሜትሮ እዩ። ብጽቡቕ 
እያ ተሰሪሓ። ኣብ ስራሕ ግን ብድሆታት 
ነይሩ። ተሪር ከውሒ ንምርካብ ዝተሓልፈ 
ጻዕሪ ቀሊል ኣይነበረን። ኣብ እዋን 
ስራሕ’ውን ናይ ሰራሕተኛታት ሽግር 
ነይሩ እዩ። ሰብ ዘይርእዮ ትሕተ ባይታ 
ዓቢ ስራሕ እዩ ተዓሚሙ።” ይብል 
ኢንጅነር ሳህለ ግርማጽዮን።

ንዝነበረ ሕጽረት ዓቕሚ-ሰብ ንምፍታሕ፡ 
ምምሕዳር ንኡስ ዞባ ሎጎ ዓንሰባ ምስ 
ሓይልታት ምክልኻል ብምልዛብ፡ ክፍለ 
ሰራዊት 29 ኣብቲ ስራሕ ወፊሩ። ህዝባዊ 
ሰራዊት ናይ’ቲ ከባቢ’ውን ናብቲ ስራሕ 
ወፊሮም ኣብ ውሽጢ ሓጺር ግዜ ተዛዚማ።

ዲጋ ደርሰነይ፡ ቅድሚ ምሉእ ብምሉእ  
ምውድኣ እያ ማይ ሒዛ። ትሕተ ባይታ 
ኣሀብቲማ። ማይ ዛርያ። ስነ-ማሕድሮ 
ፍጥረት ቀዪራ። መበቈላውያን ኣግራብን 

ኣዕዋፍን ተመሊሶም። ህዝቢ፡ ንነብሱን 
ንጥሪትን ዝስተ ማይ ረኺቡ። ንጽሬት 
ዝኸውን ማይ’ውን ወኒኑ። እቲ ኣብታ 
ዓዲ ተበጊሱ ዝነበረ እተፈላለየ ልምዓት፡ 
ብዝሰፍሐ መገዲ ክቕጽል ከም ዝኽእል 
ተረጋጊጹ። 

እቶም ዒላ ፍሒሮም ኣብ ልምዓት ጀራዲን 
ክዋስኡ ዝጸንሑ ሓረስቶት ደርሰነይ፡ 
ሎሚ ናብ ዝሰፍሐ ሕርሻ ሰጊሮም። 
ነቲ ብምጡን ዓቕሚ ዘልምዕዎ ዝነበሩ 
ሽጕርቲ፡ ኮመደረ፡ ቈስጣ፡ ጉዕ በርበረን 
ካብ ከባቢኦም ሓሊፎም ናብ ሰፊሕ ዕዳጋ 
ኣስመራ ኣቕሪቦሞ።

“ሽጉርቲ መስመስ፡ ዘርኢ ሽጉርቲ እዩ። 
ኣዝዩ ክቡር’ዩ ነይሩ። ካብ ወጻኢ ሃገር 
ስለ ዝመጽእ ክሳዕ ሓደ ሽሕ ናቕፋ ንኺሎ 
ይበጽሕ ነይሩ። ሕጂ ንሕና ከነልምዕ ምስ 
ጀመርና፡ ነቲ ዋጋ ብፍርቂ ኣጕዲልናዮ 

ኣለና። ኣነ’ውን ክደፍኣሉ እየ። በዛ ዲጋ 
ዝሓዝናዮ ማይ ንነፍሲ-ወከፍ፡ ‘ክሓርስ 
እየ፡ ክቕጽሎ እየ’ ዝበለና መሬት ክንህቦ 
ኢና። ንዅሉ ናብ ኣፍራዪ ክንቅይሮ 
ኢና” ይብል ኣቦ መንበር ኮሚተ ልምዓት 
ሚኪኤል ዘርኦም።

ኣብ ሓጺር እዋን ርኡይ ለውጥን ምዕባለን 
ዘርኣየት ዲጋ ደርሰነይ ቅድሚ ዅሉን 
ልዕሊ ዅሉን ቅሳነት ኣእምሮ ነበርታ እያ 
ኣርጊኣ። ኣደታት ካብ ስክፍታን ጾርን 
ተናጊፈን። እንተዀነ፡ ሕጂ’ውን ሰቦምን 
ጥሪቶምን ኣብ ሓደ ይሰትዩ ስለ ዘለዉ፡ 
ካብቶም ገና ጽሩይ ዝስተ ማይ ዘይረኸቡ 
ዜጋታት ብምዃኖም፡ መንግስቲ ኣቓልቦ 
ክህቦም እዮም ዝሓቱ።

“ዲጋ ናብ ብዙሕ ረብሓታት ክውዕል 
ኣሎዎ። ኣብ ንኡስ ዞባና ዝርከባ ዲጋታት 
ናብኡ ከቕንዓ ኢና እንሰርሕ። ዓሳ ጥዑም 
ማይ ምፍራይ’ውን ሓደ ካብቲ ብዙሕ 
እዩ። ድሮ ምስ ሚኒስትሪ ሃብቲ ባሕሪ 
ተረዳዲእና፡ ኣብ ዲጋ ደቂ ሽሓይን ደብርን 
ዓሳ ይጅለቡ ኣለዉ። ኣብ’ተን ካልኦት’ውን 
ከምኡ። በዚ ኣጋጣሚ ምምሕዳር ዞባ 
ብሓፈሻ፡ ኣመሓዳሪ ንኡስ ዞባ ሎጎ ዓንሰባ 
ኣቶ ኣብርሃም ሓጎስ፡ ሚኒስትሪ ሕርሻ ምስ 
ኵላቶም ስታፋቱ ብፍላይ ከኣ ንክቡር 
ሚኒስተር ኣረፋይነ በርሀ ብስም ኵሎም 
ነበርቲ ሎጎ ዓንሰባ ከመስግኖም እፈቱ” 
ትዛዝም ሓላፊት ቁጠባዊ ልምዓት ወ/ 
ኤልሳ ርስቶም።

ኣቶ ሚኪኤል ዘርኦም

ኢንጅነር ሳህለ ግርማጽዮን

ጋሽ ባርካ ሰፊሕ መደባት ልምዓት ማይ 
ዝካየደሉ ዘሎ ዞባ እዩ። ኣብ ነፍሲ ወከፍ 
ዓዲ ማይ ንኽህሉ ሓያል ስራሕ ተሰላሲሉ። 
ዲጋ መገል 683,866 ሜትሮ ኲቦ፡ ዲጋ 
ዓዲ ማእለል 382,000 ሜትሮ ኲቦ፡ 
ጸሊም ቀላይ 320,000 ሜትሮ ኲቦ፡ ዲጋ 
ዓዲ ወርሒ ሰብ 350,000 ሜትሮ ኲቦ፡ 
ዲጋ ዓዲ ደብሪ 330,000 ሜትሮ ኲቦ፡ 
ዲጋ ምለዛናይ 250,000 ሜትሮ ኲቦ፡ 
ዲጋ በለዛ ሊባን 400,000 ሜትሮ ኲቦ፡ 
ዲጋ ማይ ጨው ሎጎ ዓንሰባ 150,000 
ሜትሮ ኲቦ፡ ዲጋ ኣረዳ መጎሎ 130,000 
ሜትሮ ኲቦ፡ ዲጋ ኣፈንትራ ሞልቂ 
160,000 ሜትሮ ኲቦ፡ ዲጋ ካርካሽ ባረንቱ 
110,000 ሜትሮ ኲቦ፡ ዲጋ መንሱራ 
ጒላ 131,040 ሜትሮ ኲቦ፡ ዲጋ ጎልጅ 
መንጉላ 112,000 ሜትሮ ኲቦ፡ ዲጋ ደብሪ 
ዓዲ ሃንስ 150,000 ሜትሮ ኲቦ፡ ዲጋ 
ኣፈቴላ ባረንቱ 163,000 ሜትሮ ኲቦ፡ 
ዲጋ ዓሊ ሸምቢ ጎኘ 120,000 ሜትሮ 
ኲቦ፡ ዲጋ ኮይቶብያ ሻምብቆ 150,000 
ሜትሮ ኲቦ፡ ዲጋ ላዕላይ ጋሽ ኣይተራ 
200,000 ሜትሮ ኲቦ፡ ዲጋ ዓዲ ንኣምን 
150,000 ሜትሮ ኲቦ፡ ዲጋ ደርሰነይ 
142,000 ሜትሮ ኲቦ፡ ዲጋ ዓዲ ሸጋላ 
ዓዲ ተኽላይ 114,255 ሜትሮ ኲቦ፡ ዲጋ 
ኣይተርፍ ጎልጅ 117,100 ሜትሮ ኲቦ፡ 
ዲጋ በርቀጠ ኣውጋሮ 135,000 ሜትሮ 
ኲቦ፡ ዲጋ ሸሸቢት 150,000 ሜትሮ ኲቦ፡ 
ዲጋ ሊባን 197,000 ሜትሮ ኲቦ፡ ዲጋ 
መቐርካ 136,926 ሜትሮ ኲቦ፡ ዲጋ 
ደቂ ዘርኡ 26,789 ሜትሮ ኲቦ ይሕዛ። 
ብሰፊሕ መደባት ምፍዋስ ማይ-ኵዖ’ውን 
ኣብ እዋን ድሩቕ ሓጋይ’ውን ማይ 
ሒዘን ከም ዝነበራ፡ ሰነዳት ቤት ጽሕፈት 
ዲጋታትን ራህያታትን ዞባ ጋሽ ባርካ 
የረጋግጽ።

ብሓፈሻ፡ ኣብ ዝሓለፈ ቀረባ ዓመታት፡ ኣብ 
ዞባ ጋሽ ባርካ ዕስራ ዲጋታት ንምስራሕን 
2.7 ሚልዮን ሜተር ኲቦ ማይ ንምሓዝን 
እዩ ተመዲቡ። “16 ኻብ’ተን ዲጋታት 
ተዛዚመን፣ ኣብ ኣገልግሎት ይውዕላ 
ኣለዋ። እተን ዝተረፋ ኣርባዕተ ኸኣ ኣብ 
መስርሕ ይርከባ። ሓንቲ ኻብአን ዲጋ 

ዲጋ ኣፈቴላ ፋልመይቲ ዲጋ ምምሕዳር ሻካት!
ኣፈቴላ እያ።” ይብል፡ ኣብ ምምሕዳር ዞባ 
ጋሽ ባርካ ሓላፊ ኣሃዱ ልምዓት ዲጋታትን 
ራህያታትን ኢንጅነር ከሓሰ እምባየ። 

ኣፈቴላ፡ ኣብ ንኡስ ዞባ ባረንቱ ምምሕዳር 

ከባቢ ሻካት እያ እትመሓደር። ካብ ከተማ 
ባረንቱ ንደቡባዊ ምዕራብ ሽዱሽተ ኪሎ 
ሜተር ርሒቓ ትርከብ። ምምሕዳር ሻካት 
ንሓሙሽተ ዓድታት እያ ትጥርንፍ። 
ህዝቢ ምምሕዳር ሻካት ብማሕረስን 
መጓሰን እዩ ዝነብር። ዓብዪ ሩባ ኣፈቴላ 
ንሻካት ሓሊፉ ናብ ባረንቱ ይዛሪ ነይሩ። 
እንተዀነ፡ ህዝቢ’ቲ ምምሕዳር ከባቢ 
ከቢድ ጸገም ዝስተ ማይ እዩ ኣሕሊፉ፡ 
ትብል ኣመሓዳሪት ምምሕዳር ከባቢ ወ/ሮ 
ግረታ ባዶ ሽዲን።

“ማይ ንምጕራት እንተወሓደ መገዲ 
ክልተ ሰዓታት ንጐዓዝ ኔርና። እቲ ኣደራዕ 

ከኣ ንኣደታት ጥራይ የጋጥመን ነይሩ 
ኣይንብልን። ሰብ ከብቲ’ውን ጥሪቶም 
ማይ ንምስታይ ነዊሕ መገዲ ክጐዓዙ 
ይግደዱ ኔሮም። እቲ ህይወት፡ ከቢድ 
ምንባሩ፡ ሕጂ እዛ ዲጋ ኣፈቴላ ምስ 
ተሰርሐት እዩ ነጺሩልና” ትውስኽ ወ/ሮ 
ግረታ ባዶ ሽዲን።

“ኣውራ ዕላማ ዲጋ ኣፈቴላ” ይብል 
ኢንጅነር ሙሴ ባህታ፡ ሓላፊ ቤት ጽሕፈት 
ሕርሻ ንኡስ ዞባ ባረንቱ፡ “ጸገም ዝስተ ማይ 
ንምፍታሕ እዩ። ዝኣክል ማይ ምስ ተረኽበ 
ኸኣ፡ ኣብ ልምዓት መስኖ ምስግጋር እዩ። 
ዲጋ ንምስራሕ፡ ምስ ምምሕዳርን ህዝብን 
ሰፊሕ ዘተን ጎስጓስን ተኻዪዱ። ምኽንያቱ፡ 
ኣብቲ ንኡስ ዞባ’ውን ራህያታት እምበር፡ 
ዲጋ ኣይተሰርሓን። ህዝቢ ብእወታ ምስ 
ተቐበሎ ናይ መጽናዕቲ ስራሕ ፈሊሙ” 
ይውስኽ ኢንጅነር ሙሴ ባህታ።

ኣብቲ መጽናዕቲ፡ ኣብ ቤት ጽሕፈት ዞባ 
ጋሽ ባርካን ንኡስ ዞባ ባረንቱን ዝርከቡ 
ክኢላታት መሬት ዝተንከፈ መጽናዕቲ 
ኣካዪዶም። ዲጋ ክስርሓሉ ዝኽእል ቦታ 
ተለልዩ፣ ናብ ካልአይ ገጽ ሰጊሮም። ቅየሳ 
ተኻይዱ፣ ንድፊ ወጺእዎ። “ካብ 463 
ሄክታር ማይ-ኵዖ ዲጋ ኣፈቴላ፡ 163,900 
ሜትሮ ኲቦ ማይ ክኽዘን ዝኽእል ዲጋ 
ንምስራሕ ተበጊሱ” ንቕድመ ስራሕ 
ዝነበረ መጽናዕትን ምርምርን ይሕብር 
ኢንጅነር ከሓሰ እምባየ። 

ኢንጅነር ጉርጃ ወረደ፡ ኣብ ነቚጣ ስራሕ 
ዲጋ ኣፈቴላ ተመዲቡ ስራሕ ዝመርሐ 

ኢንጅነር ከሓሰ እምባየ

ወ/ሮ ግረታ ባዶ ሽዲን

ኢንጅነር ሙሴ ባህታ

መሃንድስ እዩ። ቅድሚ ምህናጽ እታ 
ዲጋ ሰፊሕ መስርሕ ምዕቃብ ሓመድን 
ማይን ከም ዝተኻየደ እዩ ዝሕብር። 
“ህንጻ ዲጋ ኣፈቴላ ብኽልተ ገጽ እዩ 
ተሰላሲሉ። ኣብ ሰፊሕ ዕማም ምፍዋስ 
ማይ-ኵዖን ኣብ ምጽራግ 9.5 ኪሎ-ሜተር 
ጽርግያን ኵሉ ህዝቢ ምምሕዳር ሻካት 
ተሳቲፉ።  ቀዳማይ ገጽ ብወፈራን ብናጻን 
እዩ ተዓሚሙ። ህዝቢ፡ ጥቕሚ ምትሓዝ 
ማይ ስለ ዝተገንዘበ፡ ብሕጒስ መንፈስ እዩ 
ተዋሲኡ። ኣብ ካልኣይ ገጽ ምስራሕ ዲጋ 
ኣፈቴላ፡ ነዳቖ ካብ ባረንቱ መጺኦም ህዝቢ 
ምምሕዳር ሻካት ከኣ ናይ ስራሕ ዕድል 
ተፈጢርሉ። ብመግቢ ንስራሕ እናተኸፍለ 
ሰሪሑ። እቲ ስራሕ’ውን ጽቡቕ ገስጊሱ 
ነይሩ” ይብል ኢንጅነር ጉርጃ ወረደ።  
 

ብዝናብ ክረምቲ ንጥፈታት ማሕረሶም 
ዘሰላስሉ ህዝቢ ምምሕዳር ሻካት፡ ኣብ 
ፍርቂ ህንጻ ዲጋ ኣፈቴላ ናብ ማሕረሶምን 
ካልእ ዋኒኖምን ምስ ከዱ፡ ምምሕዳር ዞባ 
ጋሽ ባርካ፡ ምስ እ’ዚ ምዕራብ ብምርድዳእ፡ 
ክፍለ ሰራዊት 37፡  ነቲ ዝተረፈ ስራሕ 
ዓሚሞሞ። ሚኒስትሪ ሕርሻ፡ ሰሜንቶ 

ኣብ ግዚኡ ስለ ዝቐረበሎምን ባህርያዊ 
ጸጋ ናይ’ቲ ከባቢ ከም እምኒ ሑጻን 
ማይን ብምጥቃሞምን ብሕጽረት ቐረብ 
ኣይተሸገሩን።

ምቍጽጻር ብቕዓት ሓደ ካብ ዓበይቲ 
ዕማማት ህንጻ ዲጋ እዩ። ካብ መጀመርታ 
ክሳዕ መወዳእታ ዝቕጽልን ዘየቋርጽን 
ምክትታል ከኣ ይጠልብ። ኣብቲ ቦታ ሓደ 
መሃንድስ ስለ ዝተመደበን ካብ ምምሕዳር 
ዞባን ንኡስ ዞባ ባረንቱን ቀጻሊ ንከታተሎ 
ስለ ዝነበርናን ኣብ ብቕዓት ዝዀነ ዘሰክፍ 
ከም ዘይብሉ እዩ ዘረጋግጽ ኢንጅነር ከሓሰ 
እምባየ።

ህንጻ ዲጋ ኣፈቴላ 12.5 ሜተር ብራኸ፡ 
108 ሜትሮ ጎናዊ ስፍሓት፡ 1.5 ሜትሮ  
ብራኸን 20 ሜትሮ ጎናዊ ስፍሓት  ዘሎዎ 
መተንፈሲ ተሰሪሑላ። በዛ ዲጋ ሽዱሽተ 
ዓድታት እየን ተጠቐምቲ ዀይነን። ዲጋ 
ኣፈቴላ ምስ ተዛዘመት፡ ንሰብን ጥሪትን 
ዝኸውን ዝኣክል ማይ ተዋህሊሉ፣ ትሕተ 
ባይታዊ ማይ’ውን ሃብቲሙ። እተን ዓሰርተ 
ኪሎ-ሜተር እናተጓዕዛ ማይ ዝጓርታ ዝነበራ 
ደቀ’ንስትዮ ዕረፍቲ ረኺበን። 

“ቅሳነት ኣእምሮ ረኺብና። ማይ ኵሉ 
ምዃኑ ኣረጋጊጽና። ካብዛ ዲጋ ብዙሕ 
ኢና ንጽበ። ጀርዲን ክንገብር ንደሊ። 
ፍረታትን ኣሕልምትን ከነልምዕ ንደሊ” 
ብምባል፡ ናይ ቀረባ መደቦም ትሕብር 
ኣመሓዳሪት ምምሕዳር ከባቢ ወ/ሮ ግረታ 
ባዶ ሽዲን።

ህዝቢ ምምሕዳር ሻካት፡ ምስ ሕርሻ ጀርዲን 
ተመኵሮ ኣይጸንሖምን። ቅድሚ ሕጂ 

እንጅነር ጉርጃ ወረደ

ከምኡ ዓይነት ንጥፈታት ኣይነበሮምን። 
ማይ ዲጋ ኣፍቴላ ግና ናብ ካልእን 
ዝሰጐመን ሜላ ህይወት ክትወስዶም 
እያ። ሚኒስትሪ ሕርሻ ከም ናይ ፈተነን 
መለማመድን ናይ ዓሰርተ ሄክታር መሬት 
ኣደላዲሉ፣ ብጸሓያዊ ጸዓት ዝሰርሓ ናይ 
እግሪ ፖምፓ ኣዳልዩ ንዓሰርተ ሓረስቶት 
ክህቦም ድሉው ምዃኑ እዩ ዝሕብር 
ኢንጅነር ጉርጃ ወረደ።

“ማይ ከይሓዝካ ዝዀነ ካልእ ልምዓታዊ 
መደባት ክትሓስብን ክትትግብርን 
ኣይትኽእልን ኢኻ። መንግስቲ፡ ነዚ ሓሳብ 
ብዕቱብ ርእዩ፡ ነቲ ኣብ ርሑቕ ከባቢታት 
ዝርከብ ህዝቢ ብፍላይ ዓይነት መነባብሮኡ 
ንምምሕያሽ ከቢድ ባጀት ሰሊዑ፡ ከቢድ 
ስራሕ ይዓምም ኣሎ፡” ይብል ኢንጅነር 
ከሓሰ እምባየ። ህዝቢ’ውን ነቲ ዝተሰርሐን 
ዝስራሕ ዘሎን ዓበይቲ መደባት ስራሕ ኣብ 
ጥቕሚ ከውዕሎ ይመክር።

ዲጋ ኣፈቴላ፡ ትሕተ ባይታዊ ማይ ጥራይ 
ኣይኰነትን ኣሀብቲማ፣ እንታይ ደኣ 
ንሓያል ውሕጅ’ውን ክተርግእ እያ። 
ብሕልፊ ነተን ኣብ ደረት ሩባ ዝርከባ 
ጀራዲን ቀጻሊ ናይ ምውሳድን ምድባይን 
ዘጋጥመን ዝነበራ ዒላታት ክተድሕንን 
ካብ ዕንወት ክተናግፍን ከም እትኽእል 
ብምግላጽ፡ “ነቲ ብልዑል ወጻኢታት 
ዝስራሕ ዲጋታት፡ ከትርታትን ዛላታትን 
ብጽፈትን ብናይ ቀጻሊ ስራሕ ጽገናን 
ክከናኸንዎ እላቦ” ይብል ኣብ ቤት 
ጽሕፈት ሕርሻ ንኡስ ዞባ ባረንቱ ኢንጅነር 
ሙሴ ባህታ። 

***  

ብመሰረት ሓበሬታ ኣቶ ሕሩይ ዮሃንስ፡ 
ሓላፊ ጨንፈር ምዕቃብ ሓመድን ማይን 
ልምዓት መስኖን ዞባ ሰሜናዊ ቀይሕ 
ባሕሪ፡ እቲ ዞባ ብዘሎዎ ሓያል ተፋሰስ፡ 
ልዑል ንጥፈታት ምዕቃብ ሓመድን ማይን 
ክግበረሉ ስለ ዝግባእ መንግስቲ እተፈላለዩ 
ዓቕሚ ዘፍቅዶ መደባት ከተግብር ጸኒሑ። 
ብሓፈሻ፡ ባህርያት ናይ’ቲ ቕርጺ መሬት 
ኣዝዩ ከቢድ እዩ። በቲ ኻልእ ሸነኽ 
ድማ እቲ ኣብ ዝሓለፈ ዓመታት ዝነበረ 
ውሑድ መጠን ዝናብ’ውን ናብ ኣሰካፊ 
ደረጃ በጺሑ ነይሩ። እዚ’ውን ነቲ መደብ 
ብኣሉታ ዘይጸለዎ ኣይኰነን። ዝናብ 
ካብ ወርሒ ዓሰርተ ክሳዕ ወርሒ ሰለስተ 
ይዘንብ። ሰርቢን ውሕጅ ይመጽእ ነይሩ፣ 
ካብ ቀረባ ዓመታት ግን ኣንቈልቊሉ። 

ኣከባቢ ክቕይር ዝኽእል ሰፊሕ መደባት’ኳ 
ክትግበር እንተ ዘይተኻእለ፡ ኣብቲ ዞባ ግን 
ኣብ ዓመት ካብ 90 ክሳዕ 120 መዓልቲ 
ኣብ ነፍሲ-ወከፍ ዓዲ ኣብ ዝሕረስን 
ዘይሕረስን መሬት እተፈላለየ ንጥፈታት 
ምዕቃብ ሓመድን ማይን፣ ብዓቢኡ’ውን 
እተፈላለየ ዓቐን ዘሎወን ከዘንቲ ማያት 
ይስርሓ ከም ዘለዋ ኣቶ ሕሩይ ይገልጽ።

ኣብቲ ዞባ፡ ክሳዕ ቀረባ እዋን ህንጸት 
ዲጋታት ከምቲ ዝድለ ክስጕም ከም 
ዘይጸንሐ ዝገለጸ ሓላፊ ጨንፈር 
ሕርሻዊ ትሕተ-ቕርጺ ኢንጅነር ሰሎሞን 
ወልደሚካኤል ብወገኑ፡ እዚ ዞባ ብሓፈሻ 
ኣጻምእ ዝዓብለሎ ዀይኑ፡ ገለ ኻብቶም 
ደሓን ዝዀነ ናይ ማይ ዕድላት ዘሎዎም 
ከባቢታት’ውን ጨዋምነት ዝዓብለሎም 
ምዃኑ ይሕብር።

ሕጽረት ዝስተ ማይ ንህዝብን ጥሪትን 
ንምፍታሕ፡ ህዝብን መንግስትን እተፈላለዩ 
ስጕምትታት ክወስዱ’ኳ እንተጸንሑ፡ እቲ 
ቐዳማይ ልዑል ውጽኢት ዘመዝገበ ስራሕ፡ 
ኣብ ንኡስ ዞባ ናቕፋ ፍሉይ ከባቢታት 
ሮራ ብምትሕብባር ህዝቢ እተሰርሓ፡ 
ንኣሽቱ ግን ከኣ ኣዝየን ውጽኢታውያን 
ዝዀነ ራህያታትን መጠነ ንኡስ ዲጋታትን 
እዩ። ኣብ ናይ ስራሕ ግዜ ካብ እተወስደ 
ትዕዝብቲ ኣብ 2008 ኣብ ሮራ ህዝቢ 

ኣብ ከባቢኡ ባዕሉ ብዝፈሓሮም ንኣሽቱ 
ራህያታት (Excavated ponds) 
ንዝተወሰነ ኣዋርሕ ጽሬቱ ዘይሓለወ ማይ 
ይሰቲ ነይሩ። ድሕሪ’ቲ ካብ 2009 ክሳዕ 
2016 እተኻየደ ሰፊሕ ወፍሪ ምስራሕ 
ራህያታትን መጠነ ንኡስ ዲጋታትን ግን 
ዋላ’ኳ ናብ ሕርሻዊ ልምዓት ዘሳግር 
ኣይንበር፡ ንሰብን ጥሪትን ዝኸውን ቀረብ 
ማይ ኣውሒሶም እዮም። ብመሰረት 
ሓበሬታ ኢንጅነር ሰሎሞን፡ ካብ ዓመተ 
2014-15 ኣብ ዝነበረ እዋን፡ ብደረጃ 
ዞባ  ብሓፈሻ ኣብ ንኡስ ዞባ ጊንዳዕ 
ድማ ብፍላይ ሰፋሕቲ መጽናዕትታት 
ተኻዪዶም። እዚ ከምዚ ኢሉ እናሃለወ፡ 
ሚኒስትሪ ሕርሻ ምስ ናይ ልምዓት 
መሻርኽቱ ብምትሕብባር 12 መጠነ ንኡስ 
ዲጋታት ንምስራሕ ዕድል ስለ ዝሃበ፡ ነተን 
ኣቐዲመን ተራእየን ዝነበራ ቦታታት ኣብ 
ግምት ብምእታው፡ ነዚ ዕላማ ብቑዓት 
ዝዀና ቦታታት ንምምራጽ ኣብ ወርሒ 

መጋቢት 2017 ላዕለዎት ክኢላታት 
ሚኒስትሪ ሕርሻ እተሳተፍዎ ኰለላ 
ብምክያድ፡ ሽዱሽተ ኣብ ጊንዳዕ፡ ሰለስተ 
ኣብ ኣፍዓበት፡ ሰለስተ ድማ ኣብ ናቕፋ 
መጠነ-ንኡስ ዲጋታት ዝስርሓለን ቦታታት 
ተመሪጸን። ክሳዕ 2019፡ እቲ ስራሕ 
ብእተፈላለየ ብድሆታት ከምቲ ዝድለ’ኳ 
እንተዘይሰጐመ፡ ድሕሪ’ዚ እተጠቕሰ ግዜ 
ግና ብውዱብ ኣገባብ ሓሙሽተ መጠነ 
ንኡስ ዲጋታት ኣብ ንኡስ ዞባ ጊንዳዕ 
ንምስራሕ ተበግሶ ተወሲዱ።

ብምቕጻል፡ ኣብ 2019 ኮለላ ብምግባር 
ኣብ ዓመተ 2020፡ ሽዱሽተ መጠነ ንኡስ 
ዲጋታት ምስ ዘጋጠመ ሃንደበታዊ ለበዳን 
ዕጽዋን ኮሮና ቫይረስ፡ ስራሐን ጀሚረን። 
ካብ’ዘን ኣብ ክልተ ንኡሳን ዞባታት 
እተሰርሓ፡ ኣብ ኣፍዓበት ዝርከባ መእለዪ 
ውሕጅ ሸኻ ስጥርን ዲጋ ግድሬንን 
ከምኡ’ውን ኣብ ናቕፋ ዝርከባ ዲጋታት 
ወግሬትን እትኮከንን ብኣበርክቶአን 
ብኣብነት ይጥቀሳ። (ኣብዚ ሕታም’ውን 
ተመኵሮ ናይዘን ዲጋታት ቀሪቡ ኣሎ።)

ኢንጅነር ሰሎሞን ኣብ መወዳእታ፡ “እዘን 
ኣብ 2015 ዝተፈቕዳ 12 ዲጋታት ድሕሪ 
ምዝዛም፡ ዞባና ናብ ርሑቕ ከባቢታት 
ዘተኮረ መደባት ብምሕንጻጽ ኣብ ንኡስ 
ዞባ ኣዶብሓ ክልተ፡ ኣብ ንኡስ ዞባ ቅሮራ 
ክልተ፡ ኣብ ንኡስ ዞባ ናቕፋ ሓንቲ፡ ኣብ 
ንኡስ ዞባ ኣፍዓበት ድማ ሓንቲ ብጠቕላላ 
ሽዱሽተ መጠነ-ንኡስ ዲጋታት ንምስራሕ 
ኣብ 2023 ብምጅማር፡ ድሮ እተን ሰለስተ 
ተዛዚመን፣ እተን ዝተረፋ ድማ ኣብዚ 
ቀረባ እዋን ንምዝዛመን ይስራሕ ኣሎ። 
ብተወሳኺ፡ ብፕሮጀክት ውሁድ ሕርሻዊ 
ልምዓት (IFAD/ IADP) ብዝተረኽበ 
ዕድል ብምጥቃም፡ ኣብ 2023 ምፍዋስ 
ማይ ኩዖ ዝተኻየደለን ክልተ መጠነ-ንኡስ 
ዲጋታት፡ ሓንቲ ኣብ ንኡስ ዞባ ጊንዳዕ 
ፍሉይ ቦታ ማይ-ሓባር፡ ሓንቲ ድማ ኣብ 
ንኡስ ዞባ ናቕፋ ፍሉይ ቦታ ጻብራ ካብ 
ወርሒ ሚያዝያ ተጀሚረን ይርከባ።” 
ይብል።

***

ዲጋ ግድሬን-ኣፍዓበት፡ ማይ ጨው ናብ ጥዑም ማይ ዝቐየረት

ኣቶ ሕሩይ ዮሃንስ

ዞባ 

ስ/ቀ
/ባሕ

ሪ

ኢንጅነር ሰሎሞን ወልደሚካኤል

ኣፍዓበት፡ ሓንቲ ካብ ዓበይቲ ንኡሳን ዞባታት 
ሰሜናዊ ቀይሕ ባሕሪ እያ። ብምብራቕ 
ምስ ቀይሕ ባሕሪ፡ ብደቡብ ምስ ንኡሳን 
ዞባታት ገለብን ሽዕብን፡ ብሰሜን ምስ ንኡስ 
ዞባ ቅሮራ፡ ብደቡባዊ ምዕራብ ምስ ንኡስ 
ዞባ ሓመልማሎ ብምዕራብ ድማ ምስ 
ንኡስ ዞባ ናቕፋ ትዳወብ። መነባብሮኦም 
ኣብ ማሕረስን መጓሰን ዝተመስረተ ልዕሊ 
ተስዓ ሽሕ ነበርታ፡ ኣብ 52 ዓድታትን 14 
ምምሕዳር ከባቢታትን ይመሓደሩ። ኣብቲ 
ንኡስ ዞባ ብፍላይ ከኣ ዓዲ ምህደፍ ሓንቲ 
ናይ ኢድ ድሪል ተሰሪሓ ኣገልግሎት 
ክትህብ ድሕሪ ምጽናሕ፡ ኣብ 2014 ኣብ 
ጎድና ዲጋ ምስ ተሰርሐት፡ እታ ውሱን 
ኣገልግሎት እትህብ ዝነበረት ምንጪ 
ማይ፡ ምሉእ ዓመትን ብዘይ ምቁራጽን 
ከተገልግል ክኢላ። እንተዀነ፡ ጸገም ዝስተ 
ማይ ኣፍዓበት ስለዘይተፈትሐ፡ ቀጻሊ 
ጻዕርታትን ደቂቕ ሓበሬታ ናይ ምእካብ 
መጽናዕትን ደው ኣይበለን።

ነዚ ስዒቡ፡ ነቶም ልዕሊ 2000 ዝዀኑ ነበርቲ 
ዓዲ ገብገብ ዒላ ተዃዒታትሎም እያ፣ እቲ 
ማይ ግና ጨው’ዩ ነይሩ። ኣብ ርእሲኡ 
ካብ ዝባን ዝወርዶም ውሕጅ ሓያል እዩ። 
እቲ ውሕጅ’ውን ብዙሕ ዕንወት የኸትል 

ነይሩ። ዲጋ ምስ ተሰርሐት ግን ጥዑም 
ማይ ክሰትዩ ክኢሎም፣ መስተርሆት’ውን 
ረኺቦም።

“ዝነበረና ጸገም ማይ መወዳእታ የብሉን። 
ማይ ንምርካብ ነዊሕ መገዲ ንጐዓዝን 
ንሓንቲ ጃሎን ማይ ብዓሰርተ ናቕፋ 
ንገዝእን ኔርና። እቲ ሽግርና ንመንግስትና 
ብቐጻሊ ንሕብሮ ኔርና። መንግስቲ ዒላን 
ጸሓያዊ ጸዓትን ተኺሉልና። ዝነበረና ጾር 
ግና ተፋዂሱ’ምበር ኣይተቐንጠጠን። 
እዛ ዲጋ ምስ ተሰርሐት ግን ዓቢ ፍታሕ 
ረኺብና። ሕጂ ዝተርፍ ናብ ልምዓት 
ምስጋር’ዩ። እቲ ራህዋ ድማ ንኣና 
ጥራይ ዘይኰነ፡ ንሃበሮ፡ ፈልከትን ካልኦት 
ዓዲታትን በጺሑ ኣሎ።” ይብል ኣቶ 
መሓመድ ዓሊ መሓመድ ሳልም።
“መነባብሮና ኣብ ማይ ጨው እዩ 
ዝምርኰስ ነይሩ፣ ካልእ ኣማራጺ 
ኣይነበረናን። ከቢድ ዋጋ ኸፊልና ኢና። 
እዛ ዲጋ ምስ ተሰርሐት ግን ኵሉ ጸገምና 
ተኣልዩ። ሎሚ፡ ካብ ኣፍዓበት ዝመጹ 
ሰባት ብመኪናን ብኣእዱግን ማይ ይጓርቱ 
ኣለዉ።” ይውስኽ ኣቶ ኣቡበከር ዑስማን።
“ዲጋ ግድሬን፡ ካብ ኣፍዓበት ንምዕራብ 
7 ኪሎ-ሜተር ርሒቓ ኣብ ሩባ ስጥር 
እያ እትርከብ። እቲ ሩባ 60 ኪሎ-ሜተር 
ዝንውሓቱ ዓቢ እዩ። ሰነ 2020 ስራሕ 
ኣሃዱ ኢላ ጀሚራ። ሰለስተ ሜትሮ 
ፍሒርና ከውሒ ምስ ረኸብና፡ ትሕተ 
ባይታዊ ማይ ነቲዑ ዓቢ ብድሆ ብምዃን 
ምስራሕ ከሊኡና ነይሩ። ግና ተዓጻጺፍና 
ሓሊፍናዮ” ይብል ነታ ዲጋ መሪሑ 
ዘስርሐ ኢንጅነር ጸሃየ ቀለታ። 

ኣብ ርእሲ’ቶም ብማእቶት ዝሰርሑ፡ ን120 
ሰባት ካብታ ዓድን ከባቢአን ናይ ስራሕ 
ዕድል ተኸፊትሎም። እቲ ስራሕ ንኣርባዕተ 
ኣዋርሕ ምስ ቀጸለ ግና ብቴክኒካዊ 
ምኽንያት ተቛሪጹ’ኳ እንተ ነበረ፡ ድሕሪ 

ገለ እዋን ስራሕ ቀጺሉ፣ ብ21 ጥቅምቲ 
2023 ድማ ምሉእ ብምሉእ ንኣገልግሎት 
ድልውቲ ከም ዝዀነት ይሕብር ኢንጅነር 
ጸሃየ ቀለታ። 

ዲጋ ግድሬን ካብ ጫፍ ናብ ጫፍ 110 
ሜትሮ እያ ትበጽሕ። ካብ መሰረት 
ዓሰርተ ሓሙሽተ ሜትሮ በሪኻ’ያ ወጺኣ። 
ብመንደቕ ቸሜንቶ’ያ ተሰሪሓ። እታ ዲጋ 
ሓንሳእ ምስ ዓጸወት፡ ርኡይ ኣከባብያዊ 
ለውጢ እያ ገይራ።

ምስራሕ መእለዪ ውሕጅ ሸኻ ስጥር’ውን 
ኣዝዩ ውጽኢታዊ ምንባሩ እዩ ዝሕብር። 
እቲ ብዓቢ ሩባ ዝመጽእ ሓያል ናህሪ 
ዝነበሮ ማይ መታን ክእለ፡ ሓደ ጽኑዕን 
በሪኽን ከፊላዊ መእለዪ ውሕጅ ተሰሪሑ። 
እቲ መእለዪ ውሕጅ፡ ዓድታት ፈልከት፡ 
ጋድም-ሓሊብ፡ ገብገብን ምዕራብ 
ኣፍዓበትን ይጥቀምሉ። ሓደ ሽሕ ሄክታር 
ከኣ የልምዕ። እቲ ማይ 60 ኪሎ ሜተር 
ካብ ምብራቕ ሃበሮን ላባን እዩ ዝመጽእ። 
ሚዛን ማይ ንታሕቲ እናወረደ ክኸይድ 
ምእንቲ፡ እቲ ዝበረኸ ህንጻ ሸሞንተ 
ሜትሮ፡ እቲ ዝተሓተ ኸኣ ሸውዓተ ሜትሮ 
እዩ። ዲጋ ግድሬንን መእለዩ ውሕጅ ሸኻ 
ስጥርን ኣብቲ ንኡስ ዞባ ድሮ መጠናዊ ፍረ 
ተረኺቡወን፣ ሓረስቶት ናብ መስኖኣዊ 
ልምዓት ኣብ ምስግጋር ይርከቡ።

ኣቶ መሓመድ ዓሊ መሓመድ ሳልም

ኣቶ ኣቡበከር ዑስማን

ኢንጅነር ጸሃየ ቀለታ

‘ሳላ ዲጋ ናቕፋ፡ ብዘይፋብሪካ ካብ ማይ ጨው 
ናብ ማይ ሳሓ በጺሕና!’

ናቕፋ፡ ኣብ ምዕቃብ ሓመድን ማይን 
ደሓን ዝዀነ ተመኵሮ እዩ ጸኒሑዎ። 
ህንጸት ዲጋታት፡ ኣብ እዋን ብረታዊ ቓልሲ 
እዩ ጀሚሩ። ክልተ ዲጋታት ኣብ ባቕላን 
እንድላልን ተሰሪሐን። ድሕሪ ምጅማር 
ቀዳማይ ዙርያ ሃገራዊ ኣገልግሎት ድማ 
ሰለስተ ዲጋታት ተወሲኸን። ዋሕዲ 
ዝናብ ነቲ ህዝቢ ኣብ ናብራኡ ቀንዲ 
ብድሆ ዀይኑ ክፍትኖ ምስ ጀመረ ግን 
ክበላሓትን ነቲ ሽግር ክፈትሕን ተደሪኹ። 
ኣብ 2009፡ ኣብ ሓባብ ንኣሽቱ ራህያ 
ሰሪሖም። ውጽኢቱ ንኻልኦት ብእወታ 
ጸልዩ። ህዝቢ ባቕላ 12፡ ማሬት 4፡ ላባ 1፡ 
እንድላልን 1 ሰሪሖም። ኣብ ዝስተ ማይን 
ጥሪትን ድማ መጠናዊ ፍታሕ ፈጢረን። 
ካብ ራህያታት ናብ መጠነ ንኡስ ዲጋታት 
ደሪኸን። ዲጋታት ንምስራሕ መሃንድሳት 
ዞባን ንኡስ ዞባ ናቕፋን ብዘካየድዎ 
መጽናዕቲ ኣብ ላባ፡ ማሬት፡ በያን ኣግራዕን 
ወግሬትን ክስርሓ ተወሲነን ይብል ሓላፊ 
ቤት ጽሕፈት ሕርሻ ናቕፋ ኣቶ መሓመድ 
ሳልሕ። 

ህዝቢ ንኡስ ዞባ ናቕፋ ከቢድ ማይ ጸገም 
እዩ ነይሩዎ። እቲ ማይ ጨዋም ኣብ 
ርእሲ ምዃኑ፡ ካብ ግዜ ናብ ግዜ’ውን 
የንቈልቊል ነይሩ። ብሰንኩ፡ ከቢድ 
መነባብሮን ህይወትን የሕልፉ ከም ዝነበሩ 
እዮም ነበርቲ እቲ ንኡስ ዞባ ዝሕብሩ። 
ወ/ሮ ጅምዕያ ዑስማን፡ ኣብ ናቕፋ 
ተወሊዳ ዝዓበየት፣ ካብ ስደት ናብ ሃገራ 
ድሕሪ ናጽነት እተመልሰት ኣደ እያ። 

“ወለድና፡ ካብ ቀደም ጥዑም ማይ 
ሰትዮም ኣይፈልጡን እዮም። ማይ ናቕፋ 
ጨዋም እዩ፣ ከይፈተኻ ኢኻ ትሰትዮ። 
ጠንቂ እተፈላለየ ሕማማት’ውን ይኸውን 
ነይሩ። ማይ ናቕፋ ዝተሓጽበ ሰብ፡ ብሩህ 
ገጽ ኣይነበሮን፣ ኣስናን የበላሹ። እቲ ናይ 
መወዳእታ ኣማራጺ፡ ማይ ሳሓ እዩ። ማይ 
ሰሓ ገዚኡ ክሰቲ ኸኣ ዘዋጽኦ ኣይኰነን። 
ህዝቢ ግን ዝናብ ክረምቲ ኣዋህሊሉ ካብ 
ክረምቲ ናብ ክረምቲ ቈጢቡ ክሰግር 
ይፍትን ነይሩ። ዋሕዲ ማይ ከኣ ግደኡ 
ይገብር ነይሩ። ብሓጺሩ ከቢድ ህይወት 
እዩ ሓሊፉ” ኵነታት ማይ ናቕፋ ኣዝዩ 
ከቢድ ምንባሩ ምስናይ ኣብነቱ ትሕብር። 

መነባብሮኡ ኣብ ማሕረስን መጓሰን 
ዝተመስረተ ህዝቢ ናቕፋ፡ ብዝሑ ኣስታት 
17,000 ይበጽሕ። ክሳዕ 2018 ቀረብ ማይ 
ካብ ሩባ ማይ ምዖ ዀይኑ፡ መሪር ጨው 
እዩ ነይሩ። “መንግስቲ ኣብ ወግሬት ዲጋ 

ክሰርሕ ምስ ተበገሰ፡ ህዝቢ ሓንጎፋይ ኢሉ 
እዩ ነቲ መደብ ንምዕዋት ተበጊሱ” ይብል 
ኣመሓዳሪ ከተማ ናቕፋ ኣቶ ኢብራሂም 
መሓመድ ዓሊ።

“እታ ኣብ ወግሬት ዝተደኰነት ዲጋ 
ናቕፋ፡ ኣብ 2020 እያ ክትስራሕ 
ጀሚራ። ኣብ ወርሒ ለካቲት ዘድሊ ጥረ 
ነገር ምእካብ ተጀሚሩ፣ እምኒ ካብ ቀረባ 
ርሕቀት ተጓሪቱ፣ ኣብ መጋቢት መሰረት 
ተፋሒሩ። ኣብ ምፍሓር መሰረት ግን ሓደ 
ዓቢ ብድሆ ኣጋጢሙ። ትሕተ ባይታ ማይ 
ነቲዑ። ነቲ ማይ ኣሊኻ፡ ምስራሕ መሰረት 
ክቕጽል ነይሩዎ። ሞተር ተኻርዮም 
ክጭንጕዕዎ ፈተኑ። ኣብቲ ስራሕ ክፍለ 
ሰራዊት 31’ውን ተሳተፉ። ካብ ከተማ 
ናቕፋ፡ ማሬትን ባቕላን ብማእቶት 
ዝወፍሩን ብስራሕ ዝተቘጽሩን ነቲ ዕማም 
ኣሳሊጦሞ” ይብል ኢንጅነር ዳዊት 
ተኽለሚካኤል።

ኢንጅነር ዳዊት ተኽለሚካኤል፡ ንዲጋ 
ወግሬት ዝመርሓ መሃንድስ እዩ። “እዛ 
ዲጋ ኣብ ፍሉይ ኣጋጣሚ’ያ ተሰሪሓ። 
ኣብ መንጎ ስራሕ ኵነታት ኮቪድ-19 
ኣጓኒፉ። ናይ ዕጽዋ ትእዛዝ ተዋሂቡ። 
ስራሕ ከኣ ክቕጽል ነይሩዎ፣ ንሓለፍትና 
ሓቢርና። ሓደስቲ ሰባት ከየእተኹም 
ካባኹም ሰብ ከየንቀሳቐስኩም ስራሕ 
ቀጽልዎ ኢሎምና፣ ስራሕ ቀጺልና። እታ 
ዲጋ ብኮንክሪት እያ ተሰሪሓ። ብቕድሚት 
ትኽ ዝበለ፡ ብድሕሪት ኣስካላ ብዘሎዎ 

ወ/ሮ ጅምዕያ ዑስማን

ኣቶ ኢብራሂም መሓመድ ዓሊ

ኢንጅነር ዳዊት ተኽለሚካኤል

ኣቶ መሓመድ ሳሊሕ

ህዝባዊ ግንባርን ከምኡ’ውን ገባር 
ህዝቢ ሰፊሮሞ እዮም። ሓርበኛ ኣደይ 
ዘይነብ’ውን ኣብኡ ዀይና ቃልሳ ትቕጽል 
ስለ ዝነበረት፡ ንመዘከርታኣ ስም ዲጋ 
ወግሬት ከም ዝተዋህባ ኣማሓዳሪ ንኡስ 
ዞባ ናቕፋ ኣቶ ያዕቆብ እድሪስ ይሕብር። 

“ሳላ ምስራሕ ዲጋታት፡ ሩባ ጠሊሉ፣ ህዝቢ 
ምስ ጥሪቱ መስተርሆት ረኺቡ። ህዝቢ 
ከተማ ናቕፋን ከባቢኡን ምስተን ኣብ 
ውሽጢ’ታ ከተማ ዘለዋ ኣብያተ ትምህርቲ 
ጽሩይ ማይ ኣብ ገዛኡ ይሰቲ ኣሎ። እዚ 
ህዝቢ ኸኣ ካብ ማይ ጨው ናብ ማይ ስሓ 
ብዘይፋብሪካ ክሰቲ በቒዑ። ኣብዚ እዋን፡ 
ካብ ምኽዛን ማይ ናብ ልምዓት ንምብጋስ 
ጎስጓስ ይካየድ ኣሎ፣ ድሮ’ውን ንኡስ 
ፈተነ ተጀሚሩስ፡ ናይ ከበሳ ፍረታት’ውን 
ይትከል ኣሎ። ህዝቢ ዓቢ ተስፋ ኣሕዲሩ 
ኣሎ። ንዅሎም ነዚ መደብ ዕዉት 
ዝገበሩ ኣካላት መንግስቲ ኸኣ ምስጋና 
ይብጻሓዮም።” ይዛዝም ኣመሓዳሪ ንኡስ 
ዞባ ናቕፋ።

***

ቅርጺ ተሃኒጻ። ካልእ ፍሉይ ቅርጺ’ውን 
ተወሲኹዋ። ማዕረ’ታ ዲጋ፡ ካብ መሰረት 
ጀሚርና፡ ምስኣ ዝተነድቀት ሓንቲ ዒላ 
ሰሪሕና፣ ከዲንና ዓጺናያ። ካልእ ግዜ ከም 
ምንጪ ማይ ክጥቀሙላ ዝኽእሉ ዒላ 
እያ። እታ ዲጋ ንህዝቢ እዚ ንኡስ ዞባ 
ካብ ማይ ጨው ኣናጊፋ ናብ ቀጢን ወይ 
ጽሩይ ማይ ክሰትዩ ኣብቂዓቶም ጥራይ 
ዘይኰነት፡ ናብ ጀርዲን ክሰግሩ ሓጊዛቶም 
ኣላ” ይብል፡ ንስራሕን ኣሰራርሓን ናይ’ታ 
140,000 ሜትሮ ኩቦ ማይ እትሕዝ ዲጋ 
ወግሬት ናቕፋ።

ዲጋ ወግሬት ናቕፋ፡ ኣብ እዋን ምስርሓ 
ንህዝቢ ድራር እለት ፈጢራትሉ። ምስ 
ተሰርሐት ድማ ማይ ኣንቲዓ፣ ትሕተ 
ባይታ ኣሀብቲማ፣ ምሉእ ዓመት ቀረብ 
ማይ ኣውሒሳ። ህዝቢ መሰረታዊ ፍታሕ 
ረኺቡ፣ ካብ ማይ ጨው ተገላጊሉ። 

“ማይ ጨው፡ ዋላ’ውን ንዓይኒ ምድሪ 
ተጸዪንዎ። ነዛ ዲጋ ዝሰርሐ መንእሰይ 
ኢንጅነር ዳዊት፡ ወዲ ከተማ ክንሱ፡ ኣብ 
ጭው ዝበለ በረኻ ቴንዳ ገቲሩ ምስ 
እንስሳ ዘገዳም እናሓደረ ናብ ዓወት ስለ 
ዘብጽሓ ምስጋና ይዅኖ። ንመንግስትና 
ብሓፈሻ ንሚኒስትሪ ሕርሻ ድማ ብፍላይ 

ኣቶ ያቆብ እድሪስ

እና’መስገንና ናብ ዝለዓለ ልምዓት 
ክንሰጋገር ምሉእ እምነት ኣሎና።” ይብል 
ኣመሓዳሪ ምምሕዳር ባዶ-ሓደ ኣቶ 
መሓመድ ሓምድ ማሕሙድ ሕፉን።

ንሱ ወሲኹ፡ “እዛ ዲጋ ምስ ተሰርሐት፡ 
ሕልምና ጋህዲ ዀይኑ። ካብ ማይ ጨው 
ተናጊፍና። ቀደም  ንናቕፋ ዝፈልጥዋ፡ 
ሎሚ ጥዑም ማይ ምስ ሰተዩ ክጋግዪዋ 
እዮም” ክብል ከሎ፡ ወ/ሮ ኣምና ሳልሕ 
ብግደኣ፡ “ሎሚ፡ ሳላ ጽሩይ ማይ፡ ካብ 
ብዙሕ ሕማማት ተገላጊልና፣ ካብ ምጉራት 
ማይ ድሒንና፣ ኣብ ገገዛና መዐደሊ 

ሻምብቆ ማይ ኣትዩ፡ ማይና ማይ ጥዑም 
ኰይኑ። ኣልሓምድሊላህ፡ ንመንግስትና 
ዕድመ ይሃቦ።” ትብል።

እዛ 13 ሜትሮ ቁመት፡ ንላዕሊ ሰንጠቒት 
47 ሜትሮ ዘሎዋ ዲጋ፡ ታሪኻዊ ስም እዩ 
ተዋሂብዋ። ዲጋ ‘ኣደይ ዘይነብ’ ተሰዪማ፣ 
ኣብ ታሪኻዊ ቦታ’ውን ተደኲና። ድሕሪ 
1988፡ ምስ ምሕራር ከተማ ኣፍዓበት፡ 
ንቦታ ክፍሊ ህዝብን ካልኦት ኣሃዱታት 

ወ/ሮ ኣምና ሳልሕ

መሓመድ ሓምድ ማሕሙድ

ኣርካናት ሕርሻ

 “መፍረ ደርሁ፡ ሓያል ትዕግስትን ፍቕርን ዝሓትት 
ኣኽሳቢ ወፍሪ እዩ”

* ብናይ ውልቂ ድሕረ-ባይታኻ ክንጅምር* ብናይ ውልቂ ድሕረ-ባይታኻ ክንጅምር

- ኣብ ኣስመራ፡ ከባቢ ሲነማ ዳንተ’የ ተወሊደ፣ ዓብየ። ኣቦይ፡ 
ሓሙሽተ ኣወዳትን ሽዱሽተ ኣዋልድን እዩ ወሊዱ። ኩልና 
ኣብ ናብራን ሓዳርን ንርከብ። ብወገነይ ንትምህርቲ ዝምልከት 
ቀዳማይን ካልኣይን ኣብ ቤት ትምህርቲ ኮምቦኒ፡ ካብ 3ይ ክሳዕ 
6ይ ኣብ ቤት ትምህርቲ እድገት፡ ካብ 7ይ ክሳዕ 8ይ ኣብ ቤት 
ትምህርቲ ሰላም፡ ካብ 9ይ ክሳዕ 12 ድማ ኣብ ቤት ትምህርቲ 
ባርካ ተማሂረ። ብድሕሪኡ ኣብ 3ይ ዙርያ ሃገራዊ ኣገልግሎት ናብ 
ሳዋ ብምውራድ፡ ምሉእ ወተሃደራውን ፖለቲካውን ትምህርተይ 
ዛዚመ፤ ተመሪቐ።

* ንቐጽል ዑመር* ንቐጽል ዑመር

- ካብኡ ኣብ ዓሰብ (ኪልዮማ)ን ባጽዕን ተመዲበ ናይ ሓደ ዓመት 
ሃገራዊ ግቡአይ ምስ ፈጸምኩ፣ ተፋንየ ስራሐይ ጀሚረ። እንተ 
ዀነ ኣብ 1998 ወራር ወያነ ስለ ዘጋጠመ፡ ኣብ ዓሰብን ሰንዓፈን 
ከቲተ። ኣብ ሳልሳይ ወራር፡ ዓመተ 2000 ካብ 9-11 ሰነ ኣብ 
ዝተኻየደ ኲናት ተሳቲፈ። ድሕሪ ሳልሳይ ወራር ስምምዕ ምቍራጽ 
ተዅሲ ተፈሪሙ፣ ዓቃብ ሰላም ስለ ዝኣተዉ፡ ከም ፖሊስ ዓቃብ 
ሰላም ኰይነ ኣብ ዋዲ ከባቢ ዓሰብ ንልዕሊ ዓመት ኣገልጊለ። 
ካብኡ ተቐዪረ ናብ ኣስመራ መጺአ። ኣብ ኣስመራ ንሓደ ዓመት 
ምስ ኣገልገልኩ ድማ ናብ ዓላን ጋዴንን ተቐዪረ። ካብኡ’ውን 
ኣብ 2005/6 ናብ ጋሕቴላይ፡ ፍግረትን ከባቢ ሽዕብን ተቐዪረ 
ኣገልጊለ። ኣብ መወዳእታ 2006 ናብ ከባቢ ሰገነይቲ፡ ሰንዓፈን 
ፎርቶ ሰንዓፈን ተቐዪረ ድማ ክሳዕ 2010 ኣብኡ ኣገልጊለ። 

ፍናን ተኽለ

ኣቶ ዑመር ዮሱፍ

ኣብ ዞባ ዓንሰባ ተደኵኑ ዝርከብ መፍረ እንስሳን ደርሁን ኣዳል፡ ኣብዚ ናይ ኣስታት ርብዒ ዘመን ዕድሚኡ፡ ውሕስነት መኣዛዊ 
መግቢ ንምርግጋጽ ኣብ ዝካየድ ዘሎ ምርብራብ ዓቕሙ ዘፍቅዶ ልምዓታዊ እጃም ኣብ ምብርካት ከይሰልከየ ዝጽዕት ዘሎ፡ 
ብሕታዊ ስድራቤታዊ ትካል እዩ። “ዝጸዓረ-ይዕወት” ከም ዝብሃል ከኣ ንዝገጠሙዎ ብድሆታት ብጻዕርን ጽንዓትን ብምስጋር፡ ሎሚ 
ኣብ ዘተኣማምን ደረጃ ብራኸ ሓዅሩ፡ ቀረብ ዕዳጋ እንቋቚሖ ኣብ ምርግጋእ ኣብ ቅድመ ግንባር ተሰሪዑ ይርከብ።

መፍረ እንስሳን ደርሁን ኣዳል፡ ካብ 2014 ጀሚሩ፡ ኣብ ውሽጡ ተወሳኺ ዕማም መፍረ ጸባ ኸብቲ ብምትእትታው፡ ኣብ ምርግጋእ 
ዕዳጋ ጸባ ከተማ ከረንን ከባቢኡን ብኣብነት ዝጥቀስ ኣበርክቶ ኣብ ምሃብ ይርከብ። ትካል ኣዳል ናይ እንቋቝሖን ጸባን ፍርያቱ 
ብዓይነትን ብዝሕን ናብ ዝለዓለ ደረጃ ዘደይቦ ስትራተጂ ሓንጺጹ ንቕድሚት ኣብ ምቍማት ይርከብ።

ካብዚ ብምቕጻል’ምበኣር፡ ንሓፈሻዊ ንጥፈታትን ፍርያትን እቲ ትካል ብዝምልከት፡ ምስ ኣካያዲ ስራሕ ትካል ኣዳል፡ ኣቶ ዑመር 
ዮሱፍ ኢብራሂም ናይ ዝተገብረ ሰፊሕ ዕላል፡ ጽማቝ ይስዕብ፦

ብዝነበረኒ ስንክልና፡ ኣብ መወዳእታ 2010 ካብ ሰራዊት ተፋንየ። 
ድሕር’ዚ ነዚ ትካል ካብ ኣቦይ ተቐቢለ፣ ከካይዶ ጀሚረ። ማዕረ 
ማዕረኡ ካብ 2012 ክሳዕ ምፍናው መጋቢት 2024፡ ኣባል ህዝባዊ 
ሰራዊት ኰይነ’ውን ኣገልጊለ። ኣብዚ እዋን ብዓል ሓዳርን ኣቦ 
ኽልተ ደቂ - ወድን ጓልን ኰይነ ኣለኹ። 

* ድሕረ-ባይታ ትካል መፍረ እንስሳን ደርሁን ኣዳል ድማ  * ድሕረ-ባይታ ትካል መፍረ እንስሳን ደርሁን ኣዳል ድማ  
ክትገልጸልናክትገልጸልና

- ልዕሊ ሚእቲ ዓመት ዝገበረ ታሪኽ’ዩ። ኣብ መወዳእታ 
1920’ታት ኣብ ግዜ መግዛእቲ ጥልያን፡ ንዓባየይ ኣደኣ (ወ/ሮ 
ፋጥና መሓመድ ጓንጕል) ኣብ ኣስመራ እንቋቚሖን ደርሆን 
ትሽቅጥ ነይራ። ዓባየይ (ወ/ሮ ዘምዘም ሙሳ መሓመድ) ድማ 

ኣቶ ዑመር ዮሱፍ ኢብራሂም

ኣሰራ ስዒባ እንቋቚሖን ደርሆን ትሽቅጥ ነይራ። ዓባየይ ኣዝያ 
ቐያሕ እያ ነይራ። ንኣቦሓጎይ (ኣቶ ኢብራሂም ስዒድ) “ሓንቲ 
ጥልያን እትመስል ሰበይቲ ኣብ ከባቢ ፒያሳ ቶሪኖ እንቋቚሖ 
ትሽይጥ ኣላ” ምስ በሉዎ፡ ኣመታ ክገብር ናብኡ መጺኡ። ምስ 
ረኣያ፡ ፈትዪዋ። ነቲ እንቋቚሖ ብእግሩ ቀሊዑላ፤ (ምልኻፍ 
ምዃኑ’ዩ)። ዓባየይ፡ “ኣንቱም ጎይታና ከይትሰብሩለይ’ባ!” 
ኢላቶም። ኣቦሓጎይ፥ “እንተ ተሰብረ እኸፍሎ!” ኢሉ፡ እንቋቚሖ 
ገዚኡላ ንገዛኡ ኸይዱ።

* እሞኸ ደኣ?* እሞኸ ደኣ?

- ዓይኒ ኣውዲቑላ እንድዩ፡ ተሓጽዪዋ፤ ኣብ መርዓን ውላድን 
በጺሖም። ብኸምዚ ኸኣ እቲ ደርሁ ናይ ምፍራይ ስራሕ፡ ኣቦይ 
ብምጡን ዓቕሚ፡ ብናይ ሃገርና ደርሁ፡ ኣብ ገዛና ቀጺሉዎ። 

* ንቐጽል* ንቐጽል

- ኣቦይ ኣብ 1975 ዝገዝኣ፡ ኣብ ኣስመራ ጎደና ባርካ ድኳን 
ነይራቶ። ኣብ 1998 ክተት ኰይኑ ኣነ ምስ ክልተ ኣሕዋተይ 
ድፋዕ ከቲትና። እቲ ካብ ኢትዮጵያ ዝመጽኣና ዝነበረ ደርሆን 
እንቋቚሖን ምስ ኣቋረጸ ኸኣ ካብ የመን’ዩ ዝኣቱ ነይሩ። ሽዑ 
ኣቦይ ነቲ ዝነበረ ሕጽረት ቀረብ ናይ እንቋቚሖ ተዓዚቡ፡ ነታ 
ዝነበረቶ ድኳን ሸይጡ፡ መፍረ ደርሁ ክጅምር ወሲኑ። ኣብ 
ከረን መሬት ብመንግስቲ ተዋሂቡዎ ኸኣ መፍረ እንስሳን ደርሁን 
ኣዳል ዝብል ትካል ከፊቱ። በይኑ ከካይዶ ድሕሪ ምጽናሕ ከኣ፡ 
ኣብ 2010 ብስንክልና ተፋንየ ምስ መጻእኩ፡ ነቲ ትካል ምሉእ 
ሓላፍነት ወሲደ ከካይዶ ኣረኪቡኒ። ከም ኣካያዲ ስራሕ ኰይነ 
ኸኣ እመርሖ ኣለኹ።

* ትካልኩም፡ ስለምንታይ ኢኹም ‘ኣዳል’ ኣውጺእኩምሉ?* ትካልኩም፡ ስለምንታይ ኢኹም ‘ኣዳል’ ኣውጺእኩምሉ?

- ኣቦይ እዩ ኣውጺእሉ። ከምቲ ናይ ፈለማ ጥይት ብረታዊ ቓልሲ 
ህዝቢ ኤርትራ ኣብ ጎቦታት ኣዳል ዝተተኰሰት፡ እዛ ትካል ድማ 
ፈላሚት ናይ ሕርሻ ሂወት ክትኰነሉ ብምምናይ እዩ “ኣዳል” 
ዝብል ስም ኣውጺእላ። 

* እዚ ትካል፡ እንታይ ሒዙ’ዩ ተበጊሱ? * እዚ ትካል፡ እንታይ ሒዙ’ዩ ተበጊሱ? 

- ብናይ ሓደ ወርሒ ዕድመ ዝነበረን 2,640 ጨቓዊት ኢና ኣብ 
ዓመተ 2001 ጀሚርናዮ። እተን ጨቓዊት ሎህማን (Lohman) 
ዝብሃላ ካብ ጀርመን ዝመጽኣ ዀይነን፡ ካብ ‘ዳብል ሃርቨስት’ 
ዝተባህለ ትካል ናይ ወ/ሮ ገነት በዅረጽዮን ዝዓደግናየን’የን 
ነይረን። ጸኒሕና፡ ኣርባዕተ ሽሕ ጨቓዊት ዓዲግና፣ ቀጺልናዮ። 

በብቚሩብ ታተ እናበልና ኸኣ ኣብ’ዚ ሕጂ በጺሕዎ ዘሎ ደረጃ 
ከነብጽሖ ክኢልና። እዚ ትካል ኣብ’ዚ ግዜ ቀያሕቲ ደርሁ ክሳዕ 
15 ሽሕ፡ ጸዓዱ ድማ ክሳዕ 18 ሽሕ ደርሁ ክሕዝ ዓቕሚ ኣሎዎ። 
ኣብዚ እዋን ድማ ኣብ ኢድና 12,600 ቀያሕቲ ደርሁ’የን 
ዘለዋና። ኣብ መዓልቲ ድማ ክሳዕ 10 ሽሕ እንቋቚሖ ይወልዳ። 

* ካብ ተመኵሮኻ፡ ሓደ ትካል መፍረ ደርሁ ኸመይ’ዩ ክጅምር * ካብ ተመኵሮኻ፡ ሓደ ትካል መፍረ ደርሁ ኸመይ’ዩ ክጅምር 
ዘለዎ?ዘለዎ?

- መፍረ ደርሁ ብመጀመርታ ካብ ሰብ ዝቕመጠሉ ከባቢ ርሒቑ 
ክድኰን ኣሎዎ። ንኣብነት ናትና፡ ካብ ከተማ ከረን ናይ 2.5 
ኪሎ ሜትር ርሒቑ’ዩ ተደኵኑ ዘሎ። ካልእ ክሊማኡ ማእከላይ 
ሙቐት ማለት ኣይቈራሪ-ኣይሙቐት ክኸውን ይምረጽ። ደርሆ፡ 
ብተፈጥሮኣ ካብ ናይ ሰብ ናይ ክልተ ሰለስተ ዲግሪ ሰንቲ-ግሬድ 
ዝያዳ ሙቐት ስለ ዘሎዋ፡ ምስ’ቲ ክንቲታ ተደሚሩ ልዑል ሙቐት 
ኣይትጻወርን እያ። ስለዚ እቲ ቦታ ብርቱዕ ሙቐት ዘሎዎ እንተ 
ዀይኑ ምብላዕ ምስታይ ተቋርጽ፤ ብስትሮክ ወይ ወቕዒ ድማ 
ትመውት። ብኣንጻሩ፡ እቲ ቦታ ዛሕሊ ምስ ዝኸውን ድማ ራህዲ 
(humidity) ስለ ዝፍጠር፡ ቀልቀለን ቀልጢፉ ኣይነቅጽን እዩ። 
በዚ ኸኣ ምስ’ቲ ደርሆ እንቋቚሖ ክትወልድ ጽሩይን ንቝጽን 
ቦታ ትመርጽ ምዃና፡ ዘይተደልየ ክሳራን ጠንቂ ካልእ ሕማምን 
ከም ‘ኢኮላይ ቦክሲድያ’ እያ ትኸውን። ብተወሳኺ፡ እቲ ቦታ 
እኹል ማይ ዘሎዎ ክኸውን የድሊ። ምኽንያቱ፡ ሓንቲ ደርሆ 
ኣብ መዓልቲ ብውሑድ ዓቐን ክሳዕ 210 ሚሊ ሊትሮ ማይ’ያ 
ትሰቲ። እዚ ኸኣ ከባቢ ሓደ ብኬሪ ይኸውን ኣሎ ማለት’ዩ። እዚ 
ብዘይካ’ቲ ንመተሓጻጸቢ ዝሃልኽ ማይ’ዩ። ምስ መተሓጻጸቢ ኸኣ 
ሓንቲ ደርሆ ኣብ መዓልቲ ክሳብ 300 ሚሊ ሊትሮ ማይ ተህልኽ 
ማለት’ዩ። ብሓጺሩ ሰለስተ ደርሁ፡ ኣብ መዓልቲ ክሳዕ ሓደ ሊትሮ 
ማይ ይውድኣ፤ ንዅሉ-ምሉ ማለት’ዩ። ስለዚ፡ ዘሎካ ዓቐን ማይ 
ምስ ብዝሒ ደርሁኻ ዝመጣጠን ክኸውን ኣለዎ። እዚ ዅሉ ምስ 
ኣማላእካ፡ ክኢላ ኣማኺርካ ክትጅምሮ ውጽኢታዊ እዩ።

* ወፍሪ ኣብ ደርሁ ክሳዕ ክንደይ ኣተኣማማኒ’ዩ?* ወፍሪ ኣብ ደርሁ ክሳዕ ክንደይ ኣተኣማማኒ’ዩ?

- ሚእቲ ካብ ሚእቲ ኣይኰነን። ክሳራ ከጋጥም ስለ ዝኽእል፡ 
ካብቲ ዘሎካ ብፍርቂ ባጀት ምጅማር ተመራጺ’ዩ። ኵሉ ዘሎካ 
ማል ነጊፍካ፡ መፍረ ደርሁ ኣይጅመርን’ዩ። ምኽንያቱ፡ በዚ መጸ 
ዘይበልካዮ ሃንደበት ሕማም ክኣትወን ይኽእል’ዩ። ሓሚመን 
እንተ ሞይተን፡ ጕም ክትብል ትኽእል ኢኻ። ብዙሓት ትካላት 
መፍረ ደርሁ ጀሚረን ክዕጸዋ ዝተገደዳ’ውን ብሰንኪ’ዚ እዩ። 
ንዅሉ ኮንዶኾን (risk) ተዳሊኻሉ ኢኻ ትኣትዎ።

* ኣብ መፍረ ደርሁ ዕዉት ክትከውን ዘድሊ ኻልእ ነገር ኣሎዶ?* ኣብ መፍረ ደርሁ ዕዉት ክትከውን ዘድሊ ኻልእ ነገር ኣሎዶ? 
- ልዕሊ ኵሉ፡ ኣብ ደርሁ ዘሎካ ተውህቦ፡ ተገዳስነትን ፍቕርን 
ወሳኒ እዩ። እቲ ሞያ፡ ሓያል ጻዕርን ተጻዋርነትን ዝሓትት’ዩ። 
ሕማም ደርሆ መዓስን በየንን ይኣቱ ስለ ዘይፍለጥ፡ ነዚ ዅሉ ኣብ 
ግምት ኣእቲኻ ክትኣትዎ ኣለካ። ዓሌት ደርሁ ምምራጽ’ውን 
ወሳኒ እዩ። ብተወሳኺ ኵሉ መግቢ ደርሁ ብዓይነትን ብቕዓትን 
ብሉጽ ክኸውን ኣለዎ፤ ምኽንያቱ፡ መፍረ ደርሁ ክሳዕ 70% ኣብ 
መግቢ እዩ ዝምርኰስ። ምኽርን ሓበሬታን ላዕለዎት ክኢላታት 
ምኽታል ድማ ወሳኒ’ዩ።

* መንበሪአንከ ከመይ ክኸውን ኣለዎ? * መንበሪአንከ ከመይ ክኸውን ኣለዎ? 

- ብዝተኻእለ መጠን ብየማኑ ብጸጋሙ ክፉት ክኸውን ኣለዎ። 
ብዅሉ ክፉት ምዃኑ፡ ነቲ ቦታ የንቅጾን ንፋስ ብዅሉ ኣንፈት 
ክኣቱን ክወጽእን ይገብር። ንፋስ ክረኽባ ምእንቲ ከይጽገማ ድማ፡ 
መንደቕ መንበሪአን ካብ መሬት ኣመና ክልዕል የብሉን። እቲ 
መንደቕ ትሕት ዝበለ እንተ ዀይኑ፡ ንፋስ ምስ መጽአ ቀጥታ 
ብኣፍንጫአን ብምእታው፡ ካብ ጸቕጢ ይከላኸለለን’ዩ።

ካልእ፡ ናብ እንዳ ደርሁ ሃንደራእ ኢልካ ኣይእቶን እዩ። 
ብመሰረቱ’ውን ፍቑድ ኣይኰነን። እቲ ዝኣቱ’ውን ፍሉይ ናይ 
መእተዊ ጫማን በጃ ክዳንን ወድዩ፡ መድሃኒት ገይሩ ኣብ ኣፍ-ደገ 
ዝግበር ኖራ ይዅን ዲተርጀንት ዘሎዎ መድሃኒት ረጊጹ’ዩ ክኣቱ 
ዘለዎ። መንበሪ ቤት ደርሁ ብኖራ ዝተለቕለቐ ምስ ዝኸውን’ውን 
ተመራጺ’ዩ። 

* ኣመጋግባ ደርሁ ከመይ ክኸውን ኣለዎ? እንቋቚሖ ብጫ * ኣመጋግባ ደርሁ ከመይ ክኸውን ኣለዎ? እንቋቚሖ ብጫ 
ክኸውንከ ደርሁ እንታይ ክምገባ ኣሎወን?ክኸውንከ ደርሁ እንታይ ክምገባ ኣሎወን?

- ብመጀመርታ፡ ደርሆ እኹል እንቋቚሖ ክትህበካ፡ ጫቚት ገና 
ናይ ሓደ መዓልቲ ዕድመ ከላ ጀሚርካ ዝተመጣጠነ መግቢ 
ብዓቐን ክትህባ ኣለካ። እንቋቚሖኣ ብጫ ክኸውን ድማ ዕፉንን 
ቀጠልያ መግብን ክትህባ ኣለካ። ብፍላይ ቀጠልያ መግቢ፡ ልዑል 
ፕሮቲንን ዝተፈላለየ ቫይታሚንን ስለ ዘሎዎ፡ ነቲ እንቋቚሖ ከም 
ናይ ‘ሓበሻ’ ብጫ እዩ ዝገብሮ። ንሽፋን እንቋቚሖ’ውን ተሪር 
ይገብሮ። ነታ ደርሆ ኸኣ ብሕማም ንኸይትጥቃዕ ናይ ምጽዋር 
ዓቕማ የልዕሎ።

* ካብ ተሞኵሮኻ ሓፈሻዊ ጠባያት ደርሆ እንታይ ይመስል?* ካብ ተሞኵሮኻ ሓፈሻዊ ጠባያት ደርሆ እንታይ ይመስል?

ደርሆ ብተፈጥሮኣ ፈቃር’ያ። ነቲ ጽቡቕ ዝገበረላ ሰብ ትፈልጦን 
ተፍቅሮን’ያ። መግቢ ንዝቕርበላ ሰብ ጽቡቕ ገይራ ስለ እትፈልጦ 
ከም ብጻያ’ያ እትርእዮ። ደድሕሪኡ እናኸደትን ሕልኽልኽ 
እናበለትን’ውን ምኻድ ትኸልኦ። ካብ ዘይትፈልጦ ሰብ ግን 
ትሃድም - ኣይትቐርቦን’ያ። ካልእ፡ ደርሆ ብቑዕ ዓይነት መግቢ’ያ 
ትፈቱ። እኹል መኣዛዊ ትሕዝቶ ዘይብሉ መግቢ ምስ እትቕርበላ፡ 
ኣብያትካ’ያ ትኸይድ። ኣማራጺ ምስ ሰኣነት ጥራይ’ያ ቀስ ኢላ 
ትምገቦ። እዚ ኸኣ እቲ ዝቐረብካላ መግቢ ባህ ከም ዘይብላ ዘርኢ 
ምልክት’ዩ። ስለዚ ደርሆ ኣይትዛረብን’ያ፣ ንዘስተውዕል ሰብ ግዳ 
ኵነታታ ትሕብሮ’ያ። እንተ ሓሚማ፡ እንተ ጥዕያ፡ እንቋቚሖ እንተ 
ወሊዳ፡ ጸላኢ እንተ መጺኡዋ፡ ትወልደሉ ቦታ እንተ ዘይመቺእዋ 

ወዘተ. ትነግረካ’ያ። ኵነታታ ተረዲእካ ቅልጡፍ ፍታሕ ምስ 
ዘይትገብረላ እንቋቚሖ ትኸልኣካ። ንዝተፈላለየ ሕማማት ከኣ 
ትቃላዕ። ብሓጺሩ፡ ደርሆ ዝሃብካያ እትህበካ፡ ፈቃርን ኣኽሳቢትን 
እንስሳ’ያ።

* ኣብ መፍረ ደርሁ ተዋፊሩ ክዕወት ንዝደሊ ሰብ እንታይ ምኽሪ * ኣብ መፍረ ደርሁ ተዋፊሩ ክዕወት ንዝደሊ ሰብ እንታይ ምኽሪ 
ምሃብካዮ?ምሃብካዮ?

- መጀመርታ፡ ብዛዕባ ደርሆ እኹል ኣፍልጦን ፍቕርን ክህልዎ 
ኣለዎ። ፍቕሪ ደርሆ ዘይብሉ ሰብ ደርሁ ከፋሪ ኣይክእልን’ዩ። 
ንገንዘብ ኢልካ ደርሁ ምፍራይ ኣየዐውተካን’ዩ። ፍቕሪ ደርሁ 
ሒዙካ ምስአን ክትውዕልን ክትሓድርን ኣለካ። ኣብ ከተማ 
ኴንካ ደርሁ ኣይመሓደራን’የን። ብተወሳኺ፡ ኣብ መፍረ ደርሁ 
ክትዕወት ክኢላታት ሕርሻ ክተማኽር ይግባእ። ከም’ቲ ቐዲመ 
ዝበልኩዎ፡ ነቲ ደርሁ ከፍርየሉ መሪጹዎ ዘሎ ቦታ፡ ካብ ህዝቢ 
ዝረሓቐ፡ እኹል ማይን ማእከላይ ሙቐት ኣየርን ከም ዘሎዎ 
ከረጋግጽ ይግባእ። ተሞኵሮ ካብ ዘለዎም ኣፍረይቲ ደርሁ’ውን 
ምኽርን ሓሳብን ክወስድ ጽቡቕ’ዩ። ኣብ መፍረ ደርሁ ክሳራ 
ከም ዘሎ ተረዲኡ፡ ብጽንዓትን ሓቦን ክቕጽሎ ኣሎዎ። ቀዲመ 
ገሊጸዮ ነይረ፣ ኵሉ ባጀቱ’ውን ኣብ መፍረ ደርሁ ከውፍሮ 
ኣይግባእን - ብገምጋም ፍርቁ እዩ ከውፍሮ ዘሎዎ። እንተ ኸሲሩ 
በቲ ዝተረፈ ፍርቂ ዳግማይ ክብገስ ምእንቲ ክኽእል። ኣብ ክንዲ 
ብብዙሓት ጨቓዊት ዝጅምር ድማ ብውሑዳት ክጅምር’ውን 
ንባዕሉ ተመራጺ እዩ።

* ትካልኩም ኣብ’ዚ ናይ 23 ዓመት ዕድሚኡ፡ እንታይ ረቢሕናሉ * ትካልኩም ኣብ’ዚ ናይ 23 ዓመት ዕድሚኡ፡ እንታይ ረቢሕናሉ 
ትብል?ትብል?

- መፍረ ደርሁ ብጥንቃቐ ጽቡቕ እንተ ሒዝካዮ ኣርባሒ’ዩ። 
ጕድለት ምሕደራ፡ ጽሬት ዘይምሕላውን ሸለልትነትን እንተ ሃልዩ 
ግና ክትከሰር ግድን እዩ። ስለዚ፡ ዝከኣለካ እናገበርካ ብተደጋጋሚ 
ንዘጋጥመካ ሕማምን ክሳራታትን በዲህካ እንተ ቐጺልካዮን 
ጽዒርካን ኣብ መወዳእታ ምዕዋትካ ዘይተርፍ’ዩ።

* ኣብ ጕዕዞ ዘጋጥመኩም ብድሆታት ነይሩዶ?* ኣብ ጕዕዞ ዘጋጥመኩም ብድሆታት ነይሩዶ?

- ክሳብ 2020 ዓ.ም ብዙሕ ግዜ ጸገማትን ክሳራታትን ይገጥመና 
ነይሩ’ዩ። መግቢ ደርሁ ካብ ዝተፈላለዩ ትካላትን ውልቀ-ሰባትን፡ 
ጨቓዊት’ውን ካብ ሚኒስትሪ ሕርሻ ዝተለቃሕናሉ ኣጋጣሚ 
ነይሩ። ኣብ ርእሲኡ ዓቕሊ፡ ትዕግስትን ምጽማምን ስለ ዝገበርና፡ 
ጽቡቕ ቀጺልና። ናብ ዝለዓለ ደረጃ ከንቋምት’ውን በቒዕና። 

* እንታይ ዓይነት ብድሆ እዩ ኣጋጢምኩም?* እንታይ ዓይነት ብድሆ እዩ ኣጋጢምኩም?

- እቲ ቐንዲ ሕማም እዩ። ኣብ ደርሁ ሕማም እንተ ኣትዩ ኣይፍወስን 
እዩ። ንኣብነት፥ ኣብ 2004 ጉምቦሮ ዝበሃል ሕማም ካብ ግብጺ 
ናብ ኤርትራ ምስ ኣተወ፡ ክታበት ስለ ዘይነበሮ ኣብ ዝተወሰነ 
መዓልታት ጥራይ 2200 ጨቓዊት ቀቲሉልና። ድሕሪ ኣርባዕተ 
ወርሒ’ውን ብተመሳሳሊ ሕማም 3500 ጨቓዊት ሞይተናና። 
ኣብ 2005 ከኣ 1500 ጨቓዊት  ከሲርና። ካልእ ኣብ 2013 
ኒውካስል ዝበሃል ሕማም ኣትዩና፣ 3500 ጨቓዊት ሞይተናና። 
ኣብ 2018፡ ካብ ቊጽጽርና ወጻኢ ‘ረኽሲ ብሮንካይት’ ዝብሃል 
ሕማም ኣጋጢሙና፣ ናይ ኣስታት ሓደ ሚልዮን ናቕፋ ክሳራ 
ኣውሪዱልና። ካልእ ናይ መግቢ ብድሆ እዩ። ኣብ 2004/5 ኣብ 
ኤርትራ ናይ መግቢ ጸገማት ነይሩ። ናትና መግቢ ከነዳሉ ብዘይ 
ምፍታንና’ውን ነቲ ጸገም ኣጋዲዱዎ እዩ። ኵሉ ዓቕምና መግቢ 
ኣብ ምግዛእ ኢና ኣውዲቕናዮ ነይርና። ብሰንኪ’ዚ ሓደ ግዜ 
መግቢ ተሳኢኑ ን24 ሰዓታት መግቢ ከይበልዓ ዝወዓላሉ ኣጋጣሚ 
ነይሩ። ድሕሪ ብዙሕ ሓጐጽጎጽ ግና ኣብ 2011 ናትና መግቢ 
ከነዳሉ ስለ ዝጀመርና ናይ መግቢ ብድሆታት ኣየጋጠመናን። 
ከም’ዚ ምግባርና ናይ ብሓቂ ዓቢ ሩፍታ’ዩ ፈጢሩልና። ኣብ 
መፍረ ደርሁ፡ እቲ 70% ኣብ መግቢ እዩ ዝምርኰስ። እቲ 
ዝተረፈ ኸኣ ኣብ ጽሬት፡ ክታበት፡ ክንክንን ካልእን ይሽፍን። 

* ንተራ ወላዲኹም ብኸመይ ምገለጽካዮ?* ንተራ ወላዲኹም ብኸመይ ምገለጽካዮ?

- ከምቲ ኣቐዲመ ዝጠቐስኩዎ፡ ኣቦና ነዚ ትካል ድኳን ሸይጡ’ዩ 
ጀሚሩዎ። ክሳዕ 2010 ከኣ ነዚ ትካል ባዕሉ’ዩ ብጽቡቕ ዝቕጽሎ 
ነይሩ። እቲ ዘጋጠመና ሞት ጨቓዊትን ካልእ ብድሆታት’ውን 
ኣብ ግዚኡ ስለ ዝነበረ ብሳላ ፈጣርን ብሳላ ሓገዝ ሚኒስትሪ 
ሕርሻን’ዩ ኵሉ ተሰጊሩ፡ ኣብ’ዚ ዓወት ክንበጽሕ በቒዕና። ንዓና 
ኸኣ ብዝግባእ ኣተሓሒዙና እዩ። ሕጂ ግን ምስ ምውሳኽ ዕድመ 
ኣብ ንጡፍ ስራሕ የሎን።

ኣቦና ነዚ ስራሕ፡ ኣብ ኣስመራ ዝነበረና ድኳን ሸይጡ ክጅምሮ 
ኸሎ፡ “ንምንታይ ናብ በረኻ ንኸይድ?” ንብሎ ኔርና። ንሱ 
ግን “መፍረ ደርሁ ምግባር ንዓኹም ጥራይ ኣይኰንኩምን 
ትጥቀሙ፡ እንተላይ ሕብረተሰብ እዩ ዝጥቀም፣ ኣብ’ቲ ትካል’ውን 
ሰባት ክሰርሑ እዮም፣ ስለዚ ኣስፊሕኩም ሕሰቡ” እናበለ’ዩ 
ዝምልሰልና ነይሩ። ከምቲ ዝበሎ ኸኣ ሎሚ ኣብ ትካልና 48 
ቀወምቲ ሰራሕተኛታት ኣለዉ። እዚ ምስቲ እቶም ሰራሕተኛታት 

ነፍሲ-ወከፎም ዘካይድዎ ስድራ ሓዊስካ ኣቕሊልካ ዝርአ ቍጽሪ 
ኣይኰነን። ካልእ፡ ሳላ’ዚ ትካል ብዙሕ ህዝቢ እንቋቚሖ ይምገብ 
ኣሎ። ስለዚ ናይ ኣቦና ራእይን ተበግሶን ናይ ብሓቂ ዕዉት እዩ። 
ብሕጂ’ውን ንሕና ናብ ዝለዓለ ደረጃ ከነብጽሖ ተዓጢቕናሉ 
ኣሎና። ማዕረ-ማዕሪኡ’ውን ናይ ጸባ ከብቲ ከነፍሪ በቒዕና ስለ 
ዘለና፡ እቲ ትካል እናሰፍሐ እዩ ዝመጽእ ዘሎ። በዚ ኣጋጣሚ 
ንወላድየይ ከመስግኖ እደሊ።

* ተራ ሚኒስትሪ ሕርሻ ኣብ ትካልኩም እንታይ ይመስል?* ተራ ሚኒስትሪ ሕርሻ ኣብ ትካልኩም እንታይ ይመስል?

- ብዛዕባ ደርሆ ዝዀነ ኣፍልጦ ኣብ ዘይነበረና እዋን፡ ግደን 
ኣበርክቶን ሚኒስትሪ ሕርሻ መግለጺ ኣይርከቦን እዩ። ነቲ ገዛ 
ኣብ ምስራሕ ክኢላታት እናመጽኡ ምኽርን ሓበሬታን ይህቡና 
ነይሮም’ዮም። ናይ ውሽጢ ዜጋታትን ናይ ደገን ክኢላታትን 
ይሕግዙና እዮም። ንኣብነት ዶ/ር ዓብዱ ዝተባህለ ህንዳዊ 
ብመንግስቲ እናተኸፍለ ናባና እናመጽአ ይሕግዘናን ይምህረናን 
ነይሩ። ብድሕሪኡ ኩባውያን ዶ/ር ካሪንን ዶ/ር ቭላድሚርን’ውን 
ናብ ትካልና እናተመላለሱ ንኣርባዕተ ዓመታት ምሳና ሰሪሖም፣ 
ዘድሊ ምኽርን ትምህርትን ድማ ሂቦሙና። ማዕረ-ማዕሪኡ 
ኤርትራውያን ዶክተራትን ክኢላታትን እናመጽኡ ሓጊዞምናን 
ምሂሮሙናን እዮም። ኮታስ ምሉእ ደገፍን ሓገዝን እዩ ተገይሩልናን 
ዝግበረልና ዘሎን በቲ ሚኒስትሪ። ንሕና ድማ ሳላ ፈጣርን ሳላ 
ዝተገብረልና ደገፍን ጽቡቕ ናይ ስራሕ ተመኵሮ ኣጥሪና ኣለና። 

ብትካል ኣሃዱ ገጠራዊ ትካላት (rural enterprise unit) 
ኢንተርፕራዝ ዝመጽኡ ክኢላታት ኣመሪካውያን’ውን ብዛዕባ 
መፍረ ደርሁ፡ ስጋ ደርሆን ዕዳጋ ደርሆን ዝምልከት ኣርባዕተ 
ግዜ ስልጠና ሂቦሙና ነይሮም። ሕማማት ደርሁ ንምጥፋእ 
ተባሂሉ ካብ ዝተመርጻ ሃገራት ብሚኒስትሪ ሕርሻ ዝመጽእ ዝነበረ 
ክታበት’ውን ዝነበረና ጸገማት ኣብ ምፍታሕ ዝተጻወቶ ተራ ዓቢ 
እዩ። ሚኒስተር ሕርሻ ኣቶ ኣረፋይነ በርሀ’ውን ብኣካል እናመጸ 
ኣተባቢዑናን ዘድሊ ምኽሪ ሂቡናን እዩ። 

* ኣብ’ዚ ግዜ ትካል መፍረ እንስሳን ደርሁን ኣዳል እንታይ * ኣብ’ዚ ግዜ ትካል መፍረ እንስሳን ደርሁን ኣዳል እንታይ 
ጽልዋ ኣሕዲሩ ኣሎ ትብል?ጽልዋ ኣሕዲሩ ኣሎ ትብል?

- ኣብ ኣስመራ - ኣብ ጥቓ ሲነማ ዳንተ ከምኡ’ውን ኣብ 
ከረን መሸጢ ድኳን ከፊትና ብመጠናዊ ዋጋ እንቋቚሖ ንህዝቢ 
ንሸይጥ ኣለና። ብዙሕ ህዝብን ወነንቲ ትካላትን ከኣ ዓዲጎም 
ክጥቀሙ በቒዖም ኣለዉ። ብተወሳኺ ንብዙሓት ዓበይቲ ትካላት 

መንግስትን ናይ ውልቅን እንቋቚሖ ንሸይጥ ኢና። ገለ ካብ’ተን 
ትካላት፡ ወተሃደራዊ ሆስፒታላት ግላስ፡ ባረንቱ፡ ደቀምሓረን 
ሳዋን፤ ኩባንያታት ዕደና ቢሻን ዛራን፡ ባር ሮያል፡ ጃርዲኖ እንዳ 
ፓስተ፡ ጃንቲ ግሩፖ ኢታልያኖ ወዘተ. ይርከብአን። 

ተመሃሮ ኮለጅ ሕርሻ ሓመልማሎ’ውን ሓሓሊፎም ናብ ትካልና 
እናመጽኡ ግብራዊ ትምህርቲ ይቐስሙ እዮም። ሰለስተ መምህራን 
ናይ’ቲ ኮለጅ ናብ ትካልና እናመጽኡ ብግብራዊ ትምህርቲ ናይ 
ማስተረስ ዲግሪ መጽናዕቶም ዛዚሞም ኣለዉ። እዞም መምህራን 
መጽናዕቶም ኣብ ትካልና ምግባሮም ከኣ ንዓና ዓብዪ ዓወትን 
ኵርዓትን እዩ።

* ንህዝቢ ብእትህብዎ ዘለኹም ኣገልግሎት ዕጉብ ዲኻ?* ንህዝቢ ብእትህብዎ ዘለኹም ኣገልግሎት ዕጉብ ዲኻ?

- ኣይኰንኩን። ምስ መነባብሮ ህዝብና ክረአ እንከሎ፡ ዋጋ 
እንቋቚሖ ብዘይ ቃል-ዓለም ክቡር እዩ ዘሎ። ዕዳጋን ቀረብን ስለ 
ዘይተመጣጠነ፡ መግቢ’ውን ክብሪ ስለ ዘሎዎ፡ ንሓንቲ እንቋቚሖ 
ልዕሊ 4 ናቕፋ ክሽየጥ የሰክፈና እዩ። 

* ዋጋ እንቋቝሖ ካብዚ ዘሎዎ ዝያዳ ርትዓዊ ንክኸውን እንታይ * ዋጋ እንቋቝሖ ካብዚ ዘሎዎ ዝያዳ ርትዓዊ ንክኸውን እንታይ 
ክግበር ይከኣል? ክግበር ይከኣል? 

- ብወገንና ብዙሕ ንሓስብ ኢና። ኣብነት፥ ዓሳን ጽማቝ ስምስምን 
ረኺብና፡ ፍርያትና ካብዚ ዘሎዎ ብዝተዓጻጸፈ ኣዕቢና፡ ንህዝብና 
ብዝሓሰረ ዋጋ እንቋቚሖ ክንቅርበሉ ናይ ወትሩ ሕልምናን 
ጻዕርናን እዩ።

* መጻኢ መደባትኩም?* መጻኢ መደባትኩም?

- ዓብዪ ኢንኵቤተር ጌርና ባዕልና ጨቓዊት ክነንቊሕን መፍረ 
ስጋ ደርሁ ክንገብርን ናይ ቀረባ መጻኢ መደብና’ዩ።
  

***

* ሕራይ ዑመር። ካብዚ ብምቕጻል እምበኣር ናብ መፍረ ናይ * ሕራይ ዑመር። ካብዚ ብምቕጻል እምበኣር ናብ መፍረ ናይ 
ጸባ ከብቲ ክንሰግር። መዓስን ብኸመይን ኢኹም ጀሚርኩምዎ?ጸባ ከብቲ ክንሰግር። መዓስን ብኸመይን ኢኹም ጀሚርኩምዎ?

- መፍረ ናይ ጸባ ከብቲ ኣብ 2014 ኢና ጀሚርናዮ። ክንጅምሮ 
እንከለና፡ ንሰራሕተኛታት ናይ ትካልናን ንዓናን ጸባ ዝኸውን 
ንምርካብ ተባሂሉ እዩ። ምኽንያቱ፡ ኣብ መፍረ ደርሁ ኵሉ ግዜ 
ደሮና ኣሎ፤ ጸባ ድማ ብደሮና ንዝስዕብ ሕማም ኣብ ምፍዋስ 
ሓጋዚ ግደ’ዩ ዘሎዎ።  ፈለማ ካብ ማርያም ደዓሪት - ማሕበር 
ሲታውያን ሓሙሽተ ኸብቲ ዓዲግና። ምስ ግዜ ኸኣ መፍረ ናይ 
ጸባ ከብቲ ክስሕበና ስለ ዝጀመረ፡ ብጽቡቕ ክንሕዞ ክኢልና። 
ሚኒስትሪ ሕርሻ ዘመናዊ ምድቓል ከብቲ ስለ ዘተኣታተወ 
ኸኣ ነዚ ዕድል ክንጥቀመሉ ተበጊስና። ነቶም ዝነበሩና ኣብ 
ትካልና ዝፈረዩ ኣብዑር ሸይጥና ድማ ዘመናዊ ምድቓል ከብቲ 
ኣተኣታቲና። ብዘመናዊ ምድቓል ከብቲ ትሕዝቶ ጸባ ጽቡቕ እዩ 
ዝስስን። ብጽቡቕ ስለ ዝቐጸልናዮ ኸኣ ኣብ ውሽጢ’ዚ ዓሰርተ 
ዓመታት 29 ከብቲ ክንሕዝ ክኢልና።

* ረብሓ ዘመናዊ ምድቓል ከብቲ እንታይ እዩ?* ረብሓ ዘመናዊ ምድቓል ከብቲ እንታይ እዩ?

- ቀዳማይ ምሩጽ ዘርኢ ትረክብ፤ ምኽንያቱ ዓሌት ናይ’ቶም 

ከብቲ ብሚኒስትሪ ሕርሻ ተለልዩ ስለ ዝመጽእ። ካልኣይ ተባዕታይ 
ብዕራይ እንተ ሃልዩካ መንበሪ ገዛኡ፡ መግቡን ጽሬቱን ከተማልኣሉ 
የገድደካ። ከምኡ’ውን እቲ ብዕራይ ብኣርሓ ዝመሓላለፉ 
ሕማማት ምስ ዝህልዉ ናብ ደቁ ከመሓላልፈልካ ይኽእል። 
ዘመናዊ ምድቓል ምጥቃም ግና ነዚ ኵሉ ጸገማት የወግደልካ 
እዩ። ሳልሳይ፡ ከብትኻ ኣብ ዝደለኻዮ እዋን ብዘመናዊ ኣገባብ 
ስከተዋስበን ትኽእል። ብዕራይ እንተ ዀይኑ ግን ኣብ ዘይደለኻዮ 
ሰዓት ክሰርረን ስለ ዝኽእል፡ እዚ ክትቈጻጸሮ ኣጸጋሚ ይኸውን።  
ብዘይካ’ዚ’ውን ብተባዕታይ (ኣርሓ) ኣብ ልዕሊ ኣንስትዮ ክወርድ 
ዝኽእል ኣካላዊ ጐንጺ’ውን ተወግድ ኢኻ።

* ብገምጋም ኣብ መዓልቲ ክንደይ ሊትሮ ጸባ ትረኽቡ?* ብገምጋም ኣብ መዓልቲ ክንደይ ሊትሮ ጸባ ትረኽቡ?

- ካብ’ዘን ዘለዋና ከብቲ፡ ብማእከላይ ገምጋም ኣብ መዓልቲ 
ክሳዕ ሓደ በርሚል ወይ 200 ሊትሮ ጸባ ንረክብ። ካብ ሓንቲ 
ከብቲ ድማ ዝለዓለ ካብ 24 ክሳዕ 28 ሊትሮ ንረክብ። ኣብ ከረን 
መከፋፈሊ ድኳን ስለ ዘሎና፡ ነቲ ጸባ ካብኡ ኢና ንህዝቢ ንሸጦ።
 
* እንታይ ዓይነት መግቢ ስለ እትምግቡወን እየን ብተዛማዲ * እንታይ ዓይነት መግቢ ስለ እትምግቡወን እየን ብተዛማዲ 
ርቡሕ ጸባ ዝህባኹም ዘለዋ?ርቡሕ ጸባ ዝህባኹም ዘለዋ?

- ናይ ጸባ ከብቲ ቀጠልያ መግቢ’የን ክምገባ ዘሎወን። ዝበዝሕ 
ሓይልና ኸኣ ኣብ ኣልፋ-ኣልፋን ዕፉንን እዩ ዘሎ። ብተወሳኺ 
ሳዕሪ ሓርማዝ’ውን ንጥቀም ኢና። ካብ 2020 ንደሓር ከኣ 
ሉሲንያ ዝበሃል ገረብ ኣተኣታቲና ኣብ ጫፍ ቀጽሪ ናይ ካንሸሎና 
ተኺልና ኣለና። ሉሲንያ ጽቡቕ ትሕዝቶ ፕሮቲን ዘሎዎ ብዙሕ 
ማይ ዘይወስድ ገረብ ኰይኑ፡ ሚኒስትሪ ሕርሻ ብናጻ ዝሃበና’ዩ። 
ሉስንያ ልዕሊ ዓቐን እንተበዚሑ ግና ስለ ዝቐትል፡ ብውሑድ 
ዓቐን ክወሃብ ኣለዎ። እዚ ምስ መገብናየን ከኣ ጽቡቕ ጸባ ይህባና 
ኣለዋ። 

* ኣብ ምርባሕ ናይ ጸባ ኸብቲ፡ ብሚኒስትሪ ሕርሻ ምክትታል * ኣብ ምርባሕ ናይ ጸባ ኸብቲ፡ ብሚኒስትሪ ሕርሻ ምክትታል 
ይግበረልኩም ዶ? ይግበረልኩም ዶ?   
- ብርግጽ! ልዑል ምክትታል ሚኒስትሪ ሕርሻ እዩ ዝግበረልና። 
ክኢላታት መፍረ ደርሁን ናይ ጸባ ኸብትን ናይ’ቲ ሚኒስትሪ ኣብ 
እዋን ክታበት፡ ኣብ ግዜ ወሊድን ሕርስን ምራኽ ምስ ተወልደ 
እንታይ ክምገብ ኣለዎ ኣብ ዝብሉ ወዘተ. እናተመላለሱ ልዑል 
ደገፍን ምክትታልን እዮም ዝገብሩልና።

* ኣብ ወርሒ ለካቲት 2024 ኣብ ዝተኻየደ ሃገራዊ ዋዕላ ጸባን * ኣብ ወርሒ ለካቲት 2024 ኣብ ዝተኻየደ ሃገራዊ ዋዕላ ጸባን 
ውጽኢቱን ተሳቲፍካ፣ ተሸሊምካ ነይርካ። ብዛዕባኡ ገለ ክትብለና?ውጽኢቱን ተሳቲፍካ፣ ተሸሊምካ ነይርካ። ብዛዕባኡ ገለ ክትብለና?

- እቲ ዋዕላ ካብ ውሽጢ ሃገርን ደገን ዝመጽኡ ላዕለዎት 
ክኢላታትን ተመራመርትን መፍረ ናይ ጸባ ኸብትን ምምስራሕ 
ጸባን ዝተሳተፉዎ ብምንባሩ፡ ብፍላይ ንዓና ተመኵሮታት ክንቀስም 
ዕድል ፈጢሩልና እዩ። ብፍላይ እቶም ብእተፈላለዩ ናይ ውሽጢ 
ሃገርን ደገን ዝቐረቡ መጽናዕታዊ ወረቓቕቲ ብዙሕ ተመኵሮ 
ዝቐሰምናሎም እዮም ነይሮም። ስለዚ፡ ብዛዕባ ብማሕበር ኴንካ 
ምስራሕ፡ ምሕደራ ጸባን ክንክን ጸባን ወዘተ. እንታይ ይመስል 
ተመኵሮታቶም ስለ ዘካፈሉና ኣዝዩ ጽቡቕ ነይሩ። 

* ነዚ ዓውዲ ዝምልከት ዝወሰድካዮ ስልጠና ኣሎዶ?* ነዚ ዓውዲ ዝምልከት ዝወሰድካዮ ስልጠና ኣሎዶ?

- ብወገነይ ኣብ 2019 ሳላ ብሚኒስትሪ ሕርሻ ዝተፈጥረለይ 
ዕድል፡ ብዛዕባ መፍረ ናይ ጸባ ኸብቲ ንኬንያ ኸይደ ስልጠና 
ወሲደ ነይረ። ዓወት ኬንያውያን ኣፍረይቲ ናይ ጸባ ኸብቲ 
ኣብ ብዝሒ ከብቲ ዝምርኰስ ዘይኰነ፡ ኣብ ብቑዓት ከብቲ 
ምዃኑ’ውን ክርዳእ ክኢለ። ብተወሳኺ ህላወ እኹል ቀጠልያ 
መግብን ብማሕበር ተጠርኒፎም ዝሰርሑን ምዃኖም ኣድማዕቲ 
ክዀኑ ሓጊዙዎም ከምዘሎ ተገንዚበ። ስለዚ እቲ ስልጠና ናይ 
ብሓቂ ጠቒሙኒ’ዩ። ብዛዕባ’ቲ ኣብ ሃገራዊ ዋዕላ ጸባን ውጽኢቱን 
ዝተዋህበኒ ሽልማት ንዓይ’ውን ዘይተጸበኹዎ’ዩ ነይሩ። እንተዀነ፡ 
ኣባላት ሚኒስትሪ ሕርሻ ናታቶም መምዘኒ ተጠቒሞም ስለ 
ዝሸለሙኒ፡ ከየመስገንኩዎም ክሓልፍ ኣይደልን። ካልእ፡ እዚ 
ሽልማት መሊሰ ንኽሰርሕ ዝያዳ ሓላፍነት ዘሰክመኒ ስለ ዝዀነ፡ 
ንዝበለጸ ውጽኢት ኣበርቲዐ ክጽዕር እየ።

* ኣብ መፍረ ናይ ጸባ ኸብቲ ዘጋጠመኩም ብድሆኸ ነይሩዶ?* ኣብ መፍረ ናይ ጸባ ኸብቲ ዘጋጠመኩም ብድሆኸ ነይሩዶ?   
 
- ንኸብቲ ክሳብ ሞት ዘብጽሕ ዘጋጠመና ሕማም ኰነ ጸገም 
ኣይነበረን። ይኹን’ምበር ብናትና ጉድለት ክልተ ኸብቲ ሞይተናና 
እየን። ንሳተን ከኣ ሓንቲ ስልኪ በሊዓ፡ እታ ኻልአይቲ ድማ 
መሕለኺ ገመድ በሊዓ ዝሞታ እየን። ብሓፈሻኡ ግን ብጽቡቕ 
ኢና ንኸይድ ዘለና። 

* ኣብ መፍረ ናይ ጸባ ኸብቲ ሒዝኩምዎ ዘለኹም ናይ መጻኢ * ኣብ መፍረ ናይ ጸባ ኸብቲ ሒዝኩምዎ ዘለኹም ናይ መጻኢ 
መደባት ክትገልጸልና? መደባት ክትገልጸልና? 

- እቲ ጻልጣ ጸባ ናይ ምሻጥ ስራሕ ኣብ ቦታኡ እንከሎ፡ ጸባ 
ኣምኪንና ስብሒ ኣሊና ዝተዓሸገ ጸባ ናይ ምሻጥ መደብ ኣለና። 
እቲ ዕላማ ነፍሲ-ወከፍ ሰብ በቲ መንግስቲ ዘውጽኦ መለክዒ ጸባ 
ሰትዩ ዘድሊ መኣዛታት መግቢ ክረክብ እዩ። ምስኡ’ውን ርግኦ 
ጌርካ ምሻጥ መደብና’ዩ። ምስ ግዜ ኸኣ ናብ ምድላው ፎርማጆን 
ካልእን ክንሰግር ኢና። 

* ክተመስግን ዕድል ክህበካ* ክተመስግን ዕድል ክህበካ

- ፈለማ ንረቢ እየ ዘመስግን። ቀጺለ፡ ነቶም ነዚ ስራሕ ዘጽንሑልና 
ወለድና - ኣቶ ዮሱፍ ኢብራሂምን ወ/ሮ ንዕማ ናጂን ልባዊ 
ምስጋናይ አቕርበሎም። ክሳዕ ሎሚ ወፊርና ክንኣቱ ኣኽኢሉና 
ዘሎ ወለድና መዓልታዊ እናመረቑ ስለ ዘውፍሩናን ዘእትዉናን 
ዘለዉ እዩ። ካልእ በጺሕናዮ ዘለና ደረጃ ዓወት ሳላ ዘይሕለል 
ጻዕርን ተወፋይነት ሰራሕተኛታት እዩ’ሞ ንዅሎም ሰራሕተኛታት 
እዚ ትካል ልዑል ምስጋና አቕርበሎም። 

ሚኒስትሪ ሕርሻ፡ ትካልና ካብ ዝተመስረተሉ ኣትሒዙ ክሳብ ሕጂ 
ታተ እና’በለ ማለት መድሃኒትን ክታበትን ዳርጋ ብናጻ እናሃበ፡ 
ክኢላታት ካብ ደገ እናምጽአ ብውሽጣዊ ዓቕሙ ስልጠና እናሃበ፡ 
ጨቓዊት እናዓደለ ወዘተ. ንዝገብሮ ዘሎ ኵሉ መዳያዊ ምክትታልን 
ደገፍን አመስግን። ብዓቢኡ’ውን ንሚኒስተር ኣረፋይነ ስለ’ቲ 
በብግዚኡ ዝልግሰልና ምኽርን ምትብባዕን ንኣባላት ሚኒስትሪ 
ካብ ላዕለዎት ሓለፍቲ ክኢላታትን ሓካይምን - ብፍላይ ዶክተር 
ተኽለማርያም፡ ዜናዊ ጸጋዘኣብ ዝለዓለ ምስጋናይ አቕርበሎም። 
ምምሕዳር ከተማ ከረን ምስ ኣባላቶም፡ ንምምሕዳር ዞባ ዓንሰባ 
ምስ ክቡር ኣመሓዳሪ ዞባ - ኣምባሳደር ዓብደላ ሙሳ ስለቲ 
ንእነቕርበሎም ሕቶታትን ጠለባትን ምላሽ ምሃቦም አመስግኖም። 
ኮርፖረሽን ጥሪትን ዘራእትን ኤርትራ ምኽርን ሞራልን ካብ 
ምሃብ ጀሚሮም ብፍላይ ካብ’ቲ ከቢድ ናይ መግቢ ጸገም 
ኣጋጢሙና ዝነበረ ዝሓለፈ ክልተ ሰለስተ ዓመታት ኣትሒዞም 
መግቢ ደርሁ ኣብ ምቕራብ ንዝገብሩልና ዘለዉ ዓቢ ሓገዝ 
ምስጋናይ ይብጽሓዮም። 
ትካልና፡ ሕጽረት ናይ ፋይናንስ ምስ ኣጋጠሞ ንኽቕጽል 
ንዝሓገዙና ኣቶ ዓብዱ ከሊፋ ኣደምን ኣቶ ሰሎሞን ገዛኢ ገብሩን 
ስለቲ ሞራልን ምኽርን ምሃቦም ልባዊ ምስጋናይ አቕርበሎም። 
ንኽብርቲ በዓልቲ ቤተይ ወ/ሮ ፈትሕያ መሓመድ ዑስማንን 
ንደቀይን እውን ንዝበዝሐ ግዚይ ብሰንኪ ስራሕ ካብኦም ተፈልየ 
ዘሕልፎ’ኳ እንተ ዀንኩ፡ ንዝምጥዉለይ ፍቕሮምን ሓልዮቶምን 
ኣመና’የ ዘመስግኖም። ስልዕሊ ዅሉ ከምዚ ኢልና ቀሲንና 
ብሰላም ክንሰርሕን ክንዓብይን በጃ ኰይኖሙና ዘለዉ ጀጋኑ 
ስዉኣትናን ኣባላት ሓይልታት ምክልኻል ኤርትራን ዝዓበየ ሞሳ 
ይብጽሓዮም። ንዓኹም’ውን ንዘሎኒ ውሱን ተመኩሮ ከካፍል 
ንዝሃብኩምኒ ዕድል ካብ ልቢ ከመስግነኩም እደሊ።

***

ሕርሻዊ ዋኒን

ወሰኽ-ክብሪ ኣብ ሕርሻዊ ፍርያት
 ኣገዳስነቱን ረብሓታቱን 

(ሀ) ኣምር ወሰኽ-ክብሪ(ሀ) ኣምር ወሰኽ-ክብሪ

ወሰኽ-ክብሪ ከም ኣምር፡ መስርሕ 
ምቕያር፡ ምስግጋር ወይ ምምሕያሽ ኵሉ 
ዓይነት ፍርያትን ኣቕርቦት ኣገልግሎታትን 
(ሕርሻዊ፡ ኢንዱስትርያውን ካልእን 
ፍርያትን ኣገልግሎታትን) ናብ ሓድሽ፡ 
ዝተመሓየሸ፡ ዝለዓለ ዋጋ ክኽፈሎ 
ዝኽእል ፍርያትን ኣገልግሎትን ምቕያር 
ማለት’ዩ። ዘመናዊ ትርጕም እዚ ኣምር፡ 
ኣብ ሕርሻዊ ፍርያት ጥራይ ዘይኰነ፡ 
ኣብ ኢንዱስትርያውን ካልኦትን ፍርያት፡ 
ጥዕናዊ፡ ትምህርታዊ፡ ምምሕዳራውን 
ካልኦትን ኣገልግሎታት ክንጥቀመሉ 
እንኽእል ኣምር ምዃኑ ምግንዛብ ጠቓሚ 
እዩ።

ክልሰ-ሓሳባዊ ትርጕም እዚ ኣምር፡ ምስ 
ደረጃ ምዕባለ ሕርሻዊ ጽላት፡ ኵነታትን 
ደረጃን ሕርሻዊ ዋኒን፡ ደረጃ ምዕባለ 
ሕርሻዊ ቴክኖሎጂ፡ ሓፈሻዊ ቁጠባዊ 
ምዕባለ ሃገራትን ሕብረተሰባትን ካልእ 
ረቛሒታትን ዝፈላለ’ኳ እንተዀነ፡ እዚ 
ኣምር ኣብ ዝማዕበላን ኣብ ምምዕባል 
ዝርከባ ሃገራትን እተፈላለየ ትርጕም 
ክወህቦ ጸኒሑን ኣሎን።

ስለዚ፡ ወሰኽ-ክብሪ፡ ሰፊሕን ዓሚቝን 
ትርጕም ዘሎዎ፡ መምስ ኵነታቱ ክመሓየሽ 
ዝኽእል እዋናዊ ትርጕም ከም ዝወሃቦን 
ኣብ ግምት ብምእታው፡ ጽሑፍና ምስ 
ኵነታትና ብዝሳነ መልክዑ፡ ወሰኽ-ክብሪ 
ኣብ ሕርሻዊ ፍርያት ኣብ ዝብል ዓውዲ 
ኣተኲርና ከም ዘለና ምዝካር የድሊ።

ወሰኽ-ክብሪ ኣብ ሕርሻዊ ፍርያት 
ብግብራዊ መልክዑ ክግለጽ እንከሎ፡ 
ንዝዀነ ሕርሻዊ ፍርያት ኣብ ክንዲ 
ከምታ ካብ ግራት ዝተሓፍሰታ ብጥረኣ፡ 
ድልየትን ጠለብን ተጠቐምቲ ፍርያት 
ኣብ ግምት ብዘእተወ መልክዑ፡ ናብ 
ኣህለኽቲ ምቕራብ’ዩ። ንወሰኽ-ክብሪ ኣብ 
ሕርሻዊ ፍርያት፡ ከም ምምስራሕ ንመጠነ-

ንኡስ ሃልኪ ማለት ንስድራቤታዊ ሃልኪ 
ጥራይ ብዝዓለመ መልክዑ ምድላው፡ 
ወይ ምስ ምምስራሕ ንምርግጋጽ መኣዛዊ 
መግቢ ብደረጃ ስድራ-ቤትን ንመጠነ-
ንኡስ ንግዳዊ ንጥፈታትን ጥራይ ከም 
ዝምልከትን ኣጽቢብካ ናይ ምርዳእን 
ዝንባለ ይርአ እዩ። እዚ ኸምዚ ዝመሰለ 
መረዳእታ፡ ከም መበገሲ ዝንጸግ’ኳ እንተ 
ዘይኰነ፡ ጽብብ ዝበለ ኣመለኻኽታን 
ግንዘበን ምዃኑ ምርዳእ ግና ኣዝዩ ጠቓሚ 
እዩ። ምኽንያቱ፡ ወሰኽ-ክብሪ ምምስራሕ 
ሕርሻዊ ፍርያት ጥራይ ኣይኰነን። እዚ 
ማለት፡ ኵሉ ዓይነት ምምስራሕ ሕርሻዊ 
ፍርያት ከም ወሰኽ-ክብሪ ክግለጽ 
ዝኽእል እኳ እንተዀነ፡ ኵሉ ንጥፈታት 
ወሰኽ-ክብሪ ግን ምምስራሕ’ዩ ማለት 
ኣይኰነን። ንሓድሽን እዋናውን ትርጕም 
ወሰኽ-ክብሪ ኣብ ሕርሻዊ ፍርያት ከም 
ኣብነት ክዀነናን መረዳእታና ንምስፋሕ 
ክሕግዘናን ምእንቲ፡ ነዘን ዝስዕባ ኣብነታት 
ንመልከት፦

1. ሓደ ኣብ ንኡስ ዞባ ድገ ዝምስገን 
እቶት ኮመደረ ዝሓፈሰ ጻዕራም ሓረስታይ፡ 
ንገለ ክፋል ናይ’ቲ ሎሚ ዓመት ዝሓፈሶ 
ኮመደረ፡ በብዓቐኑ፡ ዕብየቱን ዓይነቱን 
ኣብ እተፈላለየ ደረጃታት መቓቒሉ፡ 

ብእተፈላለየ ዓቐን ዘሎዎ ካሴታታት ናብ 
ዕዳጋ ምስ ዘቕርቦ፡ ወሰኽ-ክብሪ ገይሩዶ?

2. ሓንቲ ኣብ ንኡስ ዞባ ሰንዓፈ ብርኩት 
እቶት ስገም ዝሓፈሰት ህርኩትቲ 
ሓረስታይ፡ ንዝሓፈሰቶ እቶት ስገም፡ 
ንዘቤታዊ ሃልኪ ዝዀና ኣትሪፋ፡ ካብ ናይ 
ዝሓለፈ ዓመታት ብዝተፈልየ ኣገባብ ንገለ 
ክፋል ናይ’ቲ ዘፍረየቶ ስገም፡ ብግቡእ 
ቈልያ፡ ብእተፈላለየ ዓቐን ዓሺጋ ናብ 
ዕዳጋ ምስ እተቕርቦ፡ ንገለ ክፋል ናይ’ቲ 
ዝተረፈ ስገም ከኣ ቈልያን ኣጥሒናን፡ 
ብመልክዕ ‘ጥሕኒ’ ኣዳልያ ብእተፈላለየ 
ዓቐን ዓሺጋ ናብ ዕዳጋ ምስ እተቕርቦ 
ወሰኽ-ክብሪ ገይራዶ?

መልሲ ናይ’ዘን ኣብ ላዕሊ ተጠቒሰን ዘለዋ 
ክልተ ሕቶታት፡ “እወ” እዩ። ብኸመይ 
እንተ ኢልና ኸኣ፡ እዞም ሓረስቶት 
ዘተኣታተዉዎ ኣገባብ ኣቀራርባ ሕርሻዊ 
ፍርያቶም፡ ንእተፈላለየ ደረጃ ኣታዊታት 
ዘሎዎም ዓማዊል ኣህለኽቲ፡ በበይኑ 
ድልየታትን ምርጫታትን ንዘሎዎም 
ዓማዊል ኣብ ግምት ዘእተወን ዝሓሸ ዋጋ 
ክኽፈሎ ዝኽእልን ፍርያት ስለ ዘቕረቡን 
ተወሳኺ ዕድላት ስራሕ ስለ ዝፈጠሩን’ዩ። 

(ለ) ጽልዋ ኣብ ኣፍራይነት ሕርሻዊ (ለ) ጽልዋ ኣብ ኣፍራይነት ሕርሻዊ 
ጽላትጽላት

ምስፋሕ ወሰኽ-ክብሪ፡ ሕርሻዊ ጽላት 
ኣፍራዪ ንክኸውን ዝድርኽ ኣዝዩ ኣገዳሲ 
ንጥፈት’ዩ። እዚ ኣገላልጻ፡ ዘፍረናዮዶ 
ነህልኽ፣ ወይሲ ነህልኾ ነፍሪ፧ ዝፈረየ ዶ 
ንዓድግ ወይሲ ዕዳጋ ዝርከቦ ነፍሪ፧ ንዝብል 
ኣዝዩ ኣገዳስን ርትዓውን ምጕት ክነልዕልን 
ክንምርምርን ዝሕግዘና’ዩ።

ምዕባይ እቶትን እቶታውነትን ሕርሻዊ 
ፍርያት፡ ከም ቀንዲ ዕላማ ሕርሻዊ 
ጽላትን ነፍሲ-ወከፍ ኣብዚ ዓውዲ ዝነጥፉ 
ሓረስቶትን ክኢላታትን ምዃኑ ርዱእን 
ዘየከራኽርን እዩ። እምበኣር፡ ወሰኽ-
ክብሪ ኸኣ፡ ንዝፈረየ ሕርሻዊ ምህርቲ፡ 
ሰፊሕ ዕዳጋ ንኽረክብ፡ ንፍርያት ሕርሻ 
ብእተፈላለየ ዓይነትን ዓቐንን ንክቐርቡ 
ዝድርኽ፡ ፍርያት ብእተፈላለየን ኣኽሳብን 
ዋጋ፡ ንእተፈላለዩ ክፋል ዓማዊል ኣብ 
ግምት ብዘእተወ መልክዑ ንምቕራብ 
ዘኽእል ስለ ዝዀነ፡ ወሰኽ-ክብሪ፡ ኣብ 
ኣፍራይነት ሕርሻዊ ጽላት ደራኺ 
ሓይሊ’ዩ ክበሃል ይከኣል። ምኽንያቱ፡ 
ወሰኽ-ክብሪ ኣብ ሕርሻዊ ፍርያት፡ ብዝሒ 
ፍርያት ንኽዓቢ ጥራይ ዘይኰነ፡ ዓይነትን 
ብቕዓትን ፍርያት ሕርሻ ክመሓይሽ፣ 
ብኽነት ክጐድል፣ ኣፍራይነት ክዓቢ፣ 
ውሕሉል ኣጠቓቕማ ዅሎም ጸጋታታ 
ሕርሻ ማለት፦ መሬት፡ ዓያዪ ጉልበት፡ 
ገንዘብ፡ ማይን ካልእን ክመሓየሽ ስለ 
ዝድርኽ።

(ሐ) ቍጠባዊ ረብሓታት(ሐ) ቍጠባዊ ረብሓታት

ወሰኽ-ክብሪ ኣብ ሕርሻዊ ፍርያት፡ ኣብ 
ቁጠባ ሃገር ብሓፈሻ፡ ኣብ ገጠራዊ ቁጠባ 
ኸኣ ብፍላይ ዓብዪ ኣገዳስነት ዘሎዎ 
ቁጠባዊ ንጥፈትን ዋኒንን እዩ። ቁጠባ ሃገር 
ዝመሓየሽ፡ ቁጠባዊ ደረጃ ነፍሲ-ወከፍ 
ዜጋ ብሓፈሻ፡ ቁጠባ እቲ ሓረስታይ ከኣ 
ብፍላይ ምስ ዝመሓየሽ እዩ። ወሰኽ-ክብሪ 
ኸኣ፡ ሓረስቶት ኣብ ምፍራይ ሕርሻዊ 
ፍርያት ጥራይ ከይተወሰኑ፡ ንሕርሻዊ 
ፍርያቶም ክብሪ ወሲኾም (ብዝተመሓየሸ 
ዓይነትን ዓቐንን) ናብ ዕዳጋ ከቕርብዎ 
ዘኽእል ንጥፈት እዩ። ዕብየት ወሰኽ-ክብሪ 
ኣብ ሕርሻዊ ፍርያት፡ ንሓረስቶት ጥራይ 
ዘይኰነ፡ ንእተፈላለዩ ክፋል ሕብረተሰብ 

ማለት ኣከፋፈልቲ፡ ኣጐዓዓዝቲ፡ ኣምጻእቲ፡ 
ለኣኽቲ፡ ናይ ጅምላን ንጽልን ነጋዶ፡ ናይ 
ጉልበት ሰራሕተኛታት ወዘተ. ዕድላት 
ስራሕ ዝፈጥር፣ ዕዳጋ ዘስፍሕ፣ ዓይነትን 
ብቕዓትን ሕርሻዊ ፍርያት ክመሓየሽ 
ዝድርኽ እዩ።

(መ) ረብሓታት ኣብ ኣፍረይትን (መ) ረብሓታት ኣብ ኣፍረይትን 
ተጠቐምትንተጠቐምትን

ምስፋሕ ወሰኽ-ክብሪ ኣብ ሕርሻዊ ፍርያት፡ 
ጠለብ ሕርሻዊ ፍርያት ብዓይነትን ዓቐንን 
ንኽዓቢ ይድርኽ። ጠለብ ምስ ዝዓቢ ኸኣ 
ዋጋ ሕርሻዊ ፍርያት ክውስኽ ይኽእል። 
ኣብ ሕርሻዊ ፍርያት ዝርአ ምውሳኽ 
ዋጋታት ከኣ ንኣፍረይቲ ብብዝሒ፡ 
ዓይነትን ብቕዓትን ዝወዳደር ሕርሻዊ 
ፍርያት ከፍርዩ ስለ ዘተባብዕ፡ ደራኺ፡ 
እኹል፡ ዓይነታውን ብቑዕን ሕርሻዊ 
ፍርያት ብምዃኑ፡ ንኣፍረይቲ ሰፊሕ 
ረብሓ ዝፈጥር ቁጠባዊ ንጥፈት እዩ። 
ብተወሳኺ፡ ወሰኽ-ክብሪ ብኽነት ሕርሻዊ 
ፍርያት ስለ ዘጕድል፡ ኣፍረይቲ ካብቲ 
ብወሰኽ-ክብሪ ዝሸጥዎ ሕርሻዊ ፍርያቶም፡ 
ዝሓሸ ኣታዊታት ንኽረኽቡ፡ ነቲ ርቡሕ 
ኣታዊታት ከኣ ኣብ ሕርሻዊ ዋኒን ወፍሪ 
ከስፍሑ ስለ ዘኽእል ከምኡ’ውን ንዝያዳ 
ስራሕ ስለ ዝድርኽ፡ ተራባሒ ረብሓታት 
ዘሎዎ ንጥፈት እዩ። 

ብተመሳሳሊ፡ ወሰኽ-ክብሪ ኣብ ሕርሻዊ 
ፍርያት፡ ንተጠቐምቲ ሕርሻዊ ፍርያት 
እውን ቀጥታውን ዘይቀጥታውን 
ረብሓታት ዘሎዎ ቁጠባዊ ንጥፈት እዩ። 
ምኽንያቱ፡ ወሰኽ-ክብሪ ሕርሻዊ ፍርያት፡ 
ቀረብ ሕርሻዊ ፍርያት ብዓይነትን ዓቐንን 
ክዓቢ ይድርኽን የተባብዕን፣ ተጠቐምቲ 
ዝደልዪዎ ዓቐንን ዓይነትን ሕርሻዊ 
ፍርያት ንኽዕድጉ ምርጫ ይህብ፣ ብቕዓቱ 
ዝተመሓየሸን ዝተረጋገጸን ፍርያት 
ክሽምቱ ዕድል ይኸፍት፣ ቀረብ ክዓቢ ስለ 
ዘኽእል ድማ ተጠቐምቲ ከከም ዓቕሞምን 
ኣታዊታቶምን ሕርሻዊ ፍርያት ክሽምቱ 
ዕድል ይፈጥር። ቀረብ መኣዛዊ መግብታት 
ስለ ዘስፍሕ፡ ቀረብ ሕርሻዊ ፍርያት 
ብዓቐንን ዓይነትን ጥራይ ዘይኰነ፡ ቀረብ 
ሕርሻዊ ፍርያት ብግዜን ቦታን ክዝርጋሕ 
የጣጥሕ። ወሰኽ-ክብሪ ንተጠቐምቲ’ውን 
ዓቢ ረብሓ ዝህብ ቁጠባዊ ንጥፈት እዩ። 
በዚ ኸኣ፡ ወሰኽ-ክብሪ፡ ረብሓ ዅሎም 

ኣብዚ ቁጠባዊ ንጥፈት ብቐጥታን 
ብዘይቀጥታን ዝዋስኡ ኵሎም ኣካላት 
ብሓፈሻ፡ ኣፍረይትን ተጠቐምትን ከኣ 
ብፍላይ ስለ ዘዕቢ ኣዝዩ ኣገዳስን ክተባባዕ 
ዘሎዎን እዩ። ምኽንያቱ፡ ረብሓ ኣፍረይቲ፡ 
ረብሓ ተጠቐምቲ ካብ ኰነ፡ ነዚ ተማላላኢ 
ዝምድና ዘዕዝዝ ቀለቤታዊ ሜላ፡ ምዕባለ 
ሕርሻዊ ጽላት ምኽታል ግዚኡ እዩ።
     

(ረ) ወፍሪ ኣብ ወሰኽ-ክብሪ  (ረ) ወፍሪ ኣብ ወሰኽ-ክብሪ  

ብሓፈሻ ወፍሪ ኣብ ሕርሻዊ ጽላት፡ 
ሰሓብን ዓዳምን ካብ ዝገብሩ ተዛማዲ 
ረብሓታት፡ ሰፊሕ ዕድላት ኣብ ቅድመ-
ምፍራይ ሕርሻዊ ፍርያት፡ ማለት ኣቕርቦት 
ጥረ-ንዋት ሕርሻ፡ ሕርሻዊ ኣገልግሎታት፡ 
ምፍራይ ሕርሻዊ ፍርያትን ድሕረ-
ፍርያት ሕርሻዊ ምህርትን፡ ምክፍፋልን 
መሸጣን ሕርሻዊ ምህርቲ ካልእ ተዛማዲ 
ንጥፈታትን ዓቢን ዘይተመዝመዘን ዕድላት 
ስራሕ ስለ ዝፈጥር እዩ። ወሰኽ-ክብሪ ኣብ 
ሕርሻዊ ፍርያት ድማ ገና ዘይተመዝመዘን 
ዕድላት ወፈሪ ክካየደሉ ዝኽእልን ንጥፈት 
እዩ። 

ደረጃ ምዕባለ ወሰኽ-ክብሪ ሕርሻዊ ፍርያት 
ኣብ ሃገርና ኣብ ግምት ብምእታውን 
ዘለዉ ዕድላት ብምግንዛብን፡ ኣብዚ ኣዝዩ 
ኣገዳሲ ንጥፈት ዘሎ ዕድላት ወፍሪ፡ ናይ 
ግዚን ዓቕምን ሕቶ ደኣ እምበር፡ ሰሓብን 
ኣኽሳብን ምዃኑስ ዘጠራጥር ኣይኰነን። 
ምኽንያቱ፡ እቲ ዕድላት ኣብ ወሰኽ-ክብሪ 
ሰፊሕ፡ እቲ ድልየታት ንወሰኽ-ክብሪ 
ዘሎዎ ሕርሻዊ ፍርያት ከኣ ብዙሕ ስለ 
ዝዀነ። 

እሞ እቲ ግዜ ክሳብ ዝፈቕዶዶ ስቕ ኢልና እሞ እቲ ግዜ ክሳብ ዝፈቕዶዶ ስቕ ኢልና 
ንጽናሕ ንጽናሕ 

ኣይፋሉን! ህንጸት ዓቕምታትና’ባ 
ነሐይልን ብዘሎና ዓቕምታት ከኣ ኣብዚ 
ዓውዲ ከውፍሩ ንዝደልዩ ኣውፈርቲ ደገፍ 
ንሃብን። ገለ ኣብዚ ዓውዲ ወፍሪ ከካይዱ 
ዝሓስቡ ኣካላት ከም ቅድመ ምድላውን 
ከካይድዎ ዝምረጽ ሜላታት ንምልላይ 
ነዞም ዝስዕቡ ሕቶታት ክዳለውሎም 
ተመራጺ እዩ፦

1. ኣብ ወሰኽ-ክብሪ ኣበየናይ ሕርሻዊ 
ፍርያት ኢኻ ክትነጥፍ እትደሊ ወይ 
እትመርጽ?

2. ኣብዚ ወሰኽ-ክብሪ ናይ’ዚ ዝመረጽካዮ 
ሕርሻዊ ፍርያት ዘሎ ዕድላትን 
ተበግሶታትን ከመይ ይመስል?
3. ወሰኽ-ክብሪ ክተካይደሉ እትሓስቦ 
ዘለኻ ሕርሻዊ ፍርያት ዘሎዎ ዕድላት 
ዕዳጋ ከመይ ይመስል?
4. ኣብ ቀለቤታዊ መስርሕ ናይ’ዚ ሕርሻዊ 
ፍርያት ዘሎ ዕድላትን ብድሆታትን 
እንታይ ይመስል?
5. ዘለዉ ጸጋታትን ሕጽረታትን ከመይ 
ይመስሉ?
6. ወፍሪ ኣብ ወሰኽ-ክብሪ ናይ’ቲ 
ዝመረጽካዮ ሕርሻዊ ፍርያት ኣበይ ቦታ 
ክኸውን እዩ ዝድለ? ስለምንታይ?  

(ሰ) ወሰኽ-ክብሪ ከም ሕርሻዊ ዋኒን(ሰ) ወሰኽ-ክብሪ ከም ሕርሻዊ ዋኒን  

ወሰኽ-ክብሪ ኣብ ሕርሻዊ ዋኒን፡ ኣካል 
ናይ’ቲ ኣብ ምምዕባል ቀለቤት-ክብሪ 
(Value chain) ናይ ነፍሲ-ወከፍ ሕርሻዊ 
ፍርያት ከም ኣገዳሲ ተበግሶን መጠነ 
ንኡስ ወፍሪ ኣብ ሕርሻዊ ዋኒንን ዝርአ 
ንጥፈት’ዩ። ዝዀነ ቍጠባዊ ንጥፈት፡ ክሳብ 
ክንደይ ኣኽሳብን ኣዐዋትን ይኸውን፡ ኣብ 
ዝካየደሉ ምድላው፡ እንውንኖ ዓቕምን 
ዘሎና ሓበሬታን እዩ ዝምርኰስ። 

ሓረስቶት ከም ኣፍረይቲ ናይ’ቲ ንወሰኽ-
ክብሪ ዘገልግልን ጥረ-ንዋት ወይ ወሰኽ-
ክብሪ ዝካየደሉ ፍርያት ሕርሻ፡ ኣብ ምፍራይ 
ሕርሻዊ ፍርያት ጥራይ ከይተደረቱ፡ መጠነ 
ንኡስ እውን ይኹን፡ ተበግሶታት ወሰኽ-
ክብሪ ክጅምሩ ከም ስትራተጂ ተታሒዙ 
ክድገፍን ክጕስጐሰሉን ኣድላዪ ጥራይ 

ዘይኰነ፡ እዋናዊ’ውን እዩ። ምኽንያቱ፡ 
ምስ ምዕባይን ምስፋሕን ወሰኽ-ክብሪ 
ኣብ ሕርሻዊ ፍርያት፡ ሓረስቶት ሃገርና 
ኣብቲ ዝያዳ ዝመልክዎን ነዊሕ ተመኵሮ 
ዝወነኑሉን መስርሕ ምፍራይ ሕርሻዊ 
ፍርያት ከተኵሩ ዝድለ’ኳ እንተዀነ፡ 
ኣብዚ መሰጋገሪ ግዜ ግን፡ ሓረስቶት እውን 
ኣብ ሕርሻዊ ፍርያቶም ወሰኽ-ክብሪ 
ከተኣታትዉን ቁጠባዊ ረብሓታቶምን 
ዓቕምታቶምን ከዕብዩ ዕድላት ዝፈጥርን 
ብምዃኑ፡ ዝያዳ ሞያዊ ስራሕን ጸጋታትን 
ዝሓትት ዕማም እዩ።                

(ሸ) ተራን ኣበርክቶን ዝተፈላለዩ ኣካላት፥ (ሸ) ተራን ኣበርክቶን ዝተፈላለዩ ኣካላት፥ 

ሚኒስትሪ ሕርሻ ከም ቀላሲ ሕርሻዊ 
ልምዓት ናይ’ዛ ሃገር፡ ዓቕምን ኵነታትን 

ብዝፈቕዶ፡ ወሰኽ-ክብሪ ኣብ ሕርሻዊ 
ፍርያት ከተባብዕን ክጕስጐሰሉን፡ ዘድሊ 
ዓቕሚ ክሃንጽን ጸኒሑን ኣሎን። ከም 
መርኣያ ናይ’ዚ ኸኣ፡ ብዘለዉዎ ትካላዊ 
ኣሰራርሓን ዕማማትን፡ ካብ ነዊሕ ዓመታት 
ኣትሒዙ ኣብ ወሰኽ-ክብሪ ዘተኰሩ 
እተፈላለዩ ስልጠናታት ንሓረስቶት፡ 
ክኢላታትን ትካላትን ክህብ ጸኒሑን 
ኣሎን። ኣብዚ ቀረባ ዓመታት ከኣ፡ ኣሃዱ 
ምምዕባል ሕርሻዊ ዋኒንን ምውህሃድ 
ወፍርን ብምቛም፡ ምስ ዝምልከቶም 
ጨናፍር ሚኒስትሪ ሕርሻን ካልኦት 
ኣካላትን ኣብ ምስራሕ ይርከብ።

ወሰኽ-ክብሪ ኣብ ሕርሻዊ ዋኒን፡ 
ብዝተራቐቐ መሳርሒታትን ቴክኖሎጅን 
ጥራይ ዝድገፍ ንጥፈት ከም ዘይኰነ 
ብምርዳእ ኸኣ፡ ብደረጃ ሓረስቶትን 
ማሕበራት ኣፍረይትን፡ ሕርሻዊ ፍርያት 
ጸርዩ፡ ተደሪጁ፡ ብዓቐኑን ዓይነቱን ተፈልዩ፡ 
ብእተፈላለዩ ዓቐንን ዓይነትን ከም ዝቐርብ 
ምግባር እውን ኣካል ወሰኽ-ክብሪ ምዃኑ 
ብምግንዛብ፡ ሰፊሕ ጎስጓሳትን ምኽርን 
ንሓረስቶትን ክኢላታታን ከም ዝወሃብ 
ምግባር እዋናውን ኣገዳስን ምዃኑ ርዱእ 
እዩ። ንዓወት እዚ ኣገዳሲ ኣካል ሕርሻዊ 
ልምዓትን ዋኒንን ከኣ፡ ምውህሃድ ኵሎም 
ዝምልከቶም ኣካላት መንግስቲ፡ ሓረስቶትን 
መሻርኽቲ ልምዓትን ወሳኒ እዩ።

ምስግና ዑቕባስላሴ
ሚ/ሪ ሕርሻ

ኣብነታውያን ሞያውያን ሕርሻ

ሕርሻዊ መሃንድስ ኣቤል ወልደጋብር

* ምስ ሓፈሻዊ ድሕረ ባይታኻን ጕዕዞ ትምህርትኻን ከተላልየና* ምስ ሓፈሻዊ ድሕረ ባይታኻን ጕዕዞ ትምህርትኻን ከተላልየና

- ኢንጅነር ኣቤል እብሃል። ካብ ኣቦይ ኣቶ ወልደጋብር ዜናን 
ኣደይ ወይዘሮ ንግስቲ ይሕደጎን፡ ኣብ ኢትዮጵያ ተወሊደ፡፡ ካብ 
1991 ዓ.ም.፡ ኣብ መባእታ ቤት-ትምህርቲ ማይ-ተመናይ (ሓድሽ 
ትምህርቲ ብዝብል ስያመ ትፍለጥ ዝነበረት) ተማሂረ። ብድሕር’ዚ፡ 
ኣብ ማእከላይ ደረጃ ቤት-ትምህርቲ ሓድነትን ካልኣይ ደረጃ ቤት-
ትምህርቲ ባርካን ትምህርተይ ቀጺለ። ኣብ 2002 ሃገራዊ ግቡአይ 
ንምፍጻም፡ ምስ መበል 16 ዙርያ ሃገራዊ ኣገልግሎት ናብ መደበር 
ታዕሊም ሳዋ ወሪደ። ግቡእ ወተሃደራውን ፖለቲካውን ትምህርቲ 
ድሕሪ ምውሳድ፡ ላዕለዋይ ትምህርቲ ንምቕጻል ዘኽእለኒ ነጥቢ 
ስለ ዘምጻእኩ፡ ናብ ኣስመራ ተመሊሰ። ናይ ላዕለዋይ ደረጃ 
ትምህርተይ ኣብ ዩኒቨርሲቲ ኣስመራ ድሕሪ ምክትታለይ ድማ፡ 
ኣብ 2007፡ ብሕርሻዊ ምህንድስና ብቐዳማይ ዲግሪ ተመሪቐ። 

* ድሕሪ መመረቕታኻ ናበይ ኣበልካ?* ድሕሪ መመረቕታኻ ናበይ ኣበልካ?

- ድሕሪ መመረቕታይ፡ ክኢላ ሕርሻ ኰይነ፡ ኣብ ክፍሊ ሕርሻን 
መሬትን ዞባ ዓንሰባ፡ ኣብ ንኡስ-ዞባ ዒላበርዕድ ተመዲበ ክሰርሕ 
ጀሚረ። ድሕሪ ገለ ዓመታት፡ ናብ ክፍሊ ሕርሻን መሬትን ዞባ 
ማእከል ተቐዪረ፡ ኣብ ንኡስ-ዞባ ኣስመራ ንኽልተ ዓመት ድሕሪ 
ምስርሐይ፡ ኣብ 2015 ናብ’ዚ ሕጂ ዘለኹዎ ቤት-ጽሕፈት ክፍሊ 
ሕርሻን መሬትን ዞባ ማእከል ተቐዪረ። ኣብ ዝፈትዎ ሞያይ 
እናነጠፍኩ ኸኣ ስርሐይ ከሰላስል ጸኒሐ።
   
* ካብ ግዜ ንእስነትካ ኣትሒዙ ኣባኻ እተንጸባረቐ ሞያዊ ዝንባለ * ካብ ግዜ ንእስነትካ ኣትሒዙ ኣባኻ እተንጸባረቐ ሞያዊ ዝንባለ 
ነይሩ ዶ?ነይሩ ዶ?

- ኣብ ግዜ ንእሰነተይ፡ ተጻዋታይ ኵዕሶ-እግሪ ናይ ምዃን ክቱር 
ባህጊ ነይሩኒ። ጕብዝ ምስ በልኩ ድማ፡ መምህር ናይ ምዃን 
ድልየት ክዕብልለኒ ጀሚሩ። ኣቦይ መምህር ብምንባሩ፡ ናቱ ጽልዋ 
ደሪኹኒ እዩ ዝኸውን እብል። ናይ ካልኣይ ደረጃ ተማሃራይ ኣብ 
ዝነበርኵሉ እዋን፡ ዓውድታት ፊዚክስን ስነ-ቝጽርን ኣዝዩ ስለ 
ዝመሰጠኒ፡ ኢንጅነር ናይ ምዃን ባህጊ ኣጥርየ። ባህገይ ሰሚሩለይ 
ከኣ፡ ናይ ቀዳማይ ዲግሪ ትምህርተይ ብሕርሻዊ ምህንድስና 
ዛዚመ። እቲ ናይ ቀደም መምህር ናይ ምዃን ሕልመይ’ውን 
እንተዀነ፡ ብመገዲ በዓልቲ-ቤተይ መምህር ምስጋና የማነ ስለ 
ዝረኸብክዎ፡ ዝኸሰርክዎ ኰይኑ ኣይስምዓንን’ዩ።

* ናብ ኮሌጅ ምስ ኣተኻ እንታይ ዓይነት ዓውዲ ክተጽንዕ ኢኻ * ናብ ኮሌጅ ምስ ኣተኻ እንታይ ዓይነት ዓውዲ ክተጽንዕ ኢኻ 
መዲብካ?መዲብካ?

- ከም’ቲ ኣቐዲመ ዝጠቐስክዎ፡ ስነ-ቝጽርን ፊዚክስን ኣዝዮም 
ካብ ዝምስጡኒ ዓውድታት ትምህርታት ስለ ዝነበሩ፡ ካብ ፈለማ፡ 
ምህንድስና ከጽንዕ እየ ሓሊነ። ናብ ትምህርቲ ካልኣይ ዓመት ኣብ 
ዝሰገርኵሉ፡ ሕርሻዊ ምህንድስና ቀዳማይ ምርጫይ እዩ ነይሩ። 
ብእኡ ድማ ትምህርተይ ተኸታቲለ።

* ንፍሉይነት ዓውዲ ሕርሻዊ ምህንድስና ብኸመይ ትገልጾ?* ንፍሉይነት ዓውዲ ሕርሻዊ ምህንድስና ብኸመይ ትገልጾ?

- ሕርሻዊ ምህንድስና፡ ብፍላይ ኣብ ሕርሻ ዘተኰረ ሸነኽ 
ዓውዲ ምህንድስና ዀይኑ፡ ገለ ካብ ተግባራውያን ውጽኢቱ 
ከም ቅየሳ፡ ምክትታል ትግባረ ስራሓት ምዕቃብ ሓመድን ማይን 
ከምኡ’ውን ባህርያዊ ሃብቲ፡ ህንጸት ትሕተ-ቕርጺ ከዘንቲ ማያት፡ 
ምትእትታው ምዕቡል ትሕተ-ቅርጽታት ስርዓተ-መስኖ ወዘተ 
ክንጠቅስ ንኽእል።

* ጕዕዞ ናይ ኮሌጅ ትምህርትኻ ከመይ ነይሩ?* ጕዕዞ ናይ ኮሌጅ ትምህርትኻ ከመይ ነይሩ?

- ኣብ ኮሌጅ ንዘሕለፍክዎ ህይወት፡ ከም ኣዝዩ መሳጥን ተዘካርን 
ተመኵሮ እየ ዝገልጾ። ብግብሪ እተሰነየ ትምህርቲ ብምንባሩ፡ 

ንሰብ-ሰርሖ ብልሒ ኣእምሮ፡ ኣብ ረብሓ ምፍታሽ ውጽኢታውነት ናይ ጸኒሕ ኣምራት ሕርሻዊ ምህንድስና 
ዘውዓለ ሃብሮም ኣባል ሚኒስትሪ ሕርሻ

ኣዲብ ዓብዱኣዲብ ዓብዱ

እናሓደርኩ ፈትየዮ። በዚ ኣጋጣሚ፡ ደኺምና ከይበሉን ፍልጠቶም 
ከይበቐቑን፡ ትምህርትና ብዓወት ዛዚምና ንናይ ስራሕ ጉዕዞ 
ብዝግባእ ንኽንዳሎ ደራኺ ተራ ንእተጻወቱ ኵላቶም መምህራነይ 
ከመስግኖም እደሊ። ናይ ኮሌጅ ትምህርተይ፡ 3.12 ውህሉል 
ነጥቢ ሒዘ እየ ዛዚመ። 

* ኣብ ምዝዛም ናይ ቀዳማይ ዲግሪ ትምህርትኻ ዘዳሎኻዮ * ኣብ ምዝዛም ናይ ቀዳማይ ዲግሪ ትምህርትኻ ዘዳሎኻዮ 
ምርምራዊ ጽሑፍ ኣብ ምንታይ ዘተኰረ’ዩ ነይሩ?ምርምራዊ ጽሑፍ ኣብ ምንታይ ዘተኰረ’ዩ ነይሩ?

- እዚ ምርምራዊ ስራሕ ብጕጅለ ዝዕመም ኰይኑ፡ ዝሃብናዮ 
ኣርእስቲ፡ “ምትእትታው ትሕተ-ቕርጺ ማይ ኣብ ገጠር (Rural 
water supply)” ዝብል እዩ ነይሩ። መቓነ-ቦታ መጽናዕትና፡ ኣብ 
ንኡስ-ዞባ ሎጎ ዓንሰባ እትርከብ ዓዲ - ሊባን- ክትከውን መሪጽና። 
ከም ዝመስለኒ፡ እቲ ዘካየድናዮ መጽናዕቲ ብመልክዕ ፕሮጀክት 
ተተግቢሩ እዩ።

* ንጕዕዞ ናይ ስራሕ ተመኵሮኻ ኸ ብኸመይ ትዝክሮ? * ንጕዕዞ ናይ ስራሕ ተመኵሮኻ ኸ ብኸመይ ትዝክሮ? 

- ብጠቕላላ 15 ዓመት ናይ ስራሕ ተመኲሮ ኣሎኒ። ካብ’ዚ 
ብፍሉይ ዝዝክሮ እንተሃልዩ፡ እቲ ኣብ ንኡስ-ዞባ ዒላበርዕድ 
ተመዲበ ዝሰርሓሉ ዝነበርኩ እዋን’ዩ። ኣብዚ ናይ ፈለማ ተመኵሮይ 
ዝቐሰምክዎ መሰረታዊ ፍልጠት፡ ሓረስቶትና ኣብነታውያንን 
ዘይተበርበረ መኽዘን ፍልጠትን ምዃኖም ምፍላጠይ እዩ። ኣብቲ 
እዋን ዘጥረኽዎ ተመኵሮ ብቓላት ክገልጾ ዝኽእል ኣይኰነን። 
ብሓጺሩ፡ ንቐጻሊ ሞያዊ ዕብየት ባይታ ዝዀነኒ ዓቢ እምነ-መሰረት 
ዘንጸፍኵሉ እዋን’ዩ ነይሩ።

ኣብ ክፍሊ ሕርሻን መሬትን ዞባ ማእከል፡ ምስ ጨንፈር ምዕቃብ 
ሓመድን ማይን ልምዓት መስኖን፡ ከም መሃንድስ እየ ሰሪሐ። 
ኣብዚ እዋን፡ ኣብ ምድላው ቅየሳን ንድፍን፡ ከምኡ’ውን ምክትታል 
ትግባረ ስራሕን ምዕቃብ ሓመድን ማይን እነጥፍ ኣለኹ። 

* ሕራይ፡ ናብ ናይ ድሕረ-ምረቓ ተመኵሮ ትምህርትኻ ክንምለስ። * ሕራይ፡ ናብ ናይ ድሕረ-ምረቓ ተመኵሮ ትምህርትኻ ክንምለስ። 
መዓስ ኢኻ ትምህርትኻ ንኽትቅጽል ዕድል ረኺብካ?መዓስ ኢኻ ትምህርትኻ ንኽትቅጽል ዕድል ረኺብካ?

- ኣብ 2022፡ ናይ ማስተርስ ዲግሪ ትምህርተይ ክቕጽል ዕድል 
ረኺበ። ውሱን ቍጽሪ ዕድላት (Quota) መጺኡ ስለዝነበረ፡ 
ካብቶም ኣቐዲምና ተረቚሕና ዝነበርና፡ ብዝምልከቶ ኣካል ድሕሪ 
ዘካየዶ ተወሳኺ መመያ ከም እተመረጽኩ እዩ ተነጊሩኒ። 

* እዚ ዕድል ምስ ተዋህበካ እንታይ ተሰሚዑካ?* እዚ ዕድል ምስ ተዋህበካ እንታይ ተሰሚዑካ?

- ኣዝየ ተሓጒሰ! ኣቐዲመ፡ ዝዀነ ይኹን ዓውደ-ሞያ፡ ምስ ቀጻሊ 
ምዕባለ ቴክኖሎጂ እናተቐየረ ይኸይድ ከም ዘሎ እግንዘብ ነይረ። 
ስለዚ፡ ምስ ምቕጻል ትምህርተይ፡ ምስ ገለ ካብዞም ለውጥታት 
ንኽላለ ሓሳብ ኣንቂለ። ምስ ከም’ዚ ዓይነት ህንጡይነት እየ ነዚ 
ዕድል ተቐቢለዮ።

* ናበ’የናይ ዩኒቨርሲቲ ኢኻ ኬድካ? ብዛዕባኡ ገለ በለና* ናበ’የናይ ዩኒቨርሲቲ ኢኻ ኬድካ? ብዛዕባኡ ገለ በለና

- ናይ ሕርሻ ኢንስቲትዩት ኰይኑ፡ ኢንስቲትዩት ቴክኖሎጂ 
ሩርኪ ህንዲ (Indian Institute of technology Roorkee) 
እዩ ዝበሃል። ካብ ብምሉኣቶም ናይ ህንዲ ትካላት ላዕለዋይ 
ትምህርትን ዩኒቨርሲቲታትን፡ ኣብ 7ይ ደረጃ ይስራዕ። ምስ 
ልምዓት ማይ ዝተኣሳሰሩ ናይ ላዕለዋይ ትምህርቲ ፕሮግራማት 
ትምህርቲ ካብ ዝሰርዑ ትካላት ናይ ሃገረ-ህንዲ ግን፡ ምስ’ቶም 
ቀዳሞት’ዩ ደረጃኡ። ስለዚ፡ ኣብዚ ኢንስቲትዩት ክመሃር ዕድል 
ብምርካበይ ኣዝየ ዕድለኛ እየ ኢለ እሓስብ።

* እቲ ዘጽናዕካዮ ናይ ማስተርስ ዓውደ-ትምህርቲ እንታይ’ዩ? * እቲ ዘጽናዕካዮ ናይ ማስተርስ ዓውደ-ትምህርቲ እንታይ’ዩ? 
ብዛዕባ መምህራንካን መማህርትኻን ከኣ ገለ በለና?ብዛዕባ መምህራንካን መማህርትኻን ከኣ ገለ በለና?

- እቲ እተኸታተልኩዎ ፕሮግራም ናይ ማስተርስ ትምህርቲ፡ 
ምሕደራ ማይ መስኖ (Irrigation Water Management) እዩ። 
ኣብ’ቲ ምሕደራን ልምዓትን ጸጋታት ማይ (Water Resources 
Development and Management) ዝበሃል ክፍሊ ናይ’ዚ 
ኢንስቲትዩት፡ ካብ እተፈላለያ ኣፍሪቃ፡ እስያን ካልኦት ክፍልታት 
ዓለምን ዝመጻእና ተመሃሮ ኔርና። ኣብኡ ድማ’የ ምስ ገለ-ገለ 
እዋናውያን ቴክኖሎጅታት ንኽላለ ዕድል ዝረኸብኩ። 

እቲ ኢንስቲትዩት ብደረጃ ህንድን ዓለምን ዓቢ ስለዝዀነ፡ ኣዝዮም 
ምኵራትን ምርኡያትን ፕሮፌሰራት እዮም ምሂሮምና። እቶም 
ካብ እተፈላለዩ ሃገራት ዝመጽኡ መማህርተይ’ውን፡ በብሃገራቶም 
‘ዝበለጹ’ ተባሂሉ እተኣምነሎም እዮም። ንኣብነት፡ ኣዝዮም 
ሓያላት ህንዳውያንን ኔፓላውያንን ተማሃሮ ነይሮምና።

* ኣብ ምንንታይ ሸነኽ ኣተኲርካ ኢኻ ምርምራዊ ጽሑፍ * ኣብ ምንንታይ ሸነኽ ኣተኲርካ ኢኻ ምርምራዊ ጽሑፍ 
(Thesis) ኣዳሊኻ? (Thesis) ኣዳሊኻ? 

- እቲ ዝሰራሕኵሉ ምርምራዊ መጽናዕቲ፡ “ካልማን ፊልተሪንግ” 
ኣብ ዝበሃል ኣልጎሪዝም (ኮምፕዩተራዊ ቀመር) ዘተኰረ እዩ። ኣብ 
ምርካብ/ ምምልካት ልክዕ ቦታ ላሕዂ ማይ ብጭቡጥ ክሕግዝ 
ዝኽእል ሓሳብ ከረጋግጽ ክኢሉ። ኣርእስቱ “Experimental 
Verification of Extended Kalman Filter in Leakage 
Localization” እዩ ዝብል። ከም ኣካል ናይ’ዚ ስራሕ፡ ከም 

ኣፈናዊ መበገሲ ምእንቲ ከገልግለኒ፡ ካብ እተፈላለዩ ዓይነት 
ትቦታትን ካብ ግብራውያን ቦታታት ፈተነን ኣፈናዊ ውህሉል 
ሓበሬታ (Data) ኣዳልየ። ብምቕጻል፡ ንዓቐን ጸቕጢ ማይን 
ዋሕዚ ማይን ኣብ ዝምልከት ክፋል ናይ’ቲ ዘዋህለልክዎ ሓበሬታ 
ብምትኳር፡ ማትላብ (MATLAB) ዝበሃል መተግበሪ ሰብ-ሰርሖ 
ብልሒ ኣእምሮ (AI) ተጠቒመ ሞዴል ኣውጺአሉ። “ካልማን 
ፊልተሪንግ” ዝበሃል ስርዓት ኮምፕዩተራዊ ቀመር ኣብ ተግባር 
ምስ ተጠቐምኩ፡ ቦታ ላሕኲ ማይ ኣብ ምርካብ፡ ኣዕጋብን 
ጭቡጥን ውጽኢት ከም ዘለዎ ብግብሪ ከርእይ ክኢለ። እዚ 
ስራሕ ኣቐዲሙ ለሲይሸን (Lesyshen) ብዝበሃል ስነ-ፍልጠተኛ 
ተሰሪሑ’ኳ እንተነበረ፡ ብግብራዊ መገዲ ግን ክረጋገጽ ነይሩዎ። 
እዚ ስነ-ፍልጠተኛ’ውን ከምኡ ኢሉ ተላብዩ ነይሩ። ነዚ ስራሕ እየ 
ኣብ ምርምራዊ ጽሑፈይ ኣቕሪበዮ። ናይ ማስተርስ ትምህርተይ 
ከኣ ብእኡ ዛዚመ።

* ሰለምንታይ ነዚ ኣርእስቲ ምርምር መሪጽካ?* ሰለምንታይ ነዚ ኣርእስቲ ምርምር መሪጽካ?

- ከምቲ ኣቐዲመ ዝገለጽክዎ፡ ኣብ ዝሓለፉ ዓመታት ሞያዊ 
ተመኵሮይ፡ ኣብ ምድላው ቅየሳን ንድፍን ናይ እተፈላለዩ 
መስኖኣዊ ስራሓት ተሳቲፈ እየ። ኣብ ምድላው ንድፊ ናይ’ዞም 
ስርሓት፡ መጠንን ዝርግሐን ጸቕጢ ማይን ዋሕዚ ማይን ናይ 
እተፈላለዩ ትቦታት-ማይ ምፍላጥ፡ ኣዝዩ ወሳኒ ረቛሒ ምዃኑ 
እግንዘብ ነይረ። ስለ ዝዀነ፡ ከከም ኣድላይነቶም፡ እተፈላለዩ 
ኣገባባት ቀመር (ፎርሙላታት)ን መተግበሪታትን ንጥቀም። ኣብዚ 
ዝሰራሕክዎ ስራሕ ግን፡ እቶም ዝውቱራት ዝዀኑ ናይ ምዕሩይ 
ዝርግሐ ዋሕዚ-ማይ ምዕሪታት (Steady Flow Equations)
ን መተግበሪታትን ዘይኰነስ፡ ተርባጽ ማይ ኣብ ትቦታት (Water 
Turbulence) ኣብ ግምት ዘእተወ፡ ናይ ዘይምዕሩይ ዝርግሐ 
ዋሕዚ-ማይ ምዕሪታት (Unsteady Flow Equations) 
እየ ተጠቒመ። ነዚ ንምትግባር፡ ማትላብ ስለ እተጠቐምኩ፡ 
ናይ ሰብ-ሰርሖ ብልሒ ኣእምሮ (Artificial Intelligence) 
ኣምር (Concept)፡ ብኻልእ ኣበሃህላ፡ ማሽናዊ ፍልጠተ-ግንዛበ 
(Machine Learning) ኣብ መዓላ ውዒሉ ማለት’ዩ። 

ስለዚ፡ ነዚ ኣርእስቲ ምርምር ንኽመርጽ ዝደረኸኒ ቀንዲ ምኽንያት፡ 
ኣብ’ዚ እዋን ተበጺሑ ምስ ዘሎ ጥርዚ ናይ ሓደ ሸነኽ ቴክኖሎጂ 
ክላለ’ሞ፡ ንዕኡ ኣብ ግብራዊ ስራሕ ዘሎዎ ተራ ምግንዛብ፡ ገለ 
ሓድሽ ነገር ክገብር ክፍትን ዝብል ዕላማ ስለ ዝነበረኒ እዩ። 
ኣብ ርእሲ’ዚ ምርምራዊ ወረቐት ከኣ፡ ተመሳሳሊ ናይ ማሽናዊ 
ፍልጠተ-ግንዛበ ኣምር ተጠቒመ፡ ኣብ ተፋሰስ ማይ ንዝህሉ ናይ 
ሩባታት ዋሕዚ ማይ (Stream Runoff) ኣብ ምርካብ ንዝሕግዙ 
ኣገባባት ቀመር፡ ምስ ዓይነት ተፋሰስ ኣዛሚድካ ኣብ ምርዓሞም 
(Adaptation of SCS Formula in Catchments in 
Estimation of Stream Runoff) ሰሪሐ። ንመጻኢ እምበኣር፡ 
ምስ ከምዚ ዓይነት ስራሕ ክላለ ምኽኣለይ፡ ኣብ ስርሐይ ኣዝዩ 
ሓጋዚ ክኸውን’ዩ። ምኽንያቱ፡ ንእተፈላለዩ ኣገባባት ቀመር ከም 
ዘለዉዎ ኣብ ተግባር ምውዓል፡ ብፍላይ ኣብ ስራሓት ሕርሻዊ 
ምህንድስና ኣዝዩ ሓደገኛ እዩ። ኣምር ማሽናዊ ፍልጠተ-ግንዛበ 
ተጠቒምካ ምስ ውሁብ ወይ ህሉው ኵነታት ከም ዝርዕሙ 

ምግባር ግን፡ ካብ እተፈላለዩ ጌጋታት ከድሕነና ይኽእል።

* ስለዚ ውጽኢት ምርምራዊ ስራሕካ ከመይ ዝኣመሰለ ገምጋም * ስለዚ ውጽኢት ምርምራዊ ስራሕካ ከመይ ዝኣመሰለ ገምጋም 
ረኺቡ?ረኺቡ?

- ምርምራዊ ስርሐይ ካብ ኣለይቲ መማህራነይ ልዑል ኣድናቖት 
ረኺቡ። ንዓይ፡ ምስ ቴክኖሎጂ እዋናዊ ሰብ-ሰርሖ ብልሒ ኣእምሮ 
ተላልየስ፡ ንዕኡ ኣብ ተግባር ብምውዓል ዕዉት ምርምራዊ ዕማም 
ከካይድ ምኽኣለይ ዓቢ ዓወት እዩ። 

* ብውጽኢት ትምህርትኻ ካብ መማህርትኻ ጸብለል ስለዝበልካ * ብውጽኢት ትምህርትኻ ካብ መማህርትኻ ጸብለል ስለዝበልካ 
መዳልያ ተሸሊምካ ኢኻ። ፍሉይነቱ እንታይ እዩ? እንታይከ መዳልያ ተሸሊምካ ኢኻ። ፍሉይነቱ እንታይ እዩ? እንታይከ 
ተሰሚዑካ?ተሰሚዑካ?

- እቲ እተመሃርኵሉ ላዕለዋይ ትካል ትምህርቲ፡ ንብሉጻት 
ተማሃሮ መዳልያ ይሽልም እዩ። እቲ ፍሉይ ዝገብሮ፡ ነዚ ደረጃ 
ካብ ኣፍሪቃውያን ብጾተይ ዝበጽሕዎ ዘይምንባሮም እዩ። ስለዚ፡ 
ንሃገረይን ንኣፍሪቃውያን ብጾተይን ወኪለ ነዚ ኽብሪ ክረኽቦ 
ምኽኣለይ፡ ኣዝየ ተሓጒሰ። እቲ ዘሰላሰልክዎ ምርምራዊ ስራሕ፡ 
ካብ ሓለፍቲ እቲ ኢንስቲትዩት’ውን ኣድናቖት ረኺቡ’ዩ። በዚ 
ኣጋጣሚ፡ ንዅላቶም ኣብ ሓጎሰይ ተኻፈልቲ ዝዀኑን ዘተባብዑንን 
ኣፍሪቃውያንን ካብ ካልኦት ሃገራት ዝመጹን ብጾተይ፡ ምስጋናይ 
ከቕርበሎም እፈቱ።

* መማህራንካን መማህርትኻን፡ ብዛዕባኻ እንታይ ይምስጦም * መማህራንካን መማህርትኻን፡ ብዛዕባኻ እንታይ ይምስጦም 
ነይሩ?ነይሩ?

- ናብ’ቲ ኢንስቲትዩት ምስ ኤርትራዊ ካልኣየይ እየ ኸይደ። 
ንሱ’ውን ትምህርቱ ብኣዝዩ ኣዕጋቢ ውጽኢት ዛዚሙ ምሳይ 
ተመሊሱ። ከም እምነተይ፡ ቅድሚ እዛ ኢንስቲትዩት ዝሃቡኒ 
መዳልያ ምውሳደይ፡ ክልቴና ብዙሓት ዘይርኣያ መዳልያታት 

ተዋሂብና ኢና። እታ ቐንዲ መለለዪትና ዝነበረት ባህርይ፡ 
ህርኩትነት እያ። ብዙሓት ካብ መማህርትና በዛ ነገር እዚኣ ኣዝዮም 
ይግረሙልና ነይሮም። “ኣብ ሃገርኩም ብዙሓት ከማኻትኩም 
ኣለዉዶ?” ኢሎም ይሓቱና ነይሮም። ንዓይ፡ እዚኣ ንገዛእ-ርእሳ 
ኣዝያ ዓባይ መዳልያ እያ። ብዘይካ’ዚ፡ ንነፍሲ-ወከፍ ሃገራዊ 
በዓል ብግቡእ ንጽንብሎ ኔርና። ብዛዕባ ሃገራውያን በዓላትና ኣብ 
እንሕተተሉ ኣጋጣሚ ድማ፡ ነቲ ዕድል ተጠቒምና ብዛዕባ ታሪኻዊ 
ኣመጻጽኣ ሃገርናን ቃልስናን ንገልጸሎም ኔርና። ኣብ ሃገርና 
ብዛዕባ ዘሎ ክብርታትን ሓድሕዳዊ ህዝባዊ ስኒትን እናኣዘንተና 
ድማ ንምስጦም ኔርና።

* ብመሰረት’ዚ ኣጽኒዕካዮ ዘሎኻ ሓድሽ ኣምር፡ እንታይ ክተበርክት * ብመሰረት’ዚ ኣጽኒዕካዮ ዘሎኻ ሓድሽ ኣምር፡ እንታይ ክተበርክት 
ትኽእል ኢልካ ትሓስብ?ትኽእል ኢልካ ትሓስብ?

- ናይ ቀረባ መደበይ፡ ንዘጽናዕክዎም ኣገደስቲ ኣምራት፡ ብፍላይ 
ብዛዕባ’ቶም ኣብ ተግባር ክውዕሉ ኣለዎም ዝብሎም፡ ብመልክዕ 
ግብራዊ ስልጠና ንመሳርሕተይ ፍልጠተይ ምምሕልላፍ’ዩ። 
ድሮ ክልተ ስልጠናታት ኣብ ምስራዕ እርከብ ኣለኹ። ኣብ’ዞም 
ስልጠናታት፡ ብዛዕባ ቴክኒክን ኣገባብን ምርምር፡ ከምኡ’ውን ብዛዕባ 
ኣጠቓቕማ ኣምር ማሽናዊ ፍልጠተ-ግንዛበ ምስ መቓን ስራሓት 
ሕርሻዊ ምህንድስና ኣዛሚደ፡ ንዝተመሃርክዎን ዝበጻሕክዎን 
ፍልጠት ከኻፍል እየ። ነዚ ኣምራት ኣብ ግብሪ ብምውዓል፡ 
ንዘምሃረትኒ ሃገረይን ንህዝበይን፡ ዓቕመይ ክሳብ ዝፈቐደለይ ገለ 
ነገር ከበርክት ናይ ወትሩ ባህገይ እዩ። 

ስለዚ፡ ኣብ’ዚ ዓውዲ እንነጥፍ ሞያውያን፡ ምስ ሓደስቲ ቴክኖሎጂታት 

እናተላለና፡ ከከም ኣድላይነቱ ኣብ ግብሪ ንኸነውዕሎም ክሕግዘና 
ይኽእል እዩ። ምኽንያቱ፡ ብዙሓት ካብ’ቶም እንሰርሓሎም ዘለና 
ኣገባባትን መተግበሪታትን ናይ ምህንድስና ኣምራት፡ ምስ ግዜ 
ተግባራውነቶም ወይ ውጽኢታውነቶም ከብቅዕ ይኽእል’ዩ።

* በዓል-ሓዳርን ኣቦ ቘልዓን ኢኻ። ንኽብደት ዕማማት ትምህርቲ፡ * በዓል-ሓዳርን ኣቦ ቘልዓን ኢኻ። ንኽብደት ዕማማት ትምህርቲ፡ 
ምስ ስድራ-ቤታዊ ሓላፍነትን ምፍልላይን ከመይ በዲህካዮ?ምስ ስድራ-ቤታዊ ሓላፍነትን ምፍልላይን ከመይ በዲህካዮ?

- እወ፡ በዓል-ሓዳርን ኣቦ ሓንቲ ቘልዓን እየ። ጓለይ ሙራኤል 
ትብሃል። ሓላፍነት ስድራ-ቤት ኣብ ዝባንካ እናሃለወ ክትመሃር፡ 
ብዘይ ቀልዓለም ከቢድ እዩ። ስለዚ፡ ኣነ ትምህርተይ ዛዚመ ክሳብ 
ዝምለስ፡ ንዅሉ ስድራ-ቤታዊ ጾር፡ በዓልቲ-ቤተይ እያ ተሰኪማቶ። 
በዚ ኣጋጣሚ፡ ንኽብርቲ በዓልቲ-ቤተይ መምህር ምስጋና ዘሎኒ 
ናእዳን ኩለ’ንትናዊ ደገፍን ከመስግናን እፈቱ።

* ኣብ መወዳእታ ክትብሎ እትደሊ ነገር እንተ’ሎ? * ኣብ መወዳእታ ክትብሎ እትደሊ ነገር እንተ’ሎ? 

- ክብርቲ ህይወቶም ወፍዮም፡ ሰባት-ክቡር-መንነት ንኽንከውን 
ዝገበሩ ሰማእታትና፡ ዘልኣለማዊ ክብርን ሞጎስን ንዕኦም። 
ብኤርትራዊ መንነት ተዀስኲሰ ንኽዓብይን መንነተይ ንኽዕቅብን፡ 
ኣባይ ልዑል ጽልዋ ንዝገበሩ ጀጋኑ ኣቦታተይ፡ ኣያታተይን 
ኣሕዋተይን ዘሎኒ ልባዊ ምስጋና ወሰን የብሉን። ንዅሉ ወጻኢታት 
ትምህርተይ ሸፊኖም ናብዚ ደረጃ ንዘብጽሑኒ መንግስትን ህዝብን 
ከምኡ’ውን ሞያዊ ባይታ ንዝፈጠሩለይ ሓለፍተይን መሳርሕተይን 
ዘሎኒ ምስጋና ኣዝዩ ልዑል’ዩ።

***

ጽንዓት ብርሃነ
ኮኾብ ሰራሕተኛ ሚኒስትሪ ሕርሻ - 2023

* ምስ ሓፈሻዊ ናይ ትምህርትን ሞያን ድሕረ-ባይታኺ * ምስ ሓፈሻዊ ናይ ትምህርትን ሞያን ድሕረ-ባይታኺ 
ክተላልዪና?ክተላልዪና?

- ዕድመይ ንትምህርቲ ምስ ኣኸለ፡ ብመዋእለ-ህጻናት ኤክስፖ 
ድሕሪ ምሕላፈይ፡ ካብ 1ይ ክሳዕ 3ይ ክፍሊ ኣብ መባእታ 
ቤት ትምህርቲ ጋሽ፣ ካብ 4ይ ክሳዕ 8ይ ክፍሊ ድማ ኣብ 
መባእታን ማእከላይን ደረጃ ቤት-ትምህርቲ ፍረ-ሰላም ተማሂረ። 
ቀጺለ ካልኣይ ደረጃ ቤት-ትምህርተይ ኣብ ቤ/ት ቀይሕ ባሕሪ 
ተኸታቲለ። ክሳዕ ናይ መበል 11 ክፍሊ ትምህርተይ ዝዛዝም፡ 
መብዛሕትኡ ግዜ ብልጫ እወስድ፣ እንተዘየሎ ካብ ናይ ክፍለይ 
ቀዳሞት ዓሰርተ ዕዉታት ተማሃሮ ንምዃን እበቅዕ ነይረ። ናይ 
መበል 12 ክፍሊ ትምህርተይ ንምፍጻምን ግቡእ ወተሃደራዊ 
ታዕሊም ንምፍጻምን፡ ምስ ኣባላት መበል 23 ዙርያ ናብ ሳዋ 
ወሪደ። ኣብ ሃገራዊ ናይ ካልኣይ ደረጃ ትምህርቲ መልቀቒ 
ፈተና ዘዕግብ ነጥቢ ስለዘምጻእኩ፡ ናብ ኮለጅ ሕርሻ ሓመልማሎ 
ተጸምቢረ። ኣብ ዓመተ-2015 ድማ ብዓውዲ ስነ-ኣሕምልትን-
ፍረታትን ቀዳማይ ዲግሪ ረኺበ። ኣብዚ እዋን’ዚ፡ ኣብ ሃገራዊ 
ትካል ሕርሻዊ ምርምር፡ ሓላፊት ኣሃዱ ምርምር ቴክኖሎጂ 
መግቢ እየ። ጐድኒ-ጐድኒ ስርሐይ፡ ኣብ ኮለጅ ስማፕ (SMAP) 
ናይ ሰነ-ሕሳብ ትምህርቲ ተኻታቲለ፡ ብዲፕሎማ ተመሪቐ። ኣብ 
ስርሐይ ዝሕግዙኒ እተፈላለዩ ሓጸርቲ ስልጠናታት እውን ረኺበ።

* ብዛዕባ እዚ እትነጥፍሉ ዘሎኺ ምርምራዊ ዓውደ-ሞያ እንታይ * ብዛዕባ እዚ እትነጥፍሉ ዘሎኺ ምርምራዊ ዓውደ-ሞያ እንታይ 
ክትብልና ትኽእሊ?ክትብልና ትኽእሊ?

- ነዚ ሕቶ ክምልስ እንተዀይነ፡ ብዛዕባ መግብን ቴክኖሎጂ 
መግብን ገለ ኽብል ጽቡቕ እመስልኒ። መግቢ ኣካላትና ብግቡእ 
ንኽሰርሕ፡ ሓይሊ ንኽረክብ፡ ቲሹ (ኣካሊት) ንኽትክእ፡ ከምኡ’ውን 
ንስርዓታቱ ብግቡእ ንኽቈጻጸር ዝጠቅም፡ መተካእታ ዘይብሉ 
ረቛሒ እዩ። ቴክኖሎጂ መግቢ፡ በቲ ኻልእ መዳይ፡ ንመግቢ ብስነ-
ፍልጠታዊ መገዲ ኣብ ምዕቃቡ፡ ኣብ ምምስርሑ፡ ኣብ ምዕሻጉ፡ 
ካብ ቦታ ናብ ቦታ ኣብ ምጕዕዓዙን፡ መኣዛዊ ትሕዝቶ ከይጐደለ 
ምስ ናይ ውሕስነቱ ኣብ ኢድ ተጠቐምቲ ኣብ ምብጽሑን ዝሕግዝ 
ተግባራዊ ፍልጠት ዝርከበሉ ዓውዲ እዩ። ቀንዲ ስርሐይ፡ ኣብ 
ስነ-መግቢ ዘተኰሩ ምርምራት ምክያድን መጽናዕታዊ ጽሑፋት 
ምድላውን’ዩ። ዝያዳ ኣተኲረ ዝሰርሓሉ ምርምራዊ ሸነኽ፡ “ጽዑቕ 

መኣዛዊ ትሕዝቶ ዘሎዎም ኣማራጺታት መግቢ፡ ብኸመይ ኣብ 
ነፍሲ-ወከፍ መኣድና ኣትዮም ዝያዳ ክንዕንገለሎም ንኽእል” 
ንዝብል ሕቶ ዝምልሱ እዮም። ንቕልል ዝበለ ተወሳኺ መግቢ-
ህጻን፡ ከም ኣብነት ክንጠቕሶ ንኽእል። እዚ፡ ህጻናት ደቂ-ሽዱሽተ 
ወርሒ ምስ ኰኑ፡ ከም ፈሳሲ ወይ ሓውሲ-ፈሳሲ ክወስድዎ 
ዝኽእሉ ዓይነት መግቢ ዀይኑ፡ ኣካላት ህጻን ዝጠልቦ ዓቐን ካሎሪ 
(Calorie) ይውንን። ኣብ ሃገርና ካብ ብዙሓት ዓይነት ኣእካል 
እዩ ክስራሕ ጸኒሑ። ይኹን’ምበር፡ እተኻየዱ ፈተነታት ወይ 
መጽናዕትታት፡ ቅልል ዝበለ ተወሳኺ መግቢ-ህጻን፡ ውሑድን 
እኹልን መኣዛዊ ትሕዝቶ ብዘሎዎም ኣእካል እውን ክዳሎ ከም 
ዝኽእል’ዮም ዘነጽሩ። ካልእ ኣብነት ክንጠቅስ እንተዄንና፡ ካብ 
እንጣጢዕ፡ ፉል፡ ዱባን ምቁር-ድንሽን፡ እተፈላለዩ ዓይነት ሃብታም-
ዝትሕዝቶኦም ብሽኮትታት (Fortified Biscuits) ብግቡእ ዓቐን 

ወ/ሮ ጽንዓት ብርሃነ ትብሃል። ኣብ ሚኒስትሪ ሕርሻ፡ ሃገራዊ ትካል ሕርሻዊ ምርምር፡ ሓላፊት ኣሃዱ ምርምር ቴክኖሎጂ መግቢ 
(Food Technology Research) ኰይና ትሰርሕ። ወ/ሮ ጽንዓት፡ በዓልቲ-ሓዳርን ኣደ-ሓንቲ-ቈልዓን እያ። ኣብ ዓመተ-2023፡ 
ብደረጃ ማእከላይ ቤት ጽሕፈት ሚኒስትሪ ሕርሻ፡ ዓመታዊ ንብሉጻት ሰራሕተኛታት ዝወሃብ ኣፍልጦ ኮኾብ ሰራሕተኛ ረኺባ፤ 
ማለት ብልጽቲ ናይ ብሉጻት ኰይና ተሸሊማ። መጽሔት ፍረ-ጻዕሪ፡ ንሓፈሻዊ ድሕረ ባይታኣን እትነጥፈሉ ዘላ ዓውደ-ስራሕን 
ኣመልኪታ ምስ ወ/ሮ ጽንዓት ዘካየደቶ ሓጺር ዕላል ቀጺልና ነቕርበልኩም።

ፊልማዊት መዓሾፊልማዊት መዓሾ

ኣዳሊና ኢና። መኣዛዊ ትሕዝቶኦም’ውን ብዝግባእ ተዓቂኑን 
ብመስርሕ ምርምራዊ ገምጋም ሓሊፎምን።

ብዘይካ’ዚ፡ ብመኣዛዊ ትሕዝቶኦም ሃብታማት ኰይኖም ኣብ ሃገርና 
ብቐሊሉ ዝርከቡ ከም ዱባ፡ እንጣጢዕን እተፈላለዩ ዓይነታት 
ባልደንጓን ምርምራዊ ስርሓት ኣካዪድና ኣሎና። በቲ ኻልእ 
መዳይ፡ ኣብ ዘቤታውን ቅልል ዝበለን ኣገባብ ምድላው ውጽኢት 
ጸባ ኣተኲርና፡ እተፈላለዩ ዕያራውያን ኣገባባት ምድላው መግቢ 
(Recipes) ኣዳሊና፡ ናይ ኣሰራርሓ መግቢ ክኢላታት እናዓደምናን 
እተፈላለዩ ስልጠናታት እናወደብናን ኣፋሊጥናዮም። ምስ ተኽሊ 
ካሳቫ ብሓፈሻኡ ዘላልዩ፡ ከምኡ’ውን ብዛዕባ ኣገባባት ኣከሻሽናኡ 
ሓበሬታ ዘስንቑ ገለ ዕማማት ኣበጋጊስና ኣለና። ኣብ ወሰኽ-ክብሪ 
ዘተኰሩ እተፈላለዩ ጽሑፋት ምድላው ከኣ ኣካል ስርሐይ እዩ። 

* ምስ ክብደት ስራሕኪ ንግዜኺ ኸ ብኸመይ ተመሓድርዮ?* ምስ ክብደት ስራሕኪ ንግዜኺ ኸ ብኸመይ ተመሓድርዮ?

- ልክዕ’ዩ – ክብደት ስራሕ ኣሎ። ብፍላይ ከኣ ኣደ ድሕሪ ምዃን። 
ይኹን’ምበር፡ ንደቀ’ንስትዮ ድሕሪ መርዓን ውላድን ንድሕሪት 
ክተርፋ ዘዛኒ ምኽኒት ኣሎወን ማለት ኣይኰነን። ብኣንጻሩ’ውን፡ 
ምሉእ ሓላፍነት ሓዳርን ሞያን ተሰኪምካ ምጕዓዝ፡ ዝያዳ 
ሓላፍነታዊ ንኽትከውን ኣዝዩ ሓጋዚ’ዩ። ኣነ’ውን፡ ንዘሎኒ ጽበት 
ግዜ ንምብዳህ፡ ኣንጊሀ ብምትንሳእን ድንጕይ ኢለ ብምድቃስን 
እናኣከሓሓስኩ፡ ከመሓድሮ እፍትን። 

* ካልእ እትነጥፍሉ ሞያኸ ኣሎኪ ዶ? * ካልእ እትነጥፍሉ ሞያኸ ኣሎኪ ዶ? 

- ግዜ ኣብ ዝረኸብኩሉ፡ ኣብ በዓላትን እተፈላለዩ ኣጋጣሚታት 
ዝሃልኩ እተፈላለዩ ዓይነት ምቁር ሕብስቲ አዳሉ። ኣብ ህጻናት 
ልዑል ተገዳስነት ኣሎኒ። ከም ናይ-ገዛ መምህር እነጥፍ። ምስ ገለ 
ትካላት፡ ከም ተሓጋጋዚት ስነ-ሕሳብ እሰርሕ። 

* ናይ መጻኢ መደባትኪ ከመይ ይመስሉ?* ናይ መጻኢ መደባትኪ ከመይ ይመስሉ?

- ትምህርቲ፡ ፍልጠትን ምዕባለን መወዳእታ ዘይብሎም 
ጕዕዞታት’ዮም። ንዘሎኒ ፍልጠት ንኸሀብትሞ፡ ዕድል ኣብ 
እተረኽበሉ ጐደኒ-ጐድኒ ስርሐይ ትምህርተይ ምእንቲ ክቕጽል 
ገዛእ-ርእሰይ አዳሉ ኣለኹ። ንህዝቢ ከም መወከሲ ዘገልግሉ፡ 
ምስ መግብን ሕዱራት ሕማማትን፡ ከምኡ’ውን ጽዑቕ መኣዛዊ 
ትሕዝቶ ምስ ዘሎዎም መግብታትን ዝተኣሳሰሩ እተፈላለዩ 
ጽሑፋት ኣብ ቀረባ መጻኢ ንኽዝርግሕ እዳሎ ኣለኹ።

* ብዛዕባ ናይ ዝንባለ ንጥፈታትኪ እንታይ ትብልና? * ብዛዕባ ናይ ዝንባለ ንጥፈታትኪ እንታይ ትብልና?  

- ኣብ ቅድሚት ዝሰርዖ ናይ ዝንባለ ንጥፈት፡ ምንባብ’ዩ። ካብኡ-
ናብኡ ኸኣ ኣብ ሓደስቲ ርኽበታትን ምህዞታትን ዘተኰሩ 
ጽሑፋት ምንባብ እየ ዝመርጽ። ኣብ እተፈላለዩ ቦታታት ዑደት 
ምግባር፣ ቅዲ ኣነባብራ፡ ብፍላይ ስርዓት ኣመጋግባ ናይ እተፈላለዩ 
ከባቢታት ምዕዛብ፣ ኣብ ንጥፈታት ህጻናት ምጽንባር፣ ካባይ ዕብይ 
ምስ ዝበሉ ሰባት ምዕላልን ተመኵሮ ምክፋልን’ውን ደስ ይብለኒ። 

* ብሞያ ንኽትምዕብሊ ከመይ ዝኣመሰሉ ጻዕርታት ተካይዲ?* ብሞያ ንኽትምዕብሊ ከመይ ዝኣመሰሉ ጻዕርታት ተካይዲ?

- ኣብ’ዚ ዝነጥፈሉ ዘለኹ ቀንዲ ዓውዲ ንኽዓቢ ዝያዳ ዝጥቀመሉ 
ሜላ፡ ናይ ምንባብ ልማድ ምጥራይ እዩ። ምኽንያቱ፡ ሓደ ሰብ 
ከንብብን ክርዳእን ዝኽእል እንተ ዀይኑ፡ ኣብ ዝደለዮ ዓውዲ 
ፍልጠት ንኸየዋህልል ዝዕንቅጾ ነገር የልቦን። ስለዚ፡ ምንባብ እታ 
ከም ኣውራ መገዲ ሞያዊ ዕብየት ዝወስዳ ምስጢር’ያ። ብዘይካ’ዚ 
ግን፡ ንሞያይ ዝያዳ ንኽፈልጦ፡ ኣብ ውሽጢ ሃገርን ወጻእን ኣብ 
እተኻየዱ እተፈላለዩ ስልጠናታት ተኻፊለ እየ።

* በዚ ኣጋጣሚ ከተመስግንዮም እትደልዪ ኣካላት ወይ ሰባት * በዚ ኣጋጣሚ ከተመስግንዮም እትደልዪ ኣካላት ወይ ሰባት 
እንተለዉ ዕድል ክንህበኪ። እንተለዉ ዕድል ክንህበኪ። 

- መጀመርታ ኣብዚ ደረጃ ንዘብጽሓኒ ልዑል ፈጣሪ አመስግን። 
ብምኽንያት እዚ እተዋህበኒ ናይ ‘ኮኾብ ሰራሕተኛ’ ሽልማት፡ 
ሞያዊ ተመኵሮይ ንምድህሳስ ቃለ-መሕትት ንዘካየዱለይ ኣባላት 
ቦርድ መጽሔት ፍረ-ጻዕሪ ዘሎኒ ምስጋና ልዑል’ዩ። ቀጺለ፡ ኣብዚ 
ደረጃ ንኽበጽሕ ንዘተባብዑኒ፡ ኵላቶም ኣባላት ስድራ-ቤተይ፡ 
ብፍላይ ድማ ንበዓል-ቤተይን ንእሽቶ ሓብተይ ቅሳነት ብርሃነን 
“የቐንየለይ” እብል። ንኽቡር ሚኒስተር ሕርሻ ኣቶ ኣረፋይነ 
በርሀ፡ ንሓላፊ ሃገራዊ ትካል ሕርሻዊ ምርምር፡ ኣቶ ጸጋይ 
ብርሃነ፡ ስለ’ቲ ካብኣታቶም ዝረኽቦ ሞያዊ ድርኺትን ምትብባዕን 
ከመስግኖም እደሊ። ኣብ ስርሐይ መመሊሰ ንኽብርትዕ፡ ኣብ 
ጐድነይ ኰይኖም ብሞራልን ሓሳብን ንዝደገፉኒ፡ ኣብ ውሽጥን 
ወጻእን ዝርከቡ መሳርሕተይ፡ መሓዙተይን መማህርተይን ዘሎኒ 
ናእዳ’ውን ክገልጽ እደሊ።

* ኣብ መወዳእታ ክትብልዮ እትደልዪ ነገር እንተ’ሎ...?  * ኣብ መወዳእታ ክትብልዮ እትደልዪ ነገር እንተ’ሎ...?  

- ዓውዲ ስነ-መግቢ ኣዝዩ ሰፊሕን ኣገዳስን’ዩ። መግቢ፡ ሰብ 
ንኽነብር ብቐዳምነት ዝጠልቦ መሰረታዊ ነገር እዩ። ኣብ ኣካላትና 
ኣትዩ ኵሉ-መዳያዊ ዕብየት፡ ምዕባለ፡ ዓቕሚ ምክልኻል ሕማማትን 
የውሕሰልና። ብግቡእ እንተወሲድናዮ ከም መድሃኒት የገልግለና፣ 
ብግጉይ መገዲ እንተኣህሊኽናዮ ድማ ይጐድኣና። ስለዚ፡ ህዝቢ 
ብዛዕባ እዚ ሓቂ እዚ ዘለዎ መረዳእታ ንኽዓቢ፡ ብዕቱብነት 
ክስርሓሉ ዘለዎ ዓውዲ እዩ። ሚኒስትሪ ሕርሻ ኣብ’ዚ እዋን እዚ 
ሒዝዎ ንዘሎ መርሓ-ጐደና “ውሑስ መኣዛዊ መግቢ ንዅሉ፣ 
ኣብ ኵሉ” ተመርኲስና ብዝለዓለ ወኒ ብተመላላእነት ክንሰርሕ 
ከም ዘሎና እየ ዝላቦ።

ካልእ፡ ተሳታፍነት ደቀ’ንስትዮ ኣብ ኮለጃትን ዓለም-ስራሕን 
ሃገርና እናወሰኸ ጽቡቕ ኣንፈት ንርኢ ኣሎና። በዓልቲ-ሓዳር ጓል 
ኣንስተይቲ ክትሰርሕን ከተድምዕን ትኽእል’ያ። ብመሰረት ናተይ 
ተመኵሮ ክርእዮ ከለኹ፡ ኣብ ሞያዊ ምዕባለ ዝያዳ ብምድፍአይ 
ኣዝየ እየ በርቲዐን ርእሰ-ምትእምማን ወሲኸን። ዝያዳ ሓላፍነት 
ተሰሚዑኒ ንኽሰርሕ በቒዐ። ገለ-ገለ ደቀ’ንስትዮ፡ ኣብ ሓዳርን 
ውላድን ምስ በጽሓ ይሰናኸላን ስራሐን ይገድፋን እየን። ስለዚ፡ 
ብእተኻእለ መጠን ብኒሕ ሓዪለን፡ ሞያዊ ራእይአን ኣብ ቅድሚት 
ብምስራዕ፡ ክቃለሳን ክጽዕራን እየ ዝላቦ።

ሕርሻን ደቀንስትዮን

ሓዳር ኣይክልክልን - ብርእስኻ ካብ ምሕዳርሓዳር ኣይክልክልን - ብርእስኻ ካብ ምሕዳር

ካብ ኣስመራ 15 ኪሎ-ሜትር ርሒቓ ኣብ እትርከብ ዓዲ - በለዛ፡ እያ 
ትነብር። ኣብ ሕርሻ ካብ እትነጥፍ ስድራ-ቤት ተወሊዳ፡ ብሕርሻዊ 
ዝንባለ እናተጸልወት ዓብያ፣ ተመርዕያ። በዓል-ቤታ’ውን ተመሳሳሊ 
ዝንባለ ስለ ዝጸንሖ፡ መነባብሮ ሓዳራ’ውን፡ ምሉእ-ብምሉእ ኣብ 
ሕርሻ ይምርኰስ። ኣደ-ቘልዑ ስለዝዀነት፡ ኣደነትን ንዝጠልቦ ኵሉ 
ሓላፍነትን እና’ማልአት፡ ብስድራ-ቤታ ንዝውነን ሕርሻ-መፍረ-ጸባ 
ብግቡእ ተመሓድር። ንኽልቲኡ ዕማማት ብልዑል ግንዛበ ናይ ስራሕ 
ክብርታት ትቕልሶ። ካብ ባዶ ተበጊሳ ናብ’ዚ ሰጒማትሉ ዘላ ደረጃ 
ኣሳልጦ ሕርሻ-መፍረ-ጸባ ንኽትበጽሕ፡ ብበዓል-ቤታ እናተተባብዐት 
ነዊሕ ቃልሲ’ያ ኣሕሊፋ። ብኣብነት ዝጥቀስ ጭቡጥ ውጽኢት 
ስራሕ ክተመዝግብ ድማ በቒዓ። ሕርሻ ጀርዲን በዓል-ቤታ’ውን 
ምንጪ ሓምላይ መግቢ ናይተን እትውንነን ከብቲ ስለዝዀነ፡ ኣብ’ዚ 
መዳይ ምስ በዓል-ቤታ ትተሓጋገዝ።

ብዘርኣየቶ ሞያዊ ብቕዓትን ዘመስከረቶ ውጽኢትን፡ ኣብ ዝሓለፈ 
ሃገራዊ ዋዕላ ጸባን ውጽኢቱን ካብ እተሸለሙ ኣብነታውያን ሰብ-
ዋኒን ሕርሻ-መፍረ-ጸባ፡ ሓንቲ ንሳ ነይራ። እቲ ዛጊት ዘሰላሰለቶ 
ሞያዊ ስራሕ ገና ድሩት ምዃኑ ብምእማን ድማ፡ ብመሰረት ንጹር 
ራእይኣ ዝያዳ ኣሳልጦ ንኽትረክብ ዘየቋርጽ ጻዕሪ ኣብ ምክያድ 
ትርከብ ኣላ – ወይዘሮ ትዕግስቲ ህንጻ። 

ወይዘሮ ትዕግስቲ፡ “ስድራይ፡ ሓረስቶት ስለ ዝነበሩ፡ ኣብ ጻህያይ፡ 
ኣብ ኰስኳስ፡ ኣብ ማል ወዘተ ደድሕሪ ስድራይ እናኸድኩ እየ 
ዓብየ። ስለዚ፡ ኣብ ሕርሻ ክነጥፍ ኣይከበደንን” ብምባል፡ ኣተዓባብያኣ 
መራጐዲ ውልቃዊ ዝንባለኣ ዀይኑ፡ ኣብ ዋኒን ሕርሻ ክሳዕ’ዚ 
በጺሓቶ ዘላ ደረጃ ንኽትስጕም ክሳብ ክንደይ ከም ዝሓገዛ ተብርህ። 

ጽቡቕ ዕድል ኰይኑ፡ በዓል-ቤታ’ውን ሓረስታይ ጥራይ ዘይኰነስ 
ፈታዊ-ዋኒን-ሕርሻ እውን’ዩ። ስለዚ እቲ መስሪቶሞ ዘለዉ ሓዳር፡ 
እንተላይ ኣብ ሞያዊ መዳይ ባይታ ተማላላእነት ኣውሒሱ።

ኣብ ዓመተ 2005፡ ገና ወናኒት ሓንቲ ናይ ጸባ ከብቲ እንከላ፡ 
ብዙሓት ከብቲ ንምውናን ክትበቅዕ ከም እትኽእል ኣሚና እያ 
ተበጊሳ። “መጀመርታ ንዓና እትኸውን ሓንቲ ላም ገዚእና። እዛ ላም 
ዘዕግብ መጠን ጸባ ትሕለብ ስለ ዝነበረት፡ ንስድራ-ቤትና ዝኣክል ጸባ 
ረኺብና፡ ከም ድላይና ጸባ፡ ርጕኦን ጠስምን ንጥቀም ኔርና። ውላዳ 
ክንዳኣ ምስ ኣኸለት ድማ ከም ኣደኣ ጽቡቕ መጠን ጸባ ክትህበና 
ጀሚራ። ካብ ክልቲኣተን ብዙሕ ጸባ ክንረክብ ድሕሪ ምጅማርና፡ 
ኣብ ከባቢና ንዝርከባ ስድራ-ቤታት ጸባ ክንሸጠለን ጀሚርና” ትብል 
ንሳ። ኣብዚ እዋን’ዚ፡ 20 ዝሕለባ ከብቲ ክትውንንን፡ ካብ ሓንቲ 
ላም ድማ ብገምጋም 15 ሊትሮ ጸባ ንመዓልቲ ክትሓልብን ክኢላ 
ኣላ።

ኣብዚ እዋን፡ ንልምዓት ሃብቲ እንስሳ ብሓፈሻ፡ ንናይ ጸባ ከብቲ 
ኸኣ ብፍላይ፡ ዝዓበየ ማሕንቖ ኰይኑ ዘሎ፡ ዋሕዲ ቀረብ መግቢ 
እንስሳ’ዩ። ነዚ ብድሆ ንምፍታሕ፡ ሚኒስትሪ ሕርሻ ምትብባዕ ሕርሻ 
ሓምላይ መግቢ ክደፍኣሉን ክጕስጕሰሉን ጸኒሑን ኣሎ። ተመኵሮ 
ጀርዲን ዝጸንሓ ስድራ-ቤት ትዕግስቲ ህንጻ፡ ኣብ ምድላው ሓምላይ 
መግቢ ልዑል ኣድህቦ እትገብር ኰይና’ያ ተረኺባ። ኣቶ ሚካኤል 
ዘርአሚካኤል፡ በዓል-ቤታ ንወይዘሮ ትዕግስቲ፡ ካብ’ቲ ዝውንኖን 
ጀርዲን፡ ኣስታት ርብዒ ሄክታር ዝኸውን ስፍሓት፡ ሓምላይ መግቢ 
እንስሳ ብቐጻሊ ንኸፍርየሉ ስለ ዝሓዝአ፡ እቲ ብበዓልቲ-ቤቱ ዝምራሕ 
ሕርሻ-መፍረ-ጸባ ተዛማዲ ውሕስነት ክረክብ ክኢሉ። ካብ’ዚ ክፍለ-
ቃጽዖ ጀርዲን፡ ከም ኣልፋ’ልፋን ዕፉንን ዝኣመሰሉ እተፈለላለዩ 
ዓይነት ሓምላይ መግቢ እንስሳ ብቐጻሊ ይዕጸዱ። ከም ውጽኢቱ፡ 
እዚ ሕርሻ-መፍረ-ጸባ ውጽኢታዊ ዀይኑ ይቕጽል ኣሎ። ወይዘሮ 
ትዕግስትን በዓል-ቤታን፡ ነዚ ጉዳይ ብዝያዳ ዕቱብነት ስለ ዝቐጸልዎ 
ኸኣ፡ “ዘርብሕ ምህርቲ ይህባና ኣለዋ” ይብሉ። ሓደ ዘይከሓድ 
ብልጫ ግን ኣሎዎም፦ ምሉእ ዓመት፡ ብዛዕባ ቀረብ ጽሩይ ማይ 
ዝዀነ ስክፍታ የብሎምን። 

ጽቡቕ ውጽኢት ጸባ ዝህባ ዓሌት ከብቲ ምምራጽ፡ እንተዘይተኻኢሉ 
ድማ ብዘገምታ ዓሌት ከብቲ ምምሕያሽ፡ ንውጽኢታውነት ሕርሻ-
መፍረ-ጸባ ኣዝዮም ካብ ዝጸልዉ ረቛሒታት እዮም። ስለዚ፡ ተጠቃምነት 
ብልሓታዊ ምድቓል ከብቲ (Artificial Insemination)፡ ኣብ 
ርእሲ’ቲ ዘሎዎ ካብ ወሲባውያን ተመሓላለፍቲ ሕማማት ናይ 
ምክልኻል ረብሓ፡ ኣብ’ዚ መዳይ’ዚ ኣዝዩ ኣድላዪ እዩ። ሓረስቶት 
ምስ ዝምልከቶም ክኢላታት እናተላዘቡን ብእኦም እናተቐለሱን ምስ 
ዝጥቀሙሉ ድማ ኣድማዒ ይኸውን። ምኽንያቱ ላም፡ ጸባ ጥራይ 

ብኣደ-ቘልዑ ዝምራሕ ንኡስ-ዋኒን ሕርሻ-መፍረ ጸባ ይመስክርብኣደ-ቘልዑ ዝምራሕ ንኡስ-ዋኒን ሕርሻ-መፍረ ጸባ ይመስክር
ፍናን ተኽለፍናን ተኽለ

ወ/ሮ ትዕግስቲ ህንጻ

ዘይኰነስ፡ ላም እውን እያ እትህብ። መስርሕ 
ምፍራይ ዘይተርፍ ካብ ኰነ፡ ጓል-ላምካ ካብ 
ናይ ኣዲኣ ዝበልጽ መጠን ጸባ እትህብን 
ሕማም እትጻወርን ክትከውን ክንደይ 
ዓቢ ጸጋ’ዩ። ትዕግስቲ’ውን፡ ንሰብ-ሰርሖ 
ብልሒ ምድቓል ከብቲ፡ ብንቕሓት ከም 
እትሰርሓሉ’ያ እትሕብር። “ብልሓታዊ ሜላ 
ምድቓል ከብቲ ጥራይ ኢና እንጥቀም፤ 
ውጽኢታዊ ኰይኑ ኸኣ ረኺብናዮ” ትብል 
– ወ/ሮ ትዕግስቲ። 

ዋኒን ሕርሻ፡ ዲግ ዝበለ ሞያ እምበር 
ቅዲ-መነባብሮ ጥራይ ኣይኰነን። ከምኡ 
ስለዝዀነ፡ ሓረስቶት ክዕወቱ እንተዀይኖም 
ንብልጫታት ልምዳዊ ኣገባብ ሕርሻ 
እናዓቀቡ፡ ኣብ ኣተሓሕዛኦም ዘበናዊ 
ኣገባባትን ሓደስቲ ሜላታት ከተኣታትዉ 
እንተዘይክኢሎም፡ ክንዲ ዝደኸሙ 
ደኺሞም፡ ውጽኢት ስርሖም ዘዕግብ 
ክኸውን ኣይክእልን’ዩ። ስለዚ’ዩ ኸኣ 
ተራ ክኢላታት ሕርሻ ኣገዳሲ ዝኸውን። 
“ሚኒስትሪ ሕርሻ ኣብ’ዚ እነካይዶ ዘሎና 
ንኡስ ዕማም ሕርሻ-መፍረ-ጸባ፡ ዓቢ ተራ’ዩ 
ተጻዊቱ። ክኢላታት ሕርሻ እናመጽኡ፡ 
ጥዕና ጥሪትና ይከታተሉን ዘድሊ ምኽሪ 
ይህቡናን። ሳላ ሓገዞም ኢና ኸኣ፡ ኣብዚ 
ደረጃ በጺሕና ዘለና” ብምባል፡ ነቶም ምስኣ 
ብቐረባ ዝሰርሑ ክኢላታት ሕርሻ ዘሎዋ 
ኣድናቖት ትገልጽ። 

ምስ ወይዘሮ ትዕግስቲ ብቐረባ እትሰርሕ 
ክኢላ ኣሕምልትን ፍረታትን፡ ኣኽበረት 
ፍስሃጽዮን፡ ከምዚ ትብል፦ “ኣነ ንትዕግስቲ 
ከም ንፍዕትን ኣብነታዊትን ወናኒት ሕርሻ-
መፍረ-ጸባ እየ ዝገልጻ። ምሉእ ሓላፍነት 
ሓዳር እትስከም ክንሳ፡ ንጥሪታ ካብ 

ጽርየተን ጀሚራ ክሳብ መግበን ብዝግባእ 
እና’ማልአት ትከናኸነን፣ ባዕላ’ውን 
ትሓልበን። ብኽኢላታት ሕርሻ ንዝወሃባ 
ምኽሪ ብጥንቃቐ ተተግብር። ስለዚ’ያ ድማ 
ናብ ዝሓሸ ደረጃ ክትሰጋገር ዝኸኣለት 
ዕውትቲ ወናኒት ሕርሻ-መፍረ-ጸባ ክትከውን 
በቒዓ። ብዛዕባ ተጠቃምነት ብልሓታዊ ሜላ 
ምድቓል ከብቲ ዝመጸ’ውን ከም ኣብነት 
እየ ዝጠቕሳ።” ኣኽበረት ፍስሃጽዮን ኣስዒባ፡ 
ትዕግስትን በዓል ቤታን፡ ኣብ ልምዓት 
ሓምላይ መግቢ እንስሳ ብጽቡቕ ይቕጽሉ 
ከምዘለዉ ትሕብር። “ወይዘሮ ትዕግስቲ፡ 
ጥዕና ከብታ ኣብ ምክትታል’ውን ጥንቅቕቲ 
እያ” ክትብል እውን ትገልጻ።

ወይዘሮ ትዕግስትን ከምኣ ዝኣመሰሉ ሰብ-
ዋኒን-ሕርሻን ዝሓልፉዎም ምስ ቀለብ 
ከብቲ፡ ወቕታውነት ዕዳጋን ካልኦት 
ረቛሒታትን ዝተኣሳሰሩ ግድላት እውን 
ኣለዉ። ብፍላይ ዘዕግብ ዝናብ-ክረምቲ 
ምስ ዘይርከብ፡ ድሕሪኡ ዝስዕብ ሰለሎ 

ቀረብ መግቢ ሓያል’ዩ። ምኽንያቱ፡ ቀለብ 
ከብቲ፡ ሓምላይ መግቢ ብምፍራይ ጥራይ 
ክትዋጽኣሉ ዝከኣል ኣይኰነን። ነዚ ዅሉ 
ብድሆታት እናሰገረት ንቕድሚት እተማዕዱ 
ዘላ ወይዘሮ ትዕግስቲ፡ እዚ ሒዛቶ ዘላ ዋኒን 
ሕርሻ ኣብ መነባብሮ ስድራ-ቤታ ብዛዕባ 
ዘምጽኦ ለውጢ ክትገልጽ እንከላ፡ “ጽቡቕ 
ለውጢ ኢና ኣምጺእና። ሳላ’ዘን ማል፡ 
ካብ ሰብ ከይተጸበና፡ ህይወትና ብጽቡቕ 
ክንመርሕ በቒዕና፣ ንደቅና ብግቡእ ነምህር 
ኣለና፣ መንበሪ ገዛ ሰሪሕና፣ መበጻጽሒት 
ጸባ እትዀነና መኪና ጌርና፣ ዘድልየና 
ንብረት ገዛ’ውን ኣጥሪና ኣለና። ብሓጺሩ፡ 
እዘን ከብቲ፡ ንዅሉ ወጻኢታትና ሸፊነናልና 
ኣለዋ” ትብል።
 
“ራእይኣ ወይ ናይ መጻኢ መደባኸ?” – 
ዘይተርፍ ሕቶ’ዩ። ወይዘሮ ትዕግስቲ፡ ነዚ 
ሕቶ፡ “ናይ መጻኢ መደበይ፡ እዚ ዘሎና 
ዋኒን ከም ጸባ፡ ርጕኦ፡ ጠስምን ካልኦት 
ውጽኢት ጸባን መስሪሑ ቅድም ኣብ 
ውሽጢ ሃገር፡ ድሕሪኡ ድማ ኣብ ወጻኢ 
ክሸጠሉ ናብ ዝኽእል ጽፍሒ ከም ዝሰጋገር 
ምግባር’ዩ” ዝብል መልሲ ኣለዋ። ዘይሕለል 
ጻዕሪ ሰጊርካ ክጭበጥ ዘይከኣል ሕልሚ 
ስለዘይኰነ፡ ብወገነይ፡ ምስ ናይ ትስፉውነት፡ 
ጽቡቕ ዕድል እምነየላ። ተበግሶኣን እቲ 
ዛጊት ዘመዝገበቶ ገስጋስን፡ ብዓቢኡ፡ 
ንደቀ’ንስትዮ ግብራዊ ኣብነት’ዩ፤ ሕርሻ-
መፍረ-ጸባ ብደቂ-ተባዕትዮ ጥራይ ክበሓት 
ዘሎዎ ዓውደ-ሕርሻ ከም ዘይኰነ ዘረጋግጽ 
ጽቡቕ ኣብነት። ስለዚ፡ ወይዘሮ ትዕግስቲ፡ 
ኣብ’ዚ ዓውዲ ዝግደሳን ዕቑር ዓቕሚ 
ዘሎወንን ደቀ’ንስትዮ ኣሰራ ክስዕባ ትላቦ።

ቴክኖሎጂ ሕርሻ

ኣብ ፐንሲልቨንያ - ሕ.መ.ኣመሪካ 
ዝመደበሩ ማእከል ምርምር ሕርሻ፡ 
ናይ ሬድዮ ሞገድ ተጠቒሙ ንዘይበሰለ 
እንቋቝሖ ኣብ ውሽጢ ሒደት ደቓይቕ 
ካብ ባክተርያ ከንጽህ (ከምክን) ብምኽኣሉ፡ 
ኣቓልቦ ክኢላታት ናይቲ ዓውዲ ስሒቡ።

ካብ ቀደም ኣትሒዙ ብሰፊሑ ዘገልግል 
ዘሎ ልምዳዊ ቴክኖሎጂ፡ እንቋቝሖ 
ንምምካን ዝወስደሉ ግዜ 60 ደቓይቕ 
እዩ። በዚ ናይ ሬድዮ ሞገዳት ተጠቒምካ 
ግን፡ ኣብ ውሽጢ 25 ደቓይቕ ክተምክኖ 
ከም ዝከኣል፡ ኣብቲ ማእከል ምርምር 
ሕርሻ ብግብሪ ተረጋጊጹ ኣሎ።

ማእከላት ቍጽጽርን ምክልኻልን ሕማማት 
ኣመሪካ ከም ዝሕብሩዎ፡ ኣብታ ሃገር ጥራሕ 
ዓመታዊ 1.3 ሚልዮን ሰባት ‘ሳልሞነላ’ 
ብዝተባህለ ጀርም ይልከፉ። ዘይመኸኑ ጥረ 
እንቋቝሖታትን ውጽኢታት እንቋቝሖን 
ድማ ቀንዲ ተሰከምቲ ናይዚ ጀርም 
ስለዝዀኑ፡ ቅድሚ ናብ ዕዳጋ ምቕራቦም 
ከምዝመኽኑ ምግባር ማለት፡ ኣቐዲምካ 
ንለብዒ ናይቲ ጀርም ምክልኻል ማለት 
ምዃኑ፡ ክኢላታት ናይቲ ማእከል ምርምር 
የመልክቱ።

ብመሰረት እቶም ክኢላታት፡ ኣብ 2023 
ኣብ ሕ.መ.ኣመሪካ ካብ ዝሃለኸ ኣስታት 

93 ቢልዮን እንቋቝሖ፡ እቲ ትሕቲ 
3% ጥራሕ እዩ ክመክን ክኢሉ። ኣብ 
ሕ.መ.ኣመሪካ ይዅን ኣብ ካልእ ክፋል 
ዓለም፡ እቲ ዝስርሓሉ ዘሎ ልሙድ ኣገባብ 
መምከኒ እንቋቝሖ፡ ነቲ እንቋቝሖ ኣብ 
ፍሉሕ ማይ ኣእቲኻ ንኣስታት 60 
ደቓይቕ ምጥጣቕ እዩ።

ተመራማሪት ስነ-መግቢ ዳኔላ በርሙደዝ-
ኣጒረ፡ ነቲ ፈተነ ምስ ጉጅለኣ ዀይና 
ዘካየደት ሊቕ እያ። ንሳ፡ ድሕሪ’ቲ ፈተነ 
ኣብ ዝሃበቶ ሓበሬታ፡ ሞገዳዊ ዋሕዚ 
(frequency) ተጠቒሞም ነቲ ኣብ ጥረ 
እንቋቝሖ ዝርከብ ባክተርያ ኣብ ውሽጢ 
23.5 ደቓይቕ ብምቕታል፡ ነቲ እንቋቝሖ 
ከንጽሁዎ ከም ዝኸኣሉ ተረድእ።

ካብ ግለት ቢራ ንመግቢ ሰብ ዘገልግል ካብ ግለት ቢራ ንመግቢ ሰብ ዘገልግል 
ፕሮቲን ዝወጽኣሉ ሜላ ተማሂዙፕሮቲን ዝወጽኣሉ ሜላ ተማሂዙ

ቢራ፡ ካብ ጥጅእ ኣእካል ተጸሚቝ ዝዳሎ ኣልኮላዊ 
መስተ ምዃኑ ይፍለጥ። ዓመታዊ ኸኣ፡ ብደረጃ 
ዓለም ኣስታት 34.6 ሚልዮን ግለት ቢራ ይፈሪ። 
እንተዀነ፡ ግለት ቢራ እንትርፎ ንኸብቲ ክወሃብ 
ኣብ መዓላ መግቢ ሰብ ክውዕል ተራእዩን ተሰሚዑን 
ኣይፈልጥን። ኣብ ዩኒቨርሲቲ ቴክኖሎጂ ናንያንግ 
- ሲንጋፖር ዝሰርሑ ተመራመርቲ ግን፡ እቲ ኣብ 
ግለት ቢራ ዝርከብ ልዑል መጠን ፕሮቲን ኣብ መዓላ 
መግቢ ሰብ መታን ክውዕል፡ ነቲ ፕሮቲን ካብቲ ግለት 
ዝፈሊ ኣገባብ ኣማዕቢሎም ኣለዉ።

ብመሰረት እቶም ተመራመርቲ፡ እቲ ምሂዞሞ ዘለዉ 
ሓድሽ ኣገባብ፡ ንልዕሊ 80% ናይቲ ኣብ ግለት 
ቢራ ዝርከብ ፕሮቲን ፈልዩ ከውጽኦ ከም ዝኽእል 

ንሳ ወሲኻ፡ ሞገድ ሬድዮ ተጠቒምካ 
ዝካየድ ናይ ምምካን መስርሕ፡ ዘይከም’ቲ 
ኣብ ፍሉሕ ማይ እናጠጠቕካ ዝግበር 
ልምዳዊ መስርሕ፡ ንውሽጣዊ ትሕዝቶ እቲ 
እንቋቝሖ ከየበላሸወን ሕብሩ ከይቀየረን 
ብቕዓቱ ከይነከየን ንነዊሕ ግዜ ከም ዘለዎ 
ከምዝዕቅቦ ትሕብር። ንዕድመ ግዳማዊ 
ሽፋን ናይቲ እንቋቝሖ’ውን ብሓያለ 
ሰሙናት ከም ዘናውሖ፡ ትገልጽ። 
ኣብ ኒው-ጀርሲ ዝመደበሩ ‘Kuhl’ 
ዝተባህለ ኮርፖረሽን ከኣ፡ ነቲ ቴክኖሎጂ 
ኣብታ ኣማዕቢሉዋ ዘሎ ሓሙሸይቲ-ወለዶ 
ማሽን ገጢሙ ኣብ ቀረባ ግዜ ናብ ዕዳጋ 
ክዝርግሖ ይህቅን ከምዘሎ፡ እቲ ዝተዘርግሐ 
ሓበሬታ ይጠቅስ።

ሞገድ ሬድዮ፡ ንዘይበሰለ እንቋቝሖ ኣብ ምምካን ብልጫ ይርከቦሞገድ ሬድዮ፡ ንዘይበሰለ እንቋቝሖ ኣብ ምምካን ብልጫ ይርከቦ
ሰንጋል ሳሙኤል

ኣዕዋፍ ዘሳጕግ ሓድሽ ቴክኖሎጂ ኣዕዋፍ ዘሳጕግ ሓድሽ ቴክኖሎጂ 
ሕርሻ፡ ኣብ ስራሕ ይተኣታቶሕርሻ፡ ኣብ ስራሕ ይተኣታቶ

ኣብዛ ዓለም ንጥፈታት ሕርሻ ካብ ዝጅምር ኣትሒዙ፡ ኣብ መንጎ 
ሓረስቶትን ኣዕዋፍን ዘየቋርጽ ቃልሲ’ዩ ዝካየድ ዘሎ። ከም ዋሪን 
ኳዅን ዝኣመሰላ ኣዕዋፍ፡ ዘራእቲ ምስ ነቐጹ ብዕስለ እና’ጥቅዓ 
ክሳዕ 75% ካብ ጥቕሚ ወጻኢ ክገብራኦ (ከዕንዋኦ) ከም ዝኽእላ፡ 
እዚ ከኣ ንሓረስቶት ዓቢ ክሳራ ከም ዘስዕበሎም ይሕበር።
ሓረስቶት፡ ነዘን ቀንዲ ጠንቂ ምንቍልቋል እቶት ምህርቶም 
ምዃነን ዝንገረለን ኣዕዋፍ ኣብ ዘራእቶም ንምክልኻል ዘይፈተኑዎ 
ነገር ከም ዘየሎ’ዩ ዝግለጽ። ካብ መድፍዕ ዝጥዕም ኣሰንባዲ 
ድምጺ ምጥቃም፡ ክሳብ ነቲ ኣዕዋፍ ዘዕርፋሉ ኣግራብ ወይ 
ቆጥቋጣት ነዳዲ ከስኪስካ ብተባራዕቲ ምቅጻል ዝበጽሕ ዝተፈላለየ 
ነገራት ክፍትኑ ጸኒሖምን ኣለዉን። እንተዀነ፡ ባህርያት እተን 
ወረርቲ ኣዕዋፍ ምስ ግዜ እናተቐየረ ይመጽእ ስለዘሎ፡ ኵሉ’ቲ 
ዝጥቀምሉ ዘለዉ ናይ ምክልኻል ኣገባባት ኪንዮ’ቲ ዘሎወን ደረጃ 
ጉርሒ ሓሊፉ ከታልለን ብዘይምኽኣሉ፡ ከም ውጽኢታዊ ተገይሩ 
ክውሰድ ወይ ክርአ ኣይከኣልን።

ካብዚ ብምብጋስ እምበኣር፡ ኣብ ዩኒቨርሲቲ ሮድ ኣይላንድ - 
ሕ.መ.ኣመሪካ ዝሰርሑ ክልተ ተመራመርቲ፡ ኣብ ዝሓለፈ ቀረባ 
ግዜ፡ ነዘን ኣዕዋፍ ናብ ዘራእቲ ከይቀርባ ብኣድማዕነት ዝከላኸል 
ሓድሽ መሳርሒ ኣማዕቢሎም ኣለዉ። እቲ መሳርሒ፡ ንኣዕዋፍ 

ዘሰንብድ ቀጠልያ ጸዳል (laser) ዘመንጩ ዀይኑ፡ እቲ 50 ሚሊ-
ዋት ዝዓቐኑ ቀጠልያ ጸዳል ኣብ እዋን ጸሓይ ብዓይኒ ሰብ ክርአ 
ዘይክእል እዩ። ነተን ኣዕዋፍ ግን ካብ ርሑቕ ከይተረፈ ክረኣየን 
ይኽእል። እዚ ብጸሓያዊ ጸዓት ዝሰርሕ ሓድሽ መሳርሒ፡ ኣብ 
ግራት ምስ ተተኽለ ባዕሉ ናብ ኵሉ መኣዝን ስለ ዝዘውር፡ ኣዕዋፍ 
ነቲ ዘመንጭዎ ቀጠልያ ጸዳል ምስ ረኣያ ፈሪሀን ንድሕሪት ከም 
ዝምለሳ’ዮም እቶም ተመራመርቲ ዝሕብሩ።

ኣብ ምክልኻል ባልዕ ዝነጥፋ ኩባንያታት ድማ፡ ነቲ ቴክኖሎጂ 
ኣብ ባይታ ድሕሪ ምፍታነን፡ ብሰንኪ ኣዕዋፍ ኣብ ዘራእቲ 
ንዝወርድ ዕንወት ክሳብ 90% ናይ ምክልኻል ዓቕሚ ከም ዘለዎ 
ኣረጋጊጽና ክብላ ምስክርነተን ሂበን ኣለዋ።

***

ብግብሪ ተረጋጊጹ ኣሎ። እቲ ኻብኡ ዝወጽእ ፕሮቲን ድማ፡ 
ነቲ እንምገቦ መግብታት ብትሕዝቶ ካብ ምህብታም ሓሊፉ፡ ኣብ 
መመላኽዒ’ውን ክውዕል ከም ዝኽእል’ዮም ዝገልጹ። እቶም 
ተመራመርቲ ኣብቲ ዘካየዱዎ ፈተነ፡ ካብ ሓደ ኪሎ-ግራም ግለት 
ቢራ፡ 200 ግራም ፕሮቲን እዮም ከውጽኡ ክኢሎም። እዚ 

ኸኣ፡ ግለት ቢራ ቀንዲ ምንጪ ፕሮቲን ክኸውን ከም ዝኽእል 
ዝተረጋገጸሉ ኣጋጣሚ ምንባሩ ይሕብሩ። ቦርድ ዕብየት ጥዕና 
ሲንጋፖር፡ ሓንቲ ብጽሕቲ ጓል-ኣንስተይቲ መዓልታዊ 40 ግራም፡ 
ሓደ በጽሒ ወዲ-ተባዕታይ ድማ መዓልታዊ 56 ግራም ፕሮቲን 
ክወስድ ከም ዘለዎ ይመክር። 

ባህልቢ ጐይትኦም

‘ሰብ ካብ ሓመድ’ዩ ተፈጢሩ’ ስለ ዝብሃልሲ፡ ‘እዚ ዅሉ 
ሰብ ደኣ ካበ’የናይ ዓይነት ሓመድ ኮን ተፈጢሩ ይኸውን?’ 
ዝብል ሕቶ ይመላለሰኒ። ንጠባያት ሓመድን ሰብን መመሊሰ 
ከመሳስሎ እፍትን። ዘገርም’ዩ! ጠባያት ሓመድን ሰብን፡ ብዙሕ 
ምምስሳል’ዩ ዘሎዎም። ንኣብነት፡ ሑጻ –ወዮ ደኣ ኣብ ስራሕ 
ህንጻ ዘይከሓድ ጥቕሚ ኣለዎ ዀይኑ’ምበር– መዕቈሪ ዘይብሉ 
ዓይነት ሓመድ’ዩ። ማይ እንተ’ፍሲስካሉ ንእለቱ’ዩ ዘዝርቖ። 
በርሀ ዓርከይ ከኣ ብምስጢር ክሕዛ ተላቢኻ ንዝነገርካዮ ዘረባ፡ 
ሓንቲ ለይቲ’ኳ ኣየሕድራን። ስለዚ፡ በርሀ ካብ’ቶም ካብ ሑጻ 
እተፈጥሩ ሰባት ክኸውን ኣለዎ። ካልእ ባህርይኡ እንተረኣና’ውን፡ 
ከም’ቲ ሑጻ ንምሕራሱ ዀነ ንምዅዓቱ ኣሸጋሪ ዘይኰነ፡ በርሀ 
ዓርከይ ጠባዩ ኣዝዩ ጥዑም’ዩ። በቲ ኻልእ መዳይ፡ ሑጻ ብዋሕዚ 
ማይ ንኽብሕጐጕ ኣብ ቀረባ’ዩ። በርሀ’ውን ከምኡ፡ ብዝዀነን 
ዘይኰነን’ዩ ዝሻቐል።

ናብ ካልእ ትዕዝብተይ ከስግረኩም። ዋላኻ፡ ማይ ናይ ምሓዝ 
ዓቕሙ ልዑል’ዩ፡፡ እንሀልኩም፡ ግርማይ ዓርከይ ድማ ኣብ 
ምዕቃብ ምስጢር ኣዝዩ ሓያል ስለዝዀነ፡ ‘ካብ’ቶም መፈጠሮም 
ካብ ዋላኻ ዝዀነ ሰባት ክኸውን ኣለዎ’ እየ ዝብል። ጠባይ 
ግርማይ ዓርከይ ግን ኣይግድን! ስእነት ጠባይ፡ ብዋላኻ ከንምስሎ 
ንኽእል ኢና። ዋላኻ’ኮ ማይ እንተበዝሖ፡ ጭቃ፣ ማይ እንተወሓዶ 
ድማ ድንኩል’ዩ።

ሳሕቲ፡ ብዅለ’ንትናኦም ብቑዓት ሰባት ይርከቡ’ዮም። ብመሰረት 
እዚ ኣልዒለዮ ዘለኹ ሃውረ-ትንታነ፡ እዞም ከምዚ ዝኣመሰሉ 
ዓይነት ሰባት ናይትን ናይትን ብልጫታት ዝውንኑ ስለዝዀኑ፡ 
ካብ ድዃ ሓመድ እተፈጥሩ ክዀኑ ልዑል ተኽእሎ ኣሎ። 

ብተወሳኺ፡ ሓመድ ከም ጸሊም፡ ቡናዊ፡ ሓምዅሽታይ፡ ጻዕዳ 
ዝኣመሰሉ እተፈላለዩ ሕብርታት ይውንን። ሰባት ድማ ብሕብሪ 
ቈርበቶም ጸለምቲ፡ ጸዓዱን ብጫታትን ክነሶም፡ ኣፍራይነቶም ግና 
ከምዚ ናይ ሓመድ፡ ብሕብሪ ኣይውሰንን’ዩ። 

ብዝዀነ፡ እስኪ ንቐጽል። ኣብ ዓድና፡ ሓረስቶት ንዝሕረስ መሬት 
ክዕድልዎ (ክሽንሽንዎ) ኸለዉ “ግራት-ገደና፡ ግራት-መሮር” 
እናበሉ፣ ብመሰረት ትሕዝቶ ሓመድ ከኣ “ስቡሕን ረቂቕን” 
ብምባል ይኸፋፍሉዎ። ግራት ገደና ናብ ገዛ ዝቐረበ ስለዝዀነ፡ 
ዝግበረሉ ክንክን ዝለዓለ’ዩ። እዚ ተርእዮ፡ ምስ’ዚ ናይ’ዘን 
ማሕበራዊ ኣገልግሎታተን ዝያዳ ናብ ከተማታት ዘድሃበ ገለ 
ሃገራት ይመሳሰል እዩ። ቂም ኣይትሓዙለይ፡ ንሓመድ ገደና 
ምስ ደቂ-ከተማ የመሳስሎ ኣለኹ ማለት’ዩ። ንግራት-መሮር ድማ 
ምስ ደቂ-ገጠር አመሳስሎ። ንሓመድ ምስ ኵነታት ተማሃሮ ምስ 
እነነጻጽሮ፡ እቶም ንፉዓት ካብ ዓሌት ድዃ ክዀኑ ኣለዎም። 
ምኽንያቱ ንመማህራን ከም ሓረስቶት እንተወሲድናዮም፡ ንተማሃሮ 

ድማ ብግራት (ሓመድ) 
እንተመሲልናዮም፡ ነቶም 
ንፉዓት ተማሃሮ ከም ድዃ 
ሓመድ ጽቡቕ እቶት 
ክህቡና ኸለዉ፡ እቶም ማእከሎት ተማሃሮ ኸኣ ምስ ዋላኻ እየ 
ዝምድቦም። ስለዚ፡ ነቶም ድኽም ዝበሉ ተማሃሮ ብዝረኽብዎ 
ነጥቢ ምስ ሑጻ ክንምድቦም ንኽእል ኢና። ምኽንያቱ፡ ሑጻ 
ኣብ ትሕዝቶ ጥረ-ነገራት ኣይግድን እዩ። ግን ከኣ ዝዀነ ይኹን 
ዓይነት ሓመድ ልዑል ክንክን እንተተገይርሉ፡ ግቡእ ምህርቲ 
ኣይከልእን’ዩ። ገለ ስድራ-ቤታት ንደቆም ናይ ገዛ መምህር 
ዝቘጽሩሎም፡ ከም’ዚ ንሓመድ መመላእታ ድዅዒ ዝግበረሉ እዩ። 

ኣብ ዓዲ፡ ሓንቲ ናይ ዋላኻን ሓንቲ ናይ ሑጻን ግራውቲ 
ኣለዋና። እታ ዋላኻ-ዝሓመዳ ግራትና ኣብ ግዜ ሓጋይ ፈጋዕጋዕ 
ኢላ ትነቅዕ፤ ግን ከኣ ብንፋስ ፈጺማ ኣይትብሕጐጕን’ያ። ኣብ 
ጽድያ ማይ ከይሃረመ ብፍላይ በ’ብዑር ንምሕራሳ ብጣዕሚ 
ተሸግረና። ብትራክተር እንተሓረስናያ ድማ ከክንዲ ርእሰይ 
ዝኸውን ድንኵል ትመልእ። ኣብ ግዜ ክረምቲ ማይ ምስ ጸገበት 
እንተ ኣቲኻያ፡ “ጫማኻ ንዓይ፣ እግርኻ ንዓኻ” ትብለካ። እቲ 
ጽቡቕ ነገሩ ግን፡ ነዛ ግራትና ብዙሕ ድዅዒ ዘይንገብረላ 
ምዃንና’ዩ። እቲ እትህበና እቶት ከኣ ብዙሕ እዩ። ስለዝስ፡ እዞም 
“ማእከላይ ዓቕሚ’ዩ ዘሎዎም” እንብሎም ተማሃሮ፡ ምስ ዋላኻ 
ይመሳሰሉ’ዮም። ዕቑር ውሽጣዊ ዓቕሚ ኣሎዎም፤ ግን ብዙሕ 
ኣይጥቀሙሉን። ኣብ ሞንጎ ኣዝዮም ንፉዓትን ሕማቓትን ተማሃሮ 
ስለዝርከቡ፡ ብኽልቲኡ ወገን ተጸለውቲ ምዃኖም’የ ዝግምት። 
ከም’ቲ ዋላኻ ሓመድ ናይ ግራትና ፈጋዕጋዕ ዝብል፡ እዞም 
ዓይነት ተማሃሮ’ውን ሰሓቕን ጸወታን የብዝሑ። ኣብ ርእሲኡ፡ 
ከምቲ ጭቃ ዋላኻ ግራትና ሳእንና ዘግድፈና፡ ታኼላ ፍቕሪ 
መዘና እውን ነዞም ተማሃሮ ቍም-ነገሮም የግድፎም። 

ወይ ሃለውለው! ዘረባ ዶ ኣብዚሐ? ንሰብ፡ ነዚ ሓማምን መዋትን 
ፍጡር’የ ምስ ሓመድ ዘመሳስሎ ዘለኹ። ሓመድ ከኣ ይሓምምን 
ይመውትን’ዩ። ናብ እንዳ-ሓኪም ክውሰድ ወይ “ወድ’ነይ፡ 
ወድ’ነይ” ተባሂሉ ክብከየሉ እንተዘይርአኹም፡ ኣበሃህላይ ጌጋ 
ከይመስለኩም። ረሲዐልኩም’ንድየ ጸኒሐ፣ ኣብ ዓዲ፡ ሳልሰይቲ 
ግራት’ውን ኣላትና። ኣቦይ፡ ነዛ ግራት፡ ዝያዳ እተን ካልኦት 
ገራሁና’ዩ ዝፈትዋ። ዓመት-መጸ ከሚካዊ ድዅዒ (Urea) 
ይንስንሰላ’ሞ፡ ብፍላይ ኣብቲ መጀመርታ እዋን ጽቡቕ እቶት 
ትህበና ነይራ። ኣድልዎን ዘይሚዛናዊ ፍቕርን ኢሎሞ፡ ምስ ሰብ 
ኣብ ዘሎና ዝምድና ጥራይ ኣይኰነን ዝንጸባረቕ። ኣቦይ፡ ብፍላይ 
ንሓንቲ ግራትና፡ ናይ ከብቲ ድዅዒ እንተዘይኰይኑ፡ ካብ ከሚካዊ 
ድዅዒ ኣጫንው ኣቢልዋ ኣይፈልጥን። እቲ ዝገርም ነገር ግን፡ 

ሰብን ሓመድን
ብኻዶ...

እታ ከሚካዊ ድዅዒ ዝለመደት ግራትና፡ ኣብዚ እዋን፡ እቶት 
ኣብ ዘይትህበሉ ደረጃ በጺሓ ምህላዋ’ዩ። ብኣንጻሩ፡ እታ ድዅዒ 
ከብቲ ጥራይ ዝለመደት ግራት፡ ከም ቀደማ፡ ቀለብ ዓመትና 
ትህበና ኣላ። ኣጋጣሚ ዀይኑ፡ ሓደ ብስነ-ሓመድ ቀለም ዝጸገበ 
ክኢላ ናብ ዓድና ምስ ተዛወረ፡ ብዛዕባ ኵነታት ናይታ ‘ሕንቅቕቲ’ 
ግራትና ምስ ነገርናዮ፡ እዛ ግራት ብምሒር ተጠቃምነት ከሚካዊ 
ድዅዒ፡ ሓመዳ ጨዋም  ከም እተቐየረ ነጊሩና። ወይ-ሰብ-ደቀይ! 
ኣንታ፡ ከምዚ ሰብ ሽኮርያ ዝሓምም፡ ሓመድ ድማ ለካ “ጨውያ” 
ይሓምም’ዩ። ኣቦይ ብስንባደ “ኣንታ እንታይ ኢኻ ትብል ዘለኻ? 
ነዛ ሓጋዚተይ ግራትሲ ባዕለይ ኣበላሽየያ! እሞ እንታይ ደኣሉ 
ዝግበሮ ሕጂ?” ኢሉ ነቲ ክኢላ ስነ-ሓመድ ሓቲትዎ። ከምዚ 
ሰብ’ዚ ዝኣመሰሉ ክኢላታት ኣብ ከከባቢና ኣይኽልኣና፡ ነ’ቦይ 
ከም’ዚ ኢሉ ብትሕትና መኺርዎ ኸይዱ፦ “ደሓን፡ ባህርያዊ 
ድዅዒ (ኮምፖስት) ጥራይ ብምጥቃም፣ ኣብዛ ግራት ማይ 
ዕልቕልቕ ከም ዝብል ጌርካ፡ እቲ ጨው ሓቒቁ ሰራውር ብቝሊ 
ናብ ዘየርክቦ ቀጸላ ሓመድ ከም ዝዘሩቕ ብምግባር፣ ከምኡ’ውን 
ጨዋምነት ሓመድ ዝጻወሩ ኣእካል ብምዝራእ፡ ብዘገምታ ናብ 
ናይ ቀደማ ኵነታት ክትምለስ ትኽእል’ያ”። ኣነ ንነገራት ናይ 
ምምስሳል ወልፊ ዘሎኒ ሓውኹም ሆየ ንእለቱ “ካብ ሓሚምካ 
ሕክምና፡ ተኸናኺንካ ጥዕና” ዝብል ምስላ ትዝ ኢሉኒ። እዚ 
ምስላ’ዚ ንጥዕና ሓመድ እንተላይ ዝምልከት ምዃኑ እንተዝስቈረና፡ 
ሕርሻዊ እትዋትና ክንደይ ኮን ምሰሰነ ነይሩ።

ስደትን ምብሕጓጕ ሓመድን ከም ዝመሳሰልከ ኣስተብሂልኩምሉዶ 
ኣለኹም? ብዙሓት፡ ካብ ኣደ-ሃገሮም ናብ ካልእ ቦታ ግዒዞም 
ይቕመጡ (Settle) ይገብሩ። ብዙሓት ዜግነት ይወሃቡ እዮም። 
ግን ከኣ ከም’ቲ ዝጽበይዎ ኣይሰኽኑን፣ ምስ’ቲ ዝቕበሎም ሕብረተ-
ሰብ’ውን ኣይሰጥሙን። ሓመድ ከኣ፡ እንተስ ብንፋስ፡ እንተስ 
ብውሕጅ ካብ ቦታኡ ተነቒሉ ይስደድ። ናይ ሓመድ ስደትሲ 
ወረ ካብ ናይ ሰብ ፍሉይ ዝገብሮ፡ እቲ ንሕርሻ ዝኸውን ሃብታም 
ክፋሉ ብፍላይ ተባሕጒጉ ዝኸይድ ምዃኑ’ዩ። ንዓለምለኻዊ ደረጃ 

ምብሕጓጕ ሓመድ ዝጠቅስ ጸብጻብ ውድብ ሕቡራት ሃገራት 
ከም ዘመልክቶ፡ ክሳዕ ሕጂ፡ ኣስታት 135 ቢልዮን ቶን ዝግመት 
ሓመድ ካብ ቦታታት ሕርሻ ግዒዙ ኣሎ። ካብኡ ናብኡ፡ ሑጻ-
ዝዓይነቱ ሓመድ’ዩ ናይ ምብሕጓጕ ጠባይ ዘሎዎ። እሞ እዞም 
ድፍኢት ስደት ዝያዳ ዝንውንዎም ሰባት፡ ካብ ሑጻ እተፈጥሩዶ 
ይዀኑ?

ናይ መወዳእታ! ሓንቲ ትንታነ ክውስኽ፡ ተዓገሱኒ ኢኹም። ሕጂ 
ኸኣ ብዛዕባ ስርዓተ-ኣካላት ሰብን ስርዓተ-ሓመድን ምንጽጻራት 
ከርእየኩም። ሰብ ስርዓተ ምሕቃቕ መግቢ ኣለዎ፣ ሓመድ ከኣ 
ስርዓተ ምድቓቕ ባእታታት (Decomposition System) 
ኣለዎ። ቅርጺ ኣካላት ሰብ ብስርዓተ-ኣስከሬን እተደኰነ ምዃኑ 
ንፈልጥ ኢና። ብተመሳሳሊ፡ ሓመድ ድማ ስርዓተ ቅርጺ (Soil 
Structure) ይውንን። ንሰብ ስርዓተ-ዙረት-ደም ከም ዘለዎ፡ 
ንሓመድ’ውን ትሕዝቶ ማይን ኣየርን ዘዘዋውረሉ ስርዓት 
(Moisture Retention and Transportation System) 
ኣለዎ። ልክዕ ከም’ቲ ጸላም-ከብዲ ንመርዛማት ነገራት ካብ ደም 
ሰብ እተጽርዮም፡ ሓመድ ብወገኑ፡ ብከላን ተጓዳእቲ ባእታታትን 
ንምቁጽጻር ዘኽእሎ ሓደ ረቂቕ ወይ ግኡዝ ትሕዝቶ ይውንን። 
ኣብ ኣካላት ሰብ፡ ስርዓተ ምክልኻል ሕማማት ኣሎ። ሓመድ’ውን 
ናይ ገዛእ-ርእሱ መስርሕ ተጻዋርነት ኣለዎ። ንማሕበራዊ 
ምትእስሳር ወዲ-ሰብ ከኣ ምስ’ቲ ሓመድ ምስ ኣትክልቲ ዘካይዶ 
ናይ ምጥቕቓም ዝምድና (Symbiotic Relationship) 
ከነተኣሳስሮ ንኽእል ኢና። ከም በዓል ዶ/ር ራታን ላል ዝኣመሰሉ፡ 
“ሓመድ’ውን ህይወት ዘሎዎ ፍጡር ስለዝዀነ፡ መሰሉ ክኽበር 
ኣለዎ” ዝብሉ ብዙሓት ምሁራት ኣለዉ። “ሰባት ህይወት 
ካብ ዘሎዎ ነገር ስለ እተፈጥሩ፡ ካብ ምንታይ ዓይነት ሓመድ 
ተፈጢሮም ብዘየገድስ፡ ንዅሉ ዓይነት ሓመድ ክከናኸንዎ 
ከምዘለዎም እናኣተሓሳሰብኩ፡ ብኻ ዶ ኵሉ ሰብ ካብ ... ዝዓይነቱ 
ሓመድ ተፈጢሩ” ብምባል ዘረባይ ክዓጹ።

“ጤል ኣብ ዓመታ ዕኹኽ ማሕስእ ሒዛ ትውዕል” ይበሃል። 
ምኽንያቱ፡ ኣጣል ኣብ ኣስታት ሽዱሽተ ኣዋርሕ ዕድሚአን 
ይዋሰባ’ሞ ን 5 ኣዋርሕ መላኣት ኰይነን ድሕሪ ምጽናሕ፡ በዅሪ 
ማሕስአን ይገላገላ። ከይወለዳ ክሕለባ ከም ዘይጅምራ’ውን ንፈልጥ 
ኢና። እዚ፡ እቲ ንቡርን ባህርያውን መስርሕ ኰይኑ፡ ኣብ ምዝዛም 
ናይ ዝሓለፈ ዓመት፡ ኣብ ሃገርና ዘጋጠመ ካብ’ዚ እተፈልየ ሓድሽ 
ተርእዮ ነይሩ እንተበልናኩም ከ፡ ምኣመንኩምዶ?

ሓደ መዓልቲ-ጥራይ-ዝዕድሚኣ ማሕስእ፡ ጸባ ክትሕለብ ጀሚራ፤ 
ብዘይ ወሲብ፡ ምልኦን ሕርስን፡ ጸባ ተረኺቡ ማለት’ዩ። እዛ 
ማሕስእ ትጠቡን ተጥቡን። እዚ ፍሉይ ክስተተ-ክዉንነት፡ ኣብ 
ከተማ ባረንቱ ዘጋጠመ’ዩ። “ሓንቲ ጤል፡ ጸባ እትሕለብ ማሕስእ 
ወሊዳ” ዝብል ሓበሬታ በጺሑኒ። እዚ ዜና እና’ስደመመኒ፡ ናብ ገዛ 
ወናኒ ናይ’ታ ጤል ኣምራሕኩ። ብኣካል ስለዝረኣኹዋ፡ ክኣምን 
ናይ ግድን’ዩ ነይሩ። እዚ ተርእዮ፡ ንሰባት ዘዛኒ ዜና ካብ ምዃን 
ሓሊፉ፡ መስሕብ መጽናዕታዊ ስራሕ’ውን ክኸውን ስለዝኽእል 
እምበኣር’የ፡ ነዚ ዛንታ’ዚ ጽሒፈን ብስእሊ ኣሰንየን ናብ ቤት-
ጽሕፈት ጨንፈር ህዝባዊ ርክባት ሚኒስትሪ ሕርሻ ዝለኣኽክዎ። 
እምበኣርከስ ምስ ወናኒ ናይ’ዛ ተኣምራታዊት ማሕስእ ዘካየድክዎ 
ዕላል እንሆ፦
 
* ምስ ገዛእ-ርእስኻን ድሕረ-ባይታኻንዶ ክተላልየና?* ምስ ገዛእ-ርእስኻን ድሕረ-ባይታኻንዶ ክተላልየና?

- ቶሊ ናቲ ካፋላ እየ ዝብሃል። ብ1955 ዓ.ም.፡ ኣብ ዞባ ጋሽ-
ባርካ፡ ንኡስ ዞባ ሻምብቆ፡ ማሪቲ ኣብ እትበሃል ዓዲ ተወሊደ። 
ኣብ ባረንቱ ድማ ዓብየ። ኣብ ሕርሻ ካብ እትነጥፍ ስድራ-
ቤት እተወለድኩ፡ ተወላዲ ብሄረ-ኩናማ እየ። ኣነ’ውን ምሉእ 
ዕድመይ ካብ ሕርሻዊ ንጥፈታት ኣይተፈለኹን። ካብኡ-ናብኡ፡ 
ኣብ  ጥሪት ዝያዳ እግደስ። ፍርያት ጥሪት ዝያዳ ኣርባሒ ምዃኑ 
እኣምን። ኪንዮኡ ግን፡ ንዓይ፡ ጥሪት ኣብ ህይወት ሓጎስን ባህታን 
ዝልግሳ ፍጡራት’የን።

* ጸባ እትሕለብ ማሕስእ ከም ዘላትካ ሰሚዕና’ሞ፡ ብዛዕባኣ  * ጸባ እትሕለብ ማሕስእ ከም ዘላትካ ሰሚዕና’ሞ፡ ብዛዕባኣ  
ሓበሬታ ክትህበናሓበሬታ ክትህበና

- ልክዕ እዩ። ብዕለት 21 ታሕሳስ 2023 ደሃይ ኣጣለይ ክገብር፡ 
ኣብ ባላክ ናብ ዝርከብ ደምበ ምስ ከድኩ፡ እዛ ማሕስእ ተወሊዳ 
ጸኒሓትኒ። ኣብቲ ቦታ ብጽሕ ምስ በልኩ፡ ክነግሩኒ ተሃንጥዮም 
ዝጸንሑ ጓሶት “ፍልይቲ ማሕስእ ተወሊዳ፣ ምስ ጸባኣ ተወሊዳ፣ ጸባ 
ትሕለብ…’’ በሉንን ሓሊቦም ኣርኣዩንን። በቲ ዅነታት ተገሪመ። 
ኵላትና ነታ ማሕስእ ከቢብናያ “እንታይ መስተንክር ተርእዮኡ 
ይበሃል ደቀይ’ዚ” እናበልና፡ ብሓባር ስሒቕናን ተገሪምናን። 
ከመይሲ፡ ንሕና ብዓንተቦኡ ጓሶት ኢና። እንተዀነ፡ ምሉእ 
ዕድመና፡ ማሕስእ ምስ እኹል ጕሎ ክትውለድ፡ እሞ እኹል 
ጸባ ክትሕለብ ሰሚዕና’ኳ ኣይንፈልጥን። ድሕር’ዚ፡ ንኽኢላታት 
ሕርሻ ብዛዕባ’ዚ ከፍልጦም ኣሎኒ ኢለ ሓሲበ። እዛ ማሕስእ 

ኣዛራቢት ኰይናስ፡ ብዛዕባኣ ሓበሬታ ክትእክቡ ምምጻእኩም ከኣ 
ሕጉስ’የ።

* ንጸባ ናይ’ዛ ማሕስእ ክትጥቀሙሉ ዶ ጸኒሕኩም?* ንጸባ ናይ’ዛ ማሕስእ ክትጥቀሙሉ ዶ ጸኒሕኩም?

- ኣይተጠቐምናሉን። ግን እንተዘይተሓልበት ጕሎኣ ከየቐንዝዋ 
ወይ ገለ ሳዕቤን ከየምጽኣላ ብምባል፡ ንግሆን ምሸትን ንሓልባ 
ኢና። ንጸባኣ ብቐጥታ ናብ መሬት ኢና ንሓልቦ። ኣብ መዓልቲ 
ክልተ ሳዕ ደሓን ዝዀነ ዓቐን ጸባ ትሕለብ። ኣብ’ዚ እዋን (እዚ 
ቃለ-መሕትት እተኻየደሉ እዋን ኣብ ለካቲት 2024 ምዃኑ’ዩ) 
ዕድመኣ ሰለስተ ወርሒ መሊኡ’ሎ። እዚ ዝጠቐስኩልካ መጠን 
ጸባ፡ እቲ ብስሩዕ ምሸትን ንግሆን እትሕለቦ ጥራይ’ዩ። ኣብ 
ርእሲ’ዚ፡ ሰባት ንኽኣምኑ ኣርእዩና መምስ በሉና፡ ኣብ እተፈላለዩ 
እዋናት እትሕለቦ ጸባ’ውን ኣሎ። 

* ስለምንታይ ንጸባኣ ዘይሰተኹሞ?* ስለምንታይ ንጸባኣ ዘይሰተኹሞ?

- እዋእ (ሰሓቕ)... ክንሰትዮ ኣይከኣልናን። እቲ ዅነታት 
ስለ ዘርመመና፡ ሓሊብና ክንሰትዮ ወይ ብኻልእ መልክዕ 
ንኽንጥቀመሉ ዘእንፍት ሓሳብ እኳ ኣይመጸናን። ሕጂ ክሓስቦ 
‘ከለኹ፡ ስለምንታይ ክንጥቀመሉ ኣይከኣልናን’ውን ክርድኣኒ 
ኣይክእልን። ስለዚ፡ “እንድዒ” እዩ መልሰይ። እንተዀነ፡ ጓሶት 
ንፈተነ ካልእ ማሕስእ ምስ ኣቕረቡላ፡ ነዛ ማሕስእ ከም ዝጠበወታ 
ሰሚዐ ኣለኹ።

* ነዛ ማሕስእ ዝረኣይዋ ሰባት እንታይ ይብሉ?* ነዛ ማሕስእ ዝረኣይዋ ሰባት እንታይ ይብሉ?

- ቅድሚ ናብ ደምበ ምኻደይ፡ ብዙሓት ጓሶት ናብ ጓሳ ኣጣለይ 
እናመጹ፡ ነዛ ማሕስእ “ኣርእየና” ክብሉዎ፣ ንሱ ድማ ብኢዱ 
ሰስሒቡ ከርእዮም ቀንዩ። እናተጸዋውዑ ዕጕግ ኢሎም ክርእዪዋ 
መዓልትታት ሓሊፉ። ብዛዕባኣ ዝሰምዑን ሓለፍቲ መገድን እውን 

ተኣምራታዊት ማሕስእ

ጸሓፊ ምስ ዋና ተኣምራታዊት ማሕስእ

መመጺኦም ይዕዘብዋ። “ንኣዋርሕ ዝቐጸለ ምርኢት ማሕስእ” 
ነይሩና ክብል እኽእል። “ንሚኒስትሪ ሕርሻኸ ኣርኢኻዮምዶ? 
ብዛዕባኣ እንታይ ኢሎምኻ?” ኢሎም ዝሓተቱኒ ብዙሓት ሰባት 
ከኣ ኣለዉ። “ኣፋርያ’ሞ፡ ምስ ፈረየት ካብ ደቃ ክትሸጠልና 
ኢኻ” ዝብሉኒ ሓረስቶት እውን ሒደት ኣይኰኑን። እናሰሓቕኩ፡ 
“ጸገም የለን፣ ፍሪኣ ጥራይ የርእየና” እብሎም።

* ብዛዕባ ወለዶ ናይ’ዛ ማሕስእ እትፈልጦ ዘበለ ሓበሬታ ክትህበና* ብዛዕባ ወለዶ ናይ’ዛ ማሕስእ እትፈልጦ ዘበለ ሓበሬታ ክትህበና

- ኣዲኣ ነዛ ማሕስእ፡ ገና ጓል-2-ኣዋርሕ ከይኣኸለት እንከላ፡ 
ንኣዲኣ ዝብኢ በሊዕዋ። ኣደ ናይ’ዛ ዝብኢ ዝበልዓ ጤለይ’ውን 
ተመን ነኺስዋ ሞይታ። ስለዚ፡ ኣዲኣ ብዘይ ኣደ እያ ዓብያ። 
ኣነ ድማ ኣብ ካልኦት ኣጣል ተጸጊዓ እናጠበወት ከም እትዓቢ 
እናገበርኩ፡ ተኸናኺነ ኣዕብየያ። ከይወለደት ናይ ክልተ ዓመታት 
እዋን ስለዝሓለፈ፡ ኣብ ምውላድ ደንጕያ እብል ነይረ። “ጸባ 
ኣዲኣ ብሰንኪ ዘይምጽጋባዶ ይኸውን” ኢለ እሓስብ ነይረ። 
ከም’ቲ ኣቐዲመ ዘዕለልኩኻ፡ ደምበ ምስ ከድኩ ግን፡ “እታ 
ዘኽታም ጤልካ፡ ጸባ እትሕለብ ማሕስእ ወሊዳ” ዝብል ብስራት 
ኣስሚዖምኒ። እዛ ማሕስእ በዅራ እያ። ብልቢ ተሓጒሰን 
ተገሪመን። ከምዚ እትዕዘባ ዘለኻ፡ እዛ ጤል ኣርባዕተ ኣፋት ጡብ 
ኣለዋ። እዚ ንገዛእ-ርእሱ፡ ተፈጥሮኣዊ ፍሉይነት ናይ’ዛ ጤል 
እዩ። ኣብ ወለዶ ኣጣለይ ከም’ዚ ዝኣመሰለ ፍሉይነት ተዓዚበ 
ኣለኹ።

* እሞ ኣብ መወዳእታ ክትብሎ እትደሊ እንተ’ሎካ፡ ዕድል * እሞ ኣብ መወዳእታ ክትብሎ እትደሊ እንተ’ሎካ፡ ዕድል 
ክህበካ።ክህበካ።

- ብወገነይ፡ ኣብ’ዛ ማሕስእ ፍሉይ ተገዳስነት ኣሕዲረ ኣለኹ። 
ንኣዲኣ ብግቡእ ዓቂበያን ብፍሉይ ክንክን ኣዕብየያን እየ። 
“ናይ’ዛ ማሕስእ መስተንክርነት፡ መወዳእትኡ እንታይ እዩ? 
ንምፍራያ እንታይ ክግበር ይግባእ? ከመይ ዝኣመሰለ ውጽኢትከ 
ክርከባ ይኽእል? ወዘተ” ንዝብሉ ሕቶታት መልሲ ክረኽበሎም 
ምደለኹ። ካብ ሞያውያን ምኽሪ ክወሃበኒ ብሃንቀውታ ክጽበ 
እየ። ኣብ ገዛይ መጺእኩም ክተዘራርቡኒ ብምምጻእኩም ከኣ 
የቐንየለይ። 

ድሕረ-ጽሑፍ

ብምኽንያት እቲ ዝገበረለይ ፍሕሹው ኣቀባብላን ስለቲ ኣብ 
ሞያኡ ዘሎዎ ፍቕርን፡ ንኣቶ ቶሊ ዘሎኒ ናእዳ እናገለጽኩ፡ 
ምስ’ዞም ዝስዕቡ ብስነ-ፍልጠታዊ መልክዕ ክምለሱ ከገድሱ 
ይኽእሉ’ዮም ዝበልክዎም ገለ ሕቶታት ክሓድገኩም። ነዚ ተርእዮ 
ኣብ መጽናዕቲ እተመርኰሰ ድሉው መልሲ እንተሃልዩዎ ከኣ 
ተመራመርቲ ገለ ክብሉና እላቦ።

ብኸመይ፡ እኹል ጸባ ዝሓዘ ጉሎ ኣብ ማሕስእ (New born) 
ማዕቢሉ ክጸንሕ ክኢሉ? ካብ’ዛ ማሕስእ ምስ ናይ እኽልቲ 
ጤል ዝዳረግ መጠን ጸባ ክሕለብ ምኽኣሉ እንታይ’ዩ ምስጢሩ? 
ከመይ ዝኣመሰለ ስነ-ህይወታዊ ምቅይያራት (Physiological 
Changes) ስለ ዘጋጠመ እዩ – ኣብዛ ማሕስእ ሓድሽ ተርእዮ 
ተኸሲቱ? ቅድሚ ሕጂ ኣብ ሃገርና ከምዚ ዓይነት ክስተት 
ኣጋጢሙ ይፈልጥ ዶ? ካብ ሃገርና ወጻኢ ኸ እዚ ክስተት ፍሉይ 
ተርእዮዶ ይኸውን?

መብራህቶም ገብረሂወት
ወኪል ህዝባዊ ርክባት ሚኒስትሪ ሕርሻ ኣብ ዞባ ጋሽ-ባርካ  

ደብዳበታት ኣንበብቲ
ኣብ ታሪኽ-ጠቀስ ትሕዝቶ 

ጥንቅቕ ደኣ ንበል

ሚኒስትሪ ሕርሻ፡ ኣብ መጽሔት ፍረ-
ጻዕሪ ቁ 03፡ ጥሪ 2024 ኣብ ዓምዲ 
ኣርካናት ሕርሻ፡ ካብ ገጽ 32-48 “ወግዒ 
ምስ ኣርካን ሕርሻ ኣቶ ረዳኢእግዚእ 
ገብረመድህን” ቀሪቡ ብዛዕባ ዘሎ ሓበሬታ 
ርእይቶ ክንህብ ከሎና ካብ ሃናጺ ዕላማ 
ዝተበገሰ ምዃኑ ክንገልጽ ንደሊ።

ታሪኽ ምጽሓፍ ብዙሕ መጽናዕትን 
ጥንቃቐን ዝሓትት ሞያ’ምበር ብተምሳጥ 
ዝጸሓፍ ክኸውን የብሉን። ኣጸሓሕፋ 
ታሪኽ ናቱ ሕግን ስነ-ፍልጠትን ዘሎዎ፡ 
ሰፊሕ ዓውዲ ምዃኑ ምግንዛብ ንእግረ-
መገድና ምጥቃሱ ኣገዳሲ ይመስለና።

ናብቲ መበገሲ ዝዀነና ትሕዝቶ ናይዚ 
ሕታም ንምምላስ፡ ኣብ ገጽ 39 ‘ኣብ 
ጉዳይ ኤራ’ ዝብል ንኡስ ዓንቀጽ፡ 
ንምምስራት ሓሳብ ምምንጫውን ኣብ 
ምምስራትን ሓገዛት ኣብ ምድላብን 
ኣበርክቶ ከም ዝተገብረ ይትርኽ። እቲ 
ሓቂ ከምዚ ዝስዕብ እዩ።

ታሪኽ ቃልሲ ኤርትራ፡ ታሪኽ 
ቃልሲ ሓፋሽ’ምበር ታሪኽ ውልቀ 
ሰባት ኣይኰነን። ማሕበር ረድኤት 
ኤርትራ (ማረኤ) (Eritrean Relief 
Association- ERA)፡ ብምኽርን 
መምርሒን ጽላል ህዝባዊ ሓይልታት 
ሓርነት ኤርትራ (ህሓሓኤ)፡ ደሓር ህዝባዊ 
ግንባር ሓርነት ኤርትራ፡ ዝተመስረተ 
ህዝባዊ ሰረት ዝነበሮ ማሕበር እዩ። ኣብ 
1975 ማሕበር ረድኤት ኤርትራ ብዝብል 
ስም፡ ነቲ ማሕበር ንምምስራት ምንቅስቓስ 
ተጀሚሩ። እዚ ማሕበር’ዚ ግና ብሰሪ 
ኣብ ሞንጎ ኣባላቱ ዝነበረ ዘይምስናይ 
ስለ ዝተበታተነ ብግስ ከይበለ ኣብ ዓመት 
ዘይመልእ ግዜ መኺኑ።

ጸኒሑ ድማ ብመምርሒ ህ.ሓ.ሓ.ኤ.፡ 
ብዝተመሓየሸ ውዳበ ኣብ ኣውሮጳ 
ብውፉያት ኤርትራውያን፡ ኣብ ነፍሲ-
ወከፍ ምዕራብ ኣውሮጳዊት ሃገር፡ ‘ማሕበር 
ረድኤት ኤርትራ’ ቈይመን። እዘን ኣብ 
ሃሃገረን ዝተመስረታ ማሕበራት ረድኤት 

ኤርትራ፡ ብውዱባት ኣባላት ህግሓኤ 
ዝዀኑ ኤርትራውያንን ምስ ቃልሲ ህዝቢ 
ኤርትራ ብዝደናገጹ ወጻእተኛታት ኣባላት 
ዝቘማ እየን ነይረን፣ ኣኣብ ዝቖማሉ ሃገር 
ድማ ወግዓዊ ተፈላጥነት ዘሎወንን ብሕጊ 
ናይቲ ዝቖማሉ ሃገር ዝምርሓን ነይረን።

እዚ ምምስራት ናይ ማ.ረ.ኤ ኣብ ዝተፈላለያ 
ሃገራት እናቐጸለ ከሎ፡ ህሓሓኤ ካብቶም 
ኣብ ኤውሮጳ ሰሜን ኣመሪካን ዝነበሩ 
ውፉያት ኣባላቱ ናብ ሱዳን ብምስሓብን 
ካብ ሜዳ ተጋደልቲ ብምምዳብን፡ 
ንኹሎም እዞም ዝጠቐስናዮም ማሕበራት 
ዘማእክል ወይ ዝጥርንፍ፡ ኣብ ካርቱም 
ማእከላይ ቤት ጽሕፈት ማረኤ ኣብ 1976 
ከፊቱ። ኣብ ውሽጢ ሜዳ፡ ፖርት ሱዳንን 
ከሰላን ድማ ጨናፍር ብምኽፋት ስሉጥ 
ናይ ሎጂስቲክስን መጽናዕትን ምዕዳል 
ረድኤትን ስራሓት ኣብ ትሕቲ ጽንኩር 
ኩነታት ናይ ሱዳንን ተገላባጢ መርገጺን 
ኰይኑ ታሪኽ ዝሰርሐ ኣካል ቃልሲ ሓፋሽ 
ህዝቢ ኤርትራ’ዩ ነይሩ። ናይ ዝዀነ 
ይኹን ውልቀ-ሰብ ፍረ-ጻዕሪ ስለ ዘይነበረ 
ድማ ዝዀነ ይኹን ሰብ ከም ውልቀ-
ታሪኹ ክንየተሉ ኣይግባእን።

ማረኤ (ERA)፡ ቅድሚ ናጽነት ኣብቲ 
ህ.ግ.ሓ.ኤ ዝቈጻጸሮ ሓራን ሓውሲ ሓራን 
ቦታታት ዝነብር ህዝብን፡ ኣብ ሱዳን ኣብ 
ስደት ዝነብሩ ኤርትራውያንን፡ ብሰንኪ 
ኲናትን ባህርያዊ ሓደጋታትን ዝገጥሞ 
ዝነበረ ቁጠባዊ ሽግራት ንምቅላል፡ ድሕሪ 

ዛንታ ዓወት ኣብ መጠነ ንኡስ 
ሕርሻ ተዋፊሮም ዝርከቡ 
ሓረስቶት እንተዝውስኽ

ንመጽሔት “ፍረ ጻዕሪ” አንብባን 
እከታተላን እየ። ሚኒስትሪ ሕርሻ 
ብመገዲ እዛ መጽሔት ገይሩ፡ ዕዉታትን 
ኣብነታውያንን ሓረስቶት ኣብ ምልላይ 
ዝገብሮ ዘሎ ጻዕሪ ጎሊሑ ይርኣየካ። ኣብዛ 
መጽሔት ዘሎኒ ትዕዝብቲ ክገልጽ እንተ 
ዀይነ፡ ከምቲ ኣብ ዓበይትን ማእከሎትን 
ሰብ ዋኒን ሕርሻ ዘድሃበ ትሕዝቶ 
ዝወጽእ ዘሎ፣ ኣብ ቀጻሊ ነቶም ኣብ 
መጠነ ንኡስ ሕርሻ ተዋፊሮም ዝርከቡ 
ህርኩታት ሓረስቶት ማእከል ዝገበረ 
ትሕዝቶ እንተዝውሰኾ፡ ጽልዋኡ ዝያዳ 
እወታዊ ምዀነ በሃላይ’የ። ብተወሳኺ፡ እዛ 
መጽሔት ብእኹል ቅዳሕ ተዳልያ፡ ኣብ 
ዕዳጋ ንኹሉ ኣንባባይ እትበጽሓሉ መገዲ 
እንተዝፍጠር፡ ብዝሒ ኣንበብታ ምሰሰኑ 
እብል። 

ነጋሲ ሃይለሚካኤል    
ዞባ ጋሽ ባርካ

ናጽነት ድማ በሰላታት ኲናትን ደርቅን 
ንምሕዋይ፡ ክሳዕ ድሕሪ ናጽነት ኣዝዩ ዓቢ 
ኣበርክቶ ገይሩ። ብዘይካ’ዚ፡ በብግዜኡ 
ማ.ረ.ኤ ዓቕሙን ውዳበኡን ብምሕያል፡ 
ቅድሚ ናጽነት ካብ ኵለን ጨናፍር 
ወከልቲ ዝተሳተፉዎ ክልተ ጉባኤታትን 
ምርጫታትን ኣብ ሓራ ሳሕል ዘቃንዐ፡ 
ዓለምለኻዊ መርበብ ዝነበሮን ዓርሞሽሽ 
ማሕበር ረድኤት እዩ ነይሩ። ዓመታዊ 
ድማ ስሩዕ ናይ ቦርድ ኣኼባታት እናገበረ፡ 
መደባቱ ዝግምግምን መጻኢ ዝዝትይን 
ትካላዊ ቅርጽን ኣሰራርሓን ዝነበሮ 
እዩ ነይሩ። በዚ ምስ ታሪኽ ስድራቤት 
ኣቶ ረዳኢግዚእ መጽሔት “ፍረ-ጻዕሪ” 
ክተቕርቦ ዝሃቀነት ምስሊ ማ.ረ.ኤ (ኤራ) 
ዝግለጽ ኣይኰነን። ታሪኽ ማ.ረ.ኤ፡ ከምቲ 
ኣብ ላዕሊ ዝገለጽናዮ፡ ብሕጂ ዝድህሰስን 
ዝጸሓፍን ኣካል ናይቲ ሰፊሕ ታሪኽ 
ሓፋሽ ህዝቢ ኤርትራ እዩ።

ዓወት ንሓፋሽ!

ነቲ ጽሑፍ ካብ እተኸታተሉ ገለ ኣባላት 
ማ.ረ.ኤ ነበር

***

